ಬಾನಾಡಿಗೆ ಬಂಧನವೆ?: ಬಗೆ ತೆರೆದ ಮಾತು
ಖ್ಯಾತ ಅಮೇರಿಕನ್‌ ಶಿಕ್ಷಣ ಚಿಂತಕ ಜಾನ್‌ ಹೋಲ್ಟ್‌ ಅವರ ‘ಎಸ್ಕೇಪ್‌ ಫ್ರಂ ಚೈಲ್ಡ್‌ಹುಡ್‌’ (೨೦೦೩ ಭಾರತೀಯ ಆವೃತ್ತಿ) ಎಂಬ ಬಾಲ್ಯಾನುಭವಗಳ ಹಾಗೂ ಮಕ್ಕಳು ಸ್ಥಾಪಿಸಿಕೊಳ್ಳಲೇಬೇಕಾದ ಹಕ್ಕುಗಳ ಬಗೆಗಿನ ಲೇಖನ ಸಂಕಲನವನ್ನು ಓದುತ್ತ ಹೋದಂಥೆ ನನ್ನ ಬಾಲ್ಯದ ಹಾಗೂ ಹದಿಹರೆಯದ ದಿನಗಳು ಗರಿಬಿಚ್ಚಿದವು. ನನ್ನ ತಲೆಮಾರಿನ ಹಲವರು ಅನುಭವಿಸಿದ ಬಾಲ್ಯ ಹಾಗೂ ಕಣ್ಣಮುಂದಿನ ತಲೆಮಾರು ಅನುಭವಿಸುತ್ತಿರುವ ಬಾಲ್ಯ ಬಗೆಯ ಬಾಗಿಲಿಗೆ ಬಂದು ಮಾತಿನ ರೂಪದಲ್ಲಿ ತೆರೆದುಕೊಂಡಟಿತು. ನನ್ನ ಬಗೆತೆರೆದು ಆಡಿದ ಮಾತುಗಳನ್ನು ಬರೆಹರೂಪದಲ್ಲಿ ನಿಮ್ಮ ಮುಂದಿಡುತ್ತಿರುವೆ.  ನಮ್ಮ ಮಕ್ಕಳು ಬಾನಾಡಿಗಳಂತೆ. ಆ ಬಾನಾಡಿಗಳನ್ನು ಬಂಧಿಸಿ ಪಂಜರದಲ್ಲಿಟ್ಟು ಅವುಗಳ ಗರಿಯುದುರಿಸಿ ರೆಕ್ಕೆಪುಕ್ಕ ಕತ್ತರಿಸುವುದು ತರವಲ್ಲ. ಏಳಲಿ, ಬೀಳಲಿ, ಸಹಜಗತಿಯಲ್ಲಿ ಬಾನಾಡಿಗಳು ಬಾನಂಗಳದಲ್ಲಿ ಹಾರಾಡಲಿ ತೇಲಾಡಲಿ, ತಮ್ಮ ಬದುಕಿನ ಪಾಠಗಳನ್ನು ತಾವೇ ಕಲಿಯಲಿ. ತಮ್ಮ ಮುಂದಿನ ಗುಟುಕನ್ನು ತಾವೇ ಹುಡುಕಿಕೊಳ್ಳಲಿ. ಅದಕ್ಕೆ ನಾವು ಅಡ್ಡಿಪಡಿಸದೆ ಇಂಬಾಗೋಣ ಎಂಬುದೇ ‘ಬಾನಾಡಿಗೆ ಬಂಧನವೆ?’ ಎಂಬ ಕೃತಿಯ ಹಿಂದಿರುವ ಆಶಯ. ಎಂದಿನಂತೆ ಈ ಪುಸ್ತಕವನ್ನು ಪ್ರಕಟಿಸುತ್ತಿರುವ ನವಕರ್ನಾಟಕ ಪ್ರಕಾಶನದ ಶ್ರೀ ಆರ್.ಎಸ್‌. ರಾಜಾರಾಮ್‌ ಅವರಿಗೆ ನಾನು ಚಿರ ಋಣಿ. ಐವತ್ತರ ಸಡಗರ ಆಚರಿಸಿದ ನವಕರ್ನಾಟಕ ಪ್ರಕಾಶನ ನನ್ನನ್ನು ಲೇಖಕನೆಂದು ಗುರುತಿಸಿ ನಾಡಿಗೆ ಪರಿಚಯಿಸಿದೆ.  ನನ್ನನ್ನು ಬೆಳೆಸಿದೆ. ನನಗೊಂದು ಓದುಗ ವರ್ಗವನ್ನೂ ಕಲ್ಪಿಸಿದೆ. ನವಕರ್ನಾಟಕ ಪ್ರಕಾಶನ ಸದಭಿರುಚಿಯ ಪುಸ್ತಕಗಳನ್ನು ಪ್ರಕಟಿಸುತ್ತಾ ಮನುಕುಲದ ಸೇವೆ ಮಾಡುತ್ತಾ ನೂರುಕಾಲ ಬಾಳಲಿ.
ನವಕರ್ನಾಟಕದ ಎಲ್ಲ ಸಂಗಾತಿಗಳಿಗೆ ನಾನು ಅಭಾರಿಯಾಗಿದ್ದೇನೆ . ಈ ಕೃತಿಯನ್ನು ಬರೆಯುತ್ತಿರುವ ಕಾಲಕ್ಕೆ ನನ್ನ ಕಣ್ಮುಂದೆ ಬಂದ ನನ್ನ ತಂದೆ-ತಾಯಿ, ಬಂಧು-ಬಳಗ, ಮಡದಿ-ಮಗಳು, ಒಡನಾಡಿಗಳು ಎಲ್ಲರಿಗೂ ನಾನು ಋಣಿಯಾಗಿರುವೆ. ಏಕೆಂದರೆ ನನ್ನನ್ನು, ನನ್ನ ತಲೆಮಾರನ್ನು ನೋಡಿಕೊಳ್ಳಲು ಕನ್ನಡಿಯನ್ನು ಕೊಟ್ಟವರೇ ಅವರಲ್ಲವೆ?
– ಮಹಾಬಲೇಶ್ವರ ರಾವ್‌
ಉಡುಪಿ                        
ಬಾನಾಡಿಗೆ ಬಂಧನವೆ?: ಮಕ್ಕಳಿಗೆ ಹಕ್ಕುಗಳೇ?!:
ಉತ್ತರ ಪ್ರದೇಶದ ಒಂದು ಹಳ್ಳಿ ಜಾಟ್‌ ಮನೆತನಕ್ಕೆ ಸೇರಿದ ಹುಡುಗ ಹುಡುಗಿ ಮನೆಯವರ ಇಚ್ಛೆಗೆ ವಿರುದ್ಧವಾಗಿ ಪರಸ್ಪರ ಪ್ರೀತಿಸಿದರು. ವಿವಾಹಕ್ಕೆ ಉಭಯ ಕುಟುಂಬಗಳ ವಿರೋಧ. ಪ್ರಣಯಿಗಳು ಮನೆಬಿಟ್ಟು  ಓಡಿಹೋಗಿ ಮದುವೆಯಾಗಲು ತೀರ್ಮಾನಿಸಿದರು. ಇದು ಗೊತ್ತಾದೊಡನೆಯೆ ಕೆಲವರು ಹುಡುಗ ಹುಡುಗಿಯರನ್ನು ಎಳೆದುತಂದು ಊರಿನ ಮಧ್ಯದಲ್ಲಿ ಹೊಡೆದು ಬಾರಿಸಿ ಕೊಂದೇಬಿಟ್ಟರು. ‘ಬಿಟ್ಟುಬಿಡಿ ಅವರನ್ನು’ ಎಂದು ಹುಡುಗನ ತಂದೆ ಗೋಗರೆದರೂ ಕಾಲು ಹಿಡಿದು ಬೇಡಿದರೂ ಪ್ರಯೋಜನವಾಗಲಿಲ್ಲ. ಊರಿನ ಜನ ಮೌನವಾಗಿ ಈ ಬರ್ಬರ ಘಟನೆಗೆ ಸಾಕ್ಷಿಯಾದರು. ತಮ್ಮ ಮಾತು ಕೇಳದೆ ಆದರೆ ಹಕ್ಕು ಸ್ಥಾಪಿಸಲು ಯತ್ನಿಸಿದ ಯುವಕ ಯುವತಿಯರ ‘ಮಾರಣಹೋಮ’ದ ಮೂಲಕ ‘ಕುಲಗೌರವ’ ಕಾಪಾಡಿದರು!
“ಹೋಯ್‌, ನಾವು ಮೊದ್ಲಿಗೆ ದೊಡ್ಡವರಿಗೆ ಎಷ್ಟು ಹೆದರ್ ತಿತ್ತ್ ಮಾರಾಯ್ರೆ ಮಾಷ್ಟ್ರಿಗೆ ಎದುರುತ್ತರ ಕೊಡ್ತಿರ್ ಲಿಲ್ಲೆ. ಅಪ್ಪ ಅಮ್ಮ ಹೊಡೆದ್ರೂ ಬಡಿದ್ರೂ ನಮ್ ಒಳ್ಳೇದಕ್ಕೆ ಅಮತ ತಿಳ್ಕಂತಿತ್ತು. ಈಗ ಮಕ್ಕಳಿಗೆ ಹೊಡೂಕಾಗ ಅಂತ ಕಾನೂನ್‌ ಆಯಿತ್ತ್‌. ಶಾಲೆಯಂಗೆ ಮಕ್ಳಿಗೆ ಹೊಡೆದ್ರೆ ಅಪ್ಪ ಅಮ್ಮ ಶಾಲಿಗ್‌ ಬಂದ್‌ ನಮ್ಗೆ ಜೋರು ಮಾಡ್ತ್ರು. ಮಕ್ಳಿಗೆ ಎಂತೆಂತದೋ ಹಕ್ಕುಗಳಿದ್ವಂಭ್ರಲೆ” ಶಾಲಾಶಿಕ್ಷಕರೊಬ್ಬರು ಮತ್ತೊಬ್ಬರೊಡನೆ ತೋಡಿಕೊಂಡ ಮಾತುಗಳಿವು.
ಒಂದು ಕಾಲಕ್ಕೆ ಮಕ್ಕಳ ಹಕ್ಕುಗಳ ಬಗ್ಗೆ ಯಾರೂ ಸಾರ್ವಜನಿಕವಾಗಿ ಮಾತಾಡುತ್ತಿರಲಿಲ್ಲ. ಮಕ್ಕಳಿಗೆ ಹಕ್ಕುಗಳಿವೆ ಎಂಬ ಯೋಚನೆಯೇ ಇದ್ದಿರಲಿಲ್ಲ.  ನಮ್ಮ ಕುಟುಂಬ ವ್ಯವಸ್ಥೆಯಲ್ಲಿ ಮಕ್ಕಳು ಹಾಗೂ ಹೆಂಗಸರು ದಮನಿತರು: ದಲಿತರ ಹಾಗೆ. ಚಾವಡಿಯಲ್ಲಿ ಗಂಡಸರ ಕಾರುಬಾರು ನಡೆಯುವಾಗ ಮಕ್ಕಳು ಹಾಗೂ ಹೆಂಗಸರು ಉಸಿರೆತ್ತುವಂತಿರಲಿಲ್ಲ.  ಅವರು ಪಡಸಾ ಲೆಯಲ್ಲೋ. ಅಡುಗೆಮನೆಯ ಮೂಲೆಯಲ್ಲೋ ಅಥವಾ ಹಿತ್ತಿಲಲ್ಲೋ ಇರುತ್ತಿದ್ದರು. ಗಂಡಸರು ಮನೆಯಿಂದ ಹೊರಗೆ ಕಾಲಿಟ್ಟರೆಂದರೆ ಇವರಿಗೆ ಬಿಡುಗಡೆ. ಆಗ ಮನೆತುಂಬ ಗಲಗಲ, ಕಲಕಲ.
ನಾನು ನನ್ನ ಅಜ್ಜನ ಮನೆಯಲ್ಲಿ ಬೆಳೆಯುತ್ತಿದ್ದ ಕಾಲದಲ್ಲಿ  (ಅರುವತ್ತು ಎಪ್ಪತ್ತರ ದಶಕ) ನಮ್ಮಜ್ಜ ಮಧ್ಯಾಹ್ನ ಊಟಮಾಡಿ ಮಲಗಿದಾಗ ಇಡೀ ಮನೆಯ ಉಸಿರಾಟವೇ ಸ್ತಬ್ಧಗೊಳ್ಳುತ್ತಿತ್ತು! ಯಾರಾದರೂ ಗಟ್ಟಿಯಾಗಿ ಮಾತನಾಡಿ ಅಜ್ಜನ ನಿದ್ರಾಭಂಗವಾಯಿತೆಂದರೆ ಅವರು ಸಿಟ್ಟಿನಿಂದ ಅಬ್ಬರಿಸುತ್ತ ಇದ್ದರು. ನಮ್ಮ ಸೋದರಮಾವ ಬ್ಯಾಂಕ್‌ ಉದ್ಯೋಗಿಯಾಗಿದ್ದವರು. ಮಹಾ ಸಿಟ್ಟಿನ ಮನುಷ್ಯನಾಗಿದ್ದರು. ಅವರು ಮನೆಯಲ್ಲಿ ಇರುವಷ್ಟು ಕಾಲ ನಾವು ಯಾರೂ ಮಾತಾಡುತ್ತಿರಲಿಲ್ಲ! ಅವರು ಬ್ಯಾಂಕಿಗೆ ಹೋಗಿ ರಾತ್ರಿ ಹಿಂತಿರುವವರೆಗೂ ನಗು, ವಿನೋದ ನಿರಾತಂಕ; ಆದರೆ ರಾತ್ರಿ ದೂರದಲ್ಲಿ ಬ್ಯಾಟರಿ ಬೆಳಕು ಮಿನುಗುವುದು ಕಂಡೊಡನೆ ನಾವೆಲ್ಲ ಗಪ್‌ಚುಪ್‌! ಒಂದೊಮ್ಮೆ ಅವರು ಮನೆಗೆ ಮರಳುವ ವೇಳೆಯ ಪರಿವೆಯಿಲ್ಲದೆ ನಗುತ್ತಿದ್ದರೆ ಬಂದವರೇ ಅಬ್ಬರಿಸುತ್ತಿದ್ದರು – “ನಿಮ್ಮ ನಗು, ಗಲಾಟೆ ಅಷ್ಟು ದೂರಕ್ಕೆ ಕೇಳುತ್ತದೆ.”
ಆದರೆ ಕಳೆದ ಎರಡು ಮೂರು ದಶಕಗಳಲ್ಲಿ ಸಾಮಾಜಿಕ ಆರ್ಥಿಕ ಔದ್ಯೋಗಿಕ ಸಂಬಂಧಗಳು ಪಲ್ಲಟಗೊಂಡಿವೆ. ಮಾನವ ಹಕ್ಕುಗಳ ಘೋಷಣೆಯಾದ ಮೇಲಿನಿಂದ ಸ್ತ್ರೀಯರ ಹಾಗೂ ಮಕ್ಕಳ ಹಕ್ಕುಗಳ ಬಗ್ಗೆ ಜಗತ್ತಿನಾದ್ಯಂತ ಜಾಗೃತಿ ಮೂಡಿದೆ.
ಮಕ್ಕಳಿಗೂ ಹಕ್ಕುಗಳೇ? ಮಕ್ಕಳಿಗೇನು ಗೊತ್ತಾಗುತ್ತೆ ಮಣ್ಣು! ಅವುಗಳ ಜವಾಬ್ದಾರಿ ಹಿರಿಯರಾದ ನಮ್ಮ ಮೇಲಿದೆ. ನಾವು ಅವುಗಳ ಹಣೆಯ ಬರೆಹ ಬರೆಯುವವರು ಎಂಬ ಭಾವನೆಗಳು ಇಂದು ಸವಕಲಾಗುತ್ತಿವೆ; ಪ್ರತಿಗಾಮಿ ಎಂಬ ಹಣೆಪಟ್ಟಿಗೆ ಪಾತ್ರವಾಗುತ್ತವೆ.
ಮಕ್ಕಳು ಪ್ರಾಯದಲ್ಲಿ ಚಿಕ್ಕವರಾದರೇನಂತೆ? ಅವರೂ ನಮ್ಮಂತೆ ಮನುಷ್ಯರು ಅವರಿಗೂ ಆಸೆ-ಆಕಾಂಕ್ಷೆಗಳಿವೆ. ಭಾವನೆಗಳಿವೆ. ಕನಸುಗಳಿವೆ. ವಿಚಾರಗಳಿವೆ. ನಮ್ಮ ಭಾವನೆಗಳನ್ನು ಹೇಳಿಕೊಳ್ಳಬೇಕೆಂದು ಅವರಿಗೂ ಅನ್ನಿಸುತ್ತದೆ. ಆದುದರಿಂದ ಮಕ್ಕಳ ಹಕ್ಕುಗಳನ್ನು ಗುರುತಿಸಿ ಗೌರವಿಸಬೇಕು. ಅವರು ತಮ್ಮ ಹಕ್ಕುಗಳನ್ನು ಸ್ಥಾಪಿಸಲು ಅವಕಾಶ ಕೊಡಬೇಕು ಎಂಬುದು ಆಧುನಿಕ ಪ್ರಗತಿಶೀಲ ಮನೋಧರ್ಮ.
‘ಹದಿನೆಂಟು ವರ್ಷ ಪ್ರಾಯದ ಒಳಗಿರುವ ಯಾವುದೇ ಗಂಡು ಹೆಣ್ಣು ಒಂದು ಮಗು. ಮಗು ಎಂದರೆ ಓರ್ವ ವ್ಯಕ್ತಿ. ಕಾನೂನು, ರಾಜಕೀಯ, ಧರ್ಮ ಹಾಗು ನೈತಿಕತೆಯ ಕ್ಷೇತ್ರಗಳನ್ನು ವ್ಯಾಪಿಸಿದಂತೆ ಮಕ್ಕಳ ಹಕ್ಕುಗಳಿವೆ. ಮಕ್ಕಳ ವಿಶೇಷತೆ ಬಗೆಗಿನ ಕಾಳಜಿ ಹಾಗೂ ಅವರ ಸಮಸ್ಯೆಗಳ ಪರಿಹಾರಕ್ಕಾಗಿ ನಡೆದ ಪ್ರಯತ್ನಗಳ ಫಲಸ್ವರೂಪವಾಗಿ ಮಕ್ಕಳ ಹಕ್ಕುಗಳ ಪರಿಕಲ್ಪನೆ ವಿಕಾಸಗೊಂಡಿದೆ. ವ್ಯಕ್ತಿಯ ವ್ಯಕ್ತಿತ್ವ ನಿರ್ಮಾಣದಲ್ಲಿ ಬಾಲ್ಯಕಾಲದ ಅನುಭವಗಳು ಮಹತ್ತ್ವದ ಪಾತ್ರ ವಹಿಸುತ್ತವೆ; ದೀರ್ಘಕಾಲಿಕ ಶಾಶ್ವತ ಪರಿಣಾಮ ಬೀರುತ್ತವೆ. ಯಾವುದೇ ಒಂದು ರಾಷ್ಟ್ರದ ಮಗುವಿನ ದೈಹಿಕ ಹಾಗೂ ಮಾನಸಿಕ ಆರೋಗ್ಯದ ಸ್ಥಿತಿಗತಿಗಳು ಬಾಲ್ಯದಲ್ಲಿ ಹೇಗೆ ರೂಪುಗೊಳ್ಳುತ್ತವೆ ಎಂಬುದು ಗಮನಿಸಬೇಕಾದ ಸಂಗತಿ ಎಂದು ಸಮಾಜಶಾಸ್ತ್ರಜ್ಞರು ಅಭಿಪ್ರಾಯಪಡುತ್ತಾರೆ . ಹೀಗಾಗಿ ಮಕ್ಕಳ ಹಕ್ಕುಗಳ ಮೂಲಕ ಬಾಲ್ಯದಿಂದಲೆ ಮಕ್ಕಳಿಗೆ ತಮ್ಮ ಬೆಳವಣಿಗೆ,  ವಿಕಾಸ ಹಾಗೂ ಪರಿಪೂರ್ಣ ವ್ಯಕ್ತಿತ್ವ ಸಂಪಾದನೆಯ ದೃಷ್ಟಿಯಿಂದ ಅನುಕೂಲಕರ ಸನ್ನಿವೇಶಗಳನ್ನು ನಿರ್ಮಾಣ ಮಾಡಿಕೊಡುವ ಹೊಣೆ ಸಮಾಜದ್ದಾಗಿದೆ.
೧೯೫೯ರಲ್ಲಿ ವಿಶ್ವಸಂಸ್ಥೆಯ ಜಾಗತಿಕ ಮಕ್ಕಳ ಹಕ್ಕುಗಳ ಘೋಷಣೆ ಮಾಡಿದೆ. ಸ್ಥಳೀಯ ಹಾಗೂ ರಾಷ್ಟ್ರೀಯ ಸರಕಾರಗಳು , ಪಾಲಕರು ಹಾಗೂ ಸ್ವಯಂಸೇವಾ ಸಂಸ್ಥೆಗಳು ಪಾಲಿಸಬೇಕಾದ ಹತ್ತು ಸೂತ್ರಗಳನ್ನು ಹೀಗೆ ನಿರೂಪಿಸಿದೆ:
೧. ಮಗು ಎಲ್ಲ ಹಕ್ಕುಗಳನ್ನು ಅನುಭವಿಸಬಹುದಾಗಿದೆ. ಯಾವುದೆ ತಾರತಮ್ಯವಿಲ್ಲದೆ ಪ್ರತಿ ಮಗುವಿಗೂ ಈ ಹಕ್ಕುಗಳಿವೆ.
೨. ಮಗುವಿಗೆ ವಿಶೇಷ ರಕ್ಷಣೆಯ ಹಕ್ಕಿದೆ. ಮಗು ದೈಹಿಕವಾಗಿ, ಮಾನಸಿಕವಾಗಿ ನೈತಿಕವಾಗಿ,  ಆಧ್ಯಾತ್ಮಿಕವಾಗಿ ಮತ್ತು ಸಾಮಾಜಿಕವಾಗಿ ಒಂದು ಆರೋಗ್ಯಕರ ವಾತಾವರಣದಲ್ಲಿ ಸ್ವಾತಂತ್ಯ್ರ ಮತ್ತು ಘನತೆಯೊಂದಿಗೆ ವಿಕಾಸ ಹೊಂದುವುದಕ್ಕೆ ಬೇಕಾದ ಅವಕಾಶಗಳನ್ನು ಹಾಗೂ ಸೌಲಭ್ಯಗಳನ್ನು ಕಾನೂನಿನ ಮೂಲಕ ಅಥವಾ ಇತರ ಕ್ರಮಗಳ ಮೂಲಕ ಒದಗಿಸಬೇಕು.
೩. ಹುಟ್ಟಿನಿಂದಲೇ ಪ್ರತಿಯೊಂದು ಮಗುವಿಗೂ ಒಂದು ಹೆಸರು ಮತ್ತು ರಾಷ್ಟ್ರೀಯತೆ ಇರಬೇಕು.
೪. ಮಗುವಿಗೆ ಸಾಮಾಜಿಕ ಭದ್ರತೆಯ ಸೌಲಭ್ಯಗಳನ್ನು ಒದಗಿಸಬೇಕು. ಮಗು ಹಾಗೂ ತಾಯಿಗೆ ವಿಶೇಷ ರಕ್ಷಣೆ ಹಾಗೂ ಸೌಕರ್ಯ ನೀಡಬೇಕು. ಜನನ, ಮರಣ ಹಾಗೂ ಜನನಾನಂತರದ ಸೇವೆ ಲಭಿಸಬೇಕು. ಮಗುವಿಗೆ ವಸತಿ, ಪೋಷಣೆ, ಮನೋರಂಜನೆ ಹಾಗೂ ವೈದ್ಯಕೀಯ ಸೇವೆಯ ಹಕ್ಕಿದೆ.
೫. ದೈಹಿಕವಾಗಿ, ಮಾನಸಿಕವಾಗಿ ಅಥವಾ ಸಾಮಾಜಿಕವಾಗಿ ವಿಕಲಾಂಗ ಮಗುವಿಗೆ ವಿಶೇಷ ರಕ್ಷಣೆ, ಶಿಕ್ಷಣ ಮತ್ತು ಗಮನ ನೀಡಬೇಕು.
೬. ಮಗುವಿನ ಪೂರ್ಣ ವಿಕಾಸಕ್ಕೆ ಪ್ರೇಮ ಹಾಗೂ ತಿಳಿವಳಿಕೆಯ ಅಗತ್ಯವಿದೆ. ತಂದೆತಾಯಿಗಳ ರಕ್ಷಣೆ ಹಾಗೂ ವಾತ್ಸಲ್ಯದಲ್ಲೇ ಮಗು ಬೆಳೆಯಬೇಕು. ಸಾಮಾನ್ಯವಾಗಿ ಶೈಶವದಲ್ಲಿ ಮಗುವನ್ನು ತಾಯಿಯಿಂದ ಬೇರ್ಪಡಿಸಬಾರದು. ಅನಾಥ, ನಿರ್ಗತಿಕ ಮಕ್ಕಳ ಜವಾಬ್ದಾರಿಯನ್ನು ಸರಕಾರಗಳು ವಹಿಸಿಕೊಳ್ಳಬೇಕು.
೭. ಪ್ರತಿ ಮಗುವಿಗೂ ಉಚಿತ ಕಡ್ಡಾಯ ಪ್ರಾಥಮಿಕ ಶಿಕ್ಷಣದ ಹಕ್ಕು ಇದೆ. ಮಗುವಿನ ಸರ್ವಾಂಗೀಣ ವಿಕಾಸಕ್ಕೆ ಪೂರಕವಾದ ಶಿಕ್ಷಣ ನೀಡಬೇಕು. ಮಗುವಿನ ಶಿಕ್ಷಣ ಒದಗಿಸುವ ಮೊದಲ ಜವಾಬ್ದಾರಿ ಹೆತ್ತವರದ್ದು. ಆಟ ಪಾಠ ಹಾಗೂ ವಿನೋದದ ಪೂರ್ಣ ಅವಕಾಶಗಳು ಮಗುವಿಗೆ ಇದೆ.  ಮಗು ಈ ಹಕ್ಕನ್ನು ಚೆನ್ನಾಗಿ ಬಳಸಿಕೊಳ್ಳಲು ಸರಕಾರಗಳು ಹಾಗೂ ಸಮಾಜ ಅವಕಾಶ ಕಲ್ಪಿಸಬೇಕು.
೮. ಎಲ್ಲ ಸಂದರ್ಭಗಳಲ್ಲಿ ಮೊತ್ತಮೊದಲಿಗೆ ಮಗುವಿಗೆ ರಕ್ಷಣೆ ಹಾಗೂ ಪರಿಹಾರ ದೊರೆಯಬೇಕು.
೯. ಮಗುವನ್ನು ಎಲ್ಲ ಬಗೆಯ ತಾತ್ಸಾರ, ಕ್ರೌರ್ಯ ಮತ್ತು ಶೋಷಣೆಯಿಂದ ಪಾರುಮಾಡಬೇಕು. ಯಾವುದೇ ಬಗೆಯ ಮಾನವ ಸಾಗಾಣಿಕೆಯಲ್ಲಿ ಮಗುವನ್ನು ಬಳಸಬಾರದು. ಒಂದು ಕನಿಷ್ಠ ವಯಸ್ಸಿಗೂ ಮೊದಲೇ ಮಗುವನ್ನು ಯಾವುದೇ ಬಗೆಯ ಕೆಲಸ, ದುಡಿಮೆಗೆ ಸೇರಿಸಬಾರದು. ಮಗುವಿನ ಆರೋಗ್ಯ, ಶಿಕ್ಷಣ ಹಾಗೂ ವಿಕಾಸಕ್ಕೆ ಅಡ್ಡಿಯಾಗುವಂಥ ಉದ್ಯೋಗದಲ್ಲಿ ತೊಡಗಿಸಕೂಡದು.
೧೦. ಅರಿವು, ಸಹನೆ , ಸಹಿಷ್ಣುತೆ, ಶಾಂತಿ, ಸ್ನೇಹ ಹಾಗೂ ವಿಶ್ವಭ್ರಾತೃತ್ವದ ವಾತಾವರಣದಲ್ಲಿ ಮಗುವನ್ನು ಬೆಳೆಸಬೇಕು. ಆತನ ಶಕ್ತಿ-ಸಾಮರ್ಥ್ಯಗಳು ತನ್ನ ಒಡನಾಡಿಗಳ ಏಳಿಗೆಗೆ ವಿನಿಯೋಗವಾಗುವಂತಿರಬೇಕು ಎಂಬ ಎಚ್ಚರದಲ್ಲಿ ಈ ಕೆಲಸ ನಡೆಯಬೇಕು.
ಸಾಮಾಜಿಕ, ಸಾಂಸ್ಕೃತಿಕ, ಆರ್ಥಿಕ, ನಾಗರಿಕ, ರಾಜಕೀಯ ಹಕ್ಕುಗಳು ಎಂದು ಹಲವು ನೆಲೆಗಳಲ್ಲಿ ಮಕ್ಕಳ ಹಕ್ಕುಗಳನ್ನು ವಿವರಿಸಲಾಗಿದೆ. ಸಾಮಾನ್ಯವಾಗಿ ಮಕ್ಕಳ ಹಕ್ಕುಗಳಿಗೆ ಎರಡು ಆಯಾಮಗಳಿವೆ. ಒಂದು ಮಕ್ಕಳು ಕಾನೂನಿನ ಪ್ರಕಾರ ಸ್ವಾಯತ್ತ ವ್ಯಕ್ತಿಗಳು ಎಂಬ ನೆಲೆ; ಇನ್ನೊಂದು ಮಕ್ಕಳು ಅನೇಕ ವಿಷಯಗಳಲ್ಲಿ ಇತರರನ್ನು ಅವಲಂಬಿಸಬೇಕಾಗಿರುವುದರಿಂದ ಅವರಿಗೆ ಹಾನಿಯಾಗದಂತೆ ನೋಡಿಕೊಳ್ಳುವ ಸಾಮಾಜಿಕ ಜವಾಬ್ದಾರಿಯ ನೆಲೆ. ಈ ಬಗೆಯಲ್ಲಿ ಹಕ್ಕುಗಳನ್ನು ‘ಸಬಲೀಕರಣ’ದ ಹಕ್ಕುಗಳು ಮತ್ತು ‘ರಕ್ಷಣೆಯ ಹಕ್ಕು’ಗಳು ಎಂದು ವರ್ಗೀಕರಿಸಲಾಗಿದೆ.
ಮಕ್ಕಳು ಸ್ವತಂತ್ರರಾಗಿ, ಆರೋಗ್ಯವಂತರಾಗಿ ಬೆಳೆಯಬೇಕಾದರೆ ಅಭಿಪ್ರಾಯ ಹಾಗೂ ಅಭಿವ್ಯಕ್ತಿ ಸ್ವಾತಂತ್ಯ್ರ, ಭಯದಿಂದ ಮುಕ್ತಿ-ಸ್ವಯಂ ನಿರ್ಧಾರ ಹಾಗೂ ಆಯ್ಕೆಯ ಸ್ವಾತಂತ್ಯ್ರ, ತನ್ನ ದೇಹದ ಮೇಲಿನ ಒಡೆತನ ಮೊದಲಾದ ವೈಯಕ್ತಿಕ ಹಕ್ಕುಗಳನ್ನು ಮಕ್ಕಳ ಹಕ್ಕುಗಳೆಂದು ಪರಿಣತರು ಪರಿಗಣಿಸುತ್ತಾರೆ. ಭಾರತವು ೧೯೯೨ ಡಿಸೆಂಬರ್ ತಿಂಗಳಿನಲ್ಲಿ ಈ ಹಕ್ಕುಗಳ ಪಾಲನೆಗೆ ಒಪ್ಪಿಗೆ ನೀಡಿದೆ.
* ಯಾವುದೇ ತಾರತಮ್ಯವಿಲ್ಲದೆ ರಕ್ಷಣೆಯ ಹಕ್ಕು.
* ಮಕ್ಕಳ ಹಿತದೃಷ್ಟಿಯಿಂದ ನಿರ್ಧಾರಗಳನ್ನು ಕೈಗೊಳ್ಳಬೇಕು.
* ಮಕ್ಕಳಿಗೆ ಬದುಕುವ ಹಕ್ಕು ಇದೆ.
* ಮಕ್ಕಳಿಗೆ ತಮ್ಮ ಗುರುತು’ಅಸ್ಮಿತೆಯ ಹಕ್ಕುಗಳಿವೆ.
* ಮಕ್ಕಳ ಇಚ್ಛೆಗೆ ವಿರುದ್ಧವಾಗಿ ಅವರನ್ನು ಪಾಲಕರಿಂದ ಬೇರ್ಪಡಿಸುವಂತಿಲ್ಲ.
* ಮಕ್ಕಳು ತಮ್ಮ ಅಭಿಪ್ರಾಯಗಳನ್ನು ತಾವೇ ರೂಪಿಸಿಕೊಳ್ಳಬಹುದು. ಅಭಿಪ್ರಾಯಗಳನ್ನು ಅಭಿ‌ವ್ಯಕ್ತಿಸುವ ಹಕ್ಕು ಅವರಿಗಿದೆ. ಮಕ್ಕಳ ಅಭಿಪ್ರಾಯಗಳನ್ನು ಹಿರಿಯರು ಆಲಿಸಬೇಕು. ಕೌಟುಂಬಿಕ ನಿರ್ಧಾರಗಳಲ್ಲಿ ಸಹಭಾಗಿತ್ವದ ಹಕ್ಕು ಹೊಂದಿರುತ್ತಾರೆ.
* ಅಭಿವ್ಯಕ್ತಿ ಹಾಗೂ ಮಾಹಿತಿಯ ಹಕ್ಕು ಇದೆ.
* ವಿಚಾರಮಾಡುವ, ಆತ್ಮಸಾಕ್ಷಿಯ ಹಾಗೂ ತಮಗಿಷ್ಟಬಂದ ಧರ್ಮವನ್ನು ಆಚರಿಸುವ ಹಕ್ಕು ಇದೆ.
* ಮಕ್ಕಳ ಲಾಲನೆ ಪಾಲನೆಯ ಹೊಣೆ ಹೆತ್ತವರ/ರಕ್ಷಕರ ಮೇಲಿದೆ.
* ತಾತ್ಸಾರ ಹಾಗೂ ಅತಿ ದೂಷಣೆ ವಿರುದ್ಧ ರಕ್ಷಣೆ ಪಡೆಯುವ ಹಕ್ಕು ಮಕ್ಕಳಿಗಿದೆ.
* ವಿಕಲಾಂಗ ಮಕ್ಕಳಿಗೆ ವಿಶೇಷ ಆರೈಕೆಯ ಹಕ್ಕು ಇದೆ.
* ತೃಪ್ತಿಕರವಾದ ಜೀವನಮಟ್ಟವನ್ನು ಹೊಂದುವ ಹಕ್ಕು ಮಕ್ಕಳಿಗಿದೆ.
* ಆರ್ಥಿಕ ಶೋಷಣೆಯಿಂದ ಮುಕ್ತಿ ಪಡೆಯುವ ಹಕ್ಕು ಇದೆ.
* ಲೈಂಗಿಕ ದೌರ್ಜನ್ಯ ಹಾಗೂ ಶೋಷಣೆಯಿಂದ ತಮ್ಮನ್ನು ರಕ್ಷಿಸಿಕೊಳ್ಳುವ ಹಕ್ಕು ಇದೆ.
* ಅಪಹರಣ, ಮಾರಾಟ, ಸಾಗಣೆ ಅಥವಾ ಇನ್ನಿತರ ಶೋಷಣಾತ್ಮಕ ಕ್ರಮಗಳ ವಿರುದ್ಧ ರಕ್ಷಣೆ ಪಡೆವ ಹಕ್ಕು ಇದೆ.
* ಮೂಲಭೂತ ಸೌಕರ್ಯಗಳನ್ನು ಒದಗಿಸದೆ ಮಕ್ಕಳನ್ನು ಸತಾಯಿಸುವಂತಿಲ್ಲ . ಹಿಂಸೆ, ದಬ್ಬಾಳಿಕೆ ಹಾಗೂ ಶರೀರದಂಡನೆ ಮಾಡುವ ಹಾಗಿಲ್ಲ.
* ಸಂದರ್ಭಾನುಸಾರ ಕಾನೂನಿನ ನೆರವು ಪಡೆಯುವ ಹಕ್ಕಿದೆ .
ಅನೇಕ ದೇಶಗಳಲ್ಲಿ ಮಕ್ಕಳಿಗೆ ಮತದಾನದ ಹಕ್ಕಿಲ್ಲ; ವಿವಾಹದ ಹಕ್ಕಿಲ್ಲ.  ಬೀಡಿ-ಸಿಗರೇಟು ಸೇದುವ, ಮದ್ಯಪಾನಮಾಡುವ ಹಕ್ಕಿಲ್ಲ. ಉದ್ದೀಪನಕಾರಿ ವಸ್ತುಗಳನ್ನು ಅವರಿಗೆ ಮಾರಾಟ ಮಾಡಕೂಡದು ಎಂಬ ನಿರ್ಬಂಧವಿದೆ. ವಿವಾಹಪೂರ್ವ ಲೈಂಗಿಕ ಸಂಪರ್ಕ ನಿಷಿದ್ಧ. ಅಂತೆಯೇ ಸಂಪಾದನೆ ತರುವ ಉದ್ಯೋಗವೂ ಕೂಡದು.
ಹೆತ್ತವರು ಮಕ್ಕಳ ಬದುಕಿನ ಮೇಲೆ ವಿಶಿಷ್ಟವಾದ ಪ್ರಭಾವ ಬೀರುತ್ತಾರೆ.  ಹೀಗಾಗಿ ಮಕ್ಕಳ ಹಕ್ಕುಗಳ ವಿಚಾರದಲ್ಲಿ ಅವರ ಪಾತ್ರವನ್ನೂ ಪರಿಗಣಿಸಬೇಕು.  ಮುಖ್ಯವಾಗಿ ಮಗು ಪಾಲಕ ಸಂಬಂಧದಲ್ಲಿ ಮಗುವನ್ನು ತಾತ್ಸಾರದಿಂದ ನೋಡುವುದು, ಮಗುವಿನ ದೂಷಣೆ, ಆಯ್ಕೆಯ ಸ್ವಾತಂತ್ಯ್ರ ನಿರಾಕರಣೆ. ಶರೀರದಂಡನೆ ಹಾಗೂ ಮಗುವಿನ ರಕ್ಷಣೆ ಇತ್ಯಾದಿ ಸಮಸ್ಯೆಗಳು ಮುಖ್ಯವಾಗುತ್ತವೆ. ತಂದೆತಾಯಿ ಇಬ್ಬರ ಜೊತೆ ಮಕ್ಕಳು ಉತ್ತಮ ಸಂಬಂಧ ಹೊಂದಿರಬೇಕು. ಮಗುವಿಗೆ ಇಬ್ಬರೂ ಬೇಕು ಎಂಬುದೊಂದು ಹಕ್ಕು ವಿಚ್ಛೇದನ ಅಥವಾ ಮಗುವಿನ ಕಸ್ಟಡಿ ಇತ್ಯಾದಿ ವಿಷಯಗಳಲ್ಲಿ ಈ ಅಂಶಕ್ಕೆ ವಿಶೇಷ ಮಹತ್ತ್ವ ನೀಡಲಾಗಿದೆ. ಏಕೆಂದರೆ ಮಕ್ಕಳ ವಿಕಾಸದ ದೃಷ್ಟಿಯಿಂದ ಸಹಭಾಗಿತ್ವದ ಪಾಲನೆಗೆ ಎಲ್ಲಿಲ್ಲದ ಮಹತ್ವವಿದೆ.
ಮಕ್ಕಳ  ಹಕ್ಕುಗಳ ಬಗ್ಗೆ ಸಾಂಪ್ರದಾಯಿಕ ಸಮಾಜಗಳಲ್ಲಿ ಬಹಳ ಹಿಂದಿನಿಂದಲೂ ವಿರೋಧವಿದೆ . ಮಕ್ಕಳ ಪ್ರಪಂಚ ಬೇರೆ; ದೊಡ್ಡವರ ಪ್ರಪಂಚ ಬೇರೆ. ಮಕ್ಕಳು ದೊಡ್ಡವರಂತೆ ವ್ಯವಹರಿಸಬಾರದು. ಜವಾಬ್ದಾರಿ ಪ್ರಜ್ಞೆ ಹಾಗೂ ಬಾಧ್ಯತೆಗಳಿಲ್ಲದ, ಪರಾವಲಂಬಿಗಳಾದ ಅವರಿಗೆ ಹಕ್ಕುಗಳನ್ನು ನೀಡಕೂಡದು ಎಂಬುದೊಂದು ವಾದ. ಬಾಲ್ಯವೆಂಬುದು ಮುಗ್ಧತೆಯ ಪ್ರತೀಕ.  ಜವಾಬ್ದಾರಿರಹಿತವಾದ ಸ್ವತಂತ್ರ ಅವಧಿ. ಆಟಗಳಿಂದ ತುಂಬಿದ, ಸಂಘರ್ಷಗಳಿಲ್ಲದ ಬದುಕು ಎಂಬುದಾಗಿ ವಯಸ್ಕ ಪ್ರಾಬಲ್ಯದ ಸಮಾಜ ಭಾವಿಸುತ್ತದೆ. ಸರಕಾರಗಳೂ ೧೯೮೯ಕ್ಕೆ ಹಿಂದೆ ಈ ಬಗ್ಗೆ ಸಾಕಷ್ಟು ವಿರೋಧ ವ್ಯಕ್ತಪಡಿಸಿವೆ.  ಆದರೆ ೧೯೮೯ ರಲ್ಲಿ ಮಕ್ಕಳ ಹಕ್ಕುಗಳ ವಿಶ್ವಸಮಾವೇಶ ನೆರವೇರಿ ಅಲ್ಲಿ ಹೊರಡಿಸಿದ ಘೋಷಣೆಗೆ ವಿಶ್ವಸಂಸ್ಥೆಯ ೧೯೧ ಸದಸ್ಯ ರಾಷ್ಟ್ರಗಳು ಸಹಿಹಾಕಿದವು. ಆ ಬಳಿಕ ಈ ರಾಷ್ಟ್ರಗಳಲ್ಲಿ ಮಕ್ಕಳ ಹಕ್ಕುಗಳ ಸ್ಥಾಪನೆ-ಸಂರಕ್ಷಣೆ ಸರಕಾರಗಳ ಜವಾಬ್ದಾರಿಯಾಗಿ ಪರಿಣಮಿಸಿತು.
ಮಕ್ಕಳ ಹಕ್ಕುಗಳ ಸ್ಥಾಪನೆಯ ವಿಷಯದಲ್ಲಿ ಶಾಲೆಯ ಪಾತ್ರವೇನು?
* ಶಾಲೆಯಲ್ಲಿ ಶಿಕ್ಷಕರು ಮಕ್ಕಳನ್ನು ಗೌರವದಿಂದ ಕಾಣಬೇಕು. ಅವರನ್ನು ಹಿಂಸಿಸಬಾರದು. ಪೀಡಿಸಕೂಡದು. ಲೈಂಗಿಕ ಶೋಷಣೆ ಮಾಡಕೂಡದು. ಶಿಕ್ಷೆಯ ನೆಪದಲ್ಲಿ ಕೋಣೆಯಲ್ಲಿ ಕೂಡಿಹಾಕುವುದು, ತರಗತಿಯಿಂದ ಹೊರಗೆ ದಬ್ಬುವುದು , ಹುಡುಗರನ್ನು ಹುಡುಗಿಯರ ಕಾಲ ಬಳಲಿ ಕುಳ್ಳಿರಿಸುವುದು – ಇಂಥ ಅಮಾನುಷ ಕೃತ್ಯಗಳನ್ನು  ಮಾಡಬಾರದು.
* ಮಕ್ಕಳ ಅಭಿ‌ವ್ಯಕ್ತಿಗೆ ಮುಕ್ತ ಅವಕಾಶಗಳಿರಬೇಕು. ಶಾಲೆಯ ಎಲ್ಲ ಚಟುವಟಿಕೆಗಳಲ್ಲಿ ಅವರನ್ನು ಪಾಲುದಾರರೆಂಬಂತೆ ಪರಿಗಣಿಸಬೇಕು. ಅವರ ಅಭಿಪ್ರಾಯಗಳನ್ನು ಸ್ವಾಗತಿಸಿ ಗೌರವಿಸಬೇಕು.
* ಯಾವುದೇ ಒಂದು ಜಾತಿ, ಮತ. ಭಾಷೆಯ ಮಕ್ಕಳ ಇಗೆ ವಿಶೇಷ ಪ್ರಾಶಸ್ತ್ಯ ನೀಡದೆ ಎಲ್ಲ ಮಕ್ಕಳನ್ನೂ ಸರ್ವಸಮಭಾವದಿಂದ ಶಿಕ್ಷಕರು ನೋಡಬೇಕು.
* ಕಲಿಕೆಯಲ್ಲಿ ಪರಿಹಾರ ಕ್ರಮಗಳನ್ನು ಕೈಗೊಳ್ಳಬೇಕು. ಭಿನ್ನ ಸಾಮರ್ಥ್ಯದ ಮಕ್ಕಳಿಗೆ ಸರಕಾರಗಳು ಒದಗಿಸುವ ಸವಲತ್ತುಗಳು ಸಿಗುವಂತೆ ನೋಡಿಕೊಳ್ಳಬೇಕು..
* ಮಕ್ಕಳ ಘನತೆ-ಗೌರವಗಳನ್ನು ಶಾಲೆ ಕಾಪಾಡಬೇಕು. ಯಾವುದೇ ವಿದ್ಯಾರ್ಥಿಯನ್ನು ಆತನ ಜಾತಿಯ ಹೆಸರಿನಿಂದ, ಅಡ್ಡಹೆಸರಿನಿಂದ ಕರೆಯಕೂಡದು. ವಿದ್ಯಾರ್ಥಿಗಳನ್ನು ಸಾರ್ವಜನಿಕವಾಗಿ ಅಪಮಾನಿಸಬಾರದು.
* ಮಕ್ಕಳ ಅಹವಾಲು, ದೂರು, ಮನವಿ ಇತ್ಯಾದಿಗಳಿಗೆ ವಿಶೇಷ ಗಮನ ನೀಡಬೇಕು. ಮಕ್ಕಳನ್ನು ಜವಾಬ್ದಾರಿಯುತ ವ್ಯಕ್ತಿಗಳು ಹಾಗೂ ಹಕ್ಕುಗಳುಳ್ಳವರು ಎಂದು ತಿಳಿದು ಗೌರವ ನೀಡಬೇಕು.
* ೨೦೦೦ರ ಶಿಕ್ಷಣದ ಹಕ್ಕು ಮಸೂದೆ ಪ್ರಕಾರ ಮಕ್ಕಳನ್ನು ದೈಹಿಕವಾಗಿ ದಂಡಿಸಕೂಡದು. ಶಾಲೆಗಳಲ್ಲಿ ದೇಹದಂಡನೆಯನ್ನು ಸಂಪೂರ್ಣವಾಗಿ ನಿಷೇಧಿಸಲಾಗಿದೆ.
* ಮಕ್ಕಳ ಹಕ್ಕುಗಳ ಬಗ್ಗೆ ಮಕ್ಕಳಲ್ಲಿ ಜಾಗೃತಿ ಮೂಡಿಸುವ ಕಾರ್ಯ ಮಾಡಬೇಕು. ಕೊನೆಯದಾಗಿ, ಶಾಲಾ ವಾತಾವರಣ ಭಯಮುಕ್ತವಾಗಿರಬೇಕು. ಮಕ್ಕಳ ಧೈರ್ಯ ಹಾಗೂ ಆತ್ಮವಿಶ್ವಾಸ ಹೆಚ್ಚಿಸಡುವ, ಎಲ್ಲ ಮಕ್ಕಳಿಗೆ ಗೌರವ ನೀಡುವ ವಾತಾವರಣವನ್ನು ಪ್ರತಿ ಶಾಲೆಯಲ್ಲೂ  ರೂಢಿಸಬೇಕು.
`How Children Learn’, `How Children Fail’ ಮೊದಲಾದ ಕೃತಿಗಳ ಮೂಲಕ ಜನಪ್ರಿಯನಾದ ಚಿಂತಕ ಜಾನ್‌ ಹೋಲ್ಟ್‌ ‘ಎಸ್ಕೇಪ್‌ ಫ್ರಂ ಚೈಲ್ಡ್‌ಹುಡ್‌’ ಕೃತಿಯಲ್ಲಿ ಮಕ್ಕಳು ಹಾಗೂ ತರುಣರು ಅನುಭವಿಸಬೇಕಾದ ಕೆಲವೊಂದು ಹಕ್ಕುಗಳನ್ನು ಪಟ್ಟಿಮಾಡಿದ್ದಾರೆ. ನಮ್ಮ ಸಾಂಸ್ಕೃತಿಕ ಸಂದರ್ಭದಲ್ಲಿ ಇವುಗಳಲ್ಲಿ ಕೆಲವು ಅಗ್ರಾಹ್ಯವೆನಿಸಬಹುದಾದರೂ ಯೋಚಿಸಿ ನೋಡಲು ಅಡ್ಡಿಯಿಲ್ಲ.
೧. ಕಾನೂನಿನ ದೃಷ್ಟಿಯಲ್ಲಿ ವಯಸ್ಕರನ್ನು ನಡೆಸಿಕೊಂಡಷ್ಟೇ ಗೌರವದಿಂದ ಮಕ್ಕಳನ್ನು ನೋಡಿಕೊಳ್ಳುವ ಹಕ್ಕು.
೨. ಮತದಾನದ ಹಕ್ಕು ಹಾಗೂ ರಾಜಕೀಯ ಪ್ರಕ್ರಿಯೆಯಲ್ಲಿ ಪೂರಕವಾಗಿ ಪಾಲ್ಗೊಳ್ಳುವ ಹಕ್ಕು.
೩ . ತನ್ನ ಬದುಕು-ಕ್ರಿಯೆಗಳಿಗೆ ತಾನೇ ಜವಾಬ್ದಾರನಾಗುವ ಹಕ್ಕು.
೪. ದುಡಿದು ಸಂಪಾದಿಸುವ ಹಕ್ಕು.
೫. ಖಾಸಗಿತನದ ಹಕ್ಕು
೬. ಆರ್ಥಿಕ ಸ್ವಾತಂತ್ಯ್ರ ಹಾಗೂ ಜವಾಬ್ದಾರಿತ್ವದ ಹಕ್ಕು. ಸ್ವಂತ ಆಸ್ತಿ ಹೊಂದುವ, ಮಾರಾಟಮಾಡುವ, ಸಾಲ ಪಡೆಯುವ-ಕೊಡುವ ಹಕ್ಕು.
೭. ತನ್ನ ಶಿಕ್ಷಣವನ್ನು ತಾನೇ ಯೋಚಿಸಿ ನಿರ್ವಹಿಸುವ ಹಕ್ಕು.
೮. ಸ್ವಂತ ನೆಲೆಯಲ್ಲಿ ಪ್ರಯಾಣಮಾಡುವ, ಮನೆಯಿಂದ ದೂರ ಹೋಗಿ ತಂಗುವ ಹಕ್ಕು
೯.  ಕಾನೂನು ಪ್ರಕಾರ ವಯಸ್ಕರು ಏನು ಮಾಡುತ್ತಾರೋ ಅದನ್ನೆಲ್ಲ ಮಾಡುವ ಹಕ್ಕು.
೧೦. ತನ್ನ ತಂದೆತಾಯಿಗಳನ್ನು ಹೊರತುಪಡಿಸಿ ಇತರರನ್ನು ತನ್ನ ಪಾಲಕರನ್ನಾಗಿ ಆಯ್ದುಕೊಳ್ಳುವ ಹಾಗೂ ಕಾನೂನುಬದ್ಧವಾಗಿ ಅವಲಂಬಿಸುವ ಹಕ್ಕು.
ಹೋಲ್ಟ್‌ ಪ್ರತಿಪಾದಿಸುವ ಈ ಬಗೆಯ ಹಕ್ಕುಗಳು ವಿಘಟನೆಗೊಂಡ ಕುಟುಂಬ ವ್ಯವಸ್ಥೆಯ ಪಾಶ್ಚಾತ್ಯ ಜಗತ್ತಿಗೆ ಒಪ್ಪಿತವಾಗಬಹುದು. ಆದರೆ ನಮ್ಮ ದೇಶದ ಸಂದರ್ಭದಲ್ಲಿ ಅನುಷ್ಠಾನಕ್ಕೆ ಬರುವುದು ಸುಲಭವಲ್ಲ. ಏಕೆಂದರೆ ಈ ಬಗೆಯ ಹಕ್ಕುಗಳು ಕಾನೂನು, ಸಂಪ್ರದಾಯ ಹಾಗೂ ಮನೋಭಾವಗಳಿಗೆ ಸಂಬಂಧಪಟ್ಟ ಸಂಗತಿಗಳು. ನಮ್ಮ ದೇಶದಲ್ಲಿ ವ್ಯಾಪಕ ಬಡತನವಿದ್ದರೂ ಮಕ್ಕಳು ದುಡಿಯಬಾರದು ಅಥವಾ ಅವರನ್ನು ದುಡಿಸಬಾರದು ಎಂಬ ನೆಲೆಯಲ್ಲಿ ಬಾಲಕಾರ್ಮಿಕ ನಿಷೇದ ಕಾಯ್ದೆ ಜಾರಿಗೆ ತಂದಿದ್ದೇವೆ. ಬದಲಾವಣೆ ಆಗಬೇಕೆಂದರೆ ಒಂದು ಬಗೆಯ ಗಟ್ಟಿಯಾದ ರಾಜಕೀಯ ನಿರ್ಧಾರವೇ ಬೇಕಾದೀತು ಅಥವಾ ನ್ಯಾಯಾಲಯದ ತೀರ್ಪು ಹೊರಬೀಳಬೇಕಾದೀತು. ವಯಸ್ಕರ ಕೆಲವೊಂದು ಹಕ್ಕುಗಳು ನಿರಾಕರಿಸಲ್ಪಡುತ್ತಿರುವಾಗ ಮಕ್ಕಳಿಗೆ ಹಕ್ಕುಗಳನ್ನು ಒದಗಿಸುವ ಉತ್ಸಾಹ ಬಂದೀತು ಹೇಗೆ?
ಬದಲಾವಣೆಗಳು ಆಕಾಶದಿಂದ ಉದುರುವುದಿಲ್ಲ.  ಶೂನ್ಯದಲ್ಲಿ ರೂಪುಗೊಳ್ಳುವುದಿಲ್ಲ. ದಿಢೀರನೆ ಕಾಣಿಸಿಕೊಳ್ಳುವುದಿಲ್ಲ. ಅದೊಂದು ಪ್ರಕ್ರಿಯೆ . ಸಣ್ಣ ಸಣ್ಣ ಹೆಜ್ಜೆ-ಉಪಕ್ರಮಗಳ ಮೂಲಕ ಗುರಿಯತ್ತ ಸಾಗಬೇಕಾದ ಕ್ರಿಯೆ. ಬಾಲ್ಯವಿವಾಹ , ಸತಿಪದ್ಧತಿ ಮುಂತಾದ ಅನಾಗರಿಕ ಕ್ರಮಗಳನ್ನು ಹಂತಹಂತವಾಗಿ ಹೋರಾಟ          ದ ಮೂಲಲಕ ಹೋಗಲಾಡಿಸದಂತೆ ಮಕ್ಕಳ ಹಕ್ಕುಗಳ ಅನುಷ್ಠಾನ ಕೂಡ ಅಭಿಯಾನ ಹಾಗೂ ಸಂಘಟಿತ ಹೋರಾಟಗಳ ಮೂಲಕವೇ ಆಗಬೇಕು.
ಕಂದಾಚಾರಗಳನ್ನು ಬದಲಾಯಿಸುವುದು ಹಳೆ ಅಂಗಿ ಕಳಚಿ ಹೊಸ ಅಂಗಿ ಹಾಕಿಕೊಂಡಷ್ಟು ಸುಲಭವಲ್ಲ. ಜನ ಸಾಮಾನ್ಯವಾಗಿ ಎರಡು ಬಗೆಯಲ್ಲಿ ಬದಲಾವಣೆಗಳಿಗೆ ಪ್ರತಿಕ್ರಿಯೆ ಸೂಚಿಸುತ್ತಾರೆ: ೧) ಇದೆಲ್ಲ ಹುಚ್ಚು ಯೋಚನೆಗಳು. ‘ಆಪುದಲ್ಲ ಹೋಪುದಲ್ಲ’. ೨) ಇದು ನನಗೆ ಮೊದಲೇ ಗೊತ್ತಿತ್ತು. ಇದರಲ್ಲಿ ಹೊಸತೇನೂ ಇಲ್ಲ. ಹೊಸ ಬಾಟ್ಲಿಯಲ್ಲಿ ಹಳೆಯ ಮದ್ಯ. ನಮ್ಮ ಮನಃಸ್ಥಿತಿಗೆ, ಮಾನಸಿಕ ಸಂರಚನೆಗೆ ಒಗ್ಗದಿರುವುದನ್ನು ನಾವು ವಿಚಿತ್ರ, ಅಪಾಯಕಾರಿ , ಅಸಾಧ್ಯ ಎಂದು ತಿರಸ್ಕರಿಸುತ್ತೇವೆ.  ಬದಲಾವಣೆಗಳು ಹೀಗೆಯೇ ಆಗುತ್ತವೆ ಎಂದು ಹೇಳಲಾಗದು. ಆದರೆ ನಾವೊಂದು ಸಂತಸದ ಸಮಾಜ ನಿರ್ಮಾಣ ಮಾಡುವುದೇ ಆದ ಪಕ್ಷದಲ್ಲಿ, ಜನ ಜವಾಬ್ದಾರಿ ಹಾಗೂ ಆನಂದದಿಂದ ಬದುಕುವುದೇ ಆದ ಪಕ್ಷದಲ್ಲಿ ನಾವು ನಮ್ಮ ಆಲೋಚನೆಗಳನ್ನು, ಕ್ರಿಯೆಗಳನ್ನು ‘ಭಿನ್ನವಾದ’ ರೀತಿಯಲ್ಲಿ ಮಾಡಬೇಕಾಗುತ್ತದೆ. ಏನು ಸಾಧ್ಯ ಎಂಬುದರ ಬಗ್ಗೆ ಹೆಚ್ಚು ಚಿಂತಿಸದೆ ಮಾಡಬಹುದಾದುದನ್ನು ಕೂಡಲೆ ಮಾಡಿ ಮುಗಿಸಬೇಕು.
 
ಬಾನಾಡಿಗೆ ಬಂಧನವೆ?: ಮಕ್ಕಳಲ್ಲಿ ಕಂಡುಬರುವ ಮಾನಸಿಕ ಸಮಸ್ಯೆಗಳು
ಮಕ್ಕಳು ಬೆಳೆಯುತ್ತ ಹೋದಂತೆ ಸಮಸ್ಯೆಗಳನ್ನು ಎದುರಿಸಬೇಕಾಗುತ್ತದೆ. ಆದರೆ ಕೆಲವೊಂದಲು ಸಂದರ್ಭಗಳಲ್ಲಿ ಮಕ್ಕಳು ಈ ಸಮಸ್ಯೆಗಳನ್ನು ಪರಿಹರಿಸಿಕೊಳ್ಳಲಾಗದೆ ಒದ್ದಾಡುತ್ತಾರೆ. ಆಗ ಇದು ಹೆತ್ತವರಿಗೂ ಶಿಕ್ಷಕರಿಗೂ ಎದುರಿಸಬೇಕಾದ ಸಮಸ್ಯೆಯಾಗಿ ಪರಿಣಮಿಸುತ್ತದೆ. ಸಮಸ್ಯೆಗಳನ್ನು ನೋಡಿಕೊಂಡು ಸುಮ್ಮನಿರಲು ಬರುವುದಿಲ್ಲ. ಪರಿಹಾರದ ಮಾರ್ಗ ಕಂಡುಕೊಳ್ಳಲೇಬೇಕು.
ಯಾಕೆ ಸಮಸ್ಯೆಗಳು ಉದ್ಭವಿಸುತ್ತವೆ? ಇದಕ್ಕೆ ಕೆಲವೊಂದು ಅನುವಂಶೀಯ ಕಾರಣಗಳಿರಬಹುದು. ಉದಾಹರಣೆಗೆ, ಬುದ್ಧಿಶಕ್ತಿ ಅಲ್ಪವಾಗಿರುವುದು,ಇಂದ್ರಿಯಗಳಲ್ಲಿ ಊನ, ಮೆದುಳಿಗೆ ಅಲ್ಪಸ್ವಲ್ಪ ಹಾನಿ ಆಗಿರುವುದು. ಮತ್ತೆ ಕೆಲವೊಮ್ಮೆ ಸಾಕಷ್ಟು ಕಾಲ ಕಾಯಿಲೆಗೆ ತುತ್ತಾಗಿರುವುದರಿಂದಲೂ ಕೆಲವು ಅಂಗಾಂಗಗಳ ಮೇಲೆ ದುಷ್ಪರಿಣಾಮ ಆಗಿರಬಹುದು. ಮೇಲ್ನೋಟಕ್ಕೆ ಎದ್ದುಕಾಣುವ ನ್ಯೂನತೆ ಇಲ್ಲದಿರಬಹುದು. ಆದರೆ ತೊಂದರೆಗೆ ಒಳಗಾಗುವ ಸಾಧ್ಯತೆಯನ್ನು ಮಗು ಪಡೆದು ಬಂದಿರಬಹುದು. ಉದಾಹರಣೆಗೆ, ಮಗುವಿನ ನರಮಂಡಲ ಅದೇ ಪ್ರಾಯದ ಇತರ ಮಕ್ಕಳಲ್ಲಿ ಬೆಳವಣಿಗೆ ಆದಷ್ಟು ಈ ಮಗುವಿನಲ್ಲಿ ಆಗಿಲ್ಲದೇ ಇರಬಹುದು. ಮಗು ನಡೆಯುವಾಗ, ಬರೆಯುವಾಗ ಸರಿಯಾದ ಸಮನ್ವಯ ಸಾಧಿಸುವಲ್ಲಿ ಸೋಲುತ್ತದೆ. ಕೆಲವು ಸಲ ತನ್ನ ತರಗತಿಯ ಇತರರ ಜೊತೆ ಹೊಂದಿಕೊಳ್ಳಲು ಸಾಧ್ಯವಾಗದು. ಸ್ಪರ್ಧಿಸಲು ಮಗು ಹಿಂಜರಿಯುತ್ತದೆ. ಭಯ, ಆತಂಕಕ್ಕೆ ಒಳಗಾಗುತ್ತದೆ. ಹದಿಹರೆಯದ ಸಂದರ್ಭದಲ್ಲಿ ನಿರ್ದಿಷ್ಟವಾದ ಸಮಸ್ಯೆಗಳು ಗೋಚರಿಸಬಹುದು.
ಕುಟುಂಬ, ನೆರೆಹೊರೆ ಹಾಗೂ ಶಾಲೆ ಹೀಗೆ ಪರಿಸರದ ಕಾರಣದಿಂದಾಗಿ ಮಕ್ಕಳು ಕೆಲವು ಸಮಸ್ಯೆಗಳನ್ನು ಎದುರಿಸಬೇಕಾಗುತ್ತದೆ. ಕುಟುಂಬದಲ್ಲಿ ತಂದೆತಾಯಿಗಳು ಜಗಳಗಂಟರಾಗಿರಬಹುದು. ತುಂಬ ಬಿಗಿ ಸ್ವಭಾವದವರಾಗಿದ್ದಿರಬಹುದು. ಸ್ವತಃ ತಂದೆ ತಾಯಿಗಳೇ ಬಹಳ ಆತಂಕಕ್ಕೆ ಒಳಗಾದವರಾಗಿದ್ದು ತುಂಬ ಮಹತ್ವಾಕಾಂಕ್ಷೆ ಹೊಂದಿರಬಹುದು. ತಮ್ಮ ಮಗು ಭಾರಿ ಸಾಧನೆ ಮಾಡಬೇಕೆಂದು ಮಗುವಿನ ಮೇಲೆ ವಿಪರೀತ ಭರವಸೆ ಇಟ್ಟಿರಬಹುದು. ಇದಕ್ಕೆ ವ್ಯತಿರಿಕ್ತವಾಗಿ ತಂದೆತಾಯಿಗಳಿಗೆ ಮಗುವಿನ ಮೇಲೆ ಯಾವುದೇ ಕಳಕಳಿ, ಕಾಳಜಿ ಇಲ್ಲದೆ ಇರುವುದು. ಮಕ್ಕಳನ್ನು ವಿಪರೀತವಾಗಿ ಹಿಂಸಿಸುವ ಶಿಕ್ಷಿಸುವ ತಂದೆತಾಯಿಗಳು, ಒಡಹುಟ್ಟಿದವರ ನಡುವೆ ಹೊಟ್ಟೆಕಿಚ್ಚು, ಜಗಳ ಅಥವಾ ಮನೆಯಲ್ಲಿ ಕಡುಬಡತನ-ಇದರಿಂದಾಗಿ ಮಕ್ಕಳು ಮಾನಸಿಕ ಸಮಸ್ಯೆಗಳಿಗೆ ತುತ್ತಾಗಬಹುದು.
ಮಗುವಿನ ನೆರೆಹೊರೆ ಮಗುವಿನ ಬೆಳವಣಿಗೆ ಹಾಗೂ ವಿಕಾಸಕ್ಕೆ ಸೂಕತವಾಗಿಲ್ಲದಿರುವುದು. ಆರ್ಥಿಕವಾಗಿ, ಸಾಮಾಜಿಕವಾಗಿ, ಸಾಂಸ್ಕೃತಿಕವಾಗಿ ಮಗುವಿನ ಮನೆಯ ವಾತಾವರಣಕ್ಕೂ ನೆರೆಹೊರೆಗೂ ಹೊಂದಾಣಿಕೆ ಆಗದಿರುವುದು. ಇದರಿಂದಾಗಿ ಮಗುವಿಗೆ ಸೂಕ್ತ ಸ್ನೇಹಿತರು, ಒಡನಾಡಿಗಳು ಸಿಗದೇ ಇರುವುದು ಕೂಡ ಸಮಸ್ಯೆಗೆ ಕಾರಣವಾಗಬಹುದು.
ಮನೆಯಲ್ಲಿನ ಹಿರಿಯರ ನಡವಳಿಕೆಯ ಹಾಗೆ ಶಾಲೆಯಲ್ಲಿ ಶಿಕ್ಷಕರ ವರ್ತನೆಯೂ ಮಗುವಿನ ಮನಸ್ಸಿನ ಮೇಲೆ ವಿಪರೀತ ಪರಿಣಾಮ ಬೀರಬಹುದು. ಶಿಕ್ಷಕರು ಮಕ್ಕಳನ್ನು ವಿಪರೀತ ಶಿಕ್ಷಿಸಬಹುದು. ಸದಾ ಟೀಕಿಸಬಹುದು. ದೂಷಿಸಬಹುದು. ಹೋಲಿಕೆಮಾಡಿ ನಿಂದಿಸಬಹುದು. ಮಕ್ಕಳ ಯೋಗ್ಯತೆ ಮೀರಿ ಅವರಿಂದ ಅಧಿಕ ಸಾಧನೆಯನ್ನು ನಿರೀಕ್ಷಿಸಬಹುದು ಅಥವಾ ಯಾವುದೋ ಒಬ್ಬ ವಿದ್ಯಾರ್ಥಿಯನ್ನೇ ಗುರಿಯಾಗಿಟ್ಟುಕೊಂಡು ದ್ವೇಷ ಸಾಧಿಸಬಹುದು ಅಥವಾ ಅತಿಯಾದ ಒತ್ತಡ ಹೇರಬಹುದು.
ಇತರ ಮಕ್ಕಳ ಜೊತೆಗಿನ ವ್ಯವಹಾರದಲ್ಲಿ ಮಗು ತೊಂದರೆಗೆ ಈಡಾಗಬಹುದು. ಒಬ್ಬರನ್ನೊಬ್ಬರು ಛೇಡಿಸುವುದು, ಗಾಳಿಗೆ ಹಿಡಿಯುವುದು, ಲೇವಡಿ ಮಾಡುವುದು, ಗೋಳು ಹೊಯ್ದುಕೊಳ್ಳುವುದು ಹಾಗೂ ಹೊಡೆದಾಡುವುದು ಶಾಲೆಗಳಲ್ಲಿ ಮಾಮೂಲಿ. ವಿಕಲಾಂಗ ವಿದ್ಯಾರ್ಥಿ, ಕಲಿಕೆಯಲ್ಲಿ ಹಿಂದುಳಿದ ವಿದ್ಯಾರ್ಥಿ, ಉಗ್ಗು ದೋಷವುಳ್ಳ ಹುಡುಗ ಅಥವಾ ಹುಡುಗಿ, ತುಂಬ ದಪ್ಪ ಅಥವಾ ತೆಳ್ಳಗಿರುವ ವಿದ್ಯಾರ್ಥಿ ಇಂಥವರನ್ನು ಸಹಪಾಠಿಗಳು ಗೇಲಿಮಾಡುತ್ತಾರೆ. ದುರ್ಬಲ ಶರೀರದ ಮಕ್ಕಳ ಮೇಲೆ ಸದೃಢಶರೀರದ ಹುಡುಗರು ಏರಿಹೋಗುತ್ತಾರೆ. ಕೆಲವು ಹುಡುಗರು ಹುಡುಗಿಯರನ್ನು ಚುಡಾಯಿಸುತ್ತಾರೆ. ಪೀಡಿಸುತ್ತಾರೆ, ಹಾದಿಗೆ ಅಡ್ಡನಿಂತು ‘ಪ್ರೀತ್ಸೇ’ ಎಂದು ಹಠಹಿಡಿಯುತ್ತಾರೆ. ಇವೆಲ್ಲ ಕೆಲವೊಮ್ಮೆ ಮಾನಸಿಕ ಸಮಸ್ಯೆಗಳನ್ನು ಸೃಷ್ಟಿಸುತ್ತವೆ.
ಸಮಸ್ಯಾತ್ಮಕ ನಡವಳಿಕೆಗೆ ಕೆಲವು ಕಾರಣಗಳು ಸೇರಿಕೊಳ್ಳುತ್ತವೆ. ಆರೋಗ್ಯವಂತ ಮಗು ಕಠಿಣ ಪರಿಸ್ಥಿತಿಗೆ ವಿಪರೀತವಾಗಿ ಪ್ರತಿಕ್ರಿಯೆ ನೀಡುವುದಿಲ್ಲ. ಆದರೆ ಬೇರೆ ಬೇರೆ ಮಕ್ಕಳಲ್ಲಿ ಬೇರೆ ಬೇರೆ ಕಾರಣಗಳಿಂದಾಗಿ ಯಾವುದೋ ಒಂದು ಬಗೆಯ ಚಿಹ್ನೆ ಅಥವಾ ಲಕ್ಷಣ ಕಾಣಿಸಿಕೊಳ್ಳುತ್ತದೆ. ಆದದರಿಂದ ಹದಗೆಟ್ಟ ವರ್ತನೆಗಳ ಮೂಲಬೇರು ಎಲ್ಲಿದೆ ಎಂಬುದನ್ನು ಹೆತ್ತವರು ಹಾಗೂ ಶಿಕ್ಷಕರು ಹುಡುಕಿ ತೆಗೆಯಬೇಕು. ಆಮೇಲೆ ಏನು ಮಾಡಬೇಕು? ಎಂಬುದನ್ನು ಚೆನ್ನಾಗಿ ಯೋಚಿಸಬೇಕು. ಮನೆಯಲ್ಲಿ ಅಥವಾ ಶಾಲೆಯಲ್ಲಿ ಸಮಸ್ಯೆಗೆ ಸೂಕ್ತ ಪರಿಹಾರ ಸಿಕ್ಕಿದರೆ ಸಂತೋಷ; ಇಲ್ಲವಾದರೆ ಮನೋವೈದ್ಯರನ್ನು ಅಥವಾ ಮನೋತಜ್ಞರನ್ನು ಭೇಟಿಯಾಗುವುದು ಸೂಕ್ತ.
ವರ್ತನೆಯ ದೋಷಗಳನ್ನು ಸಾಮಾನ್ಯವಾಗಿ ಭಾವನಾತ್ಮಕ ದೋಷಗಳು (ಆಂತರಿಕ) ಹಾಗೂ ನಡವಳಿಕೆಯ (ಬಾಹ್ಯ) ದೋಷಗಳು ಎಂದು ಎರಡು ಬಗೆಯಾಗಿ ವಿಂಗಡಿಸುತ್ತಾರೆ. ಮಕ್ಕಳಲ್ಲಿ ಇವೆರಡರಲ್ಲಿ ಒಂದು ಕಂಡುಬರಬಹುದು ಅಥವಾ ಎರಡರ ಸಮ್ಮಿಶ್ರಣವೂ ಇರಬಹುದು.
ಭಾವನಾತ್ಮಕ ದೋಷಗಳು
ಮಗುವಿನಲ್ಲಿ ಆತಂಕ, ವಿಪರೀತ ಭಯ, ಸೂಕ್ಷ್ಮ ಸಂವೇದನೆ, ನಾಚಿಕೆ, ಪುಕ್ಕಲುತನ, ಸಾಮಾಜಿಕ ಹಿಂದೆಗೆತ, ಚಿತ್ತಚಾಂಚಲ್ಯ, ಖಿನ್ನತೆ, ಹಗಲುಕನಸು ಕಾಣುವಿಕೆ, ಬೆರಳು ಚೀಪುವುದು, ಉಗುರು ಕಚ್ಚುವುದು, ಶಾಲೆಗೆ ಹೋಗದಿರಲು ಹಠಹಿಡಿಯುವುದು, ತಲೆನೋವು, ಹೊಟ್ಟೆನೋವು ಇತ್ಯಾದಿಯಾಗಿ ಕಾಣಿಸಿಕೊಳ್ಳುತ್ತದೆ.
ನಡವಳಿಕೆಯ ದೋಷಗಳು
ಸುಳ್ಳು ಹೇಳುವುದು, ಕಳ್ಳತನ ಮಾಡುವುದು, ಮೋಸಮಾಡುವುದು, ಹಠಹಿಡಿಯುವುದು, ಕಿರುಚುವುದು, ಹೊಡೆಯುವುದು, ಮುರಿದು ಬಿಸಾಡುವುದು, ಸಿಟ್ಟಿನಿಂದ ನೆಲದ ಮೇಲೆ ಹೊರಳಾಡುವುದು-ಇತ್ಯಾದಿ. ಆವೇಶಕ್ಕೆ ಒಳಗಾಗಿ ಇತರರಿಗೆ ಅಥವಾ ತನಗೆ ಗಾಸಿ ಮಾಡುವುದು. ಶಾಲೆಗೆ ಹೋಗುತ್ತೇನೆಂದು ಹೇಳಿ ಶಾಲೆಗೆ ಹೋಗದೆ ಚಕ್ಕರ್ ಹಾಕಿ ತಂದೆತಾಯಿಗಳಿಗೆ ಕಾಣದಂತೆ ಬೇರೆಲ್ಲೋ ಆಟವಾಡುವುದು, ಸಿನೆಮಾಕ್ಕೆ ಹೋಗುವುದು, ಬೆಳಗ್ಗಿನಿಂದ ಸಂಜೆ ತನಕ ಕಾಡಿನಲ್ಲಿ ಕೂತಿರುವುದು. ತನ್ನದೇ ವಯಸ್ಸಿನವರ ಗುಂಪು ಕಟ್ಟಿಕೊಂಡು ಮಾದಕವಸ್ತು ಸೇವನೆ ಮಾಡುವುದು, ದಾಂಧಲೆ ಎಬ್ಬಿಸುವುದು, ಹೊಡೆದಾಡುವುದು, ಮನೆಯಲ್ಲಿ ತಂದೆತಾಯಿಯರನ್ನು ಪೀಡಿಸುವುದು, ಕಳ್ಳತನ ಮಾಡುವುದು.
ಹದಿಹರೆಯದ ಮಕ್ಕಳಲ್ಲಿ ಕಂಡುಬರುವ ಕೆಲವು ಸಮಸ್ಯೆಗಳು
೧. ಅಭದ್ರತೆಯ ಭಾವನೆಗಳು ಕಾಡುತ್ತವೆ. ಸಣ್ಣ ಕಾರಣಕ್ಕೂ ವಿಪರೀತ ಅಳುತ್ತಾರೆ. ಚಿತ್ತಚಾಂಚಲ್ಯಕ್ಕೆ ಒಳಗಾಗುತ್ತಾರೆ. ಆತ್ಮಹತ್ಯೆಗೆ ಮನಮಾಡಬಹುದು.
೨. ಅನ್ಯಾಯದ ವಿರುದ್ಧ ಸೆಟೆದುನಿಲ್ಲುವ ಆವೇಶಕ್ಕೆ ಒಳಗಾಗುವ ಪ್ರವೃತ್ತಿ ಕಂಡುಬರುತ್ತದೆ.
೩. ನಿದ್ರೆಯಲ್ಲಿ ಮಾತನಾಡುವುದು, ನಿದ್ರಾನಡಿಗೆ, ಉಗುರು ಕಚ್ಚುವುದು ಇತ್ಯಾದಿ ಲಕ್ಷಣಗಳು ಕಂಡುಬರಬಹುದು. ಆತಂಕದಿಂದಾಗಿ ಈ ಲಕ್ಷಣಗಳು ಕಂಡುಬಂದರೂ ಮುಂದೆ ಬೆಳೆದು ದೊಡ್ಡವರಾಗುವಾಗ ಸರಿಹೋಗಬಹುದು.
೪. ಹದಿಹರೆಯದಲ್ಲಿ ಮದ್ಯಪಾನ, ಧೂಮಪಾನ, ಮಾಂಸಸೇವನೆ, ಮಾದಕದ್ರವ್ಯ ಸೇವನೆ ಹಾಗೂ ಲೈಂಗಿಕತೆ ಒಂದು ಪ್ರಬಲ ಆಕರ್ಷಣೆ. ‘ಏನಾಗುತ್ತದೆ ನೋಡೋಣ’ ಎನ್ನುವ ಪ್ರಯೋಗಪ್ರಿಯತೆ ಎದ್ದುಕಾಣುತ್ತದೆ. ಆದರೆ ಇದೆಲ್ಲ ಒಂದು ವ್ಯಸನವಾಗಿ ಪರಿಣಮಿಸಿದರೆ ವೈಯಕ್ತಿಕ, ಕೌಟುಂಬಿಕ ಹಾಗೂ ಸಾಮಾಜಿಕ ಅಪಾಯಕ್ಕೆ ಕಾರಣವಾಗುತ್ತದೆ. ಮನೋವೈದ್ಯರ ನೆರವು ಮಾರ್ಗದರ್ಶನ ಬೇಕಾಗಬಹುದು.
೫. ಸಲಿಂಗಕಾಮ, ಮುಷ್ಟಿಮೈಥುನದಲ್ಲಿ ತೊಡಗಬಹುದು. ಅನ್ಯಲಿಂಗೀಯರ ಬಗ್ಗೆ ಅತಿಯಾದ ಆಸಕ್ತಿಮೂಡಿ ಪ್ರೀತಿಪ್ರೇಮದಲ್ಲಿ ತೊಡಗಿ ವ್ಯಾಸಂಗವನ್ನೇ ಮರೆಯಬಹುದು. ಜವಾಬ್ದಾರಿಗಳ ಪರಿವೆಯಿಲ್ಲದೆ, ಸಂಪಾದನೆಯ ಕೌಶಲ ಗಳಿಸದೆ ಆವೇಶದಲ್ಲಿ ಮದುವೆಯಾಗಿ ಪರಿತಪಿಸಬಹುದು.
ಅತೃಪ್ತಿಕರ ಶೈಕ್ಷಣಿಕ ಸಾಧನೆ
ಶಿಕ್ಷಕರಿಗೆ ಹಾಗೂ ಪಾಲಕರಿಗೆ ಇದೊಂದು ಗಂಭೀರ ಸಮಸ್ಯೆ. ಸಮಸ್ಯೆ ಏನು? ಯಾವಾಗ ಪ್ರಾರಂಭವಾಯಿತು? ಎಂಬುದನ್ನು ಮೊದಲು ಪತ್ತೆಮಾಡಬೇಕು. ಈ ಕೆಳಗೆ ನಮೂದಿಸಿದ ಕಾರಣಗಳಿಂದಾಗಿ ಶೈಕ್ಷಣಿಕ ಸಾಧನೆ ಕುಸಿಯಬಹುದು.
(ಅ) ಬುದ್ಧಿಶಕ್ತಿಯ ಕೊರತೆ (ಬುದ್ಧಿಸೂಚ್ಯಂಕ ಇರಬೇಕಾದುದಕ್ಕಿಂತ ಕಡಿಮೆ ಇರಬಹುದು).
(ಆ) ಇಂದ್ರಿಯಸಂಬಂಧಿ ಅಥವಾ ಚಾಲಕಸಂಬಂಧಿ ವಿಕಲತೆ – ಅಂದರೆ ದೃಷ್ಟಿದೋಷ, ಶ್ರವಣದೋಷ, ಕೈಕಾಲುಗಳ ಚಲನೆಯಲ್ಲಿ ಸಮನ್ವಯ ಇಲ್ಲದಿರುವುದು ಇತ್ಯಾದಿ.
(ಇ) ಬಿಗಿಯಾದ ಶಿಕ್ಷಣ ವ್ಯವಸ್ಥೆ, ಅದಕ್ಷ ಬೋಧನೆ, ಶಿಕ್ಷಣ ಮಾಧ್ಯಮದ ಸಮಸ್ಯೆ, ಮನೆಯಲ್ಲಿ ಕಲಿಕೆಗೆ ತಕ್ಕ ಆವರಣ ಇಲ್ಲದಿರುವುದು.
(ಈ) ಓದು ಬರೆಹ, ಲೆಕ್ಕ ಇತ್ಯಾದಿಗಳಲ್ಲಿ ನಿರ್ದಿಷ್ಟ ಸಮಸ್ಯೆಗಳು.
ಕೆಲವೊಮ್ಮೆ ಮಕ್ಕಳ ಶೈಕ್ಷಣಿಕ ಸಾಧನೆಯಲ್ಲಿ ಕುಸಿತ ತೀರ ಇತ್ತೀಚಿನ ವಿದ್ಯಮಾನವಾಗಿದ್ದಿರಬಹುದು. ಮನೆಯ ವಾತಾವರಣದಿಂದಾಗಿ ಮಗು ಭಾವನಾತ್ಮಕವಾಗಿ ನೊಂದಿರಬಹುದು; ಆರ್ಥಿಕ-ಸಾಮಾಜಿಕ ಕಾರಣಗಳು, ಶಾಲೆಯ-ಮಾಧ್ಯಮದ ಬದಲಾವಣೆ, ಶಿಕ್ಷಕರ ಅತಿಯಾದ ನಿರೀಕ್ಷೆ, ಪಠ್ಯಕ್ರಮ ಹೆಚ್ಚು ಬಿಗಿಯಾಗಿರುವುದು, ಶಿಕ್ಷಕರ ಬೋಧನೆ ಅಸಮಪರ್ಕಕವಾಗಿರುವುದು ಇತ್ಯಾದಿ ಕಾರಣಗಳಿಂದಾಗಿ ಒಮ್ಮೆಲೆ ಸಾಧನೆಯಲ್ಲಿ ಕುಸಿತ ಕಂಡುಬರಬಹುದು. ಪರಿಸರದಲ್ಲಿ ಸೂಕ್ತ ಮಾರ್ಪಾಡು ಮಾಡಿದರೆ ಪರಿಸ್ಥಿತಿ ಸುಧಾರಿಸುತ್ತದೆ.
ಏನು ಮಾಡಬಹುದು?
೧. ಶಿಕ್ಷಕರು ಹಾಗೂ ಹೆತ್ತವರು ತಮ್ಮ ನಿರೀಕ್ಷೆಗಳನ್ನು ಮಕ್ಕಳ ಮೇಲೆ ಹೇರಲು ಹೋಗದೆ ಅವರಿಗೆ ಆಯ್ಕೆಯ ಅವಕಾಶಗಳನ್ನು ಒದಗಿಸಬೇಕು.
೨. ಮಕ್ಕಳ ಸದ್ವರ್ತನೆಯನ್ನು ಮೆಚ್ಚಿ ಪ್ರೋತ್ಸಾಹಿಸಬೇಕು. ತಪ್ಪು ಮಾಡಿದಾಗ ತಿದ್ದಿ ಬುದ್ಧಿ ಹೇಳಬೇಕು. ಆದರೆ ಸಾರ್ವಜನಿಕವಾಗಿ ಟೀಕಿಸುವುದು, ಶಿಕ್ಷಿಸುವುದು ಖಂಡಿತ ಕೂಡದು. ಖಾಸಗಿಯಾಗಿ ಶಿಕ್ಷೆಕೊಡಿ; ತಪ್ಪಿಗೆ ಶಿಕ್ಷೆ ಹೊರತು ವ್ಯಕ್ತಿಗಲ್ಲ ಎಂದು ತಿಳಿಸಿ. ಸರಿಯಾದ ನಡವಳಿಕೆ ಯಾವುದು ಎಂಬುದನ್ನು ತಿಳಿಯಪಡಿಸಬೇಕು ಮತ್ತು ನಡೆದು ತೋರಬೇಕು.
೩. ಹೆತ್ತವರು ಶಾಲೆಗೆ ಹೋಗಿ ಶಿಕ್ಷಕರ ಜೊತೆ ಆಗಾಗ್ಗೆ ಸಂವಾದ ನಡೆಸುವುದು ಉತ್ತಮ.
೪. ಮಕ್ಕಳ ಮುಂದೆ ಜಗಳ ಸಲ್ಲದು. ಮಕ್ಕಳಿಗಾಗಿ ತಂದೆತಾಯಿ ಒಂದಾಗಬೇಕು. ತಮ್ಮ ಜಗಳಗಳ ನಡುವೆ ಮಕ್ಕಳನ್ನು ತಂದು ಅಪ್ಪಚ್ಚಿ ಮಾಡಬಾರದು. ಶಿಕ್ಷಕರಿಗೂ ಈ ಮಾತು ಅನ್ವಯಿಸುತ್ತದೆ.
೫. ಶಾಲೆಗಳವರು ಶಿಕ್ಷಕ-ರಕ್ಷಕ ಸಭೆಗಳಿಗೆ ಆಗಾಗ್ಗೆ ಮನೋವೈದ್ಯರನ್ನು ಕರೆಯಿಸಿ ಉಪನ್ಯಾಸಗಳನ್ನು ಏರ್ಪಡಿಸಿ ಅರಿವು ಮೂಡಿಸಬಹುದು.
೬. ಶಾಲೆಗಳವರು ಪರಿಹಾರ ಬೋಧನೆಯನ್ನು ವ್ಯವಸ್ಥಿತವಾಗಿ ಹಮ್ಮಿಕೊಳ್ಳಬೇಕು.
೭. ಭಾವನಾತ್ಮಕ ಭದ್ರತೆಯ ವಾತಾವರಣವನ್ನು ರೂಢಿಸುವುದು ಬಹಳ ಮುಖ್ಯ.
೮. ಶಾಲಾಮಕ್ಕಳು ವಿಶ್ವ ಆರೋಗ್ಯ ಸಂಸ್ಥೆ ಪ್ರತಿಪಾದಿಸಿದ ಹತ್ತು ಜೀವನ ಕೌಶಲಗಳನ್ನು ಕರಗತಮಾಡಿಕೊಳ್ಳುವಂತೆ ಪ್ರೋತ್ಸಾಹಿಸಬೇಕು.
೯. ಗಂಭೀರವಾದ ಸಮಸ್ಯೆಗಳು ಕಂಡುಬಂದರೆ ಸಂಕೋಚವಿಲ್ಲದೆ ಮನೋವೈದ್ಯರನ್ನು ಅಥವಾ ಮನೋವಿಜ್ಞಾನಿಗಳನ್ನು, ಆಪ್ತ ಸಲಹಾಕಾರರನ್ನು ಭೇಟಿಯಾಗುವುದು ಉತ್ತಮ.
೧೦. ಶಿಕ್ಷಕರು ಆಪ್ತ ಸಮಾಲೋಚನೆಯ ಕೌಶಲಗಳನ್ನು ಕಲಿತು ಶಾಲೆಯಲ್ಲಿ ಮಕ್ಕಳ ಮಾನಸಿಕ ಸಮಸ್ಯೆಗಳ ಪರಿಹಾರಕ್ಕೆ ಪ್ರಯತ್ನಿಸಬಹುದು.
ಇಲ್ಲಿ ತೀರ ಪ್ರಾಥಮಿಕವಾದ ಕೆಲವೊಮದು ಮಾನಸಿಕ ಸಮಸ್ಯೆಗಳನ್ನು ಸ್ಥೂಲವಾಗಿ ಚರ್ಚಿಸಿದೆ. ಡಾ|| ಮಾಲವಿಕ ಕಪೂರ್ ಹಾಗೂ ಡಾ|| ಸಿ.ಆರ್.  ಚಂದ್ರಶೇಖರ್ ಅವರ ಕೃತಿಗಳನ್ನು ಬಳಸಿಕೊಂಡಿರುವುದನ್ನು ಲೇಖಕ ಕೃತಜ್ಞತೆಯಿಂದ ಸ್ಮರಿಸಿಕೊಳ್ಳುತ್ತಾನೆ.
 
ಬಾನಾಡಿಗೆ ಬಂಧನವೆ?: ಬೈಕಿಗಿರಲಿ ಬ್ರೇಕು
ನನ್ನ ಮಗಳು ಪ್ರಥಮ ಪಿಯು ಹಂತಕ್ಕೆ ಬಂದೊಡನೆಯೆ “ಅಪ್ಪಾ ನನಗೆ ಒಂದು ಸ್ಕೂಟಿ ಕೊಡಿಸು. ಕಾಲೇಜು ಮನೆಯಿಂದ ದೂರ. ಕಾಲೇಜು ಬಿಟ್ಟಮೇಲೆ ಐಐಟಿ ಕೋಚಿಂಗ್‌ಗೆ ಹೋಗ್ಬೇಕಲ್ಲಾ. ನೀನು ಆ ಕಾರ್ಯಕ್ರಮ ಈ ಕಾರ್ಯಕ್ರಮ ಅಂತ ಊರೂರು ಸುತ್ತುತ್ತಾ ಇರ್ತೀಯಾ” ಅಂತ ವರಾತ ತೆಗೆದಳು. “ನಾನಿದ್ದೇನಲ್ಲ. ನಾನು ಇರುವಾಗ ನಿನ್ನನ್ನು ಕಾರಲ್ಲೇ ಕಾಲೇಜಿಗೆ ಬಿಡ್ತೇನಲ್ಲ. ಸಂಜೆ ಎಷ್ಟೇ ತಡವಾದರೂ ನಾನು ನಿನ್ನನ್ನು ಮನೆಗೆ ತಂದು ಬಿಡ್ತೇನಲ್ಲ. ಮತ್ತೇನು ತೊಂದರೆ?” ಎಂದು ಅವಳ ಆಸೆಗೆ ತಣ್ಣೀರೆರಚುತ್ತಿದ್ದೆ. “ಸ್ಕೂಟಿ ಕೊಡು, ಇಲ್ಲ ನಿನ್ನ ಕಾರ್ ಕೊಡು” ಅಂತ ಹಠ ಅವಳದ್ದು. ಎರಡು ವರ್ಷ ಹಾಗೂ ಹೀಗೂ ತಳ್ಳಿದೆ. ಈಗ ಮೈಸೂರಿನಲ್ಲಿ ಗೆಳತಿಯರ ಒತ್ತಾಯವನ್ನು ನಮ್ಮ ಮೇಲೆ ಹೇರಿ ಅಂತೂ ಸ್ಕೂಟಿ ಕೊಂಡುಕೊಂಡೇ ಬಿಟ್ಟಳು. ನಮಗೋ ಭಯ. ದೊಡ್ಡ ನಗರ. ಹೇಗೋ ಏನೋ ಎಂಬ ಅಂಜಿಕೆ. ಆದರೆ ಅವಳಿಗೆ ಅವಳ ಪ್ರಾಯದವರಿಗೆ ಏನೂ ಅಂಜಿಕೆಯಿಲ್ಲ. ಇದೆಲ್ಲ ನೀರುಕುಡಿದಷ್ಟು ಸುಲಭ.
ನಾವೆಲ್ಲ ಶಾಲೆ ಕಾಲೇಜುಗಳಿಗೆ ಹೋಗುವಾಗಿನ ಕತೆಯೇ ಬೇರೆ. ನನ್ನ ಬಾಲ್ಯದ ದಿನಗಳು ನೆನಪಾಗುತ್ತಿವೆ. ನಾನು ಐದನೆಯ ತರಗತಿಯಿಂದ ಏಳನೆಯ ತರಗತಿವರೆಗೆ ಬೈಕಾಡಿಯಿಂದ ಬ್ರಹ್ಮಾವರದ ಇಗರ್ಜಿ ಶಾಲೆಗೆ ಹೆಚ್ಚುಕಡಿಮೆ ೨-೩ ಮೈಲಿ ದೂರವನ್ನು ನಡೆದುಕೊಂಡೇ ಹೋಗುತ್ತಿದ್ದೆ. ಸೈಕಲ್‌ ಇತ್ಯಾದಿ ಕೊಡಿಸುವ ಪರಿಪಾಠ ಆಗ ಬಹಳ ಕಡಿಮೆ.  ನಾನು ಕಾಡಿನ ಮಧ್ಯ ಹೋಗಬೇಕಿತ್ತು. ಹಲವಾರು ರಂಜಕ ಕತೆಗಳನ್ನು ಆ ಕಾಡಿನ ಬಗ್ಗೆ ತೇಲಿಬಿಟ್ಟಿದ್ದರು. ನಡುಹಾಡಿಯಲ್ಲಿ ಸೋಮಯ್ಯ ಎಂಬ ಬ್ರಹ್ಮಚಾರಿ ಕುತ್ತಿಗೆಗೆ ಹಗ್ಗ ಹಾಕಿಕೊಂಡು ಸತ್ತುಹೋಗಿದ್ದಾನೆ. ಅವನ ಪ್ರೇತ ಬೆನ್ನುಹತ್ತುತ್ತದೆ ಎಂಬ ಒಂದು ಕತೆ ನಮ್ಮೆದಯೊಳಗೆ ನಡುಕ ಹುಟ್ಟಿಸುತ್ತಿತ್ತು. ಅವನು ಸತ್ತ ಜಾಗ ಸಮೀಪ ಬರುತ್ತಿದ್ದಂತೆ ನಾನು ಹಾಗೂ ಇತರ ಕೆಲವು ಹುಡುಗರು ಗಟ್ಟಿಯಾಗಿ ಹಾಡುಹೇಳುತ್ತ, ಗಾಯತ್ರಿಮಂತ್ರ ಪಠಿಸುತ್ತ ಓಡುತ್ತಿದ್ದೆವು! ಈಗ ಆ ಜಾಗದಲ್ಲಿ ಸಕ್ಕರೆ ಕಾರ್ಖಾನೆ ಭೂತದಂತಿದೆ! ಹಾಡಿ ಮಟಾಮಾಯ! ಭೂತಪ್ರೇತಗಳೆಲ್ಲ ದಂತಕತೆಗಳು!
ನ್ಯಾಮತಿಯಲ್ಲಿ ಎಂಟನೆಯ ತರಗತಿ ಓದುವ ಕಾಲಕ್ಕೆ ಸುಮಾರು ಎರಡು ಮೂರು ಕಿಲೋಮೀಟರ್ ದೂರ ನಡೆದುಕೊಂಡು ಶಾಲೆಗೆ ಹೋಗುತ್ತಿದ್ದೆ. ರಾಮನಗರದಲ್ಲಿ ಒಂಬತ್ತು ಹತ್ತನೆಯ ತರಗತಿ ಓದುವಾಗ ಈಗಿನ ‘ಜಾನಪದ ಗ್ರಾಮ’ (ಅರ್ಚಕರ ಹಳ್ಳಿ) ಕ್ಕಿಂತಲೂ ಆಚೆಗೆ ಇದ್ದ ತಂಬಾಕು ಕಾರ್ಖಾನೆ ಬಳಿಯಿಂದ ರಾಮನಗರದ ಸರ್ಕಾರಿ ಶಾಲೆಗೆ ೫-೬ ಮೈಲಿ ನಡೆದು ಹೋಗುತ್ತಿದ್ದೆ. ಹೋಟೆಲ್‌ ಕೆಲಸದ ಆಳಿನ ಜೊತೆ ರಾತ್ರಿ ನಡೆದುಕೊಂಡೇ ಹೋಟೆಲ್‌ ತಲುಪುತ್ತಿದ್ದೆ. ಕತ್ತಲು  ಟಾರ್ಚ್ ಇಲ್ಲ. ಹಾವು ಗೀವು ಕಚ್ಚಿದರೆ ಸಾವೇ ಗತಿ. ಚಳಿಗಾಲದಲ್ಲಂತೂ ನನ್ನ ಅಂಗಾಲುಗಳು ಒಡೆದು ರಕ್ತ ಸುರಿಯುತ್ತಿತ್ತು. ಕುಂಟುತ್ತ ಶಾಲೆಗೆ-ಹೋಟೆಲಿಗೆ ನಡೆದು ಹೋಗುತ್ತಿದ್ದೆ. ಸೈಕಲ್‌ ಕಲಿಯಲು ಹವಣಿಸಿ ಒಮ್ಮೆ ಬಿದ್ದು ದೊಡ್ಡ ಗಾಯಮಾಡಿಕೊಂಡು ಮತ್ತೆ ಅದರ ಸಂಗ ಬೆಳೆಸಲೇ ಇಲ್ಲ!
ಉಡುಪಿಯಲ್ಲಿ ಪದವಿಗಾಗಿ ವ್ಯಾಸಂಗ ಮಾಡುತ್ತಿದ್ದಾಗ ರಥಬೀದಿಯಿಂದ ಎಂಜಿಎಂ ಕಾಲೇಜಿಗೆ ಗದ್ದೆ ಅಂಚಿನ ಮೇಲೆ ಅಥವಾ ರಸ್ತೆಬದಿಯಲ್ಲಿ ನಡೆದೇ ಹೋಗಬೇಕಾಗಿತ್ತು. ಈಗಿನಂತೆ ಹೆಚ್ಚು ಸಿಟಿ ಬಸ್‌ಗಳಿರಲಿಲ್ಲ; ಇದ್ದರೂ ಬಸ್‌ ಖರ್ಚಿಗೆ ದುಡ್ಡಿರಲಿಲ್ಲ. ಪಾಸ್‌ ವ್ಯವಸ್ಥೆಯಿರಲಿಲ್ಲ. ಮಧ್ಯಾಹ್ನವಂತೂ ಓಡುತ್ತೋಡುತ್ತ ಮಠದ ಕೊಠಡಿಗೆ ಬಂದು ಅಂಗಿ ಕಳಚಿ ಊಟದ ಪಾಸ್‌ ಹಿಡಿದು ಭೋಜನಶಾಲೆಗೆ ನುಗ್ಗಿ ಪಂಕ್ತಿಯಲ್ಲಿ ಹೇಗೋ ನುಸುಳಿಕೊಂಡು ಗಬಗಬ ಉಂಡು ಬೇಗನೆ ಕೈತೊಳೆದು ಕೋಣೆಗೆ ಬಂದು ಅಂಗಿ ಧರಿಸಿ ಮತ್ತೆ ಕಾಲೇಜಿಗೆ ಒಂದೇ ಸವನೆ ಬೆವರುಸುರಿಸುತ್ತಾ, ಏದುಸಿರುಬಿಡುತ್ತಾ ಓಟ. ಆದರೆ ‘ಭೋಜನಶಾಲೆಯ ಮಾಣಿ’ಗಳ ಬವಣೆ ಅರಿತ ಪ್ರಾಧ್ಯಾಪಕರು ನಾವು ತಡವಾಗಿ ತರಗತಿಗೆ ಹೋದರೂ ಹಾಜರಿ ಕೊಡುತ್ತಿದ್ದರು.
ಹೀಗೆ ‘ನಟರಾಜ ಸರ್ವಿಸ್‌’ಗೆ ನಮ್ಮ ತಲೆಮಾರು ಬೆಲೆಕೊಡುತ್ತಿತ್ತು. ಅದಕ್ಕೂ ಹಿಂದಿನ ತಲೆಮಾರಿಗೆ ಅದೇ ಗತಿಯಾಗಿತ್ತು. ನಾನು ಕಾರುಸವಾರಿ ಶುರು ಮಾಡಿದ್ದು ಹತ್ತುವರ್ಷಗಳಿಂದೀಚೆಗೆ. ಅಲ್ಲಿಯ ತನಕ ಪೇಟೆ ಸುತ್ತಾಟವೆಲ್ಲ ನಡಿಗೆಯಲ್ಲೆ. ಪ್ರಯಾಣ ಸಾರ್ವಜನಿಕ ಸಾರಿಗೆಯಲ್ಲಿ.  ಒಂದಿಷ್ಟು ಸ್ಥಿತಿ ಸುಧಾರಿಸಿದ ಮೇಲೆ ರಿಕ್ಷಾದಲ್ಲಿ ಸುತ್ತಾಟ. ಆದರೆ ಈ ಸೌಲಭ್ಯಗಳು ಹೆಚ್ಚಿವೆ. ಸ್ಕೂಟರ್, ಬೈಕ್‌, ಕಾರು ಬಹುಮಂದಿಗೆ ಅನಿವಾರ್ಯವೆನಿಸಿದೆ. ವಾಹನ ಪ್ರತಿಷ್ಠೆಯ ಸಂಕೇತವಾಗಿರುವಂತೆ ಅನಿವಾರ್ಯವೂ ಆಗಿದೆ. ಆದುದರಿಂದ  ಈ ಕಾಲದ ಮಕ್ಕಳಿಗೆ ವಾಹನ ಬೇಕೇಬೇಕು. ‘ಹೋಗಪ್ಪಾ, ಯಾರು ನಡೀತಾರೆ’ ಎಂಬುದು ಅವರ ಸಿದ್ಧ ಉತ್ತರ. ‘ನಿಮ್ಮ ಹಳೆಕಾಲದ ಸಂಗತಿ ಶುರುಮಾಡಿದರೆ “ಹರಿಕತೆ ಶುರುವಾಯ್ತು. ನೂರ ಒಂದನೆಯ ಸಲ ಈ ಕತೆ ಕೇಳುತ್ತಿರುವುದು” ಎಂಬ ಗೇಲಿಮಾತು.
ಮಹಾನಗರಗಳಲ್ಲಿ ಒಂದು  ಮೂಲೆಯಿಂದ ಇನ್ನೊಂದು ಮೂಲೆಗೆ ಸಂಚಾರ ಮಾಡಲು ಸಾರಿಗೆಸಂಪರ್ಕ ಇದ್ದರೂ ನೀವು ಅದನ್ನು ನಂಬುವಂತಿಲ್ಲ. ಕಾಲವಿಳಂಬ, ಕಾಲವ್ಯಯ ಸಾಕಷ್ಟು ಆಗುತ್ತದೆ. ನಿಮ್ಮ ನಿರೀಕ್ಷೆಯಂತೆ ಗಮ್ಯಸ್ಥಾನವನ್ನು ತಲುಪಲು ಸಾಧ್ಯವಾಗುವುದಿಲ್ಲ. ಹೀಗಾಗಿ ಶಾಲೆ ಕಾಲೇಜುಗಳಿಗೆ ಹೋಗಲು, ಕಛೇರಿಗಳಿಗೆ ಹೋಗಲು ಸ್ವಂತ ವಾಹನ ಬೇಕೇಬೇಕು.
ಹೈಸ್ಕೂಲು ಮೆಟ್ಟಿಲು ಹತ್ತಿದೊಡನೆ ಗಂಡು ಹೆಣ್ಣು ಎಂಬ ಭೇದವಿಲ್ಲದೆ ಹೊಸ ವಾಹನ ಬೇಕು. ‘ಬಾಲೆಯರಿಗೆ ಬೈಸಿಕಲಕ್‌’ ಪುರಾತನ ಯೋಜನೆಯಾಯಿತು. ಬಾಲೆಯರಿಗೆ ಸ್ಕೂಟಿ ಯಾಕೆ ಕೊಡಬಾರದು? ಎಂದು ಕೇಳುವವರಿದ್ದಾರೆ. ಇಂದು ಸೈಕಲ್‌ ತುಳಿಯುವುದೆಂದರೆ ಬಡತನದ ಸಂಕೇತವೆಂಬಂತಾಗಿದೆ. ಪರಿಸರಸ್ನೇಹಿ ದೃಷ್ಟಿಯಿಂದ ಸೈಕಲ್‌ ಮತ್ತೆ ಜನಪ್ರಿಯವಾಗಬೇಕಾಗಿದೆ. ಆದರೆ ಮಾಮೂಲಿ ಸೈಕಲ್‌ ಬೇಡ. ಅತ್ಯಾರ್ಷಕವಾದ ವೇಗವಾಗಿ ಓಡುವ ಸೈಕಲ್‌ ಬೇಕು ಮಕ್ಕಳಿಗೆ. ಲೈಸೆನ್ಸ್‌ ಇಲ್ಲದಿದ್ದರೂ ಪರವಾಗಿಲ್ಲ.  ಸ್ಕೂಟಿ, ಮೊಪೆಡ್‌, ಬೈಕ್‌ ಬೇಕೇಬೇಕು. ಈ ವಾಹನಗಳಿದ್ದರೆ ಒಂದಿಷ್ಟು ಪ್ರತಿಷ್ಠೆ , ಒಂದಿಷ್ಟು ಗೆಳೆಯರು! ಹೀಗಾಗಿ ಇಂದು ಹೆಚ್ಚಿನ ತಂದೆತಾಯಿಗಳು ಮಕ್ಕಳಿಗೆ ವಾಹನ ಕೊಡಿಸಲು ಮುಂದಾಗುತ್ತಿದ್ದಾರೆ. ಮೇಲ್ಮಧ್ಯಮವರ್ಗ ಹಾಗೂ ಸಿರಿವಂತ ಕುಟುಂಬಗಳಲ್ಲಿ ರ್ಮೂನಾಲ್ಕು ಕಾರುಗಳು. ಒಬ್ಬೊಬ್ಬರಿಗೆ ಒಂದೊಂದು; ಒಂದೊಂದು ಸಲಕ್ಕೆ ಒಂದೊಂದು ಕಾರು!
ಪ್ರಾಯಕ್ಕೆ ಬಂದ ಮಕ್ಕಳಿಗೆ ಅನಿವಾರ್ಯವೆನಿಸಿದರೆ ಸ್ವಂತ ವಾಹನ ಒದಗಿಸುವುದರಲ್ಲಿ ತಪ್ಪೇನೂ ಇಲ್ಲ. ಆದರೆ ಇಂದಿನ ಯುವಜನತೆಯ ಸ್ಥಿತಿ ಹೇಗಿದೆಯೆಂಬುದಕ್ಕೆ ಬಹಳ ಹಿಂದೆ ನಿರ್ಮಾಣವಾದ ಅಂಬರೀಷ-ಲಕ್ಷ್ಮೀ ಜೋಡಿಯಾಗಿ ನಟಿಸಿದ ಕನ್ನಡ ಚಲನಚಿತ್ರವೊಂದರ ದೃಶ್ಯ ಸಂಕೇತವಾಗಿದೆ. ನಾಯಕ-ನಾಯಿಕೆ ಬೈಕ್‌ಮೇಲೆ ಸವಾರಿ ಹೊರಟಿದ್ದಾರೆ. ಹಿಂದೆ ಕುಳಿತ ಲಕ್ಷ್ಮೀ ಅಂಬರೀಷ್‌ಗೆ ‘ಫಾಸ್ಟ್‌ ಫಾಸ್ಟ್‌’ ಎಂದು ಹೇಳಿ ಹುಚ್ಚೆಬ್ಬಿಸುತ್ತಾಳೆ. ಇಂದಿನ ಯುವಜನತೆಗೆ ವೇಗವೇ ಪ್ರಧಾನವಾಗಿದೆ. ಬೈಕ್‌ ಏರಿದರೆ ಲೋಕ ಕಣ್ಣಿಗೆ ಕಾಣುವುದೇ ಇಲ್ಲ. ಸಂಚಾರಿ ನಿಯಮವನ್ನು ಗಾಳಿಗೆ ತೂರಿ ಅವರು ಅಡ್ಡಾದಿಡ್ಡಿಯಾಗಿ ವಾಹನ ಓಡಿಸಿ ಅಪಘಾತಕ್ಕೂ ಒಳಗಾಗುತ್ತಾರೆ. ತಮಗೂ ಇತರರಿಗೂ ಮನೆಯವರಿಗೂ ಗಾಬರಿ ಕಳವಳ ಉಂಟುಮಾಡುತ್ತಾರೆ.
ವಾಹನ ಚಲಾವಣೆ ಸಂಬಂಧ ನೀಢುವ ಪರವಾನಗಿಯ ಪರೀಕ್ಷೆಗಳು ಇಂದು ಕಾಟಾಚಾರಕ್ಕೆ ನಡೆಯುತ್ತಿವೆ. ಒಂದಿಷ್ಟು ದುಡ್ಡು ಬಿಸಾಡಿದರೆ ಸುಲಭದಲ್ಲಿ ಲೈಸೆನ್ಸ್‌ ಸಿಗುತ್ತದೆ. ಈ ಪರೀಕ್ಷೆಗಳನ್ನು ಹೆಚ್ಚು ಕಠಿಣಗೊಳಿಸಬೇಕು. ಒಮ್ಮೆ ಲೈಸೆನ್ಸ್‌ ಸಿಕ್ಕರೆ ಮತ್ತೇನೂ ಪರೀಕ್ಷೆಯಿಲ್ಲ. ಹೀಗಾಗುವ ಬದಲು ಪ್ರತಿ ಎರಡು ವರ್ಷಕ್ಕೊಮ್ಮೆ ಪರೀಕ್ಷೆಗೆ ಒಳಪಡಿಸಬೇಕು ಮತ್ತು ಈ ಪರೀಕ್ಷೆಗಳನ್ನು ತುಂಬ ಬಿಗಿಯಾಗಿ ನಡೆಸಬೇಕು. ಲಂಚ ಕೊಟ್ಟರೆ ಪರವಾನಗಿ ನವೀಕರಣ ಖಂಡಿತಕ್ಕೂ ಆಗಕೂಡದು. ಅಪಘಾತ ಸಂಭವಿಸಿದ ಸಂದರ್ಭದಲ್ಲಿ ದಂಡವಿಧಿಸುವ ಬದಲು ಲೈಸೆನ್ಸ್‌ ರದ್ದುಪಡಿಸಬೇಕು. ಚಿಕ್ಕಪ್ರಾಯದವರಿಗೆ ಪರವಾನಗಿ ಕೊಡಕೂಡದು; ಏಕೆಂದರೆ ಹುಚ್ಚು ಆವೇಶದಲ್ಲಿ, ಶರವೇಗದಲ್ಲಿ ಗಾಡಿ ಓಡಿಸಿ ಅಪಘಾತಗಳ ಸರಮಾಲೆ ಸೃಷ್ಟಿಸುತ್ತಾರೆ ಎಂಬ ಒಂದು ನಂಬಿಕೆ ಜನಮಾನಸದಲ್ಲಿದೆ. ಹಾಗೆ ನೋಡಿದರೆ ಚಿಕ್ಕ ಪ್ರಾಯದವರಿಗೆ ವಾಹನ ಚಲಾವಣೆ ವಿಷಯದಲ್ಲಿ ಧೈರ್ಯ-ವಿಶ್ವಾಸಗಳು ಅಧಿಕ. ಕರಕೌಶಲವೂ ಹೆಚ್ಚು. ವಯಸ್ಸಾದವರಿಗಿಂತ ಬೇಗನೆ ಸೂಕ್ತ ನಿರ್ಧಾರಗಳನ್ನು ಕೈಗೊಳ್ಳಬಲ್ಲರು. ಅವರ ಕಣ್ಣಿನ ದೃಷ್ಟಿಯೂ ಹೆಚ್ಚು ಚುರುಕಾಗಿರುತ್ತದೆ. ವಯಸ್ಸಾದಂತೆ ವಾಹನ ಚಾಲನೆ ಸುಲಭವಲ್ಲ. ಅಪಘಾತವಾದೀತು ಎಂಬ ಭಯ. ಅಳುಕು, ಚಂಚಲ ಮನಸ್ಸು, ಮಂದ ದೃಷ್ಟಿ, ನಿರ್ಧಾರ ತೆಗೆದುಕೊಳ್ಳುವಲ್ಲಿ ವಿಳಂಬ – ಇತ್ಯಾದಿಗಳಿಂದಾಗಿ ವಯಸ್ಸಾದವರಿಗೆ ವಾಹನ ಚಾಲನೆ ಕಲಿಯುವಾಗ ದುಃಸ್ವಪ್ನ ಕಂಡಂತಾಗುತ್ತದೆ. ವಾಹನ ಚಾಲನೆ ಖುಷಿಕೊಡುವ ಅನುಭವವಾಗದೆ ಏನಾಗುವುದೋ ಎಂಬ ಭಯ ಮನದ ಮೂಲೆಯಲ್ಲಿ ಕಿರುಗುಡುತ್ತಿರುತ್ತದೆ!
ಕಿರಿಯ ವಯಸ್ಸಿನವರು ಬೇಜವಾಬ್ದಾರಿಯಿಂದ ವಾಹನ ಚಲಾಯಿಸಿ ಅಧಿಕ ಅಪಘಾತಗಳಿಗೆ ಕಾರಣರಾಗುತ್ತಾರೆ ಎಂದು ಅನ್ನಿಸಿದರೆ ಈ ಮುಂದೆ ಹೇಳುವ ಕೆಲವು ಕ್ರಮಗಳನ್ನು ಕೈಗೊಳ್ಳಬಾರದೇಕೆ?
(ಅ) ವಾಹನ ಚಾಲನೆ ಪರೀಕ್ಷೆಗಳನ್ನು ಹೆಚ್ಚು ಬಿಗಿಗೊಳಿಸುವುದು.
(ಆ) ಮದ್ಯಸೇವನೆ ಮಾಡಿ ವಾಹನ ಚಾಲನೆ ಮಾಡಿದ್ದು ಸಾಬೀತಾದರೆ ಗಂಭೀರ ಸ್ವರೂಪದ ಶಿಕ್ಷೆ ನೀಡಿಕೆ ಅಥವಾ ಲೈಸೆನ್ಸ್‌ ರದ್ಧತಿ.
(ಇ) ಉತ್ತಮ ನಿರ್ವಹಣೆ ಹಾಗೂ ಸುರಕ್ಷಿತ ಬ್ರೇಕ್‌ ವ್ಯವಸ್ಥೆ ಇರುವ ವಾಹನಗಳ ನಿರ್ಮಾಣಕ್ಕೆ ಒತ್ತು.
(ಈ) ಈ ಹೊತ್ತು ಫೈಬರ್ ಬಳಕೆ ವ್ಯಾಪಕವಾಗಿರುವುದರಿಂದ ವಾಹನಗಳು ಎದುರುಬದುರು ಡಿಕ್ಕಿಯಾದಾಗ ಪುಡಿ ಪುಡಿಯಾಗುವುದಲ್ಲದೆ ಅದರ ಒಳಗಿರುವ ವ್ಯಕ್ತಿಗಳು ಸಾವನ್ನಪ್ಪುತ್ತಾರೆ ಅಥವಾ ಭೀಕರ ಗಾಯಗಳಿಗೆ ತುತ್ತಾಗಿ ಶಾಶ್ವತ ವಿಕಲಾಂಗರಾಗ ಬಹುದು. ಹೀಗಾಗಿ ವಾಹನಗಳ ತಯಾರಿಯಲ್ಲಿ ಸುರಕ್ಷಿತತೆಗೆ ವಿಶೇಷ ಆದ್ಯತೆ ನೀಡಬೇಕು.
(ಉ) ತುಂಬ ವೇಗವಾಗಿ ಓಡುವ ವಾಹನಗಳ ತಯಾರಿ ನಿಷೇಧಿಸುವುದು; ೧೦೦ ಕಿ.ಮೀ. ವೇಗಕ್ಕಿಂತ ಹೆಚ್ಚು ವೇಗ ಸಾಧಿಸಕೂಡದು.
(ಊ) ವಾಹನಗಳ ಶೈಲಿ, ಸೌಕರ್ಯಗಳಿಗಿಂತ ಮುಖ್ಯವಾದುದು ಅವುಗಳ ಸುದೃಢತೆ ಹಾಗೂ ಸುರಕ್ಷಾ ನಿಯಮಗಳ ಪಾಲನೆ.
(ಋ) ರಸ್ತೆಯಲ್ಲಿ ಅಲ್ಲಲ್ಲಿ ಉಬ್ಬುತಗ್ಗುಗಳು, ವೇಗಮಿತಿ, ಏಕಮುಖ ಸಂಚಾರ ಇತ್ಯಾದಿಗಳನ್ನು ಅಳವಡಿಸಿ ಅಪಘಾತ ಪ್ರಮಾಣಗಳನ್ನು ತಗ್ಗಿಸಬಹುದು. ಸಂಚಾರಿ ನಿಯಮಗಳ ಬಗ್ಗೆ ಸ್ಪಷ್ಟ ಕಲ್ಪನೆ ಮೂಡಿಸುವ ಶೈಕ್ಷಣಿಕ ಕಾರ್ಯಕ್ರಮಗಳಿಗೆ ವಿಶೇಷ ಪ್ರೋತ್ಸಾಹ ನೀಡಬೇಕು.
(ಎ) ರಸ್ತೆಗಳಲ್ಲಿ ವೇಗವಾಗಿ ಹೋಗುವ ವಾಹನಗಳನ್ನು ಬೆನ್ನಟ್ಟಿ ಹಿಡಿದು ಸೂಕ್ತ ಶಿಕ್ಷೆ ನೀಡುವ ಕ್ರಮ ಜಾರಿಗೆ ಬರಬೇಕು. ಮೊಬೈಲ್‌ ಬಳಸುತ್ತಾ ಬೈಕ್‌, ಕಾರು ಚಾಲನೆ ಇತ್ಯಾದಿಗಳನ್ನು ನಿಷೇಧಿಸಿ ಅಂಥ ಪ್ರಕರಣ ಕಂಡುಬಂದರೆ ಅಲ್ಲೇ ದಂಡವಿಧಿಸುವ ಅಧಿಕಾರ ಪೋಲೀಸರಿಗಿರಬೇಕು.
(ಏ) ಕಳೆದ ಕೆಲವು ವರ್ಷಗಳಿಂದ ಯಾವುದೇ ಅಪಘಾತಕ್ಕೆ ಒಳಗಾಗದೆ ಸುರಕ್ಷಿತವಾಗಿ ವಾಹನ ಚಲಾಯಿಸಿದ ತರುಣ ಚಾಲಕರಿಗೆ ಸರಕಾರಿ ಗೌರವ ಪುರಸ್ಕಾರ ನೀಡಿಕೆ. ಸಾರ್ವಜನಿಕ ಸನ್ಮಾನ ಏರ್ಪಡಿಸಬಹುದು.
ಪ್ರಾಯಕ್ಕೆ ಬರುತ್ತಿರುವ, ಈಗತಾನೆ ಚಿಗುರುಮೀಸೆ ಬಂದಿರುವ ತರುಣರು ಅನನುಭವದ ಕಾರಣದಿಂದ ಅಥವಾ ಯೌವನದ ಆವೇಶದಲ್ಲಿ ಅಪಘಾತವನ್ನು ಮಾಡುವುದಲ್ಲ. ಬದಲಾಗಿ ಒಂದು ಬಗೆಯ ಹುಚ್ಚು ಸಾಹಸದ ಪ್ರವೃತ್ತಿಯಿಂದಾಗಿ ಅವರು ಹೀಗೆ ಮಾಡುತ್ತಾರೆ. ತಾವು ಮಾಡುತ್ತಿರುವುದು ಅಪಾಯಕಾರಿ ಎಂದು ತಿಳಿಯದಿದ್ದರೂ ಅವರಿಗೆ ಅದರಿಂದ ಒಂದು ‘ಮಜಾ’ , ‘ಥ್ರಿಲ್‌’ ಸಿಗಬೇಕೆಂದು ಹಾಗೆ ಮಾಡುತ್ತಾರೆ. ಅನುಭವ ಗಳಿಸಿದಂತೆ ಜವಾಬ್ದಾರಿ ಹೆಚ್ಚಿದಂತೆ ಹೆಚ್ಚು ಜಾಗರೂಕತೆ ವಹಿಸುತ್ತಾರೆ.
ಹಿರಿಯರು ತಮ್ಮ ಪಕ್ಕದಲ್ಲೋ ಹಿಂದುಗಡೆಯೋ ಕುಳಿತಿದ್ದರೆ ಸವಾರಿಮಾಡುವ ಕಿರಿಯರಿಗೆ ಕಿರಿಕಿರಿ. ಏಕೆಂದರೆ ಹಿರಿಯರು ಸುಮ್ಮನಿರಬೇಕಲ್ಲ. “ಏಯ್‌, ಗೋಡೆಗೆ ತಾಗಿಸಬೇಡ. ರಿವರ್ಸ್ ತೆಗೆಯುವಾಗ ಜಾಗ್ರತೆ. ಸ್ಲೋ ಸ್ಲೋ. ಏನು ಮಾರಾಯ, ನೂರಿಪ್ಪತ್ತು ಕಿ.ಮೀ. ವೇಗವೇ? ನೀನು ಯಾರನ್ನಾದರೂ ಇವತ್ತು ತೆಗೀತೀಯಾ” ಹೀಗೆಲ್ಲ ವೀಕ್ಷಕ ವಿವರಣೆ ಕೊಡುತ್ತಾ ಕಿರಿಯರನ್ನು ಅಧೀರರನ್ನಾಗಿ ಮಾಡಿ ನಿಜಕ್ಕೂ ಅಪಘಾತ ಆಗುವಂತೆ ಮಾಡಿಬಿಡುತ್ತಾರೆ. ಅದಕ್ಕೆ ಬದಲಾಗಿ ಕಿರಿಯರಲ್ಲಿ ವಿಶ್ವಾಸವಿಟ್ಟು , ಅವರಲ್ಲಿ ಆತ್ಮಸ್ಥೈರ್ಯ ತುಂಬಿ ಗಾಡಿಯ ಕೀಕೊಟ್ಟು “ನಿನ್ನ ಮೇಲೆ ಭರವಸೆ ಇಟ್ಟಿದ್ದೇನೆ. ಅದಕ್ಕೆ ಗಾಡಿಯ ಬೀಗದಕೈ ನಿನ್ನ ಕೈಗೆ ಒಪ್ಪಿಸಿದ್ದು” ಎಂದುಬಿಟ್ಟರೆ ಮುಗಿಯಿತು. ಜವಾಬ್ದಾರಿ ಪ್ರಜ್ಞೆಯ ಬೆಂಬಲವುಳ್ಳ ಸ್ವಾಯತ್ತೆ ಖಂಡಿತಕ್ಕೂ ಇಂದಿನ ತರುಣರು ಅಪೇಕ್ಷಿಸುವ ಆದರ್ಶ.
ಬಾನಾಡಿಗೆ ಬಂಧನವೆ?: “ಈಗಿನ ಮಕ್ಕಳೇನೂ ಪ್ರಯೋಜನವಿಲ್ಲ!”
ನನ್ನ ಮುಂದೆ ಓರ್ವ ತಂದೆ ಹಾಗೂ ಆತನ ಒಂದೂವರೆ ವರ್ಷದ ಮಗ ರಸ್ತೆಬದಿಯಲ್ಲಿ ಸಾಗುತ್ತಿದ್ದರು. ತಂದೆ ಮಗನ ಕೈಯನ್ನು ಬಲವಾಗಿ ಹಿಡಿದುಕೊಂಡಿದ್ದ. ಮಗ ತಂದೆಯ ಕೈಯಿಂದ ತನ್ನ ಕೈಯನ್ನು ಬಿಡಿಸಿಕೊಳ್ಳಲು ಕೊಸರಾಡುತ್ತಿದ್ದ. ಮುಂದೆ ಮುಂದೆ ಓಡಲು ಹವಣಿಸುತ್ತಿದ್ದ. ಅಪ್ಪನ ಮುಷ್ಟಿ ಬಲವಾಗತೊಡಗಿತು. ಕೊನೆಗೊಮ್ಮೆ ಅಪ್ಪ ಸಿಟ್ಟಿನಿಂದ ಹೇಳಿದ “ಇದು ರಸ್ತೆ. ಅಪಾಯ. ಬಸ್ಸು-ಕಾರುಗಳು ಓಡಾಡ್ತವೆ. ನೀನು ನನ್ನ ಕೈ ಬಿಡಿಸಿಕೊಂಡು ಹೋಗ್ಬೇಡ.” ಸ್ವತಂತ್ರವಾಗಿ ರಸ್ತೆಯಲ್ಲಿ ತಂದೆಯ ಪಕ್ಕದಲ್ಲಿ ನಡೆಯುವ ಅವಕಾಶವೊಂದು ಹುಡುಗನ ಕೈತಪ್ಪಿಹೋಯಿತು.
ಅದೊಂದು ಉದ್ಯಾನ. ಸಂಜೆಯ ಸಮಯ. ಅಲ್ಲಲ್ಲಿ ಮೀನ್ಮನೆಗಳು, ಕಾರಂಜಿಗಳು ಇದ್ದವು. ತಂದೆ-ತಾಯಿ-ಮಗಳು ಕಾಲುದಾರಿಯಲ್ಲಿ ಹೋಗ್ತಾ ಇದ್ದರು. ಮಗಳು ತಂದೆಯ ಕೈಬಿಡಿಸಿಕೊಂಡು ಮೀನ್ಮನೆಗಳ ಬಳಿಗೆ ಓಡಿಹೋದಳು. ತಂದೆ ಅವಳನ್ನು ಹಿಂಬಾಲಿಸಿಕೊಂಡು ಬಂದು ಅವಳ ಹಿಂದೆಯೇ ನಿಂತ. ಅವಳು ಮೀನಿನ ತೊಟ್ಟಿಗಳನ್ನು ಬೀಳಿಸಿ ಏನಾದರೂ ಅನಾಹುತ ಮಾಡದಿರಲೆಂದು ಹಿಂದೆ ನಿಂತಿದ್ದ. ಅಲ್ಲಿಂದ ಮಗಳು ನೀರಿನ ಕಾರಂಜಿ ಹಾಗೂ ಕೊಳದ ಬಳಿಗೆ ತೆರಳಿದಳು. ತಂದೆ ಅಲ್ಲಿಗೂ ಹಿಂಬಾಲಿಸಿ ಸ್ವಲ್ಪ ದೂರ ನಿಂತ. ಮಗಳು ನೀರಿನ ಕಾರಂಜ ನೋಡಿ ಖಷಿಪಟ್ಟಳು. ಕುಣಿದು ಕುಪ್ಪಳಿಸಿದಳು. ಮಗಳು ಕೊಳದ ತೀರ ಸಮೀಪಕ್ಕೆ ಹೋಗುವವರೆಗೂ ಅವನೇನೂ ಹೇಳಲಿಲ್ಲ. ಕೊಳದ ಮೆಟ್ಟಿಲು ಇಳಿಯಬೇಕೆನ್ನುವಾಗ ಹಿಂತಿರುಗಿ ನೋಡಿ ಅಪ್ಪನ ಅನುಮತಿ ಕೇಳಿದಳು. ಅದಕ್ಕೆ ಅಪ್ಪ  “ನೀನೊಬ್ಬಳೇ ಹೋಗ್ಬೇಡ. ಕಾಲುಜಾರೀತು. ನಾನು ಬರುತ್ತೇನೆ. ಕೈಹಿಡಿದುಕೊಳ್ಳುತ್ತೇನೆ” ಎಂದು ಹೇಳಿ ಮುಂದೆ ಬಂದು ಅವಳ ಕೈಹಿಡಿದು ಮೆಟ್ಟಿಲಿಳಿದು ಕೊಳದ ಬುಡ ತಲುಪಿದರು. ಮೇಲಿನ ಎರಡೂ ಘಟನೆಗಳನ್ನು ಪರಿಶೀಲಿಸಿ ಮಗಳಿಗೆ ಒಂದಿಷ್ಟೂ ಸ್ವಾತಂತ್ಯ್ರ ಕೊಡದ ಹಾಗೂ ಹಿತಮಿತವಾದ ಸ್ವಾತಂತ್ಯ್ರವನ್ನು ಒದಗಿಸುವ ತಂದೆತಾಯಿಗಳಿಗೆ ಸಂಬಂಧಿಸಿದ ಎರಡು ಚಿತ್ರಗಳಿವು.
ಬಸ್ಸಿನಲ್ಲಿ ನನಗಿಂತ ಎರಡು  ಸೀಟು ಆಚೆ ಒಬ್ಬಳು ತಾಯಿ ಕೂತಿದ್ದಳು. ಮೊಬೈಲ್‌ನಲ್ಲಿ ಮಗಳ ಜೊತೆ ಮಾತಾಡುತ್ತಿದ್ದಳು. “ಅಲ್ಲ. ಜಾಗ್ರತೆ ಮಾಡು. ಒಬ್ಬೊಬ್ಬಳೇ ಹೊರಗೆ ಹೋಗ್ಬೇಡ. ರೌಡಿಗಳಿರ್ತಾರೆ. ಏನಾದರೂ ಮಾಡಿದರೆ?” ದೂರದ ಊರಿನಲ್ಲಿ ಧೈರ್ಯವಾಗಿ ಓಡಾಡುವ ಮಗಳನ್ನು ನಿರ್ಬಂಧಿಸುವುದು ಮಾತ್ರವಲ್ಲದೆ ಅವಳ ಮನದಲ್ಲಿ ಅನಗತ್ಯ ಭಯವನ್ನು ಆ ತಾಯಿ ಬಿತ್ತಿದಳು.
ರೌಡಿಗಳಿದ್ದಾರೆ. ಈಗೀಗ ಹೆಣ್ಣುಮಕ್ಕಳು ಒಬ್ಬೊಬ್ಬರೇ ತಿರುಗುವುದು ಕಷ್ಟ. ಯಾರ ದೃಷ್ಟಿ, ವಿಚಾರ ಹೇಗೋ ಹೇಳುವುದು ಕಷ್ಟ. ಸುಲಭದಲ್ಲಿ ಕೈಗೆ ಬರುವ ಮಾದಕದ್ರವ್ಯಗಳಿಂದಾಗಿ ಅನೇಕರು ವಾಸ್ತವ ಶ್ರದ್ಧೆಯನ್ನೇ ಕಳೆದುಕೊಂಡಿರುತ್ತಾರೆ. ಹೀಗಾಗಿ ಆ ತಾಯಿಯನ್ನು ನಾನು ದೂಷಿಸುತ್ತಿಲ್ಲ. ಮಕ್ಕಳು ತಂಟರಮಾರಿಗಳಾಗಿದ್ದಿರಬಹುದು. ಅವರ ಮಕ್ಕಳಾಟಿಕೆಯಿಂದ ಯಾರಿಗೋ ತೊಂದರೆ ಆಗಬಹುದು. ಅವರ ಕುತೂಹಲವೇ ಅವರ ಬದುಕಿಗೆ ಮುಳುವಾಗಬಹುದು. ಆದರೆ ವಯಸ್ಕರ ಆತಂಕಗಳಿಂದ ಮಕ್ಕಳ ಮೇಲೆ ಏನು ಪರಿಣಾಮಗಳಾಗುತ್ತವೆ? ಹಿರಿಯರ ಆತಂಕಪೀಡಿತ ಭಾವನೆಗಳು ಮಕ್ಕಳಿಗೆ ಅವರ ಬಗ್ಗೆ ಮತ್ತು ಅವರ ಸುತ್ತಲಿನ ಪ್ರಪಂಚದ ಬಗ್ಗೆ ಯಾವ ಸಂದೇಶಗಳನ್ನು ನೀಡುತ್ತವೆ? ಮೇಲಾಗಿ ಅವರ ಸಾಮರ್ಥ್ಯಗಳ ಬಗ್ಗೆ ಏನು ಸೂಚನೆಗಳು ಹೊರಹೊಮ್ಮುತ್ತವೆ?
ಮೇಲೆ ನಿರೂಪಿಸಿದ ಒಂದು ಹಾಗೂ ಮೂರನೆಯ ಪ್ರಕರಣಗಳಿಂದ ತಂದೆತಾಯಿಗಳ ಆಲೋಚನೆಗಳೇನು ಎಂಬುದು ಹೀಗೆ ಸ್ಪಷ್ಟವಾಗುತ್ತದೆ: (೧) ಈ ಜಗತ್ತು ಕ್ರೂರವಾಗಿದೆ. ಅನೂಹ್ಯವಾಗಿದೆ. ಅತ್ಯಂತ ಅಪಾಯಕಾರಿಯಾಗಿದೆ. (೨) ಈ ಕ್ಷಣದ ಜಗತ್ತಿನೊಂದಿಗೆ ಏಗುವುದು ನಿನ್ನಿಂದ ಸಾಧ್ಯವಿಲ್ಲ. ನೀನು ಕಷ್ಟಗಳಿಂದ ಪಾರಾಗಲು ನನ್ನನ್ನು ಅವಲಂಬಿಸಬೇಕು.
ಆತಂಕಕ್ಕೆ ಒಳಗಾದ ತಂದೆತಾಯಿಗಳೇ ಮಕ್ಕಳು ಬೆಳೆದು ದೊಡ್ಡವರಾಗುತ್ತಿದ್ದಂತೆ ಮಕ್ಕಳು ಚೆನ್ನಾಗಿ ಓದುವಂತೆ ಮಾಡುವುದು ಹೇಗೆ? ಅವರು ಹೆಚ್ಚು ಅಂಕ ಗಳಿಸಲಿಕ್ಕೆ ಏನ ಉ ಮಾಡಲಿ? ಎಂದೆಲ್ಲ ಚಿಂತಿತರಾಗುತ್ತಾರೆ. ಕೊನೆಗೊಂದು ದಿನ ‘ನನ್ನ ಮಗನಿಗೆ ಯಾವುದರಲ್ಲೂ ಆಸಕ್ತಿಯಿಲ್ಲ’ ಎಂದು ತೀರ್ಪು ಕೊಡುತ್ತಾರೆ. ಅಪ್ಪ ಅಮ್ಮನಿಗೆ ಗೊತ್ತಾದರೆ ‘ಯಾಕೆ ಅದನ್ನು ಮಾಡ್ತೀಯಾ? ಅದೆಲ್ಲ ಮಾಡ್ತಾ ಕೂತ್ರೆ ನೀನು ಪಾಸಾಗೋದು ಹೇಗೆ?’ ಅಂತ ಬೈತಾರೆ ಅಂತಂದುಕೊಂಡು ಮಕ್ಕಳು ಕೆಲವು ಸಂಗತಿಗಳನ್ನು ತಂದೆತಾಯಿಗಳ ಗಮನಕ್ಕೆ ತರುವುದಿಲ್ಲ. ಕುತೂಹಲವನ್ನು ಬಚ್ಚಿಟ್ಟುಕೊಳ್ಳುತ್ತಾರೆ. ಆದರೆ ಎಷ್ಟು ಸಮಯ ಹೀಗೆ ಮಕ್ಕಳ ಆಸಕ್ತಿ, ಕುತೂಹಲ ಮತ್ತು ಉತ್ಸಾಹವನ್ನು ಬತ್ತಿಹಿಡಿಯಲು ಸಾಧ್ಯ ಹೇಳಿ? ಹೀಗೆಲ್ಲ ಒತ್ತಿ ಹಿಡಿದಿದ್ದರಿಂದ ತಾನೆ ಮುಂದೆ ಅವರು ಕಲಿಕೆಯ ಕ್ರಿಯೆಯಲ್ಲಿ ಆಸಕ್ತಿ ಕಳೆದುಕೊಳ್ಳುವುದು?
ಕೆಲವು ತಾಯಂದಿರು ಹೇಳುವುದಿದೆ: “ನಮ್ಮ ಮಗಳು ಹಾಲು, ಬಿಸಿನೀರು ಇತ್ಯಾದಿ ಕಾಯಿಸ್ತಾಳೆ. ಆಫೀಸಿನಿಂದ ಬಂದಕೂಡಲೆ ಬೇಕಾದರೆ ನನಗೊಂದು ಲೋಟ ಕಾಫಿ ಮಾಡಿಕೊಡ್ತಾಳೆ. ಅಡುಗೆ ಮಾಡುವುದನ್ನು ಇನ್ನೂ ಕಲಿತಿಲ್ಲ. ಕಡೆಗೆ ಪಾತ್ರೆಗೀತ್ರೆ ಮೈಮೇಲೆ ಬಿದ್ದು ಏನಾದ್ರೂ ಅನಾಹುತ ಆದ್ರೆ?” ಕೈಮೈ ಸುಟ್ಟುಕೊಂಡರೆ? ಗಾಯಗೀಯ ಆದ್ರೆ? ಎಂಬೀ ಪ್ರಶ್ನೆಗಳು ಸೃಷ್ಟಿಸುವ ಭಯದಿಂದಾಗಿ ನಾವು ಮಕ್ಕಳನ್ನು ಕೆಲವೊಂದು ಕೆಲಸಗಳಿಂದ ದೂರ ಇಟ್ಟುಬಿಡುತ್ತೇವೆ . ನನ್ನ ಪರಿಚಿತರೊಬ್ಬರು ಶಾಲಾ ಶಿಕ್ಷಕರಾಗಿದ್ದರು. ಅವರು ಏಳನೆಯ ತರಗತಿ ಓದುತ್ತಿರುವ ತಮ್ಮ ಕಿರಿಯ ಮಗನನ್ನು ಆಗಾಗ್ಗೆ ಉಡುಪಿಯಿಂದ ಮಂಗಳೂರಿಗೆ ವ್ಯವಹಾರದ ನಿಮಿತ್ತ ಕಳುಹಿಸಿಕೊಡುತ್ತಿದ್ದರು. ಆ ಹುಡುಗ ಮಂಗಳೂರಿಗೆ ಹೋಗಿ ಅಲ್ಲಿ ಕೆಲವರನ್ನು ಕಂಡು ಮಾತನಾಡಿಸಿ ತಂದೆ ವಹಿಸಿಕೊಟ್ಟ ಕೆಲಸವನ್ನು ಒಂದಿಷ್ಟೂ ಲೋಪಬಾರದಂತೆ ಮಾಡಿಕೊಂಡು ಬರುತ್ತಿದ್ದ.  ಅವರು ಆಗಾಗ್ಗೆ ನನ್ನ ಬಳಿ ತಮ್ಮ ಕಿರಿಮಗನ ಈ ಸಾಹಸದ ಕತೆಗಳನ್ನು ಹೇಳುತ್ತಿದ್ದರು. ಬಾಲ್ಯದಲ್ಲಿ ಇಂಥ ಅವಕಾಶವನ್ನು ಪಡೆಯದ ನನಗೆ ಅಚ್ಚರಿಯೋ ಅಚ್ಚರಿ! ವ್ಯಕ್ತಿಯ ಸಾಮರ್ಥ್ಯದಲ್ಲಿ ವಿಶ್ವಾಸವಿಟ್ಟು ಹೊಣೆಗಾರಿಕೆಯನ್ನು ವಹಿಸಿಕೊಡುವ ಜಾಣ್ಮೆಯಿದು.
ಕಿರಿಯರಲ್ಲಿರುವ ಸಾಮರ್ಥ್ಯ ಹಾಗೂ ಉತ್ಸಾಹವನ್ನು ಬಹಳಷ್ಟು ಸಂದರ್ಭಗಳಲ್ಲಿ ನಾವು ಕೀಳಂದಾಜು ಮಾಡುತ್ತೇವೆ. “ಈಗಿನ ಮಕ್ಕಳಲ್ಲಿ ಕ್ರಿಕೆಟ್‌ ಹೊರತುಪಡಿಸಿ ಬೇರಾವುದರಲ್ಲಕೂ ಆಸಕ್ತಿಯಿಲ್ಲ. ಕ್ರಿಕಟ್‌ ಬಗ್ಗೆ ಏನು ಬೇಕಾದರೂ ಕೇಳಿ, ಹೇಳ್ತಾರೆ. ಅದೇ ಪಾಠದ ಬಗ್ಗೆ ಕೇಳಿ, ಏನೂ ಗೊತ್ತಿಲ್ಲ” ಎಂಬ ಟೀಕೆ ಸಾಮಾನ್ಯವಾಗಿ ಶಿಕ್ಷಕರಿಂದ ಬರುತ್ತಿದೆ. ಮನೆಗೆ ಬಂದ ಅತಿಥಿಗಳ ಮುಂದೆ “ನಮ್‌ ಹುಡುಗ ಮಾರ್ಕು ತೆಗೆಯುವುದರಲ್ಲಿ ಹಿಂಧೆ. ಮೈಗಳ್ಳ, ಸೋಂಭೇರಿ. ಹಾಗಂತ ಆಟಕ್ಕೆ ಮುಂದು” ಎಂದು ಅಪ್ಪ ಮಗನ ಮರ್ಯಾದೆ ತೆಗೆಯುತ್ತಾನೆ.
ಸಮಸ್ಯೆಯಿರುವುದು ಮಕ್ಕಳಲ್ಲಲ್ಲ. ದೊಡ್ಡವರಲ್ಲಿ; ಹೆತ್ತವರು ಹಾಗೂ ಶಿಕ್ಷಕರಲ್ಲಿ ನಾವು ಮಕ್ಕಳು ನಮ್ಮ ನಿರೀಕ್ಷೆಗೆ ತಕ್ಕಂತೆ ವರ್ತಿಸದಿದ್ದರೆ ಹತಾಶರಾಗಿ ಅವರು ನಿರುಪಯುಕ್ತರು ಎಂದು  ಹಣೆಪಟ್ಟಿ ಹಚ್ಚಿ ಹೀಯಾಳಿಸುತ್ತೇವೆ ಮತ್ತು ಅವರ ಆತ್ಮಸಂಮಾನಕ್ಕೆ ಕೊಡಲಿ ಏಟು ಹಾಕುತ್ತೇವೆ. “ನೀನು ಪ್ರಯೋಜನವಿಲ್ಲ.  ವೇಸ್ಟ್‌ಬಾಡಿ.  ಬೇಜವಾಬ್ದಾರಿಯ ಅಸಮರ್ಥ ವ್ಯಕ್ತಿ. ನಿನ್ನ ಕೈಲಿ ಯಾವ ಕೆಲ್ಸವೂ ಆಗುವುದಿಲ್ಲ . ನೀನು ಶತ ದಡ್ಡ” ಎಂಬಂಥ ಭಾವನೆಗಳನ್ನು ನಮ್ಮ ನೋಟ, ಮಾಟ ಹಾಗೂ ಮಾತು ಗಳ ಮೂಲಕ ಅವರಲ್ಲಿ ಬಿಂಬಿಸುತ್ತೇವೆ. “ನನ್ನ ಅಪ್ಪ ಅಮ್ಮ ಮೇಷ್ಟ್ರು ಎಲ್ಲ ನನ್ನನ್ನು ದಡ್ಡ-ನಿಷ್ಪ್ರಯೋಜಕ ಅಂತ ಕರೀತಿದ್ದಾರೆ. ಹಾಗಾದರೆ ನಾನು ಬುದ್ಧಿವಂತ ಯಾಕಾಗಬೇಕು? ನಾನು ದಡ್ಡ ಆಗಿರೋದ್ರಿಂದ ಅವರು ನನ್ನ ತಂಟೆಗೆ ಬರೋಲ್ಲ. ನನ್ನನ್ನು ನನ್ನ ಪಾಡಿಗೆ ಬಿಟ್ಟುಬಿಡ್ತಾರೆ” ಅಂತ ಮಕ್ಕಳು ಅಂದುಕೊಂಡು ಸಂತೋವಾಗಿರ್ತಾರೆ. ಬಾಲ್ಯದ ಈ ಕಾಲದಲ್ಲಿ ಮಕ್ಕಳಲ್ಲಿ ನಿರುಪಯುಕ್ತತೆಯ ಭಾವನೆಗಳು ಬೆಳೆಯದಂತೆ ಹೆತ್ತವರು ಹಾಗೂ ಶಿಕ್ಷಕರು ನೋಡಿಕೊಳ್ಳಬೇಕು.
ಮಕ್ಕಳಿಗೆ ಸೂಕ್ತ ತರಬೇತಿ ಕೊಡಿ. ಜವಾಬ್ದಾರಿ ವಹಿಸಿಕೊಡಿ. ಏನು ಮಾಡಬೇಕೆಂಬುದನ್ನು ತಿಳಿಸಿ. ಹೇಗೆ ಮಾಡಬೇಕೆಂಬುದನ್ನೂ ತಿಳಿಸಿ. ಅಥವಾ ನೀವೇ ನಿಮಗೆ ತೋಚಿದ ಹಾಗೆ ಮಾಡಿ ಅನ್ನಿ. ಖಂಡಿತಕ್ಕೂ ಹಲವು ಮಕ್ಕಳು ತಮಗೆ ಕೊಟ್ಟ ಹೊಣೆಯನ್ನು ಬಹಳ ಚೆನ್ನಾಗಿ ಹಿರಿಯರು ನಾಚುವಂತೆ ನಿರ್ವಹಿಸುತ್ತಾರೆ. ಮಕ್ಕಳ ಸಾಹಿತ್ಯ ಸಮ್ಮೇಳನಗಳು, ಮಕ್ಕಳ ಸಮಾವೇಶಗಳು, ಶಾಲಾ ಸಂಸತ್ತು ಇತ್ಯಾದಿಗಳೆಲ್ಲ ಇವಕ್ಕೆ ನಿದರ್ಶನಗಳು. ಕೆಲಸ ಮಕ್ಕಳ ಪಾಲಿಗೆ ಬೋರಿಂಗ್‌. ಅವರು ಅದನ್ನು ಮಾಡಲಾರರು ಎಂದು ಅನ್ನಿಸಬಹುದು . ಆದರೆ ತಮಗೆ ಆಸಕ್ತಿಕರವೆನಿಸುವ ಎಲ್ಲ ಕೆಲಸಗಳನ್ನೂ ಅವರು ದಕ್ಷತೆಯಿಂದ ಮಾಡಬಲ್ಲರು. ಅವರಿಗೆ ನಿರಂಥರ ಪ್ರೇರಣೆ. ಮೆಚ್ಚುಗೆ ಬೇಕಾದೀತಷ್ಟೆ. ಹೀಗೆ ಪ್ರೀತಿಯಿಂದ, ಪರರ ಪ್ರೇರಣೆಯಿಂದ ಕೆಲಸಮಾಡುತ್ತಾ ಹುಡುಗ-ಹುಡುಗಿಯರು ತಮ್ಮನ್ನು ತಾವು ಕಂಡುಕೊಳ್ಳುತ್ತಾರೆ. ತಮ್ಮ ಸಾಮರ್ಥ್ಯಗಳ ಕೌಶಲಗಳ ಲೋಕವನ್ನು ಅನಾವರಣ ಮಾಡಿಕೊಳ್ಳುತ್ತಾರೆ. ಬಟ್ಟೆ ಒಗೆದು, ಪಾತ್ರೆ ತೊಳೆದು, ಮನೆಮನೆಗೆ ‘ನಂದಿನಿ’ ಹಾಗೂ ಪೇಪರ್ ಹಾಕಿ ತಮ್ಮ ಸಾಮರ್ಥ್ಯಗಳ ಬಗ್ಗೆ ತಾವೇ ಋಷಿಪಡಬಹುದು. ತರಗತಿಯ ಪಾಠಪ್ರವಚನಗಳು ಬಹುಮಟ್ಟಿಗೆ ಏಕತಾನತೆಯಿಂದ ಕೂಡಿರುವುದರಿಂದ, ಒಂದೇ ಬಗೆಯ ಅನುಭವ ಲಭಿಸುವುದರಿಂದ ಅವರು ಅದರಲ್ಲಿ ವಿಶೇಷ ಆಸಕ್ತಿ ತೋರಿಸದಿರಬಹುದು ಅಥವಾ ಅವರ ಪಾಠಪಟ್ಟಿಯ ಅನೇಕ ವಿಷಯಗಳು ತೀರ ಅಮೂರ್ತವಾಗಿದ್ದು ಗ್ರಹಿಕೆಗೆ ನಿಲುಕದಿರಬಹುದು. ಆದರೆ ಈ ಬಗ್ಗೆ ನಾವೆಂದೂ ಯೋಚಿಸುವುದಿಲ್ಲ. ಸುಲಭದಲ್ಲಿ ‘ದಂಡ’ ಎಂದು ತೀರ್ಪು ಕೊಟ್ಟು ಬಿಡುತ್ತೇವೆ! ಇಡಿ ತರಗತಿಯ ಎದುರು ಘೋಷಣೆ ಮಾಡಿಬಿಡುತ್ತೇವೆ! ಮಗುವಿನ ಮನಸ್ಸಿನ ಮೇಲಾಗುವ ಗಾಯ ನಮಗೆ ಗೋಚರಿಸುವುದೇ ಇಲ್ಲ.
ಬಗೆಬಗೆಯ ಚಟುವಟಿಕೆಗಳನ್ನು ಮಕ್ಕಳು ಮಾಡಬಲ್ಲರು ಎಂದರೆ ಕೆಲವರು ನಂಬುವುದೇ ಇಲ್ಲ. ಅದು ಹೇಗೆ ಮಕ್ಕಳು ಅಷ್ಟು ಬುದ್ಧಿವಂತರಾಗಲು ಸಾಧ್ಯ? ಅದ್ಹೇಗೆ ಉಡುಪಿಯಿಂದ ಮಂಗಳೂರಿಗೆ ಹೋಗಿ ದೊಡ್ಡವರ ಹಾಗೆ ಕೆಲ್ಸ ಮಾಡ್ಕೊಂಡು ಬರಲು ಸಾಧ್ಯ? ಎಲ್ಲ ಕಟ್ಟುಕತೆ, ಉತ್ಪ್ರೇಕ್ಷೆ ಅನ್ನಬಹುದು. ಆದರೆ ಮಾರ್ಗದರ್ಶನ, ಅನುಭವ ಹಾಗೂ ಒಡ್ಡುವಿಕೆಯ ಅವಕಾಶಗಳು ಸಿಕ್ಕಿದ ಮಕ್ಕಳು ಸಹಜವಾಗಿ ವೈವಿಧ್ಯಮಯ ಸಾಮರ್ಥ್ಯಗಳನ್ನು ಪ್ರದರ್ಶಿಸುತ್ತಾರೆ.
ಕ್ರೀಡೆ, ಸಂಗೀತ ಮೊದಲಾದ ಕ್ಷೇತ್ರಗಳಲ್ಲಿ ನಾವು ಬಾಲಪ್ರತಿಭೆ (child prodigಯ) ಗಳ ಬಗ್ಗೆ ಕೇಳುತ್ತೇವೆ . ತೆಂಡುಲ್ಕರ್, ಮಾಸ್ಟರ್ ಶ್ರೀನಿವಾಸ್‌ ಹೀಗೆ ಪಟ್ಟಿ ಮಾಡಬಹುದು. ಆದರೆ ಇಲ್ಲೂ ಅಸಾಧಾರಣ  ಪ್ರತಿಭೆಯ ಬಗ್ಗೆ ವಿಸ್ಮಯಪಡುವ ಬದಲು ಅಪ್ಪ ಅಮ್ಮ ಬಹಳ ಬಲವಂತಮಾಡಿ  ತಲೆಗೆ ತುರುಕಿ, ಗುದ್ದಿ ಈ ರೂಪಕ್ಕೆ ತಂದಿದ್ದಾರೆ ಎನ್ನುವವರುಂಟು. ಕೇವಲ ಎರಡು ಎರಡೂವರೆ ವರ್ಷದ ಹುಡುಗನೊಬ್ಬ ಮಂಗಳೂರಿನಲ್ಲಿ ಕಂಪ್ಯೂಟರ್ ಜ್ಞಾನ ಸಾಧಿಸಿದ್ದು ಕೇಳಿ, ನೋಡಿ, ಪರಿಶೀಲಿಸಿ ಡಾ|| ವೀರೇಂದ್ರ ಹೆಗ್ಗಡೆಯವರು ಆ ಬಾಲಕನಿಗೆ ಒಂದು ಕಂಪ್ಯೂಟರ್ ಕೊಡುಗೆ ನೀಡಿದರು. ಆಗ ಆ ಬಾಲಕನ ಬುದ್ಧಿಮತ್ತೆ ಬಗ್ಗೆ ನಂಬದವರೇ ಬಹಳ. ಇಂಥ ಮಕ್ಕಳನ್ನು ಕಂಡಾಗ ಎರಡು ರೀತಿಯ ಪ್ರತಿಕ್ರಿಯೆಗಳು ವ್ಯಕ್ತವಾಗುತ್ತವೆ. ಒಂದು ದೈವಾಂಶ ಸಂಭೂತ ಮಕ್ಕಳಿರಬೇಕು. ಸರಸ್ವತಿಯೇ ನಾಲಗೆ ಮೇಲೆ ಕುಳಿತು ಮಾತಾಡಿಸುತ್ತಿರಬೇಕು ಎಂಬ ಆರಾಧನಾಭಾವ. ಇನ್ನೊಂದು, ಈ ಮಗು ಮಾನುಷ ಸಹಜವಲ್ಲ. ಇದು ಭೂತ ಮೆಟ್ಟಿದ ಮಗು ಎಂಬ ಅಪನಂಬಿಕೆಯ ದೃಷ್ಟಿ. ಆದರೆ ಜಪಾನಿ ಸಂಗೀತ ನಿರ್ದೇಶಕ ಹಾಗೂ ಗುರು ಸುಜುಕಿ ಅವರ ಪ್ರಕಾರ ‘ನಾಲ್ಕು’, ಐದು ಅಥವಾ ಆರರ ಹರೆಯದ ಮಕ್ಕಳು ಅಸಾಧಾರಣ ಹಿಡಿತದೊಂದಿಗೆ ವಯೊಲಿನ್‌ ನುಡಿಸುವುದನ್ನು ಕಲಿಯಬಲ್ಲರು. ಹೀಗೆ ಕಲಿಯುವ ಮಕ್ಕಳಲ್ಲಿ ಕೆಲವೇ ಕೆಲವರು ಅಸಾಧಾರಣ ಪ್ರತಿಭೆಯುಳ್ಳವರು; ಬಹುಮಂದಿ ಸಾಧಾರಣ ಬುದ್ಧಿಶಕ್ತಿ ಉಳ್ಳ ಮಕ್ಕಳು. ತಮ್ಮ ಇಡಿ ಜೀವನವನ್ನು ಮುಡಿಪಾಗಿಡದೆ, ಅಮೂಲ್ಯ ಬಾಲ್ಯವನ್ನು ಬಲಿಗೊಡದೆ, ಓದುಬರೆಹವನ್ನು ಮೂಲೆಗುಂಪು ಮಾಡದೆ ಮಕ್ಕಳು ವಯೊಲಿನ್‌ ಕಲಿಯಬಲ್ಲರು ಮತ್ತು ಚೆನ್ನಾಗಿ ನುಡಿಸಬಲ್ಲರು. ಸರಿಯಾದ ರೀತಿಯಲ್ಲಿ ಮಾರ್ಗದರ್ಶನ ಮಾಡಿದರೆ ಮಕ್ಕಳು ಏನನ್ನೂ ಚೆನ್ನಾಗಿ ಕಲಿಯಬಲ್ಲರು. ಜೆರೋಮ್‌ ಬ್ರುನರ್ ಇದನ್ನು ತಾನೆ ಹೇಳಿದ್ದು. ಯಾವ ವಯಸ್ಸಿನ ಮಗುವೂ ಏನನ್ನೂ ಕಲಿಯಬಹುದು . ಅದು ಸುಲಭ, ಇದು ಕಷ್ಟ ಎಂಬುದಿಲ್ಲ . ಕಲಿಯುವ ವಿಷಯವನ್ನು ಸಮಸ್ಯಾತ್ಮಕ ರೀತಿಯಲ್ಲಿ ನಿರೂಪಿಸುತ್ತ ಕಲಿಸಿರಿ. ಶೋಧನಾತ್ಮಕ ಆವರಣ ಸೃಷ್ಟಿಸಿ. ಪುಟಾಣಿ ವಿಜ್ಞಾನಿ ಮಗುವಗಿಎ ಸ್ವಯಂಶೋಧನೆಗೆ ಅವಕಾಶ ಕೊಡಿ. ಮಗು ಹುಡುಕುತ್ತ , ತಿರುಗುತ್ತ ಪರಿಶೀಲಿಸುತ್ತ, ಒರೆಗೆ ಹಚ್ಚುತ್ತ ಕಲಿಯುತ್ತದೆ . ಅದು ಕಲಿಯುವುದಿಲ್ಲ; ಅದಕ್ಕೆ ಕಲಿಯುವ ಶಕ್ತಿ ಇಲ್ಲ ಎಂಬುದು ನಿಮ್ಮ ತಪ್ಪು; ದಡ್ಡ ಊಹೆ ಅಷ್ಟೆ.
ಮಕ್ಕಳ ಸಹಜ ಸಾಮರ್ಥ್ಯಗಳು ಏನು ಎನ್ನುವುದಕ್ಕೆ ದಿ|| ಕಾರ್ಕಡ ಶ್ರೀನಿವಾಸ ಉಡುಪ ಹಾಗೂ ಶ್ರೀ ಎಚ್‌. ಶ್ರೀಧರ ಹಂದೆ ಎಂಬ ಇಬ್ಬರು ಪ್ರೌಢಶಾಲಾ ಶಿಕ್ಷಕರು ಕೆಲವು ದಶಕಗಳ ಹಿಂದೆ ಆರಂಭಿಸಿದ ಮಕ್ಕಳಮೇಳ ಸಾಲಿಗ್ರಾಮ ದೇಶವಿದೇಶಗಳಲ್ಲಿ ಯಕ್ಷಗಾನ ಪ್ರದರ್ಶನ ನೀಡಿ ಪ್ರೇಕ್ಷಕರನ್ನು ಸ್ವಂಭೀಭೂತಗೊಳಿಸಿದೆ. ಪುಟ್ಟ ಮಕ್ಕಳು ವೃತ್ತಿಪರ ಯಕ್ಷಗಾನ ಕಲಾವಿದರಿಗೂ ಮಿಗಿಲಾಗಿ ಕುಣಿಯುವುದನ್ನೂ ಕಂಡು ಜನ ದಂಗಾಗಿದ್ದಾರೆ. ಉಡುಪಿ ಜಿಲ್ಲೆಯಲ್ಲಿ ಶಾಸಕ ಶ್ರೀ ರಘುಪತಿ ಭಟ್ಟರ ‘ಯಕ್ಷ ಶಿಕ್ಷಣ ಟ್ರಸ್ಟ್‌’ನ ದೆಸೆಯಿಂದಾಗಿ ಮಕ್ಕಳ ಯಕ್ಷಗಾನ ಈಗ ಶಾಲೆಗಳಲ್ಲಿ ಮಾಮೂಲಿಯಾಗಿ ಬಿಟ್ಟಿದೆ. ಕಣ್ಣು ಸರಿಯಾಗಿ ಕಾಣದ, ಕಿವಿ ಸರಿಯಾಗಿ ಕೇಳದ ಮಕ್ಕಳು ಕೂಡ ಈಗ ಯಕ್ಷಗಾನ ಪ್ರದರ್ಶನ ನೀಡಿ ‘ಸೈ’ ಅನ್ನಿಸಿಕೊಳ್ಳುತ್ತಾರೆ. ಅಷ್ಟೇಕೆ, ಈಗ ಜನಪ್ರಿಯ  ವಾಹಿನಿಗಳಲ್ಲಿ. ರಿಯಾಲಿಟಿ ಶೋಗಳಲ್ಲಿ ಪುಟ್ಟ ಮಕ್ಕಳು ಕುಣಿದು ಕುಪ್ಪಳಿಸುತ್ತಾರೆ.  ಮಧುರಕಂಠದಿಂದ ಹಾಡಿ ರಂಜಿಸುತ್ತಿದ್ದಾರೆ. ಹಿರಿಯ ನೃತ್ಯಪಟ ಉಗಳು, ಗಾನವಿಶಾರದವರು ಇವರ ನರ್ತನ ಪ್ರತಿಭೆಗೆ, ಕಂಠಸಿರಿಗೆ ಅಸಾಧಾರಣ ಪ್ರಭುತ್ವಕ್ಕೆ ಮಾರುಹೋಗುತ್ತಿದ್ದಾರೆ!
ಈ ಬಗೆಯ ಅಸಾಧಾರಣ ಬಾಲಪ್ರತಿಭೆಗಳ ಬಗ್ಗೆ ಎರಡು ದೃಷ್ಟಿಗಳಿವೆ. ಒಂದು, ಎಳವೆಯಲ್ಲಿ ಕಂಡುಬಂದ ಪ್ರತಿಭಾಕಿರಣ ಪ್ರಾಯವಾದಂತೆ ಹೆಚ್ಚುಹೆಚ್ಚು ಪ್ರಖರವಾಗುತ್ತಾ ಅಪ್ರತಿಮ ಕಲಾಕಾರನೋ ವಿಜ್ಞಾನಿಯೋ ಆಗಿ ಮಾರ್ಪಾಡುತ್ತದೆ. ಭೀಮಸೇನ್‌ ಜೋಶಿ, ಯೆಹುದಿ ಮೆನುಹಿನ್‌ ಇತ್ಯಾದಿ. ಇನ್ನು ಕೆಲವು ಪ್ರಕರಣಗಳಲ್ಲಿ ಬಾಲ್ಯದಲ್ಲಿ ಈ ಪ್ರತಿಭೆಗಳ ಬಗ್ಗೆ ಭಾರಿ ಪ್ರಚಾರ,  ಮೆಚ್ಚುಗೆ ಎಲ್ಲ ಕೇಳಿಬರುತ್ತದೆ. ಮುಂದೆ ಒಂದೆರಡು ವರ್ಷಗಳಲ್ಲಿ ಯಾರೂ ಅವರ ಹೆಸರು ಹೇಳುವುದಿಲ್ಲ. ಬೆಳೆದು ದೊಡ್ಡವರಾದಾಗ ಮೊದಲಿನ ಪ್ರತಿಭಾ ವಿಶೇಷ ಫಳಫಳ ಹೊಳೆಯುವುದಿಲ್ಲ.  ಕೆಲವರು ತಮಗೆ ಸಿಕ್ಕ ಪ್ರಚಾರ , ಪ್ರೋತ್ಸಾಹದಿಂದ ಪ್ರತಿಭೆ ಸೋರಿಹೋಗುವ ಹಾಗೆ ನಡೆದುಕೊಳ್ಳುತ್ತಾರೆ. ಉದಾಹರಣೆ: ತೆಂಡುಲ್ಕರ್ ಹಾಗೂ ವಿನೋದ್‌ ಕಾಂಬ್ಳಿ ಶಾಲಾ ಹಂತದಲ್ಲಿ ಕ್ರಿಕೆಟ್‌ನಲ್ಲಿ ವಿಶ್ವದಾಖಲೆ ಮಾಡಿದವರು. ತೆಂಡುಲ್ಕರ್ ಅವರ ಬೆಳವಣಿಗೆಯ, ಪ್ರಸಿದ್ಧಿಯ ಗ್ರಾಫ್‌ ಗಮನಿಸಿ . ಕಾಂಬ್ಳಿ ಅವಕಾಶಗಳ ಮೇಲೆ ಅವಕಾಶ ಕೊಟ್ಟರೂ ಹೇಗೆ ಪ್ರಪಾತದತ್ತ ಜಾರಿದ ಎಂಬುದನ್ನು ಗಮನಿಸಿ!
ಜನ ಮಕ್ಕಳಿಂದ ಬಹಳಷ್ಟನ್ನು ‘ನಿರೀಕ್ಷಿ’ಸುತ್ತಾರೆ. ‘ನಿಮ್ಮ ಬಗ್ಗೆ ನಾವು ತುಂಬ ನಿರೀಕ್ಷೆಗಳನ್ನಿಟ್ಟುಕೊಂಡಿದ್ದೇವೆ’ ಎಂದು ಶಿಕ್ಷಕರು ತಮ್ಮ ವಿದ್ಯಾರ್ಥಿಗಳ ಬಗ್ಗೆ ಹೇಳುತ್ತಾರೆ. ಇವು ನಿರೀಕ್ಷೆಗಳಲ್ಲ. ಬದಲಾಗಿ ಒತ್ತಾಯಗಳು, ಬೇಡಿಕೆಗಳು…“ಮಕ್ಕಳು ಬುದ್ಧಿವಂತರಿದ್ದಾರೆ. ಆದುದರಿಂದ ಅವರು ಇಷ್ಟು ಅಂಕಗಳನ್ನು ಗಳಿಸಲೇಬೇಕು”. “ನಾವು ಮಕ್ಕಳ ಶಿಕ್ಷಣಕ್ಕಾಗಿ ವರ್ಷಕ್ಕೆ ಒಂದುಲಕ್ಷ ರೂ. ವೆಚ್ಚಮಾಡುತ್ತಿದ್ದೇವೆ . ಆದುದರಿಂದ ನೀವು ಈ ಫಲಿತಾಂಶವನ್ನು ನಮಗೆ ತಂದುಕೊಡಲೇಬೇಕಲು” . “ಪ್ರತಿಭಾ ಕಾರಂಜಿಯಲ್ಲಿ ಈ ಬಾರಿ ಪ್ರಥಮ ಬಹು ಮಾನ ಪಡೆಯಲೇಬೇಕೆಂದು ಸಾಕಷ್ಟು ಹಣ ವೆಚ್ಚಮಾಡಿದ್ದಾಗಿದೆ. ನೃತ್ಯ ಪರಿಣತರಿಂದ ತರಬೇತಿ ಕೊಡಿಸಿದ್ದಾಗಿದೆ. ಆದುದರಿಂದ ನೀವು ಬಹುಮಾನ ಅದೂ ಪ್ರಥಮ ಬಹುಮಾನ ತರಲೇಬೇಕು.”
ಶಿಕ್ಷಕರ ಹಾಗೂ ಹೆತ್ತವರ ಈ ನಿರೀಕ್ಷೆಗೆ ತಕ್ಕಂತೆ ಆದರೆ ಸಂತೋಷ. ಆದರೆ ಹಿರಿಯರು ಹೇರಿದ ಒತ್ತಡಗಳು ಮಕ್ಕಳ ಮನಸ್ಸಿನಲ್ಲಿ ಆತಂಕ ಸೃಷ್ಟಿಸಿ ಫಲಿತಾಂಶ ಏರುಪೇರಾದರೆ ಅಪಮಾನ ಶಿಕ್ಷೆ ತಪ್ಪಿದ್ದಲ್ಲ! ಮಕ್ಕಳಿಂದ ನಾವು ಏನನ್ನೂ ನಿರೀಕ್ಷಿಸಬಾರದು. ತರಬೇತಿ ಕೊಡಿಸುವುದು, ಮಾರ್ಗದರ್ಶನ ಮಾಡುವುದು ನಮ್ಮ ಕರ್ತವ್ಯ. ಅವರ ಸಾಧನೆ ಚೆನ್ನಾಗಿದ್ದರೆ ಮೆಚ್ಚೋಣ, ಸಂತೋಷಪಡೋಣ. ಇನ್ನೂ ಹೆಚ್ಚಿನ ಸಾಧನೆ ಸಾಧ್ಯವೇ ಎಂದು ಅವರನ್ನೇ ಕೇಳೋಣ. ಇದಕ್ಕೆ ವ್ಯತಿರಿಕ್ತವಾಗಿ ಅವರಿಂದ ಸಾಧ್ಯವಾಗದೆ ಹೋದರೆ ಅವರನ್ನು ನಿಂದಿಸಿ, ಶಿಕ್ಷಿಸಿ ಅಪಮಾನಿಸುವುದಕ್ಕಿಂತ ಏಕೆ ಸಾಧ್ಯವಾಗಿಲ್ಲ? ಅವರ ಶಕ್ತಿಸಾಮಾರ್ಥ್ಯಗಳೆಷ್ಟು? ನಮ್ಮ ಒತ್ತಡ-ಒತ್ತಾಯಗಳು ಹೆಚ್ಚಾದವೆ? ಎಂದು ಯೋಚಿಸುವುದು ಸೂಕ್ತ. ಅವರಿಂದ ಏನು ಸಾಧ್ಯವೊ,  ಎಷ್ಟು ಸಾಧ್ಯವೊ ಅಷ್ಟು ಆದರೆ ಸಾಕಲ್ಲವೆ? ಒಂದೊಮ್ಮೆ ತಮ್ಮ ಶಕ್ತಿಗೆ ತಕ್ಕಷ್ಟು ಸಾಧನೆ ಆಗದಿದ್ದರೆ ಚಿಂತೆ ಏಕೆ? ಆಕಾಶವೇನು ಕಳಚಿ ಬೀಳುವುದೆ? ಜೀವನ ಮುಗಿದೇ ಹೋಯಿತೆ? ಅದೇನು ಮುಚ್ಚಿದ ಕೊನೆಯ ಬಾಗಿಲೆ? ಅಂಥ ಭಾವನೆಗಳನ್ನು ಮಕ್ಕಳಲ್ಲಿ ಹಿರಿಯರು ಏಕೆ ಬಿಂಬಿಸಬೇಕು? ಸೋಲಿನ ನೈರಾಶ್ಯದ ಭಾವನೆಗಳನ್ನು ಅವರ ಮನದಲ್ಲಿ ತುಂಬುವುದೇಕೆ?
ಮಕ್ಕಳ ಬೆಳವಣಿಗೆ ಸಹಜವಾಗಿರಲಿ ಎಂದು ನಾವು ಮುಕ್ತಮನ್ಸಿನಿಂದ ಯೋಚಿಸಬೇಕು.  ಕಲಿಕೆ, ಸಹಪಠ್ಯ ಚಟುವಟಿಕೆ, ಹವ್ಯಾಸಗಳು ಇತ್ಯಾದಿಗಳ ವಿಚಾರದಲ್ಲಿ ಅವರ ಮೇಲೆ ಯಾವ ಒತ್ತಡವನ್ನೂ ಹೇರಕೂಡದು. ಅವರಿಂದ ಸಾಧ್ಯವಾಗದೆ ಹೋದರೆ ಅವರನ್ನು ನಿಂದಿಸಿ, ಶಿಕ್ಷಿಸಿ ಅಪಮಾನಿಸುವುದಕ್ಕಿಂತ ಏಕೆ ಸಾಧ್ಯವಾಗಿಲ್ಲ? ಅವರ ಶಕ್ತಿಸಾಮರ್ಥ್ಯಗಳೆಷ್ಟು? ನಮ್ಮ ಒತ್ತಡ-ಒತ್ತಾಯಗಳು ಹೆಚ್ಚಾದವೆ? ಎಂದು ಯೋಚಿಸುವುದು ಸೂಕ್ತ. ಅವರಿಂದ ಏನು ಸಾಧ್ಯವೊ, ಎಷ್ಟು ಸಾಧ್ಯವೊ  ಅಷ್ಟು ಆದರೆ ಸಾಕಲ್ಲವೆ? ಒಂದೊಮ್ಮೆ ತಮ್ಮ ಶಕ್ತಿಗೆ ತಕ್ಕಷ್ಟು ಸಾಧನೆ ಆಗದಿದ್ದರೆ ಚಿಂತೆ ಏಕೆ? ಆಕಾಶವೇನು ಕಳಚಿ ಬೀಳುವುದೆ? ಜೀವನ ಮುಗಿದೇ ಹೋಯಿತೆ? ಅದೇನು ಮುಚ್ಚಿದ ಕೊನೆಯ ಬಾಗಿಲೆ? ಅಂಥ ಭಾವನೆಗಳನ್ನು ಮಕ್ಕಳಲ್ಲಿ ಹಿರಿಯರು ಏಕೆ ಬಿಂಬಿಸಬೇಕು? ಸೋಲಿನ, ನೈರಾಶ್ಯದ ಭಾವನೆಗಳನ್ನು ಅವರ ಮನದಲ್ಲಿ ತುಂಬುವುದೇಕೆ?
ಮಕ್ಕಳ ಬೆಳವಣಿಗೆ ಸಹಜವಾಗಿರಲಿ ಎಂದು ನಾವು ಮುಕ್ತಮನಸ್ಸಿನಿಂದ ಯೋಚಿಸಬೇಕು. ಕಲಿಕೆ, ಸಹಪಠ್ಯ ಚಟುವಟಿಕೆ , ಹವ್ಯಾಸಗಳು ಇತ್ಯಾದಿಗಳ ವಿಚಾರದಲ್ಲಿ ಅವರ ಮೇಲೆ ಯಾವ ಒತ್ತಡವನ್ನೂ ಹೇರಕೂಡದು. ಅವರಿಂದ ಈ ಕೆಲಸ ಸಾಧ್ಯವೇ ಇಲ್ಲ  ಎಂದು ತಿಳಿಯಬಾರದು, ಅಂತೆಯೇ ಏನೋ ಒಂದು ಸಾಧನೆ ಮಾಡಿದಾಗ ದಿಗ್ಭ್ರಾಂತರಾಗಬಾರದು. ಅವರ ಪಾಡಿಗೆ ಅವರು ಬೆಳೆಯಲಿ, ಸಹಜಗತಿಯಲ್ಲಿ ವಿಕಸಿಸಲಿ. ಇಂಥ ಒಂದು ಪರಿಸರದಲ್ಲಿ ಅವರು ನಿಜಕ್ಕೂ ಉತ್ತಮವಾದುದನ್ನು ಕಲಿಯುತ್ತಾರೆ . ಚೆನ್ನಾಗಿ ಕಲಿಯುತ್ತಾರೆ. ಗಂಭೀರತೆಯಿಂದ ಕಲಿಯುತ್ತಾರೆ. ಕಲಿಕೆಯ ರಾಜಮಾರ್ಗದಲ್ಲಿ ಸಾಗುತ್ತಾರೆ . ಒಳದಾರಿಗಳಿಂದ ಹರದಾರಿ ದೂರನಿಲ್ಲುತ್ತಾರೆ.
‘ಮಕ್ಕಳ ಜ್ಞಾನ ಸಾಲದು’ ‘ಅನುಭವ ಸಾಲದು’ ಎಂದು ತಿಳಿದ ತಾಯ್ತಂದೆಗಳು ಹಾಗೂ ಶಿಕ್ಷಕರು ಅವರ ಕೈಹಿಡಿದು ನಡೆಸುತ್ತಾರೆ. ಎಷ್ಟು ದೂರ, ಎಷ್ಟು ದಿನ ಹೀಗೆ ನಡೆಸಲು ಸಾಧ್ಯ? ‘ಕಟ್ಟಿಕೊಟ್ಟ ಬುತ್ತಿ’ ಇಂದಲ್ಲ ನಾಳೆ ಹಳಸದೆ? ಹಿರಿಯರಾಗಿ ನಾವು ಸ್ವಲ್ಪ ದೂರ ಮಾತ್ರ ಅವರ ಕೈಹಿಡಿದು ಮುನ್ನಡೆಸಿ ಬಿಟ್ಟುಬಿಟ್ಟರೆ ಏನಾದೀತು? ಒಮ್ಮೆ ಬಿದ್ದರೂ ಎದ್ದು ನಡೆ ಕಲಿಯರೆ ಅವರು? ‘ಬೆಂಕಿ ಬಿಸಿ, ಕೈ ಇಟ್ಟು ಸುಟ್ಟುಕೊಳ್ಳಬೇಡ’ ಎಂದು ಹಿರಿಯರೇಕೆ ಹೇಳಬೇಕು? ಬೆಂಕಿ ಎಂಬ ಶಬ್ದೋಚ್ಚಾರದಲ್ಲೇ ಭಯದ ಬೀಜ ಬಿತ್ತುವುದೇಕೆ? ಮಗು ಬೆಂಕಿಗೆ ಕೈಇಕ್ಕಿ ಕೈಸುಟ್ಟುಕೊಳ್ಳಲಿ. ಮುಂದೆ ಅದು ತಾನೇ ಜಾಗ್ರತೆ ವಹಿಸುತ್ತದೆ ಎಂದ ರೂಸೋ.  ಮಕ್ಕಳಿಗೆ ಅನುಭವ ಒದಗಿಸಿ. ಸಾಮರ್ಥ್ಯ–ಕಲಿಕೆ ಎರಡು ಅನುಭವದಿಂದ ಹೊರಹೊಮ್ಮುತ್ತವೆ ನಿಜ. ಮೊದಮೊಲದು ತಂದೆತಾಯಿ ಮಕ್ಕಳ ಹಿಂದೆ ಇರಬೇಕಾಗುತ್ತದೆ. ಅವರ ಕೈಹಿಡಿದು ನಡೆಸಬೇಕಾಗುತ್ತದೆ. ಆತಂಕದಿಂದ ಹಿಂಬಾಲಿಸಬೇಕಾಗುತ್ತದೆ. ತನಗೆ ಸಿಕ್ಕಿದ ಅನುಭವಗಳನ್ನು ಆಧರಿಸಿ ಮಗು ಆತ್ಮವಿಶ್ವಾಸವನ್ನು ಕೌಶಲಗಳನ್ನು ಸಂಪಾದಿಸುತ್ತದೆ. ಆಗ ಹಿರಿಯರು ಮಗುವಿನ ಬಗ್ಗೆ ಧೈರ್ಯ ತಳೆದು ಒಂದಿಷ್ಟು ಶೋಧನೆಯ ಅವಕಾಶಗಳನ್ನು ನೀಡಬೇಕು.  ಇಂಥ ಶೋಧನೆಯ ಅವಕಾಶಗಳು ಹೆಚ್ಚಿದಂತೆ ಮಗುವಿನ ಆತ್ಮವಿಶ್ವಾಸ ಹೆಚ್ಚುತ್ತದೆ. ಅನುಭವ ಸಂಪನ್ನತೆ ಅಧಿಕವಾಗುತ್ತದೆ. ಮಗು ಸ್ವಾಯತ್ತಜೀವನವನ್ನು ಕಲಿಯುತ್ತದೆ.
ಮಕ್ಕಳು ಪರಾವಲಂಬಿಗಳು ಮತ್ತು ಅಸಮರ್ಥರು ಎಂಬ ನಮ್ಮ ಪಟ್ಟಭದ್ರ ಹಿತಾಸಕ್ತಿಗಳನ್ನು ಮನದಾಳದಿಂದ ಕಿತ್ತೊಗೆದರೆ ಮಕ್ಕಳು ಇನ್ನೂ ಬೇಗನೆ ಸ್ವತಂತ್ರರೂ ಸಮರ್ಥರೂ ಆಗಲಾರರೆ? ಹೊಸಕಾಲದ ತಂದೆತಾಯಿಗಳು ಮಕ್ಕಳನ್ನು ಯಾಕೆ ಇನ್ನೂ ತಮ್ಮ ಪ್ರೀತಿಯ ಪಂಜರದಲ್ಲಿ ಬಂಧಿಸಿಟ್ಟಿದ್ದಾರೆ?  ‘ನಮ್ಮಯ ಹಕ್ಕಿ ಬಿಟ್ಟೇ ಬಿಟ್ಟೆ’ ಅಂತ ಹಕ್ಕಿಯ ಹಾರಿಬಿಡಬಾರದೆ?
ಬಾನಾಡಿಗೆ ಬಂಧನವೆ?: ಮಕ್ಕಳು ಕಲಿಕೆಯ ಶಿಲ್ಪಿಗಳೇ?
ಬಹಳ ವರ್ಷಗಳ ಹಿಂದೆ ನನ್ನ ಓರ್ವ ಪರಿಚಿತರು ಅಮೇರಿಕೆಯಿಂದ ನಮ್ಮ ಮನೆಗೆ ಬಂದರು. ತಮ್ಮ ಹುಟ್ಟೂರಿನ ಶಾಲೆಯ ಮಕ್ಕಳಿಗೆ ಯಾವುದಾದರೊಂದು ರೀತಿಯಲ್ಲಿ ತಾವು ನೆರವಾಗಬೇಕು ಎಂಬುದು ಅವರ ಇಚ್ಛೆ. ಇಲ್ಲಿನ ಮಕ್ಕಳ ಇಂಗ್ಲಿಷ್‌ ಕಲಿಕೆಯನ್ನು ಸುಧಾರಿಸಬೇಕು. ಅದಕ್ಕಾಗಿ ಒಂದು ಶಾಲೆಯನ್ನು ಆಯ್ದುಕೊಂಡು ಆ ಶಾಲೆಗೆ ಇಂಗ್ಲಿಷ್‌ ಪುಸ್ತಕಗಳನ್ನು ಒದಗಿಸಬೇಕು. ಪ್ರತಿನಿತ್ಯ ಶಾಲೆಯಲ್ಲಿ ಅನೌಪಚಾರಿಕವಾಗಿ ಇಂಗ್ಲಿಷ್‌ ಕಲಿಸುವ ವ್ಯವಸ್ಥೆಯಾಗಬೇಕು. ಇಂಗ್ಲಿಷ್‌ ಕಲಿಸುವ ಶಿಕ್ಷಕರಿಗೆ ಪ್ರತಿತಿಂಗಳು ಒಂದಿಷ್ಟು ಗೌರವಧನ ನೀಡಬೇಕು. ಎಂಬುದು ಅವರ ಯೋಚನೆ. ಅದಕ್ಕಾಗಿ ಇಲ್ಲಿನ ಕೆಲವರ ಜೊತೆ ಯಾವ ಬಗೆಯ ಶಿಕ್ಷಣ ಅಗತ್ಯ? ಕನ್ನಡ-ಆಂಗ್ಲಮಾಧ್ಯಮ ವಿವಾದ ಇತ್ಯಾದಿಗಳ ಕುರಿತು ಮಾತನಾಡಿ ಆ ಮಾತುಕತೆಯ ಧ್ವನಿಮುದ್ರಣ ಮಾಡಿಕೊಂಡು ಅಮೇರಿಕೆಯಲ್ಲಿ ಒಂದಿಷ್ಟು ನಿಧಿ ಸಂಗ್ರಹಿಸಿ ಅದರ ಮೂಲಕ ಶಾಲೆಯಲ್ಲಿ ಇಂಗ್ಲಿಷ್‌ ಶಿಕ್ಷಣ ಒದಗಿಸುವ ಯೋಜನೆ ಅವರದ್ದು.
ರಾಮ್‌ ಎಂಬುದು ಅವರ ಹೆಸರು. ಅವರು ನಮ್ಮ ಮನೆಗೆ ಬಂದು ನನ್ನೊಂದಿಗೆ, ನನ್ನ ಮಡದಿಯೊಂದಿಗೆ ಮಾತನಾಡಿ ನಮ್ಮ ಅಭಿಪ್ರಾಯಗಳನ್ನು ಸಂಗ್ರಹಿಸಿದರು. ನಾನೋ ಕನ್ನಡಮಾಧ್ಯಮ ಪರ. ನನ್ನ ಮಡದಿಯೋ ಆಂಗ್ಲಮಾಧ್ಯಮ ಪರ. ನಾವಿಬ್ಬರೂ ನಮ್ಮ ನಮ್ಮ ಸಮರ್ಥನೆಗಳನ್ನು ನೀಡಿದೆಗವು. ನಮ್ಮಿಬ್ಬರ ಮಾತುಗಳಲ್ಲೂ ನಿಜವಿದೆ. ಹೀಗಗಿ ನಿರ್ಣಯ ಹೀಗೇ ಎನ್ನುವುದು ಕೊಂಚ ಕಷ್ಟವೆನಿಸಿತು. ಆಗ ರಾಮ್‌ ದೃಷ್ಟಿ ನನ್ನ ಪುಟ್ಟ ಮಗಳ ಮೇಲೆ ಬಿತ್ತು. ಅವಳು ಆಗ ‘ಬಾಲವಾಡಿ’ಗೆ (ನರ್ಸರಿ, ಮೊಂಟೆಸಾರಿ ಇತ್ಯಾದಿ ಅಲ್ಲ) ಹೋಗುತ್ತಿದ್ದಳು. “ನಿನಗೆ ಯಾವ ಶಾಲೆ ಇಷ್ಟ? ಕನ್ನಡ ಮಾಧ್ಯಮವೋ? ಇಂಗ್ಲಿಷ್‌ ಮೀಡಿಯಮ್ಮೋ?” ಎಂದು ರಾಮ್‌ ಕೇಳಿದರು. ಮಗಳು ಪಟ್ಟನೆ “ನನಗೆ ಕನ್ನಡ ಶಾಲೆಯೇ ಇಷ್ಟ. ಒಂದನೇ ಕ್ಲಾಸಿಗೆ ನಾನು ಕಡಿಯಾಳಿ ಶಾಲೆಗೇ ಹೋಗುವುದು”  ಎಂದುಬಿಟ್ಟಳು. ಮುಂದೆ ಅವಳನ್ನು ನಾನು ಪ್ರಾಥಮಿಕ ವಿದ್ಯಾಭ್ಯಾಸಕ್ಕಾಗಿ ಕನ್ನಡ ಮಾಧ್ಯಮ ಶಾಲೆಗೆ ಸೇರಿಸಿದೆ. ನನ್ನ ಮಡದಿಯೂ ಆಕ್ಷೇಪಿಸಲಿಲ್ಲ. ಆದರೆ ಐದನೆಯ ತರಗತಿಗೆ ಬರುವ ಹೊತ್ತಿಗೆ ನನ್ನ ಮಡದಿ ಆಂಗ್ಲಮಾಧ್ಯಮ ಶಿಕ್ಷಣದ ಬಗ್ಗೆ ಪ್ರಬಲ ಪ್ರತಿಪಾದನೆ ಶುರುಮಾಡಿದಳು: “ಮುಂದೆ ಕಷ್ಟ. ನಾನು ಅಪಮಾನ ಅನುಭವಿಸುತ್ತಿದ್ದುದು ಸಾಕು. ನನ್ನ ಮಗಳಿಗೆ ಅದು ಬೇಡ’ ಇತ್ಯಾದಿ . ನಾನು ಓರ್ವ ಶಿಕ್ಷಣಶಾಸ್ತ್ರಜ್ಞ, ಶಿಕ್ಷಣ ಪ್ರಾಧ್ಯಾಪಕ ಇತ್ಯಾದಿಗಳೆಲ್ಲ ಅವಳ ತರ್ಕದ ಮುಂದೆ ಕೊಚ್ಚಿಹೋದವು. ಇತ್ತ ಮಗಳ ಒಲವು ಕನ್ನಡಮಾಧ್ಯಮದಲ್ಲೇ ಮುಂದುವರಿಯಬೇಕೆಂದಿದ್ದರೂ ಒಂದೆಡೆಯಲ್ಲಿ  ತಾಯಿಯ ಮಾತು, ಮತ್ತೊಂದೆಡೆ ಅವಳ ಗೆಳತಿಯರ ಆಂಗ್ಲಮಾಧ್ಯಮದ ಒಲವು-ಕ್ರಮೇಣ ಅವಳು ‘ಪಕ್ಷಾಂತರ’ ಮಾಡುವುದಕ್ಕೂ ಸಹಕರಿಸಿತು.
ಏಳನೆಯ ತರಗತಿಯ ವಾರ್ಷಿಕ ಪರೀಕ್ಷೆ ಮುಗಿಯುತ್ತಿದ್ದಂತೆ “ನಾನು ಇಂಗ್ಲಿಷ್‌ ಮೀಡಿಯಂ ಶಾಲೆಗೆ ಹೋಗ್ತೇನೆ. ನನ್ನ ಗೆಳತಿಯರೆಲ್ಲ ಹಾಗೆ ಮಾಡ್ತಿದ್ದಾರೆ” ಎಂದಳು. ಅವಳ ಮಾತನ್ನು ನಾನು ತೆಗೆದುಹಾಕುವಂತಿರಲಿಲ್ಲ. ಮೇಲಾಗಿ ಬುದ್ಧಿವಂತ ವಿದ್ಯಾರ್ಥಿನಿ. ಜಿಲ್ಲಾಮಟ್ಟದಲ್ಲಿ ಮೊದಲಸ್ಥಾನ ಗಳಿಸಿದಾಕೆ. ಕಲಿಯುವ ಶ್ರದ್ಧೆ, ಬುದ್ಧಿಶಕ್ತಿ, ಗ್ರಹಿಕೆಯ ಶಕ್ತಿಯಿದ್ದರೆ ಮಾಧ್ಯಮ ಖಂಡಿತಕ್ಕೂ ಸಮಸ್ಯೆಯಲ್ಲ. ಆಂಗ್ಲಮಾಧ್ಯಮದಲ್ಲಿ ಶಿಕ್ಷಣ ಪಡೆದ ಮಾತ್ರಕ್ಕೆ ಕನ್ನಡ ಹಾಗೂ ಸಾಂಸ್ಕೃತಿಕ ಪರಂಪರೆಯನ್ನು ಮರೆಯಬೇಕೆಂದೇನೂ ಇಲ್ಲ. ಅಷ್ಟರೊಳಗಾಗಿ ಭದ್ರಬುನಾದಿ ಹಾಕಿಟ್ಟರೆ ಮುಂದೆ ಸಮಸ್ಯೆಯೇನಿಲ್ಲ ಎಂದು ಭಾವಿಸಿ ನಾನೂ ಒಪ್ಪಿಗೆ ನೀಡಿದ್ದಾಯಿತು. ಆಮೇಲೆ ಆಕೆ ಹಿಂತಿರುಗಿ ನೋಡಿದ್ದಿಲ್ಲ. ಇಂಗ್ಲಿಷ್‌ ಮಾಧ್ಯಮದಲ್ಲೂ ಚುರುಕಾದಳು. ಆಮೇಲೆ ಆಕೆ ಹಿಂತಿರುಗಿ ನೋಡಿದ್ದಿಲ್ಲ. ಇಂಗ್ಲಿಷ್‌ ಮಾಧ್ಯಮದಲ್ಲೂ ಚುರುಕಾದಳು. ಕನ್ನಡವನ್ನು ಬೆಳೆಸಿಕೊಂಡಳು. ಪದವಿಪೂರ್ವ ಹಂತದ ಪಬ್ಲಿಕ್‌ ಪರೀಕ್ಷೆಯಲ್ಲಿ ಕನ್ನಡದಲ್ಲಿ ನೂರಕ್ಕೆ ನೂರು ಅಂಕ ಗಳಿಸಿದಳು! ಅವಳು ಎಸ್‌.ಎಸ್‌.ಎಲ್‌.ಸಿವರೆಗೆ ಕನ್ನಡಮಾಧ್ಯಮದಲ್ಲೇ ಓದಿದ್ದರೆ ಪದವಿಪೂರ್ವ ಹಂತದ ವಿಜ್ಞಾನ ಕಲಿಕೆಯ ವೇಳೆ ಸ್ವಲ್ಪ ಕಷ್ಟಪಡಬೇಕಾಗುತ್ತಿತ್ತು . ವಿಶೇಷ ಮನೆಪಾಠದ ಅಗತ್ಯವಿರುತ್ತಿತ್ತೇನೋ. ಆದರೆ ಎಂಟನೆಯ ತರಗತಿಯಿಂದ ಕನ್ನಡವನ್ನು ಕಡೆಗಣಿಸದೆ ಇಂಗ್ಲಿಷ್‌ ಮಾಧ್ಯಮ ಶಿಕ್ಷಣ ಪಡೆದದ್ದು ಪದವಿಪೂರ್ವ ಹಂತದಲ್ಲಿ ವಿಜ್ಞಾನ ಕಲಿಕೆಗೆ ನೆರವಾಯಿತೆನ್ನಬೇಕು.
ಇಷ್ಟೆಲ್ಲ ಪೀಠಿಕೆ ಏಕೆಂದರೆ ಮಕ್ಕಳು ಹಾಗೂ ಹದಿಹರೆಯದವರಿಗೆ ತಮ್ಮ ಕಲಿಕೆ ಹಾಗೂ ವಿದ್ಯಾಭ್ಯಾಸವನ್ನು ರೂಪಿಸುವ, ನಿಯಂತ್ರಿಸುವ ಒಂದು ಹಕ್ಕು ಇರಬೇಕು. ತಾವು ಏನನ್ನು, ಯಾವಾಗ,  ಎಲ್ಲಿ, ಹೇಗೆ, ಎಷ್ಟು ಕಲಿಯಬೇಕು? ಎಷ್ಟು ವೇಗವಾಗಿ ಕಲಿಯಬೇಕು ಎಂಬುದನ್ನು ನಿರ್ಧರಿಸುವ ಹಕ್ಕು ಅವರಿಗಿರಬೇಕು. ಯಾವ ಶಾಲೆಯಲ್ಲಿ, ಎಂಥ ಶಿಕ್ಷಕರಿಂದ ಕಲಿಯಬೇಕು ಎಂದು ತೀರ್ಮಾನಿಸುವ ಹಕ್ಕು ಅವರಿಗೆ ಅವಶ್ಯವಾಗಿ ಬೇಕು.
ಇಂದು ಬಹಳಷ್ಟು ಕುಟುಂಬಗಳಲ್ಲಿ ಮಕ್ಕಳ ವಿದ್ಯಾಭ್ಯಾಸವನ್ನು ನಿಯಂತ್ರಿಸುವವರು ಪಾಲಕರು. ಮಗುವಿನ ಆಸಕ್ತಿ ಅಭಿರುಚಿಗಳೇನು? ಶಕ್ತಿ ಸಾಮರ್ಥ್ಯಗಳೇನು? ಬುದ್ಧಿಶಕ್ತಿ, ಭಾಷಾಶಕ್ತಿ ಹೇಗಿದೆ? ಎಂಬುದರ ಪರಿವೆಯೇ ಇಲ್ಲದ ತಂದೆತಾಯಿಗಳು ತಮ್ಮ ಕನಸಗುಳನ್ನು ಮಕ್ಕಳ ಮೇಲೆ ಹೇರುತ್ತಾರೆ. “ನನಗೆ ಒಳ್ಳೆಯ ವಿದ್ಯಾಭ್ಯಾಸ ಸಿಗಲಿಲ್ಲ. ನನ್ನ ಮಗನಾದರು ಚೆನ್ನಾಗಿ ಓದಲಿ. ಅವನು ನನ್ನ ಹಾಗೆ ಆಗುವುದು ಬೇಡ” ಎಂದು ಯೋಚಿಸಿ ಮಗುವಿನ ಇಷ್ಟಾನಿಷ್ಟಗಳನ್ನು ತಿಳಿಯದೆ ಬಲಾತ್ಕಾರವಾಗಿ ಆಂಗ್ಲಮಾಧ್ಯ ಶಾಲೆಗಳಿಗೆ ಸೇರಿಸಿಬಿಡುತ್ತಾರೆ. ಕನ್ನಡವೇ ಸರಿಯಾಗಿಬಾರದ ಮಗು ಇಂಗ್ಲಿಷ್‌ ಕಲಿಯಲು ಒದ್ದಾಡುತ್ತದೆ. ಶಾಲೆಗಳಲ್ಲಿ ಕೊಡುವ ಅಸಾಧ್ಯ ಹೋಂವರ್ಕ್ ಮಾಡಲಾಗದೆ ನಲುಗುತ್ತದೆ. ಆಟಕ್ಕೂ ಹೋಗಲು ಬಿಡದೆ ತಾಯಿ ಹೋಂವರ್ಕ್ ಮಾಡಿಸುತ್ತಾಳೆ. ಮತ್ತೆ ಬಲವಂತದ ಟ್ಯೂಶನ್‌. ಬೆಳಗ್ಗಿನಿಂದ ರಾತ್ರಿಯತನಕ ಈ ಆಂಗ್ಲಮಾಧ್ಯಮದ ಒತ್ತಡದಲ್ಲಿ ಸಿಲುಕಿ ಅನೇಕ ಮಕ್ಕಳು ಹತಾಶರಾಗುತ್ತಿದ್ದಾರೆ. ನಮ್ಮ ಆಸೆ ಆಕಾಂಕ್ಷೆಗಳಿಗಾಗಿ ನಾವು ಮಕ್ಕಳನ್ನು ಕೊಲ್ಲುತ್ತಿದ್ದೇವೆ.
ಆಂಗ್ಲಮಾಧ್ಯಮ ಒಂದು ತುದಿಯಾದರೆ ಇನ್ನೊಂದು ತುದಿ ಸಾಂಪ್ರದಾಯಿಕ ಸನಾತನ ವೈದಿಕ ಶಿಕ್ಷಣ.ಇಸ್ಲಾಮಿಕ್‌ ಶಿಕ್ಷಣ. ಇಂದು ಕೆಲವು ಗುರುಕುಲಗಳು ಹುಟ್ಟಿಕೊಂಡಿವೆ. ಇಂಗ್ಲಿಷ್‌ ಶಿಕ್ಷಣವನ್ನು ವಿರೋಧಿಸುವ ಸಂಸ್ಕೃತಾಭ್ಯಾಸದ ಧಾರ್ಮಿಕ ಹಿನ್ನೆಲೆಯ ಶಿಕ್ಷಣವನ್ನು ಗಂಡುಹೆಣ್ಣುಗಳಿಗೆ ನೀಡಲಾಗುತ್ತಿದೆ. ಕೆಲವು ಹೆತ್ತವರು ತಮ್ಮ ಮಕ್ಕಳು ಇದನ್ನು ನಿಜಕ್ಕೂ ಬಯಸುವರೋ ಇಲ್ಲವೋ ಎಂಬುದನ್ನು ತಿಳಿಯದೆ ತಮ್ಮ ‘ಸಂಸ್ಕೃತಿ ವ್ಯಾಮೋಹ’ದಿಂದ ಇಂಥ ಶಿಕ್ಷಣವನ್ನು ಮಕ್ಕಳಿಗೆ ಕೊಡಿಸುತ್ತಿದ್ದಾರೆ. ಆಧುನಿಕ ಪ್ರಪಂಚದಲ್ಲಿ ಮೌಲ್ಯಶಿಕ್ಷಣದ ಹೆಸರಿನಲ್ಲಿ ಮಕ್ಕಳನ್ನು ‘ಸಂಕುಚಿತ ಪ್ರಜೆ’ಗಳನ್ನಾಗಿ ರೂಪಿಸುವ ಹುನ್ನಾರವಿದು. ಹಿಂದೂ ಕೋಮುವಾದ ಪ್ರಬಲವಾಗುತ್ತಿರುವಂತೆ ಅದಕ್ಕೆ ಪ್ರತಿಯಾಗಿ ಇಸ್ಲಾಂ ಕೋಮುವಾದ ಈ ದೇಶದಲ್ಲಿ ಬೆಳೆಯುತ್ತಿದೆ. ಅದರ ಸೂಚನೆಯೆಂಬಂತೆ ಮುಸ್ಲಿಂ ಹುಡುಗ-ಹುಡುಗಿಯರು ಈಗ ಸರಕಾರಿ ಹಾಗೂ ಅನುದಾನಿತ ಶಾಲೆಗಳಿಗೆ ಬರುವುದನ್ನು ನಿಲ್ಲಿಸುತ್ತಿದ್ದಾರೆ. ಅವರಿಗಾಗಿ ಅವರ ಕೋಮಿನವರು, ಜಮಾತೆಯವರು ಆಂಗ್ಲಮಾಧ್ಯಮ ಶಿಕ್ಷಣವನ್ನು ಆರಂಭಿಸುತ್ತಿದ್ದಾರೆ. ಈ ಸಂಸ್ಥೆಗಳಲ್ಲಿ ಇಂಗ್ಲಿಷ್‌ ಶಿಕ್ಷಣದ ಜೊತೆಗೆ ಧಾರ್ಮಿಕ ಶಿಕ್ಷಣವನ್ನೂ ಆರಂಭಿಸುತ್ತಿದ್ದಾರೆ. ಈ ಸಂಸ್ಥೆಗಳಲ್ಲಿ ಇಂಗ್ಲಿಷ್‌ ಶಿಕ್ಷಣದ ಜೊತೆಗೆ ಧಾರ್ಮಿಕ ಶಿಕ್ಷಣವನ್ನೂ ನೀಡಲಾಗುತ್ತಿದೆ. ಶಿಕ್ಷಕ-ಶಿಕ್ಷಕಿಯರೂ ಅವರದ್ದೇ ಕೋಮಿನವರಾಗಿರುತ್ತಾರೆ. ಇದಲ್ಲದೆ ಮುಸ್ಲಿಂ ಮೂಲಭೂತವಾದ ಪ್ರಬಲವಾಗುತ್ತಿರುವ ಕಾರಣದಿಂದ ನಮ್ಮ ಊರುಗಳಲ್ಲಿ ‘ಲವ್‌ಜೆಹಾದ್‌’ನ ಅಪಪ್ರಚಾರ ನಡೆಯುತ್ತಿರುವಂತೆಯೇ ಹೆಚ್ಚು ಹೆಚ್ಚು ಮುಸ್ಲಿಂ ಹೆಣ್ಣುಮಕ್ಕಳು ಬುರ್ಖಾಗಳಲ್ಲಿ ಅಡಗಿಕೊಳ್ಳುತ್ತಿದ್ದಾರೆ. ಅವರಿಗಾಗಿಯೇ ಪ್ರತ್ಯೇಕ ಇಸ್ಲಾಮಿಕ್‌ ಶಿಕ್ಷಣ ಸಂಸ್ಥೆಗಳು ತಲೆ ಎತ್ತುತ್ತಿವೆ. ಸಮಾಜವನ್ನು ಒಡೆಯುವ ವ್ಯವಸ್ಥೆ ವ್ಯವಸ್ಥಿತವಾಗಿ ಶಿಕ್ಷಣರಂಗದಲ್ಲೂ ಜಾರಿಗೆ ಬರುತ್ತಿದೆ.
ಮುಖ್ಯ ವಿಷಯವೇನೆಂದರೆ ಏನನ್ನು ಕಲಿಯಬೇಕು? ಯಾವ ಶಾಲೆಗೆ ಹೋಗಬೇಕು? ಹೇಗೆ ಕಲಿಯಬೇಕು? ಇತ್ಯಾದಿ ಪ್ರಶ್ನೆಗಳಿಗೆ ಉತ್ತರ ಕಂಡುಕೊಳ್ಳಬೇಕಾದವರು ಮಕ್ಕಳು. ತಮ್ಮ ಆಸಕ್ತಿ ಅಭಿರುಚಿಗೆ ಅನುಗುಣವಾಗಿ ಅವರು ಶಿಕ್ಷಣ ಪಡೆಯಬೇಕು. ಆ ಬಗೆಯ ಶಿಕ್ಷಣವನ್ನು ಒದಗಿಸುವ ಹೊಣೆ ಹೆತ್ತವರದ್ದು. ಆದರೆ ಉದ್ದಕ್ಕೂ ಮಕ್ಕಳಿಗೆ ಯಾವುದು ಹಿತ? ಯಾವುದು ಉತ್ತಮ ಎಂಬುದನ್ನು ದೊಡ್ಡವರು ತಮ್ಮ ಮೂಗಿನ ನೇರಕ್ಕೆ ತಕ್ಕಂತೆ ನಿರ್ಧರಿಸಿ ಮಕ್ಕಳ ತಲೆಯಮೇಲೆ ಹೊರಿಸುತ್ತಾರೆ. ಮಕ್ಕಳು ಬಾಯ್ಮುಚ್ಚಿಕೊಂಡು ಅನುಸರಿಸಬೇಕು. “ಅವ್ವಾ, ನನಗೆ ಶಾಲೆ ಇಷ್ಟವಿಲ್ಲ; ಅಪ್ಪಾ, ನನಗೆ ಸೈನ್ಸ್‌ ಬೇಡ.” “ಅಪ್ಪಾ, ನನಗೆ ಅಂಗಡಿ ಹಾಕ್ಕೊಡಿ. ನನಗೆ ಉನ್ನತ ಶಿಕ್ಷಣ ಬೇಡ” ಎಂದರೆ ಕೇಳುವವರು ಯಾರು? ತಂದೆತಾಯಿ ಚೆನ್ನಾಗಿ ಮಕ್ಕಳನ್ನು ಹಿಡ್ಕೊಮಡು ತದಕುತ್ತಾರೆ.
ಆಂಗ್ಲಮಾಧ್ಯಮ ಶಿಕ್ಷಣದ ಪರವಾಗಿ ಸರಕಾರದ ವಿರುದ್ಧ ವಾದಿಸುವವರೆಲ್ಲ ಮತ್ತೆ ಮತ್ತೆ ಎಳೆದು ತರುವ ವಿಚಾಋವೆಂದರೆ ಯಾವ ಮಾಧ್ಯಮದಲ್ಲಿ ಓದಬೇಕು ಎಂಬುದು ಮಗುವಿನ ಆಯ್ಕೆ. ಅದರಲ್ಲಿ ಸರಕಾರ ಮೂಗು ತೂರಿಸುವಂತಿಲ್ಲ; ಅಧಿಕಾರ ಚಲಾಯಿಸುವಂತಿಲ್ಲ. ಸರಿ, ಈ ವಾದ ಒಪ್ಪತಕ್ಕದ್ದೇ. ಆದರೆ ಮಗುವಿನ ಸಹಜ ಅಭಿವ್ಯಕ್ತಿಗೆ ಎಲ್ಲಿದೆ ಅವಕಾಶ? ಅವಕಾಶ ಕೊಡುತ್ತಿದ್ದೀರಾ ನೀವು ಮಗುವಿನ ಪರವಾಗಿ ತಂದೆತಾಯಿ ಆಂಗ್ಲಮಾಧ್ಯಮವೇ ಉತ್ತಮವೆಂದು ನಿರ್ಧಾರಮಾಡಿಬಿಡುತ್ತಾರೆ ಮತ್ತು ಅದನ್ನು ಮಗುವಿನ ತಲೆಯಲ್ಲಿ ತುಂಬಿಬಿಡುತ್ತಾರೆ. ನಿಜಕ್ಕೂ ಇಲ್ಲಿ ಮಗು ಏನನ್ನೂ ಆಯ್ಕೆಮಾಡುತ್ತಿಲ್ಲ. ಸರಕಾರಗಳ ಬಾಯಿಮುಚ್ಚಿಸಲು ಪಾಲಕರು ಹಾಗೂ ಲಾಭಕೋರ ಶಿಕ್ಷಣ ಆಡಳಿತ ಮಂಡಳಿಗಳು ಮುಂದುಮಾಡುವ ವಾದವಿದು.
‘ನನಗೆ ಆಂಗ್ಲಮಾಧ್ಯಮವೇ ಬೇಕು’ ಎಂದು ನಿಜವಾಗಿಯೂ ಹೃದಯಾಂತರಾಳದಿಂದ ಹೇಳುವ ಮಗು ಖಂಡತಿ ಕಷ್ಟಪಟ್ಟು ಕಲಿಯುತ್ತದೆ. ಜವಾಬ್ದಾರಿ ಅರಿತು ಕಲಿಕೆಯಲ್ಲಿ ಮುಂದೆ ಸಾಗುತ್ತದೆ. ತನ್ನ ಆಯ್ಕೆಗೆ ತಕ್ಕಂತೆ ಸಂತಸದಿಂದ ಮುಂದುವರಿಯುತ್ತದೆ. ಒತ್ತಾಯ, ಒತ್ತಡದಲ್ಲಿ ಕಲಿಯುವ ಮಕ್ಕಳಿಗೆ ಆಯ್ಕೆಗಳೇ ಇಲ್ಲ ಎಂಬುದನ್ನು ಗಮನಿಸಬೇಕು.
ಶಾಲಾಶಿಕ್ಷಣದ ವಿಷಯಕ್ಕೆ ಬಂದರೆ ಇಂದು ನಾವು ಶಿಶುಕೇಂದ್ರಿತ, ಶಿಶು ನಿಯಂತ್ರಿತ ಶಿಕ್ಷಣ ಕ್ರಮವನ್ನು ಅಳವಡಿಸಿದ್ದೇವೆ. ಆದರೆ ಈ ಶಿಕ್ಷಣ ಪರೀಕ್ಷಾಕೇಂದ್ರಿತವೂ ಬಾಯಿಪಾಠ ಆಧಾರಿತವೂ ಜೀವನದೂರವೂ ಆಗಿದೆ. ಶಿಶುವೇ ಕೇಂದ್ರವಾಗಬೇಕು. ಶಿಶುವೇ ಕಲಿಕೆಯನ್ನು ನಿಯಂತ್ರಿಸಬೇಕು. ಆದರೆ ಎಲ್ಲವನ್ನೂ ಮೇಲಿನಿಂದ ಹೇರುವ ಪ್ರವೃತ್ತಿ ಇದೆ. ಮಗುವಿಗೆ ಈ ವ್ಯವಸ್ಥೆಯಲ್ಲಿ ಯಾವ ಸ್ವಾತಂತ್ಯ್ರವೂ ಇಲ್ಲ. ಹಾಗಿರುವಾಗ ಶಿಶುಕೇಂದ್ರಿತವಾಗುವುದು ಹೇಗೆ? ಏನನ್ನು ಕಲಿಯಬೇಕು? ಹೇಗೆ ಕಲಿಯಬೇಕು? ಯಾರಿಂದ ಕಲಿಯಬೇಕು? ಎಂಬುದನ್ನೆಲ್ಲ ಮಗುವಿನ ಮೇಲೆ ಹೇರಲಾಗುತ್ತದೆ. ಶಾಲಾಶಿಕ್ಷಣದಲ್ಲಿ ಎಲ್ಲಿಯೂ ಮಕ್ಕಳಿಗೆ ವಿಷಯಗಳ ಆಯ್ಕೆಗೆ ಅವಕಾಶವಿಲ್ಲ. ಎಲ್ಲವನ್ನೂ ಅವರು ಕಡ್ಡಾಯವಾಗಿ ಕಲಿಯಬೇಕು. ಕಲಿಯುವ ವಿಷಯದಲ್ಲಿ ಆಸಕ್ತಿ ಇಲ್ಲದಿದ್ದರೆ ‘ನಪಾಸು’- ನಿರುಪಯುಕ್ತ ಎಂಬ ಹಣೆಪಟ್ಟಿ ಹೊರಬೇಕು. ಬೈಗುಳ, ಪೆಟ್ಟು ಮತ್ತು ಅಪಮಾನಕ್ಕೆ ತುತ್ತಾಗಬೇಕು.
ಹಿಂದೊಮ್ಮೆ ಕರ್ನಾಟಕದ ಮುಖ್ಯಮಂತ್ರಿಯಾಗಿದ್ದ ದಿ|| ಜೆ.ಎಚ್‌. ಪಟೇಲರು ಎಸ್‌.ಎಸ್‌.ಎಲ್‌.ಸಿ.ಪಾಸಾಗಲು ಇಂಗ್ಲಿಷ್‌ ವಿಷಯದಲ್ಲಿ ಉತ್ತೀರ್ಣತೆ ಅಥವಾ ಆ ವಿಷಯದಲ್ಲಿ ಪರೀಕ್ಷೆಗೆ ಕೂರುವುದು ಕಡ್ಡಾಯವಲ್ಲ ಎಂದು ಸಾರಿದ್ದರು. ಗ್ರಾಮೀಣ ಭಾಗದ ಅನೇಕ ಮಕ್ಕಳು ಶಾಲಾಹಂತದ ಮುಖ್ಯ ಪರೀಕ್ಷೆಯಲ್ಲಿ ಇಂಗ್ಲಿಷಿನಲ್ಲಿ ಅನುತ್ತೀರ್ಣರಾಗಿ ವಿದ್ಯಾಭ್ಯಾಸವನ್ನು ಅರ್ಧಕ್ಕೆ ಮೊಟಕುಗೊಳಿಸುವ ಪರಿಸ್ಥಿತಿ ಎದುರಾಗುತ್ತಿರುವುದನ್ನು ಅವರು ಗಮನಿಸಿದ್ದರು. ಉನ್ನತ ಶಿಕ್ಷಣ ಬೇಕು ಎಂಬುವವರು ಇಂಗ್ಲಿಷಿನಲ್ಲಿ ಪಾಸಾಗುವುದು ಅಗತ್ಯ. ತಮ್ಮ ಹಳ್ಳಿಯಲ್ಲೇ ಏನೋ ಒಂದು ಕೆಲಸ ಮಾಡಿಕೊಂಡಿರುವ ಎಷ್ಟೋ ಮಂದಿಗೆ ಇಂಗ್ಲಿಷಿನ ಕೆಲವು ಶಬ್ದಗಳು ಗೊತ್ತಿದ್ದರೆ ಸಾಕು. ಆ ವಿಷಯದಲ್ಲಿ ಪಾಸಾಗಬೇಕು! ಪರೀಕ್ಷೆ ತಗೋಬೇಕಲು ಎಂದು ಬಲಾತ್ಕಾರ ಮಾಡುವುದು ಏಕೆ? ಪಟೇಲರ ತರ್ಕ ಹಲವರಿಗೆ ವಿಚಿತ್ರವೆನಿಸಿತು. ಸಮಾಜವಾದಿ ಪಟೇಲರ ಈ ಮಾತುಗಳು ‘ರಸಿಕತನದ ಅಮಲಿನ’ ಮಾತುಗಳಿರಬೇಕು ಎಂದು ಹಲವರು ಲೇವಡಿ ಮಾಡಿದರು. ಆದರೆ ಕಳೆದ ಒಂದೇ ಒಂದು ದಶಕದಲ್ಲಿ ನಮ್ಮ ಶಿಕ್ಷಣವ್ಯವಸ್ಥೆ ಎಂಥ ದೈನೇಸಿ ಸ್ಥಿತಿಗೆ ಬಂದಿದೆಯೆಂದರೆ ಒಂದನೆಯ ತರಗತಿಯಿಂದ ಕರ್ಣಾಟಕದಲ್ಲಿ ನಮಗೆ ಕನ್ನಡವನ್ನು ಕಡ್ಡಾಯಾಮಾಡುವ ಯೋಗ್ಯತೆ/ಧೈರ್ಯವಿಲ್ಲದಿದ್ದರೂ ಇಂಗ್ಲಿಷ್‌ ಕಲಿಕೆಯನ್ನು ಕಡ್ಡಾಯ ಮಾಡಿದ್ದೇವೆ -ಅದೂ ಗ್ರಾಮೀಣ ಜನತೆಯ ಉದ್ಧಾರದ ಹೆಸರಿನಲ್ಲಿ!
ಈ ಮಾತುಗಳನ್ನು ಬರೆಯುತ್ತಿರುವಾಗ ಒಂದೆರಡುಮೂರು ಘಟನೆಗಳು ನೆನಪಾಗುತ್ತವೆ. ಈ ಘಟನೆಗಳು ಮಕ್ಕಳಿಗೂ ದೊಡ್ಡವರಿಗೂ ಸಂಬಂಧಿಸಿವೆ. ದೊಡ್ಡವರ ವಿದ್ಯಾಭ್ಯಾಸದ ಆಯ್ಕೆಯ ಪ್ರಶ್ನೆಯೂ ಇಲ್ಲಿ ಅಡಕವಾಗಿದೆ. ಹೀಗಿರುವಾಗ ಮಕ್ಕಳ ಆಯ್ಕೆಯ ಕತೆಯೇನು-ನೀವೇ ಯೋಚಿಸಿ.
ಶಿವರಾಮ ಕಾರಂತರು ತಮ್ಮ ಮಕ್ಕಳನ್ನು ಐದನೆಯ ತರಗತಿಯ ತನಕ ಶಾಲೆಗೆ ಕಳುಹಿಸಲಿಲ್ಲವಂತೆ. ಅವರೇ ಪುತ್ತೂರಿನ ತಮ್ಮ ‘ಬಾಲವನ’ದಲ್ಲಿ ಕತೆ, ಹಾಡು, ಕುಣಿತ, ಕರಕುಶಲಕಲೆ, ಗಣಿತ ಇತ್ಯಾದಿಗಳನ್ನೆಲ್ಲ ಹೇಳಿಕೊಡುತ್ತ ಬಂದರು. ದಿನದಲ್ಲಿ ಒಂದಷ್ಟು ಹೊತ್ತು ಮಕ್ಕಳಿಗಾಗಿ ಪಾಠ ಹೇಳಿ, ಮಕ್ಕಳು ಸಾಕು ಎಂದಾಗ ನಿಲ್ಲಿಸುತ್ತಿದ್ದರು. ಒಂದು ಸಂದರ್ಭದಲ್ಲಿ ಮಾಲವಿಕಾ (ಈಗ ಪ್ರಖ್ಯಾತ ಮಕ್ಕಳ ಮನಃಶಾಸ್ತ್ರಜ್ಞೆ) ಗಣಿತ ಬೋರಾಯ್ತು ಎಂದಾಗ ಸುಮಾರು ಒಂದು ತಿಂಗಳು ಅದನ್ನು ಅವರು ಹೇಳಿಕೊಟ್ಟಿರಲಿಲ್ಲವಂತೆ
ನನ್ನ ಸೋದರಳಿಯ ಬಿ.ಎಸ್‌.ಸಿ. ಮುಗಿಸಿದ ಬಳಿಕ ವಿದ್ಯಾಭ್ಯಾಸ ಸಾಕು. ಊರು ಮನೆಯಲ್ಲಿ ಏನಾದರೂ ವ್ಯವಹಾರ ಮಾಡಬೇಕು. ಆಹಾರಪದಾರ್ಥಗಳ ಸಂಸ್ಕರಣ ಕಾರ್ಖಾನೆ ತೆರೆಯಬೇಕು ಎಂದೆಲ್ಲ ಯೋಚಿಸಿದ್ದ. ಪರಾವಲಂಬನೆಯ ಕೆಲಸಬೇಡ; ಮುಂದೆ ಓದುವ ಆಸಲ್ತಿಯಿಲ್ಲ ಎಂಬ ಸ್ಥಿತಿ ಆತನದ್ದು. ಈ ಬಗ್ಗೆ ಆಪ್ತವಲಯದಲ್ಲಿ ಭಾರಿಭಾರಿ ಚರ್ಚೆಗಳು ನಡೆದವು. “ಅವ ಆ ಲೈನಿಗೆ ಹೋಗಲಿ. ಈ ಕೋರ್ಸಿಗೆ ಸೇರಲಿ. ಇದರಲ್ಲಿ ‘ಬ್ರೈಟ್‌ ಫ್ಯೂಚರ್’ ಉಂಟು” ಎಂದು ಒಬ್ಬರಾದಮೇಲೊಬ್ಬರಂತೆ ಬುದ್ಧಿ ಹೇಳಿದರು. ತಂದೆತಾಯಿಗಳ ಕಿವಿ ಊದಿದರು. “ಆದರೆ ಪ್ರಾಯ ಚಿಕ್ಕದು. ಅನನುಭವಿ. ಕಾರ್ಖಾನೆ-ವ್ಯವಹಾರ ಇತ್ಯಾದಿ ಮಾಡಿ ಕೈಸುಟ್ಟುಕೊಂಡರೆ? ಅದೆಲ್ಲ ಇಷ್ಟು ಬೇಗ ಬೇಡ. ನಾವು ವ್ಯವಹಾರಮಾಡಿದ್ದು ಸಾಕು. ಮಗ ಇನ್ನೂ ಓದಿ ಗೌರವಾಹ್ ಉದ್ಯೋಗದಲ್ಲಿರಬೇಕು” ಎಂಬುದು ತಾಯ್ತಂದೆಯರ ಅಭಿಪ್ರಾಯ. ಅಳಿಯನೋ ಹಠಮಾರಿ. ಕೊನೆಗೆ ಈಗ ಅವನಿಗೆ ‘ವೈದ್ಯಕೀಯ ಪ್ರತಿನಿಧಿ’ ಕೆಲಸ ಸಿಕ್ಕಿ ಅದರಲ್ಲೇ ಅವನು ಯಶಸ್ಸು ಕಾಣುತ್ತಿದ್ದಾನೆನ್ನಿ!
ನಾಲ್ಕೈದು ವರ್ಷಗಳ ಹಿಂದಿನ ಮಾತು. ಒಬ್ಬಳು ಹುಡುಗಿ ನನ್ನಲ್ಲಿಗೆ ಬಂದು “ಸರ್, ಬಿ.ಎಡ್‌. ಪ್ರವೇಶಕ್ಕೆ ಆಡಳಿತ ಮಂಡಳಿ ಸ್ಥಾನಗಳಿಗಾಗಿ ಅರ್ಜಿ ಹಾಕಿದ್ದೇನೆ. ದಯವಿಟ್ಟು ನನ್ನನ್ನು ಸಂದರ್ಶನಕ್ಕೆ ಕರೆಯಬೇಡಿ” ಎಂದಳು!
ನನಗೋ ಆಶ್ಚರ್ಯದ ಮೇಲೆ ಆಶ್ಚರ್ಯ. “ಏನಾದರೂ ಮಾಡಿ ಒಂದು ಸೀಟು ಕೊಡಿ. ಬೇಕಾದರೆ ಡೊನೇಶನ್‌ ಕೊಡುತ್ತೇವೆ” ಎಂದು ದುಂಬಾಲು ಬೀಳುವವರು ಅನೇಕರು. ‘ಹಾಗೆಲ್ಲ ನಾವು ಮಾಡುವುದಿಲ್ಲ. ಅಂಕಗಳ ಆಧಾರದಲ್ಲಿ ಆಯ್ಕೆ ನಡೆಯುತ್ತದೆ. ಡೊನೇಶನ್‌ ಇತ್ಯಾದಿ ಇಲ್ಲ” ಎಂದರೂ ಒತ್ತಡ ಹೇರುತ್ತಲೇ ಇರುತ್ತಾರೆ ಕೆಲವು ಪಾಲರು. ಆದರೆ ಈ ಹುಡುಗಿ “ಸಂದರ್ಶನಕ್ಕೇ ಕರೆಯಬೇಡಿ” ಎನ್ನುತ್ತಿದ್ದಾಳಲ್ಲ? ಏಕೆ? ಎಂದು ಕೇಳಿದೆ. “ನನಗೆ ಈ ಕೋರ್ಸ್ ಏನೇನೂ ಇಷ್ಟವಿಲ್ಲ. ನನ್ನ ಚಿಕ್ಕಪ್ಪನ ಮನೆಯಲ್ಲಿ ನಾನಿರುವುದು. ಅವರ ಒತ್ತಾಯಕ್ಕೆ ಅರ್ಜಿ ಹಾಕಿದ್ದು. ಸಂದರ್ಶನಕ್ಕೆ ಕರೆಬಂದರೆ ಖಂಡಿತ ಅವರು ನನ್ನನ್ನು ಸೇರಿಸುತ್ತಾರೆ. ಆದುದರಿಂದ ನನ್ನನ್ನು ಸಂದರ್ಶನಕ್ಕೆ ದಯವಿಟ್ಟು ಕರೆಯಬೇಡಿ. ನಾನು ತಮ್ಮಲ್ಲಿಗೆ ಬಂದದ್ದು ಅವರಿಗೆ ಗೊತ್ತಿಲ್ಲ. ದಯಮಾಡಿ ನಾನು ಬಂದ ವಿಚಾರ ಅವಿರಗೆ ತಿಳಿಸಬೇಡಿ” ಎಂದು ಗೋಗರೆದಳು. ಇದೊಂದು ವಿಚಿತ್ರ, ವಿಲಕ್ಷಣ ಪ್ರಪಂಚ! ತಮ್ಮ ಕಲಿಕೆಯನ್ನು ನಿಯಂತ್ರಿಸುವ, ಬೇಕಾದ ಕೋರ್ಸುಗಳನ್ನು ಆಯ್ಕೆಮಾಡಿಕೊಳ್ಳುವ ಸ್ವಾತಂತ್ಯ್ರವಿಲ್ಲದಿದ್ದರೆ ವಿದ್ಯಾರ್ಥಿಗಳಿಗೆ ಎಂಥ ಹಿಂಸೆಯಾಗುತ್ತದೆ ನೋಡಿ!
ನಮ್ಮ ಶಿಕ್ಷಣ ವ್ಯವಸ್ಥೆಯಲ್ಲಿ ವಿದ್ಯಾರ್ಥಿಗಳು ತಮ್ಮ ಕಲಿಕೆ ಹಾಗೂ ವ್ಯಾಸಂಗವನ್ನು ತಾವೇ ನಿಯಂತ್ರಿಸುವ ಹಕ್ಕಿನಿಂದ ನಿಜಕ್ಕೂ ವಂಚಿತರಾಗದ್ದಾರೆ. ವಿವಿಧ ಹಂತಗಳಲ್ಲಿ ವಿದ್ಯಾರ್ಥಿಗಳು ಏನೇನು ವಿಷಯಗಳನ್ನು ಎಷ್ಟು ಕಾಲ ಕಲಿಯಬೇಕು ಎಂಬುದನ್ನು ತಥಾಕಥಿತ ಪರಿಣತರು ನಿರ್ಧರಿಸುತ್ತಾರೆ. ಯಾರೋ ಪಠ್ಯಕ್ರಮ ರೂಪಿಸುತ್ತಾರೆ. ಮತ್ತೆ ಕೆಲವರು ಪಠ್ಯಪುಸ್ತಕ ಸಿದ್ಧಪಡಿಸುತ್ತಾರೆ. ಇಷ್ಟವಿರಲಿ ಇಲ್ಲದಿರಲಿ,ವಿದ್ಯಾರ್ಥಿಗಳು ಆ ಪುಸ್ತಕಗಳನ್ನು ಓದಬೇಕು. ಪರೀಕ್ಷಾಕ್ರಮ, ಬೋಧನೆಯ ರೀತಿನೀತಿ ಯಾವುದೂ ತಮಗೆ ಪ್ರಿಯವಾಗದಿದ್ದರೂ ಪದವಿ ಪ್ರಮಾಣಪತ್ರ ಬೇಕೆಂದರೆ ಕಡ್ಡಾಯವಾಗಿ ನಿಯಮಗಳಿಗೆ ತಲೆ ಕೊಡಲೇಬೇಕು!
ಮಕ್ಕಳು ತಮಗೆ ಇಷ್ಟವಿಲ್ಲದ ವಿಷಯವನ್ನು ಶಾಲೆಯಲ್ಲಿ ಕಲಿಯಬೇಕು. ವಿಜ್ಞಾನ, ಗಣಿತ ಆಧುನಿಕ ಬದುಕಿಗೆ ಅಗತ್ಯ. ಸಮಾಜವಿಜ್ಞಾನ ಸಾಮಾಜಿಕ ಜೀವನ ನಡೆಸಲಿಕ್ಕೆ ಬೇಕು. ಮೂರು ಭಾಷೆಗಳ ಕಲಿಕೆ ಭಾರತದ ಸಂದರ್ಭಕ್ಕೆ ಹೇಳಿಮಾಡಿಸಿದ್ದು ಎಂದೆಲ್ಲ ಸಮರ್ಥನೆ ಕೊಡಲಾಗುತ್ತದೆ. ಆದರೆ ಕೆಲವು ವಿದ್ಯಾರ್ಥಿಗಳಿಗೆ ಬೀಜಗಣಿತ ಬೇಕಾಗಿಲ್ಲ. ಸಾವಯವ ರಸಾಯನಶಾಸ್ತ್ರದಲ್ಲಿ ಆಸಕ್ತಿಯಿಲ್ಲ. ಹಿಂದಿ ಕಲಿಕೆ ಅಗತ್ಯವೇ ಇಲ್ಲ ಎಂದಾದರೆ ಅದಕ್ಕಿಲ್ಲಿ ಯಾವ ವಿನಾಯಿತಿಯೂ ಇಲ್ಲ. ಎಸ್‌.ಎಸ್‌.ಎಲ್‌.ಸಿ. ಪ್ರಮಾಣಪತ್ರ ಬೇಕೋ ಈ ಎಲ್ಲ ವಿಷಯಗಳನ್ನು ಕಲಿಯಲೇಬೇಕು. ‘ಬಾಯ್ದೆರೆಯಾಗಿ ಎಲ್ಲ ಉತ್ತರ ಕೊಡಬಲ್ಲೆ; ಬರವಣಿಗೆ ಸಾಧ್ಯವಾಗದು’ ಎಂದರೆ ಅದಕ್ಕೆ ಅನುಮತಿಯಿಲ್ಲ. ಹೀಗೆ ಶಾಲಾಹಂತದಲ್ಲಿ ಕಂಡುಬರುವ ಸ್ವಾತಂತ್ಯ್ರ ದಮನದ ಕ್ರಮಗಳು ಕಾಲೇಜು ಹಂತದಲ್ಲೂ ಮುಂದುವರಿಯುತ್ತವೆ. ಕನ್ನಡ, ಭರತನಾಟ್ಯ, ಸಮಾಜಶಾಸ್ತ್ರ,ಇತಿಹಾಸ, ಅರ್ಥಶಾಸ್ತ್ರ, ರಾಜ್ಯಶಾಸ್ತ್ರ-ಹೀಗೆ ವಿಷಯಗಳ ಗುಂಪುಗಳಿರುತ್ತವೆ. ವಿಜ್ಞಾನ ವಿಷಯಗಳೇ ಬೇರೆ, ಕಲಾವಿಷಯಗಳೇ ಬೇರೆ. ಅವುಗಳ ನಡುವೆ ವರ್ಣಸಂಕರದ ಪ್ರಶ್ನೆಯಿಲ್ಲ. ಭಿನ್ನಭಿನ್ನ ಸ್ವರೂಪದ ವಿಷಯಗಳ ವ್ಯಾಪಕ ಆಯ್ಕೆಗಳಿಗೆ ಅವಕಾಶವಿಲ್ಲ. “ಕೊಟ್ಟದ್ದು ಹಳಸಲೋ ಪಳಸಲೋ, ಬೇಕಾದರೆ ತಿನ್ನಿ; ಬೇಡದಿದ್ದರೆ ಎದ್ದುಹೋಗಿ” ಎಂಬ ಧೋರಣೆ ಉನ್ನತ ಶಿಕ್ಷಣ ಹಂತದಲ್ಲಿದೆ. ಕೇವಲ ಭರತನಾಟ್ಯವೊಂದರ ಕಲಿಕೆ ಅಥವಾ ಕನ್ನಡವೊಂದು ವಿಷಯವನ್ನು ಮಾತ್ರ ಕಲಿತು ಇಲ್ಲವೆ ಕೇವಲ ಗಣಿತ ಮಾತ್ರ ಕಲಿತು ಪದವಿ ಪಡೆಯುವ ಅವಕಾಶವಿಲ್ಲ. ಈ ಕಾಂಬಿನೇಶನ್‌ನಗಳು ಕೆಲವೊಮ್ಮೆ ಅತಾರ್ಕಿಕವೂ ವಿಚಿತ್ರವೂ ಬಿಗಿಯೂ ಆಗಿದ್ದು ವಿದ್ಯಾರ್ಥಿಗಳ ಮುಕ್ತ ಆಯ್ಕೆಗೆ ಬಾಧಕಗಳಾಗಿ ಪರಿಣಮಿಸಿವೆ.
ಶಾಲಾಜೀವನವನ್ನು ಗಮನಿಸಿ. ಹತ್ತು ವರ್ಷ ವಿದ್ಯಾಭ್ಯಾಸ. ಯಾಕೆ? ಆರು ವರ್ಷದಲ್ಲಿ ಆಗದೆ? ಎಂಟು ವರ್ಷದಲ್ಲಿ ಆಗದೆ? ಅಥವಾ ಹನ್ನೆರಡು ವರ್ಷ ವಿಸ್ತರಿಸಿದರೆ ಆಗದೆ? ಈ ‘ಮಾಂತ್ರಿಕ ಸಂಖ್ಯೆ’ಗಳಿಗೆ ಏನು ಅರ್ಥ? ಈ ಹತ್ತು ವರ್ಷಗಳಲ್ಲಿ ಒಂದೆರಡು ವರ್ಷ ವಿದ್ಯಾರ್ಥಿ ಶಾಲೆಗೆ ಕಾರಣಾಂತರಗಳಿಂದ ಬರದಿದ್ದರೆ ‘ನಪಾಸು’, ‘ಶಾಲೆಯನ್ನು ಅರ್ಧದಲ್ಲಿ ಬಿಟ್ಟವನು’ ಎಂಬ ಬಿರುದು. ಪ್ರತಿನಿತ್ಯ ಶಾಲೆಯಲ್ಲಿ ಆರು ಗಂಟೆ ಕಾಲ ಇರತಕ್ಕದ್ದು ಎಂಬ ನಿಯಮವೇಕೆ? ಒಪ್ಪತ್ತಿನ ಶಾಲೆ ಆಗದೆ? ದಿನದಲ್ಲಿ ಒಂದೆರಡು ಗಂಟೆ ಶಾಲೆ ಸಾಕಾಗದೆ? ಹಿಂದೆ ರಾಜಾಜಿ ಇಂಥ ಪ್ರಯೋಗ ನಡೆಸಿದ್ದರು. ವಿನೋಬಾಭಾವೆಯವರೂ ಪ್ರಯತ್ನಿಸಿದ್ದರು. ಆದರೆ ಏಕೋ ಏನೋ ಈ ಪ್ರಯತ್ನಕ್ಕೆ ಜನಬೆಂಬಲ ದೊರೆಯಲಿಲ್ಲ. ಬೆಳಿಗ್ಗೆ ಬೇಗ ಶಾಲೆ ಆರಂಭವಾಗಿ ಮಧ್ಯಾಹ್ನ ೧ ಗಂಟೆಗೆ ಬಿಡುವ ಶಾಲೆಗಳ ಬಗ್ಗೆ ಆಕರ್ಷಣೆ ಹಾಗೂ ಆರೋಪಗಳಿವೆ. ಒಂದೂವರೆಗೆ ಶಾಲೆಬಿಟ್ಟರೆ ಮಕ್ಕಳು ಮನೆಯಲ್ಲಿ ಹಾಳಾಗ್ತವೆ ಎಂಬ ಭಯ ಕೆಲವರಿಗೆ. ಮಧ್ಯಾಹ್ನ ಮಕ್ಕಳು ಸ್ವಲ್ಪ ವಿಶ್ರಾಂತಿ ತಗೊಂಡು ಟ್ಯೂಶನ್‌ ಕ್ಲಾಸಿಗೆ ಹೋಗಲಿಕ್ಕೆ ಇದು ಅನುಕೂಲ ಎಂದು ಕೆಲವರು ಸ್ವಾಗತಿಸುತ್ತಾರೆ. ಆದರೆ ಇಡೀ ದಿನ ‘ಪುಸ್ತಕದ ಬದನೆಕಾಯಿ’ ಬಿಟ್ಟರೆ ಜೀವನದ ಮುಖ್ಯ ಕೌಶಲಗಳ ಕಲಿಕೆಗೆ ಶಾಲೆಗಳಲ್ಲಿ ಎಡೆಯಿಲ್ಲ. ಹೀಗಿರುವಾಗ ಶಾಲೆಗಳಲ್ಲಿ ಪುಸ್ತಕದ ವಿದ್ಯೆಗೆ ಯಾಕೆ ಅಷ್ಟು ಮಹತ್ವ? ಒಪ್ಪತ್ತು ಓದಿ ಒಪ್ಪತ್ತು ಕೆಲಸಮಾಡುವ, ತಂದೆತಾಯಿಗಳಿಗೆ ನೆರವಾಗುವ ಅಥವಾ ಉಳಿದ ಒಪ್ಪತ್ತಿನಲ್ಲಿ ಶಾಲೆಯಲ್ಲಿ ನಿಜವಾದ ಔದ್ಯೋಗಿಕ ಕೌಶಲಗಳ ತರಬೇತಿಗೆ ಎಡೆಯಿರುವ ಶಿಕ್ಷಣ ಲಭಿಸಬೇಕು. ಈಗಿರುವ ಶಿಕ್ಷಣ ಜೀವನ ನಿರ್ವಹಣೆ ದೃಷ್ಟಿಯಿಂದ ನಿಷ್ಟ್ರಯೋಜಕ.
ಮಕ್ಕಳು ತಮ್ಮ ಕಲಿಕೆಯನ್ನು ನಿಯಂತ್ರಿಸುವ ಹಕ್ಕು ಉಳ್ಳವರು ಎಂದಾಗ ಶಾಲೆ ಎಂಬುದು ಮಕ್ಕಳಿಗೆ ರಕ್ಷಣೆ ನೀಡುವ ನೆಲೆಮನೆ; ಹೊರಗಿನ ಸಮಾಜದ ಕೆಟ್ಟ ಪ್ರಭಾವಗಳ ವಿರುದ್ಧ ಅದು ಮಕ್ಕಳನ್ನು ರಕ್ಷಿಸಿ ಉತ್ತಮ ಬುದ್ಧಿಸಂಸ್ಕಾರ ನೀಡುತ್ತದೆ ಎಂದು ಹೇಳಲಾಗುತ್ತದೆ. ಜೀವನದ ಉದಾತ್ತ ಮೌಲ್ಯಗಳು, ಆದರ್ಶಗಳು, ಧ್ಯೇಯೋದ್ದೇಶಗಳ ಬಗ್ಗೆ ಶಾಲೆಗಳಲ್ಲಿ ಶಿಕ್ಷಕರು ಮಕ್ಕಳಿಗೆ ತಿಳಿಯಹೇಳುತ್ತಾರೆ. “ಸಮಾಜ ಭ್ರಷ್ಟವಾಗಿದೆ. ಕೆಟ್ಟದಾಗಿದೆ. ಮೌಲ್ಯಗಳು ಕುಸಿಯುತ್ತಿವೆ. ಆದರೆ ನಮ್ಮ ಮಕ್ಕಳನ್ನು ಹೀಗೆಯೇ ಬಿಟ್ಟರೆ ಅವೂ ಹಾಳಾಗುತ್ತವೆ. ಆದುದರಿಂದ ಅವಕ್ಕೆ ಸರಿಯಾದ ಶಿಕ್ಷಣ ನೀಡುವ ಉದ್ದೇಶದಿಂದಲೇ ಶಾಲೆಗಳಿಗೆ ಮಕ್ಕಳನ್ನು ಸೇರಿಸಿಲಾಗಿದೆ” ಎಂದು ಜನ ಹೇಳುತ್ತಾರೆ.
ಇದೆಲ್ಲ ಸರಿ. ಆದರೆ ಈಗೀಗ ಪರಿಣತರು ಹಾಗೂ ಶಿಕ್ಷಕರು ಶಾಲೆಗಳಲ್ಲಿ ನಡೆಸುವ ಚಟುವಟಿಕೆಗಳ ಮೌಲಿಕತೆಯನ್ನು ಪ್ರಶ್ನಿಸುತ್ತಿದ್ದಾರೆ . “ಪರಿಸರ ಶಿಕ್ಷಣ, ಮೌಲ್ಯಶಿಕ್ಷಣ ಹಾಗೂ ಜನಸಂಖ್ಯಾ ಶಿಕ್ಷಣ ಇತ್ಯಾದಿಗಳನ್ನು ಶಾಲೆಗಳಲ್ಲಿ ಮಕ್ಕಳಿಗೆ ನೀಡಲಾಗುತ್ತದೆ. ಆದರೆ ಇವುಗಳಿಂದೇನು ಪ್ರಯೋಜನ? ಹೊರಗಿನ ಸಮಾಜದ ದುಷ್ಟ್ರಭಾವ ಮಕ್ಕಳ ಮೇಲೆ ಹೆಚ್ಚಿದೆ. ಶಾಲೆಯಲ್ಲಿ ನಾವೇನೋ ಒಳ್ಳೆಯದನ್ನು ಹೇಳಿಕೊಡಬಹುದು.ಆದರೆ ಮಗು ಹೊರಗಿನ ಸಮಾಜದಲ್ಲಿ ಕೊಲೆ, ಹಿಂಸೆ, ಮಾನಭಂಗ, ಕಾಮುಕತೆ ಇವನ್ನೇ ನೋಡುತ್ತಿರುತ್ತದೆ. ಮನೆಯಲ್ಲಿ ಹೆತ್ತವರು ಸರಿಯಿಲ್ಲದಿದ್ದರೆ ಶಿಕ್ಷಕರೇನು ಮಾಡಬಹುದು?” ಈ ವಾದದಲ್ಲೂ ಹುರುಳಿದೆ. ಶಾಲೆಯೊಳಗಿನ ವಾಸ್ತವವೇ ಬೇರೆ; ಹೊರಗಿನ ವಾಸ್ತವವೇ ಬೇರೆ. ಹಾಗೆಂದು ಹೇಳಿ ಶಿಕ್ಷಕರು ತಮ್ಮ ಜವಾಬ್ದಾರಿಗಳನ್ನು ಕೊಡವಿಕೊಂಡು ಅನ್ಯಾಯಕ್ಕೆ ಪರವಾನಗಿ ನೀಡಬಾರದಲ್ಲವೆ? ಎಳೆಯ ಮನಸ್ಸುಗಳನ್ನು ಸರಿಯಾಗಿ ಹದಗೊಳಿಸಿದರೆ ಅವರು ದಾರಿತಪ್ಪುವುದಿಲ್ಲವಲ್ಲವೆ? ಈ ದೃಷ್ಟಿ ಶಿಕ್ಷಕರಿಗೆ ಬೇಕಲ್ಲವೆ?
ಗಮನಿಸಬೇಕಾದ ಇನ್ನೊಂದು ಸಂಗತಿಯೆಂದರೆ ನಮ್ಮ ಕೆಲವು ಶಾಲೆಗಳು ಹೊರಗಿನ ಸಮಾಜವನ್ನು ಹೋಲುತ್ತಿವೆಯಲ್ಲ! ಅವು ‘ಮೌಲ್ಯಗಳ ಸಂಗ್ರಹಾಲಯ’ವಾಗಿ ಈಗ ಉಳಿದಿಲ್ಲ. ಹೊರಗಿನ ಸಮಾಜದಲ್ಲಿ ಕಲಂಡುಬರುವ ಎಲ್ಲ ಅನಿಷ್ಟಗಳನ್ನೂ ನಾವು ಶಾಲೆಗಳಲ್ಲಿ ಕಾಣಬಹುದು. ಹೊಟ್ಟೆಕಿಚ್ಚು, ಸಣ್ಣತನ, ಸ್ವಾರ್ಥ, ದ್ವೇಷ, ಅಸಹಕಾರ ಮುಂತಾದ ಎಲ್ಲ ಭಾವನೆಗಳೂ ಶಾಲೆಗಳಲ್ಲಿ ಮೆರೆಯುತ್ತಿವೆ. ಎಲ್ಲಕ್ಕಿಂತ ಮಿಗಿಲಾಗಿ ಇಂದಿನ ಬಹಳಷ್ಟು ಶಾಲೆಗಳಲ್ಲಿ ಅವನನ್ನು ಇವನು ಹಿಂದಿಕ್ಕಿ ಮುಂದೆ ಸಾಗುವ ಸ್ಪರ್ಧಾತ್ಮಕತೆ ಹೆಚ್ಚು ತೀವ್ರವಾಗಿದೆ. ಈ ಸ್ಪರ್ಧಾತ್ಮಕತೆಯಿಂದಾಗಿ ಮಕ್ಕಳಲ್ಲಿ ಪರಸ್ಪರ ತುಲನೆ, ಅಕ್ರಮ, ಸೋಲಿಸುವ ಜಿದ್ದು ಗೆಲ್ಲುವ ಹಠ, ಹಮ್ಮುಬಿಮ್ಮು, ಅಪಮಾನ, ಸೋಲಿನ ಭಯ ಹೆಚ್ಚಾಗಿದೆ. ಜಾನ್‌ ಹೋಲ್ಟ್‌ರ ಮಾತುಗಳು ಕಟುವಾಗಿ ಕಾಣಬಹುದಾದರೂ ಸತ್ಯವಾಗಿವೆ. “ಆಧುನಿಕ ಸಮಾಜದ ಅತ್ಯಂತ ಅಪಾಯಕಾರಿ, ವಿಧ್ವಂಸಕ, ನಿರಂಕುಶ ಮತ್ತು ಪ್ರಜಾಸತ್ತಾವಿರೋಧಿ ಸಂಸ್ಥೆಗಳಲ್ಲಿ ಶಾಲೆಯೂ ಒಂದು ಅನ್ನಿಸುತ್ತಿದೆ. ಜನರ ಕುತೂಹಲ, ಸ್ವಾತಂತ್ಯ್ರ, ವಿಶ್ವಾಸ, ಘನತೆ, ಮೌಲ್ಯ ಹಾಗೂ ಅಸ್ಮಿತೆಯನ್ನು ಬೇರಾವ ಸಂಸ್ಥೆಗಳಿಗಿಂತಲೂ ಹೆಚ್ಚಾಗಿ ಶಾಲೆ ಹಾಳುಮಾಡುತ್ತಿದೆ. ಕೆಲವೊಂದು ಉತ್ತಮ ಶಾಲೆಗಳು ಇತರರ ಮಚ್ಚುಗೆ, ಅನುಮೋಧನೆ ಹಾಗೂ ತೀರ್ಪಿಗಾಗಿ ಕಾರ್ಯನಿರ್ವಹಿಸುತ್ತವೆ. ಶಿಕ್ಷಕರಿಗಾಗಿ ಮಕ್ಕಳು, ಶಿಕ್ಷಕರು ಪಾಲಕರಿಗಾಗಿ, ಶಾಲಾ ಆಡಳಿತ ಮಂಡಳಿ ಹಾಗೂ ಅಧಿಕಾರಿಗಳಿಗಾಗಿ” ಎಂಬ ಸ್ಥಿತಿ ಇದೆ!
ತಮ್ಮ ಕಲಿಕೆಯನ್ನು ನಿಯಂತ್ರಿಸುವ ಮಕ್ಕಳ ಹಕ್ಕು ಪಾಲಕರು ಒಡ್ಡುವ ಬೇಡಿಕೆಗಳಲ್ಲಿ, ಶಾಲೆಯ ಮೇಲೆ ಹೇರುವ ನಿರೀಕ್ಷೆಗಳಲ್ಲಿ ಕರಗಿಹೋಗುತ್ತದೆ.  ತಮ್ಮ ಮಗು ಹೇಗೆ ಕಲಿಯುತ್ತಿದೆ ಅಂದರೆ ಉಳಿದ ಮಕ್ಕಳಿಗಿಂತ ಎಷ್ಟು ಮುಂದಿದೆ ಎಂದು ಶಾಲೆಯಿಂದ ತಿಳಿಯಲು ಇವರು ಹೆಚ್ಚು ಕಾತರರಾಗಿರುತ್ತಾರೆ. ಆದಷ್ಟು ಮಟ್ಟಿಗೆ ತಮ್ಮ ಮಗುವನ್ನು ಉಳಿದವರಿಗಿಂತ ಹೇಗಾದರೂ ಮುಂದಿಡಿ ಎಂಬುದು ಅವರು ಶಾಲೆಯ ಮೇಲೆ ಹೇರುವ ಒತ್ತಡ. ಹೀಗಾಗಿ ಹೊರಗಿನ ಸಮಾಜಕ್ಕಿಂತ ಶಾಲೆ ಹೆಚ್ಚು ಸುರಕ್ಷಿತ ಸ್ಥಳವೇನಲ್ಲ. ಹೊರಗಿನ ಸಮಾಜದಲ್ಲಿ ನಡೆಯುವ ಅನ್ಯಾಯಗಳು, ದೌರ್ಜನ್ಯಗಳು, ಅಪಮಾನಗಳು ಇಲ್ಲೂ ಮಕ್ಕಳ ಮೇಲೆ ನಡೆಯುತ್ತವೆ. ಪೊಲೀಸ್‌ ಠಾಣೆಗಳಲ್ಲಿ ನಡೆಯುವ ಹಿಂಸೆ ಇಲ್ಲೂ ಶಿಕ್ಷಕರಿಂದ ಮಕ್ಕಳ ಮೇಲಾಗುತ್ತದೆ. ಲೈಂಗಿಕ ಕಿರುಕುಳವೂ ನಡೆದೀತು.ಓರ್ವ ಶಿಕ್ಷಕ ಇತರ ಅಧ್ಯಾಪಕರ ಬಗ್ಗೆ ಮಕ್ಕಳ ಮನಸ್ಸಿನಲ್ಲಿ ವಿಷಬೀಜ ಬಿತ್ತುವುದೂ ನಡೆಯುತ್ತದೆ. ಎಲ್ಲ ಲೀಲಾನಾಟಕಗಳೂ ಶಾಲೆಯಲ್ಲಿ  ಅನಾವರಣಗೊಳ್ಳುತ್ತವೆ! “ಆಧುನಿಕ ಸಮಾಜದ ಹಲವು ಕಾಯಿಲೆಗಳು ಶಾಲೆ ಪಸರಿಸಿದ ಕಾಯಿಲೆಗಳೇ ಆಗಿವೆ. ಸಂಪೂರ್ಣ ನಿಯಂತ್ರಿತ ಸಮಾಜಕ್ಕೆ ಒಗ್ಗಿಕೊಳ್ಳುವ ಮತ್ತು ಅದನ್ನೇ ನಂಬಿಕೊಂಡು ಬದುಕುವ ಕ್ರಮವನ್ನು ಶಾಲೆಗಳು ನಮಗೆ ಕಲಿಸುತ್ತವೆ” (ಜಾನ್‌ ಹೋಲ್ಟ್‌, ೧೯೭೩).
 
ಬಾನಾಡಿಗೆ ಬಂಧನವೆ?: ಮಗು ಎಷ್ಟು ಚೂಟಿಯಗಿದೆ?!
ಸಾಮಾನ್ಯವಾಗಿ ಮಕ್ಕಳು ಉಲ್ಲಾಸಭರಿತರಾಗುತ್ತಾರೆ. ಚಟುವಟಿಕೆಯಿಂದ ಕೂಡಿರುತ್ತಾರೆ. ಉತ್ಸಾಹದಿಂದ ಆ ಕಡೆ ಈ ಕಡೆ ಓಡಾಡುತ್ತಾರೆ. ಕಿಲಕಿಲ ನಗುತ್ತಾರೆ. ನೋವಾದರೆ ಜೋರಾಗಿ ಅಳುತ್ತಾರೆ. ರೇಗಿಸಿದರೆ ಕೋಪಿಸಿಕೊಳ್ಳುತ್ತಾರೆ. ಸಿಟ್ಟಿನಿಂದ ಪೆನ್ನು, ಬ್ಯಾಗ್‌ ಇತ್ಯಾದಿಗಳನ್ನು ಬಿಸಾಡುತ್ತಾರೆ. ಕುತೂಹಲದಿಂದ ಪ್ರಶ್ನೆಗಳನ್ನು ಕೇಳುತ್ತಾರೆ. ಬಿಟ್ಟ ಕಣ್ಣುಗಳಿಂದ ಎಲ್ಲವನ್ನೂ ನೋಡುತ್ತಾರೆ. ಕೈಗೆ ಸಿಕ್ಕಿದ ವಸ್ತುಗಳನ್ನು ಒಡೆದು, ತೆರೆದು, ಬಿಚ್ಚಿ, ಪರಿಶೀಲಿಸಿ, ಮರಳಿ ಜೋಡಿಸಲು ಹೆಣಗುತ್ತಾರೆ. ಜಾಣತನದ ಮಾತಾಡುತ್ತಾರೆ.  ಕೋಪಿಸಿಕೊಂಡರೂ ರಚ್ಚೆ ಹಿಡಿದರೂ ಹಠಮಾಡಿದರೂ ಹಿರಿಯರಂತೆ ದ್ವೇಷ ಸಾಧಿಸುವುದಿಲ್ಲ. ಲೀಲಾವಿನೋದಗಳಲ್ಲಿ ಮಗ್ನರಾಗಿ ತಮ್ಮನ್ನು ತಾವು ಮರೆಯುತ್ತಾರೆ. ಸಂತೋಷದಿಂದ ಕುಣಿದು ಕುಪ್ಪಳಿಸುತ್ತಾರೆ. ಅವರು ‘ಭಾವವಿಪಿನ ಸಂಚಾರಿ’ಗಳೂ ಹೌದು; ಕರುಣೆಯ ಕಡಲಿನ ನಾವಿಕರೂ ಹೌದು.
ವಿಚಿತ್ರವೆಂದರೆ ಹಿರಿಯರು ಮಕ್ಕಳ ಈ ಸಹಜಗುಣಗಳನ್ನು ‘ಬಾಲಿಶ’ವೆಂದು ಪರಿಗಣಿಸುತ್ತಾರೆ.  ಇವು ಮಕ್ಕಳಿಗೇ ಸೀಮಿತ ಎಂದೂ ತಿಳಿಯುತ್ತಾರೆ. ದೊಡ್ಡವರು ನಕ್ಕನಲಿಯುವಂತಿಲ್ಲ; ಆಟ ಆಡುವಂತಿಲ್ಲ. ಹಠ ಹಿಡಿಯುವಂತಿಲ್ಲ-ಏಕೆಂದರೆ ಇವೆಲ್ಲ ಮಕ್ಕಳ ಆಸ್ತಿ; ದೊಡ್ಡವರ ‘ಹಿರಿತನ’ದ ಲಕ್ಷಣಗಳಲ್ಲ. ಅದಕ್ಕಾಗಿ ಕೆಲವೊಮ್ಮೆ ನಮ್ಮೂರ ಕಡೆ ಹೇಳುವುದುಂಟು ‘ಕತ್ತೆಗೆ ಆದಷ್ಟು ಪ್ರಾಯ ಆಯಿತು ನಿನಗೆ. ಇನ್ನೂ ಮಕ್ಕಳಾಟಿಕೆ ಬಿಟ್ಟಿಲ್ಲ’; ‘ಏನು ಮಾರಾಯ, ಮದುವೆ ಆದರೂ ಮಕ್ಕಳಾಟಿಕೆ ಬಿಟ್ಟಿಲ್ಲವಲ್ಲ ನೀನು? ಪ್ರಾಯವಾದ ಹಾಗೆ, ಸಂಸಾರದ ನೊಗ ಹೆಗಲೇರಿದ ಮೇಲೆ ಬಾಲ್ಯದ ಗುಣಗಳೆಲ್ಲ ಕರಗಿ ಹೋಗಿ ದೊಡ್ಡವರ ಲಕ್ಷಣಗಳು ವ್ಯಕ್ತಿತ್ವದಲ್ಲಿ ಕಂಡುಬರಬೇಕು. ಹೀಗೆ ಮಾಡದೆ ವ್ಯಕ್ತಿ ಇನ್ನೂ ಚಿಕ್ಕ ಮಕ್ಕಳ ಹಾಗೆಯೇ ವರ್ತಿಸುತ್ತಿದ್ದರೆ ಅದು ಒಂದು ಬಗೆಯ ‘ಹಿಮ್ಮರಳುವಿಕೆ’ ಎಂಬ ಅಹಂ ರಕ್ಷಣಾತಂತ್ರವೂ ಆಗಬಹುದು. ಇದು ಅತಿಯಾದರೆ ಮನೋವಿಕಲತೆಯೂ ಆಗಬಹುದು.
ನಿಜ ಹೇಳಬೇಕೆಂದರೆ ಉತ್ಸಾಹ, ಲವಲವಿಕೆ, ಮುಗ್ಧತೆ, ಕ್ರಿಯಾಶೀಲತೆ, ತನ್ಮಯತೆ, ಕುತೂಹಲ, ಪ್ರಶ್ನಿಸುವ ಮನೋಭಾವ, ಭಾವತೀವ್ರತೆ, ಆವಿಷ್ಕಾರಪ್ರಿಯತೆ ಇವೆಲ್ಲ ಮಾನವ ಸಹಜ ಗುಣಗಳು. ಎಲ್ಲ ವಯಸ್ಸಿನ ವ್ಯಕ್ತಿಗಳಲ್ಲಿ ವಿವಿಧ ಪ್ರಮಾಣದಲ್ಲಿ ಇರುವಂಥ ಗುಣಗಳು. ಆದರೆ ಈ ಗುಣಗಳನ್ನು ‘ಬಾಲಿಶ’, ‘ಮಕ್ಕಳಾಟಿಕೆಯ ಗುಣಗಳು’ ಎಂದು ಭಾವಿಸುವ ಮೂಲಕ ಮಕ್ಕಳು ಈ ಗುಣಗಳನ್ನು ಮೀರಿ ಬೆಳೆದು ದೊಡ್ಡವರಾಗಬೇಕು ಎಂದು ಹಿರಿಯರಾದ ನಾವು ಬಯಸುತ್ತೇವೆ. ಬೆಳೆದವರು ಶಾಂತರಾಗಿರಬೇಕು. ತುಂಬ ಸೂಕ್ಷ್ಮ ಪ್ರಕೃತಿಯವರಿರಬಾರದು , ಭಾವಾತಿರೇಕಕ್ಕೆ ಒಳಗಾಗಬಾರದು. ಯಾರ ಬಗ್ಗೆಯೂ ಯಾವುದರ ಬಗ್ಗೆಯೂ ಹೆಚ್ಚಿನ ಕಾಳಜಿ ಕಳಕಳಿ ವ್ಯಕ್ತಪಡಿಸಬಾರದು ಇತ್ಯಾದಿ ಪಾಠವನ್ನು ನಾವು ಮಕ್ಕಳಿಗೆ ಕಲಿಸುತ್ತೇವೆ.
ಆದುದರಿಂದಲೆ ದೊಡ್ಡ ಮಕ್ಕಳು ಏನಾದರೂ ಪ್ರಶ್ನೆ ಕೇಳಿದರೆ “ಇದೆಂಥ ಅಸಂಬದ್ಧ ಪ್ರಶ್ನೆ. ಅಷ್ಟೂ ಗೊತ್ತಿಲ್ವೆ ನಿನಗೆ? ಏನು ತಮಾಷೆ ಮಾಡ್ತೀಯ?” ಎಂದು ಶಿಕ್ಷಕರು ಅಥವಾ ಹೆತ್ತವರು ಗದರುತ್ತಾರೆ. ಒಂದೆರಡುಬಾರಿ ‘ಅಧಿಕ ಪ್ರಸಂಗಿ’ ಎಂದು ಗದರಿಸಿಕೊಂಡ ಮಕ್ಕಳು ಮುಂದೆಂದೂ ಪ್ರಶ್ನಿಸುವುದಿಲ್ಲ!
ಸಮಸ್ಯೆಗಳು, ಸುಖದುಃಖಗಳು ಹಿರಿಯರಿಗೆ ಮಾತ್ರವಲ್ಲ. ಮಕ್ಕಳಿಗೂ ಇವೆ. “ಊಟ, ತಿಂಡಿ, ಶಾಲೆ ಎಲ್ಲ ವೆಚ್ಚ ನಾವು ನೋಡಿಕೊಳ್ಳುತ್ತಿರುವಾಗ ಮಕ್ಕಳಿಗೆ ಸಮಸ್ಯೆ ಎಂತದ್ದು!  ಚಿಂತೆ ಏನು?” ಎಂದು ಹಿರಿಯರು ಉದ್ಗರಸಿಯರೇ ಹೊರತು ಅವರ ಸಮಸ್ಯೆಗಳೇನು ಎಂದು ತಿಳಿಯಲು ಹೋಗುವುದಿಲ್ಲ. ಸಮಸ್ಯೆಯು ಎದುರಾದಾಗ ಮಕ್ಕಳು ತಲೆಯ ಮೇಲೆ ಕೈಹೊತ್ತು ಮ್ಲಾನವದನರಾಗಿ ಮರದ ಕೆಳಗೆ ಕುಳಿತು ಗೊಳೋ ಎಂದು ಅಳುವುದಿಲ್ಲ. ಅವರು ಹಿರಿಯರ ಹಾಗೆ ಸಮಸ್ಯೆ ಬಗ್ಗೆ ಚಿಂತೆಮಾಡುತ್ತಾ ಕೂರುವುದಿಲ್ಲ. ಒಂದು ಗಳಿಗೆ ನೋವು, ಮರುಗಳಿಗೆ ನಗು. ಸುಲಭದಲ್ಲಿ ಸೋಲು, ನೋವುಗಳನ್ನು ಮರೆತುಬಿಡಬಹುದು. ಯಾವುದನ್ನು ಒಳ್ಳೆಯದು ಎಂದು ಭಾವಿಸುತ್ತಾರೋ ಅದು ಒಳ್ಳೆಯದು. ತಮ್ಮದೇ ಆದ ಆತ್ಮಕೇಂದ್ರಿತ ಪ್ರಪಂಚದಲ್ಲಿ ಬೆಳೆಯುತ್ತ ಹೋದಂತೆ ಅವರ ಬುದ್ಧಿಯೂ ವಿಕಾಸಶೀಲವಾಗುತ್ತದೆ. ಇದರಿಂದಾಗಿದ ಅವರು ಅಮೂರ್ತ ಚಿಂತನೆಯಲ್ಲಿ ತೊಡಗಲು ಮತ್ತು ಸುತ್ತಲಿನ ಜಗದ ಸಂಕೀರ್ಣತೆಗಳನ್ನು ಗ್ರಹಿಸಲು ಸಾಧ್ಯ.
ಬೆಳೆಯುವುದು, ಪ್ರಾಯವಾಗುವುದು ನಮ್ಮ ಸೋಲು ಮತ್ತು ಅವನತಿ ಎಂದು ಭಾವಿಸಲಾಗುತ್ತದೆ. ಹಾಗೇಕೆ ಭಾವಿಸಬೇಕು? “ನಾವು ದೊಡ್ಡವರಾಗಿ ಮೋಸಹೋದೆವು! ಮಕ್ಕಳಾಗಿದ್ದಿದ್ದರೆ ಎಷ್ಟು ಚೆನ್ನಾಗಿರುತ್ತಿತ್ತು? ಗತಕಾಲಂ ಲಯಮಾಯ್ತು” ಎಂದು ಬಹಳ ಮಂದಿ ಹೇಳುತ್ತಾರೆ. ಕವಿಗಳೂ ಕೂಡ ಮುಗ್ಧ ಬಾಲ್ಯವನ್ನು ಇನ್ನಿಲ್ಲ ಮುನ್ನಿಲ್ಲವೆಂಬಂತೆ ಬಣ್ಣಿಸಿದ್ದಾರೆ. “ಪ್ರಾಯ ಆಯಿತು ಮಾರಾಯರೆ. ಇನ್ನು ಸುಖವಿಲ್ಲ. ಬೇಗೆ ಸಾಯುವುದು ಒಳ್ಳೆಯದು” ಎಂದು ಅನೇಕರು ನಿರಾಶೆಯ ಉದ್ಗಾರ ಹೊಮ್ಮಿಸುತ್ತಾರೆ. ಆದರೆ ವ್ಯಕ್ತಿಗಳು ಬೆಳೆದಂತೆ, ಪ್ರಾಯವಾದಂತೆ ಮಾಗುತ್ತ ಪಕ್ವವಾಗುತ್ತ ವಿವೇಕಿಗಳಾಗುತ್ತಾರೆ. ಇದು ಮನುಷ್ಯನಿಗೆ ಪ್ರಾಯ ನೀಡುವ ಕೊಡುಗೆ. ಆದುದರಿಂದಲೇ ತಮ್ಮನ್ನು ಪ್ರೀತಿಗೌರವಗಳಿಂದ ಮಾತನಾಡಿಸಿ ತಮ್ಮ ಬೇಡಿಕೆಗಳಿಗೆ ಸ್ಪಂದಿಸುವ ಮತ್ತು ತಮ್ಮ ಭಾವನೆಗಳನ್ನು ಅರ್ಥಮಾಡಿಕೊಳ್ಳುವ ಗುರುಹಿರಿಯರ ಜೊತೆ ಮಕ್ಕಳು ಆತ್ಮೀಯತೆ ಸಾಧಿಸುತ್ತಾರೆ. ಅವರೆಡೆಗೆ ಆಕರ್ಷಿತರಾಗುತ್ತಾರೆ.
ಒಳಗೆ ಸಭೆ ನಡೆಯುತ್ತಿತ್ತು. ಭಾಷಣವೀರರ ಭಾಷಣ ಭೋರ್ಗರೆಯುತ್ತಿತ್ತು. ಸಭಾಭವನದ ಹೊರಗೆ ಒಂದು ಪುಟ್ಟ ಮಗು ಬೂಟುಗಾಲಿನ ಸದ್ದು ಮಾಡುತ್ತ ಓಡೋಡಿ ಬರುತ್ತ ‘ಅಮ್ಮಾ, ಅಮ್ಮಾ’ ಎಂದು ಗಟ್ಟಿಯಾಗಿ ಕರೆಯುತ್ತಿತ್ತು. ಅಮ್ಮ ಸುಮ್ಮನಿರು ಎಂದು ಸನ್ನೆಮಾಡುತ್ತಿದ್ದರೂ ಮಗು ಕೇಳುತ್ತಿಲ್ಲ. ಒಳಗೆ ಕುಳಿತ ಜನ ಹಿಂತಿರುಗಿ ನೋಡಿ ನಕ್ಕರು. ಮತ್ತೆ ಭಾಷಣ ವೀರನ ಕಡೆ ಮುಖ ಹೊರಳಿಸಿದರು. ಸಂಘಟಕದಲ್ಲಿ ಒಬ್ಬರು “ಮಗು ಯಾರದ್ದು? ಬೇಗ ಮಗುವನ್ನು ಆಚೆ ಕರ್ಕೊಂಡು ಹೋಗಿ. ನಾನ್‌ಸೆನ್ಸ್‌” ಎಂದು ಕಿರುಚಿದರು.
ಮಗು ಕೂಗಿದ್ದನ್ನು ಕೇಳಿ ಹಿಂತಿರುಗಿ ನೋಡಿ ನಕ್ಕ ಜನಕ್ಕೆ ಕಾರ್ಯಕ್ರಮದ ಶಾಂತಿಗೆ ಭಂಗಬಂದಿತೆಂದು ಅನ್ನಿಸಿದೆಯೇ ಹೊಲರತು ಮಗುವಿನ ಭಾವನೆ ನಿಜವಾದುದು. ತಾಯಿಯ ಹುಟುಕಾಟದಲ್ಲಿರುವ ಮಗುವಿನ ಭಾವನೆಗಳನ್ನು ಗಂಭೀರವಾಗಿ ಪರಿಗಣಿಸಬೇಕು ಎಂದು ಅನ್ನಿಸಿರಲಾರದು. ‘ಇದೆಲ್ಲ ಮಕ್ಕಳ ಸಹಜಗುಣ’, ‘ಮಕ್ಕಳಿರುವುದೇ ಹಾಗೆ’ ಎಂಬ ಯೋಚನೆಗಳು ಮನಸ್ಸನ್ನು ಮುತ್ತಿಕೊಳ್ಳುತ್ತವೆ. ಮಗು ಅಮ್ಮ ಎಂದು ಕೂಗುತ್ತಿದ್ದರೂ ತಾಯಿ ಆ ಕಡೆ ಹೋಗಲಿಲ್ಲ. ಹೋದರೆ ಭಾಷಣ ತಪ್ಪಿಹೋಗುತ್ತದೆ. ಮಗುವೇ ತನ್ನ ಬಳಿಗೆ ಬರಲಿ ಎಂಬ ಧೋರಣೆ ಆಕೆಯದ್ದು. ಮಗುವಿನ ಬದಲಿಗೆ ಗಂಡ ‘ಅಮ್ಮೀ’ ಅಂತ ಕೂಗುತ್ತಾ ಬಂದಿದ್ದರೆ ಅವಳು ಕೂಡಲೆ ಅತ್ತ ಓಡುತ್ತಿದ್ದಳು. ‘ಎಂತ, ಹೀಗೆ ಗಟ್ಟಿಯಾಗಿ ಹೇಳುವುದು’ ಎಂದು ಸಣ್ಣಗೆ ಆಕ್ಷೇಪವನ್ನು ವ್ಯಕ್ತಪಡಿಸುತ್ತಿದ್ದಳು. ಮಕ್ಕಳು ಸುಮ್ಮಸುಮ್ಮನೆ ಅಳುತ್ತಾಋಎ. ಅದನ್ನು ಕೇಳಿಯೂ ಕೇಳದಂತಿರಬೇಕು ಎಂಬ ಧೋರಣೆಗಳು ತೀರ ತಪ್ಪು. ತನಗೆ ನಿಜಕ್ಕೂ ನೋವಾದಾಗ, ದುಃಖವಾದಾಗ, ಭಯವಾದಾಗ ಮಕ್ಕಳು ಅಳುತ್ತಾರೆ. ತಮಗೆ ಯಾವುದೋ ಒಂದು ವಸ್ತು ನಿಜಕ್ಕೂ ಬೇಕು ಎಂದಾಗ ‘ಅದನ್ನು ಕೊಡಿಸಿ’ ಎಂದು ಹಠಹಿಡಿಯುತ್ತಾರೆ.
ವಿವಿಧ ವಿನೋದಾವಳಿ ಕಾರ್ಯಕ್ರಮ ನಡೆಯುತ್ತಿತ್ತು. ಒಬ್ಬಳು ಹುಡುಗಿ ಕ್ಯಾಸೆಟ್‌ ಹಾಕಿಕೊಂಡು ಭರತನಾಟ್ಯ ಶುರುಮಾಡಿದಳು. ಒಂದೆರಡು ನಿಮಿಷದ ಬಳಿಕ ‘ಕ್ಯಾಸೆಟ್‌’ ಕೈಕೊಟ್ಟಿತು. ಆದರೆ ಹುಡುಗಿ ಧೃತಿಗೆಡಲಿಲ್ಲ. ಅಳಲಿಲ್ಲ. ಭರತನಾಟ್ಯ ತನಗೆ ಕರುಣಿಸಿದ ಲಾಸ್ಯದಲ್ಲೇ ಕಾರ್ಯಕ್ರಮ ಮುಂದುವರಿಸಿದಳು. ಅವಳೇ ಹಾಡುತ್ತ ಕಾರ್ಯಕ್ರಮವನ್ನು ಪೂರೈಸಿದಳು. ನೆರೆದ ವಿದ್ಯಾರ್ಥಿಮಿತ್ರರು, ಶಿಕ್ಷಕರು, ರಕ್ಷಕರು ದೀರ್ಘ ಕರತಾಡನ ಮಾಡಿದರು. “ಎಂಥ ಜಾಣೆ?” “ಹುಡುಗಿ ಬಾಳ ಚುರುಕು. ನೋಡಿ ಹೇಗೆ ಸಾವರಿಸಿಕೊಂಡು ಕಾರ್ಯಕ್ರಮ ಕೊಟ್ಟಳು. ಮಕ್ಕಳೆಂದರೆ ಹೀಗಿರಬೇಕು” ಎಂದೆಲ್ಲ ಮಾತಾಡಿಕೊಂಡರು. ಅದೇ ವೇದಿಕೆಯ ಮೇಲೆ ಭಾಷಣ ಮಾಡುತ್ತಿರುವ ಮಂತ್ರಿಯೊಬ್ಬರು ಭಾಷಣದ ನಡುವೆ ಕುಸಿದು ಮತ್ತೆ ಎದ್ದರೆ “ಎಷ್ಟು ಜಾಣ? ಚುರುಕು… ಎನ್ನುತ್ತಾರಾ?” ಖಂಡಿತಕ್ಕೂ ಇಲ್ಲ. “ಪಾಪ ನೋವಾಯಿತೋ ಏನೋ”, “ಛೆ, ಹೀಗಾಗಬಾರದಿತ್ತು” , “ಎಲ್ಲರೆದುರು ಮರ್ಯಾದೆ ಹೋಯಿತು. ಎಷ್ಟು ನೊಂದು ಕೊಂಡರೊ” ಎಂದು ಜನ ಯೋಚಿಸುತ್ತಾರೆ.
ಮಕ್ಕಳ ನಿಜವಾದ ಭಾವನೆಗಳು, ನೋವುಗಳು ಹಾಗೂ ಅಪಮಾನಗಳನ್ನು ನಾವು ಯಥಾರ್ಥವೆಂದು ಪರಿಗಣಿಸುವುದಿಲ್ಲ. ಅವನ್ನು ತಮಾಷೆಯಾಗಿ ಹಗುರವಾಗಿ ಸ್ವೀಕರಿಸುತ್ತೇವೆ. ‘ಮಕ್ಕಳಿಗೆಂತ ಚಿಂತೆ?’ ‘ಅವಕ್ಕೆಂತ ಟೆನ್ಯನ್‌?’ ‘ಅವಕ್ಕೇನು ಗೊತ್ತಾಗುತ್ತೆ?’ ಎಂಬುದೇ ಹಿರಿಯರ ಸಿದ್ಧ ಉತ್ತರ. ಹೀಗಾಗಿ ಹಿರಿಯರ ಅಗತ್ಯಗಳಲು, ಭಾವನೆಗಳು ನಿಜ; ಮಕ್ಕಳದ್ದಲ್ಲ ಎಂದು ಭಾವಿಸುತ್ತೇವೆ. ನಮಗೆ ಮಗುವನ್ನು ಮುದ್ದುಮಾಡಬೇಕು ಅನ್ನಿಸಿದಾಗ ಮುದ್ದುಮಾಡುತ್ತೇವೆ. ಏಕೆಂದರೆ ದೊಡ್ಡವರಾದ ನಮ್ಮ ಭಾವನೆಗಳು ನಿಜವಾದವು. ಅದೇ ಮಗುವಿಗೆ ಆ ಗಳಿಗೆಯಲ್ಲಿ ನಾವು ಮದ್ದು  ಮಾಡುವುದು ಬೇಕಿಲ್ಲ. ಆದರೆ ಮಗು ಅದನ್ನು ಸಹಿಸಿಕೊಳ್ಳಬೇಕು. ಇನ್ನಾವುದೋ ಸಂದರ್ಭದಲ್ಲಿ ಮಗುವಿಗೆ ಅಪ್ಪ ನ ಮುದ್ದುಬೇಕು. “ಅಪ್ಪಾ ಅಪ್ಪಾ ಈಗ ನನಗೊಂದು ಕಿಸ್‌ ಕೊಡಪ್ಪಾ” ಎಂದು ಗೋಗರೆದರೂ “ಹೋಗೇ, ನನಗೆ ಪುರುಸೊತ್ತಿಲ್ಲ. ಆಫೀಸಿಗೆ ಹೊರಟು ನಿಂತಿದ್ದೇನೆ. ಕಾರ್ ಸ್ಟಾರ್ಟ್ ಮಾಡಿದ್ದೀನಿ. ಅಮ್ಮನ ಹತ್ರ ಕೇಳು” ಎಂದು ಅಪ್ಪ ಹೇಳಿ ಭರ್ರ‍ಂತ ಹೋಗಿಬಿಡ್ತಾನೆ. ಮಗುವಿಗೆ ನಿಜಕ್ಕೂ ಪ್ರೀತಿ ಬೇಕು ಎಂದಾಗ ಇಲ್ಲ! ಬೇಡವೆನಿಸಿದಾಗ ಧಾರಾಳ ಪ್ರೀತಿ. ಹಿರಿಯರು ಋಷಿಯಲ್ಲಿದ್ದಾಗ ಮಕ್ಕಳನ್ನು ಜೀವಂತ ಬೊಂಬೆಗಳೆಂದು ತಿಳಿದು ಮುದ್ದುಮಾಡುತ್ತಾರೆ. ಪ್ರೀತಿ ತೋರುತ್ತಾರೆ. ಆದರೆ ಅವರ ಮನಸ್ಸು ಕೆಟ್ಟಿರುವಾಗ ಅದೇ ಮಕ್ಕಳನ್ನು ನಿರ್ಜೀವ ಬೊಂಬೆಗಳೆಂದು ಪರಿಗಣಿಸುತ್ತಾರೆ. ಬೊಂಬೆಯನ್ನು ಕಿಟಕಿ ಯಿಂದಾಚೆಗೆ ಎಸೆದಂತೆ, ಮಹಡಿಯಿಂದ ಕೆಳಗೆ ಬೀಳಿಸಿದಂತೆ, ಕಾಲಿನಿಂದ ಮೆಟ್ಟಿದಂತೆ ಮಕ್ಕಳ ಭಾವನೆಗಳನ್ನು ಕಡೆಗಣಿಸುತ್ತಾರೆ. ‘ಕಣ್ಮಣಿ’ಗಳು ‘ಕಣ್ಣಕಸ’ವಾಗುತ್ತಾರೆ!
ಮಕ್ಕಳು ಚೂಟಿಯಾಗಿದ್ದಾರೆ ಎಂದು ನಮಗನ್ನಿಸಲು ಕಾರಣ ಅವರ ‘ಮುಗ್ಧತೆ’. ಹಾಗಂದರೇನು? ಅವರು ಅನನುಭವಿಗಳೂ, ಅಜ್ಞಾನಿಗಳೂ ಆಗಿರುತ್ತಾಋಎ. ಆದರೆ ಅಜ್ಞಾನವೆಂಬುದು ವರವಲ್ಲ. ಅದೊಂದು ದುರದೃಷ್ಟ. ಮಕ್ಕಳು ಅಜ್ಞಾನದ ಬಲೆಯಿಂದ ಬಿಡಿಸಿಕೊಂಡು ತಮ್ಮ ಸುತ್ತಲಿನ ವಿದ್ಯಮಾನಗಳನ್ನು ಅರಿತುಕೊಳ್ಳಲು ಹಂಬಲಿಸುತ್ತಾರೆ. ಹಿರಿಯರಾದ ನಾವು ಅವರ ಬಿಡುಗಡೆಗಾಗಿ ನೆರವೀಯಬೇಕು. ಮುಗ್ಧತೆ ಅಂದಾಗ ಮಕ್ಕಳಲ್ಲಿ ಭರವಸೆಯಿದೆ, ವಿಶ್ವಾಸಾರ್ಹತೆಯಿದೆ, ವಿಶ್ವಾಸವಿದೆ. ಜಗತ್ತು ಅವರಿಗಾಗಿ ತೆರೆದುಕೊಂಡಿದೆ. ಬದುಕಿನಲ್ಲಿ ಹಲವು ಸಾಧ್ಯತೆಗಳಿವೆ. ತಮಗೆ ತಿಳಿಯದುದನ್ನು ತಿಳಿದುಕೊಳ್ಳಲು ಮುಕ್ತ ಅವಕಾಶಗಳಿವೆ. ಈಗ ತಮ್ಮಿಂದ ಮಾಡಲಿಕ್ಕಾಗದ ಕೆಲಸಗಳನ್ನು ಕಲಿಯವ ಚೈತನ್ಯವಿದೆ ಎಂದೂ ಅರ್ಥವಿಸಬಹುದು. ಈ ಗುಣಗಳು ಎಲ್ಲರಲ್ಲೂ ಇರಬೇಕಾದ ಗುಣಗಳು. ಆದರೆ ಇವು ಮಕ್ಕಳಿಗೇ ವಿಶಿಷ್ಟವಾದ ಲಕ್ಷಣಗಳು ಎಂದು ಅವನ್ನು ಬೇರ್ಪಡಿಸಿ ಮಕ್ಕಳ ಕುತ್ತಿಗೆಗೆ ಕಟ್ಟುವುದು ನಮ್ಮ ನೈರಾಶ್ಯದ ಸಂಕೇತ.
ಕಡಲತೀರದ ಮರಳ ದಂಡೆಯ ಮೇಲೆ ಆಡುತ್ತಿರುವ ಮಕ್ಕಳನ್ನು ಗಮನಿಸಿ. ಅವು ತಮ್ಮ ಕಾಲುಗಳನ್ನು ಹೊಯಿಗೆ ರಾಶಿಯ ಒಳಗೆ ಇಳಿಬಿಟ್ಟು ಮನೆಯಂಥ ಒಂದು ರಚನೆಯನ್ನು ಮಾಡುತ್ತವೆ. ಅಲ್ಲೆಲ್ಲಾದರೂ ಸಮೀಪದಲ್ಲಿ ತೆಂಗಿನ ಗರಟವಿದ್ದರೆ ಹೊಯಿಗೆಯನ್ನು ಅದರೊಳಕ್ಕೆ ಭದ್ರವಾಗಿ ತುಂಬಿ ಕವುಚಿಹಾಕಿ ಇಡ್ಲಿ ಮಾಡುತ್ತವೆ. ಗಂಡ-ಹೆಂಡತಿ ಆಟ ಆಡುತ್ತವೆ. “ಚೂಟಿಯಾಗಿರಬೇಕು, ಚುರುಕಾಗಿರಬೇಕು”  ಎಂದು ತೋರಿಸಿಕೊಳ್ಳಲಿಕ್ಕೆ ಅವು ಹಾಗೆ ಮಾಡುವುದಿಲ್ಲ. ತಾವು ಚುರುಕಾಗಿದ್ದೇವೆ ಎಂದೂ ಭಾವಿಸುವುದಿಲ್ಲ. ತಾವು ಮಾಡುವ ಯಾವುದೇ ಕೆಲಸದಲ್ಲಿ ಮಕ್ಕಳು ತನ್ಮಯರಾಗುತ್ತಾರೆ. ತಮ್ಮ ಸುತ್ತಲಿನ ಲೋಕವನ್ನೂ ಮರೆಯುತ್ತಾರೆ. ದೊಡ್ಡವರಷ್ಟೇ ಗಾಂಭೀರ್ಯದಿಂದ ತಮ್ಮ ಆಟಪಾಠಗಳಲ್ಲಿ ಕೆಲಸಕಾರ್ಯಗಳಲ್ಲಿ ತೊಡಗಿಸಿಕೊಳ್ಳುತ್ತಾರೆ. ನಾವು ಅವರನ್ನು ಗಂಭೀರವಾಗಿ ಪರಿಗಣಿಸಬೇಕು ಎಂದು ಬಯಸುತ್ತಾರೆ.
ಈಗತಾನೆ ನಡೆಯುವುದನ್ನು ಕಲಿತ ಮಗುವನ್ನು ಗಮನಿಸಿ. ಆ ಮಗು ತಾನಾಗಿ ಎದ್ದು ಬಿದ್ದು, ಪುಟ್ಟಪುಟ್ಟ ಹೆಜ್ಜೆಯಿಡುತ್ತಾ ನಡೆಯುತ್ತದೆ. ನಿಮ್ಮ ಶಹಭಾಶ್‌. ಅನುಮೋದನೆಯ ಬಯಕೆಗಾಗಿ ಅದು ನಡೆಯುತ್ತಿಲ್ಲ. ನಡಿಗೆಯ ಕ್ರಿಯೆಯಲ್ಲಿ ಅದು ಸಂಪೂರ್ಣ ತನ್ನನ್ನು ತೊಡಗಿಸಿಕೊಂಡಿದೆ. ಧೈರ್ಯ, ಸಾಹಸ ಹಾಗೂ ಆನಂದದಿಂದ ಅದು ನಡೆಯುತ್ತದೆ. ಬಿದ್ದರೆ ಎದ್ದು ನಿಲ್ಲುತ್ತದೆ. ಮತ್ತೆ ಹೆಜ್ಜೆ ಕಿತ್ತು ಮುಂದೆ ಸಾಗಲು ಯತ್ನಿಸುತ್ತದೆ. ಮಗು ಹೆತ್ತವರಿಗಾಗಿ, ನೋಡುವವರಿಗಾಗಿ ನಡೆಯುತ್ತಿಲ್ಲ. ತನಗಾಗಿ ನಡೆಯುತ್ತಿದೆ.  ಮಗುವನ್ನು ಅದರ ಪಾಡಿಗೆ ಬಿಟ್ಟುಬಿಡಿ. ಅದು ತನ್ನ ಪಾಡಿಗೆ ಏಳಲಿ ಬೀಳಲಿ, ಎದ್ದು ನಡೆಯಲಿ. ಪದೇ ಪದೇ ನಿಮ್ಮ ಸಹಾಯಹಸ್ತ ಮುಂದೆಬಂದು ಅದಕ್ಕೆ ತೊಂದರೆ ಕೊಡದಿರಲಿ. ಮಕ್ಕಳು ಮಾಡುವ ಕೆಲಸದ ಬಗ್ಗೆ ಹಿರಿಯರ ತೀರ್ಪು ಹೇಗಿರುತ್ತದೆ ನೋಡಿ: “ನೀನು ಮಾಡುತ್ತಿರುವ ಕೆಲಸ (ಮಣ್ಣಿನಲ್ಲಿ ಆಟ) ಬಹಳ ಮುಖ್ಯವಾದುದೆಂದು ಭಾವಿಸಿ ಅದರಲ್ಲಿ ಮಗ್ನನಾಗಿರುವೆ. ಆದರೆ ನಿನಗೆ ಗೊತ್ತಿಲ್ಲ. ಅದು ಅಷ್ಟು ಮುಖ್ಯವಲ್ಲವೆಂದು. ಹಿರಿಯರಾದ ನಮಗೆ ಗೊತ್ತಿದೆ ಅದರಿಂದ ಹೆಚ್ಚಿನ ಪ್ರಯೋಜನವಿಲ್ಲವೆಂದು. ನೀನು ಮಾಡುವ ಅನೇಕ ಕೆಲಸಗಳು ಮುಂದಕ್ಕೆ ಉಪಯೋಗಬಾರದ ಕ್ಷುಲ್ಲಕ ಕೆಲಸಗಳು.” ಚಿತ್ರಕ್ಕೆ ಬಣ್ಣ ತುಂಬಿದ ಮಗುವಿನ ಬೆನ್ನು ತಟ್ಟುತ್ತ “ಇದೆಲ್ಲ ನಾಳೆ ಹೊಟ್ಟೆ ತುಂಬಿಸಿಕೊಳ್ಳಲಿಕ್ಕೆ ನೆರವಿಗೆ ಬಾರದ ಕೆಲಸಗಳು” ಎಂದುಕೊಳ್ಳುತ್ತ ಮುಸಿಮುಸಿ ನಗುತ್ತೇವೆ. ಆ ಮಗು ದೊಡ್ಡದಾದ ಹಾಗೆ “ಇಂಥ ಕೆಲಸಗಳನ್ನೆಲ್ಲ ಬಿಟ್ಟುಬಿಡು. ಪದ್ಯ ಬರೆಯೋದ್ರಿಂದ, ಚಿತ್ರ ಬಿಡಿಸೋದ್ರಿಂದ, ಹಾಡೋದ್ರಿಂದ ಹೊಟ್ಟೆ ತುಂಬೋದಿಲ್ಲ. ಓದು ಓದು ಓದು, ರ‍್ಯಾಂಕ್‌ ಗಳಿಸು” ಎಂದು ಮೆದುಳು ಕೊರೆಯುತ್ತೇವೆ. ಆದರೆ ಮಗು ತಾನು ಮಾಡುವ  ಕೆಲಸವನ್ನು ಉಪಯುಕ್ತ ನಿರುಪಯುಕ್ತ ಎಂದು ಯೋಚಿಸದೆ ಗಂಭೀರವಾಗಿಯೇ ಸ್ವೀಕರಿಸುತ್ತದೆ.
ಅಸಹಾಯಕರೂ ಪರಾವಲಂಬಿಗಳೂ ಅಧ್ಯಕ್ಷರೂ ಅಜ್ಞಾನಿಗಳೂ ಆದ ಮಕ್ಕಳೇ ನಮಗೆ ಬೇಕು. ಏಕೆಂದರೆ ಅವರು ನಮ್ಮನ್ನು ಅವಲಂಬಿಸುತ್ತಾರೆ. ನೋಡಿ! ಅವರಿಗೆ ನಮ್ಮ ಸಹಾಯ ಬೇಕು. ನಾವು ಅವರನ್ನು ಪ್ರೇಮದ ಗೊಂಬೆಗಳೆಂದು ಪರಿಭಾವಿಸುತ್ತೇವೆ. ಜಾಣ್ಮೆಯಿಂದ ಸ್ವತಂತ್ರವಾಗಿ ವ್ಯವಹರಿಸುವ ಮಕ್ಕಳು ನಮಗೆ ಇಷ್ಟವಾಗುವುದಿಲ್ಲ. ಏಕೆಂದರೆ ಅವರು ಚಿತ್ರವಿಚಿತ್ರ ಪ್ರಶ್ನೆಗಳ ಮೂಲಕ ನಮ್ಮನ್ನು ಇಕ್ಕಟ್ಟಿನಲ್ಲಿ ಸಿಲುಕಿಸುತ್ತಾರೆ. “ನಾವು ಕುಡಿದ ನೀರು ಮೂತ್ರವಾಗುವುದು ಹೇಗೆ? ತಿಂದ ಆಹಾರ ರಕ್ತವಾಗುವುದು ಹೇಗೆ? ಹಸಿರುಹುಲ್ಲು ತಿನ್ನುವ ದನ ಬಿಳಿಯಬಣ್ಣದ ಹಾಲು ಕೊಡುವುದು ಹೇಗೆ?” ಎಂದು ಜಾಣತನದ ಸವಾಲೆಸೆದು ನಮ್ಮ ಬುದ್ಧಿಯನ್ನು ಪರೀಕ್ಷಿಸುತ್ತಾರೆ. ನಮ್ಮ ಸಹಾಯ ಬಯಸದ ಸಾಕಷ್ಟು ಬುದ್ಧಿಶಾಲಿಯಾದ ಮಗುವನ್ನು ನಾವು ಬಾಯುಪಚಾರಕ್ಕೆ ‘ಜಾಣ’ ಎನ್ನುತ್ತೇವೆ. ಕೆಲ ಸಮಯದ ಬಳಿಕ ‘ಅವನು ಅಧಿಕಪ್ರಸಂಗಿ’ ಎಂದೂ ಜರೆಯುತ್ತೇವೆ. ಏಕೆಂದರೆ ಆತ ನಮಗೊಂದು ಸವಾಲು. ಇಂಥ ಪ್ರಕರಣಗಳು ಶಾಲೆಯಲ್ಲಿ ಮಾಮೂಲು.
ನೋಡಿ, ಶಾಲೆಗಳಲ್ಲಿ ಕೆಲವು ಮಕ್ಕಳು ಎಂಥೆಂಥ ಪ್ರಶ್ನೆಗಳನ್ನು ಕೇಳಿ ಶಿಕ್ಷಕರನ್ನು ಕಂಗಾಲು ಮಾಡಿಬಿಡುತ್ತಾರೆ. ‘ಏನು? ಏಕೆ? ಹೇಗೆ? ಯಾರು? ಎಲ್ಲಿ? ಯಾವಾಗ?’ ರುಡ್‌ಯಾರ್ಡ್ ಕಿಪ್ಲಿಂಗ್‌ನ ಈ ಆರು ಸೇವಕರು ಮಕ್ಕಳ ಸೇವಕರೂ ಹೌದು. ಹಾಗಾಗಿ ಮಕ್ಕಳು ಶಾಲೆಯಲ್ಲಿ ಈ ಸೇವಕರನ್ನು ಬಳಸಿಕೊಂಡಾಗ ಮೇಷ್ಟ್ರು ಕಕ್ಕಾಬಿಕ್ಕಿಯಾಗಿ ಬೈದು ತಲೆ ಮೊಟಕುತ್ತಾರೆ. “ಪ್ರಶ್ನೆ ಕೇಳುವುದು ನಿನ್ನ ಹಕ್ಕಲ್ಲ. ಶಿಕ್ಷಕನಾಗಿ ನಾನು ಕೇಳಿದ ಪ್ರಶ್ನೆಗೆ ಉತ್ತರ ಕೊಡುವುದು ವಿದ್ಯಾರ್ಥಿಯಾದ ನಿನ್ನ ಕರ್ತವ್ಯ” ಎಂದು ಲೂಯಿ ಪ್ಯಾಶ್ಚರನಿಗೆ ಅವನ ಗುರುಗಳು ಹೇಳಿದಂತೆ ಇಂದಿನ ಕಂಗಾಲಾದ ಶಿಕ್ಷಕರು ಮಕ್ಕಳಿಗೆ ಹೇಳುತ್ತಾರೆ.
‘ವಯಸ್ಕರ ಹಾಗೆ’ ವರ್ತಿಸುವ ಮಕ್ಕಳನ್ನು ಕಂಡರೆ ಹಿರಿಯರಿಗೆ ಅಸಹನೆ. ‘ಬುದ್ಧಿ ಹೆಚ್ಚಾಗಿದೆ ಅವನಿಗೆ’, ‘ದೊಡ್ಡವರ ಬುದ್ಧಿ’ ಎಂದು ಹಂಗಿಸುತ್ತಾರೆ. ಆದರೆ ಮಕ್ಕಳು ತಾವು ನಿಷ್ಪ್ರಯೋಜಕರು, ಅಧ್ಯಕ್ಷರು ಎಂದು ಹೇಳಿಸಿಕೊಳ್ಳಲು ತಯಾರಿರುವುದಿಲ್ಲ. ಅಜ್ಞಾನಿಗಳು ಎಂದು ಕರೆದರೂ ಒಪ್ಪಿಯಾರು. ತಮ್ಮ ಸುತ್ತಲಿರುವ ದೊಡ್ಡವರು ಎಷ್ಟು ಚೆನ್ನಾಗಿ ಕೆಲವೊಂದು ಕೆಲಸಗಳನ್ನು ಮಾಡುತ್ತಾರೋ ಅವರಷ್ಟೇ ಚೆನ್ನಾಗಿ ಆ ಕೆಲಸಗಳನ್ನು ತಾವೂ ಮಾಡಬೇಕೆಂದು ಹಂಬಲಿಸುತ್ತಾರೆ. ಕೆಲಸ ಮಾಡುವುದನ್ನು ಚೆನ್ನಾಗಿ ಕಲಿಯುತ್ತಾರೆ. ಆದರೆ ಶಾಲೆಯಲ್ಲಿ ಕೆಲವೊಮ್ಮೆ ಪ್ರೋತ್ಸಾಹಕ್ಕೆ ಬದಲಾಗಿ ತಿರಸ್ಕಾರವೇ ಅಂಗೈಯಲ್ಲಿ ಬಂದು ಕೂರುವುದರಿಂದ ಅವರಿಗೆ ಶಾಲೆಯನ್ನು ಕಂಡರೆ ಬೇಸರ.
ಅನೇಕ ಹಿರಿಯರಿಗೆ ಮಕ್ಕಳು ಮಕ್ಕಳಾಗಿಯೇ ಇರಬೇಕು. ದೊಡ್ಡವರ ಹಾಗಿರಕೂಡದು. ಅವರು ಎಲ್ಲದಕ್ಕೂ ಹಿರಿಯರನ್ನು ಅವಲಂಬಿಸಬೇಕು ಎಂಬ ಸ್ಥಾಪಿತ ಹಿತಾಸಕ್ತಿ. ಪ್ರಾಯದ ದೃಷ್ಟಿಯಿಂದ ಮಗು ಮಗುವಾಗಿರಲಿ. ಆದರೆ ತಿಳಿವಳಿಕೆ, ಕಲಿಕೆ, ಲೋಕಜ್ಞಾನದ ದೃಷ್ಟಿಯಿಂದ ಮಗು ಬೆಳೆಯಲಾರದೆ? ಮಗು ನಮ್ಮಂತೆಯೇ ಯೋಚಿಸುವ, ಸ್ಪಂದಿಸುವ ವ್ಯಕ್ತಿಯಲ್ಲವೆ? ಮನುಷ್ಯ ನಲ್ಲವೆ?
 
ಬಾನಾಡಿಗೆ ಬಂಧನವೆ?: ಕನಸಿರದ ಬಾಳು
ಶ್ರದ್ಧೆ ಕೊಡುವನ್ನ ನೀರಿಲ್ಲದೆಯೆ
ಉರುಳುವರು ಪಿತೃಪಿತಾಮಹರು. ಹೊಕ್ಕುಳಿನ ಬಳ್ಳಿ
ಕತ್ತರಿಸಬಾರದೋ ಏನೋ ಬಿತ್ತಕ್ಕೆ ಬೇರಿನ ಚಿಂತೆ ಇಲ್ಲ
(ಗೋಪಾಲಕೃಷ್ಣ ಅಡಿಗ – ‘ವರ್ಧಮಾನ’ ಕವನ)
ಹಳೆಯ ತಲೆಮಾರು ಇಂದು ದುರ್ಬಲವಾಗಿದೆ. ಅದಕ್ಕೆ ಹೊಸ ತಲೆಮಾರಿನ ಮೇಲೆ ಹಿಡಿತವಿಲ್ಲ.  ಹಳೆತಲೆಮಾರಿನ ಮಂದಿಗೆ ಹೊಸ ತಲೆಮಾರಿನ ಮಂದಿ ಕಿಮ್ಮತ್ತು ನೀಡುವುದಿಲ್ಲ. ಅವರ ಉಪದೇಶಗಳಿಗೆ ಕಿವಿಕೊಡುವುದಿಲ್ಲ. ಅವರ ಅನುಭವದ ಮಾತುಗಳು ಈಗಿನ ತಲೆಮಾರಿಗೆ ತೃಣಸಮಾನ. ಹೇಗೆ ಮತ್ತು ಯಾಕೆ ಹಳೆಯ ತಲೆಮಾರು ಹೊಸ ತಲೆಮಾರಿನ ಮೇಲೆ ಪ್ರಭಾವಬೀರಲು ಸೋತಿದೆ? ಎಂದು ಹಲವರು ಪ್ರಶ್ನಿಸುವುದುಂಟು. ಬಹುಶಃ  ಹಳೆಯ ತಲೆಮಾರು ದಿನಹೋದಂತೆ ಹೆಚ್ಚು ಹೆಚ್ಚು ಉದಾರಗೊಳ್ಳುತ್ತ ಬಂದಿದೆ. ಹೆಚ್ಚು ಮೃದುವಾಗಿದೆ. ಕಿರಿಯರಿಗೆ ಹೆಚ್ಚಿನ ಸ್ವಾತಂತ್ಯ್ರ ಒದಗಿಸಲು ಸಜ್ಜುಗೊಂಡಿದೆ.
ಒಂದು ಸಣ್ಣ ಉದಾಹರಣೆ ಗಮನಿಸಿ: ನನ್ನ ಅಜ್ಜನ ಮನೆಯಲ್ಲಿ ನನ್ನ ಜೊತೆ ಬೆಳೆದ ನನ್ನ ತಂಗಿ ಮುಟ್ಟಾದಾಗಲೆಲ್ಲ ಚಾವಡಿಯಿಂದ ಕೆಳಗೆ ಪ್ರತ್ಯೇಕ ಕೊಠಡಿಯಲ್ಲಿ ನಾಲ್ಕು ದಿನ ಇರಬೇಕಿತ್ತು. ಯಾರೂ ಅವಳನ್ನು ‘ಮುಟ್ಟ’ಬಾರದು. ಅಡುಗೆಮನೆ. ದೇವರಮನೆ, ಬಚ್ಚಲುಮನೆ ಇತ್ಯಾದಿಗಳಿಗೆ ಯಾವುದಕ್ಕೂ ಪ್ರವೇಶವಿರಲಿಲ್ಲ. ಅದೇ ಮನೆಯಲ್ಲಿ ಕೆಲವು ವರ್ಷಗಳ ಬಳಿಕ ನಮ್ಮ ಸೋದರತ್ತೆಯ ಇಬ್ಬರು ಹೆಣ್ಣುಮಕ್ಕಳು ಮೈನೆರೆದ ಮೇಲೆ ಚಿತ್ರಣ ಪೂರ್ಣ ಬದಲಾಯಿತು. ಈ ಹೆಣ್ಣುಮಕ್ಕಳು ಯಾವ ಅಂಕೆಯಿಲ್ಲದೆ ಒಳಹೊರಗೆ ಓಡಾಡಿಕೊಂಡಿದ್ದರು. ಮಗಳು ಕಾಲೇಜಿಗೆ ಹೋಗುವವಳಾದ್ದರಿಂದ ತಂದೆತಾಯಿ ಏನೂ ಹೇಳುವ ಸ್ಥಿತಿಯಲ್ಲಿರಲಿಲ್ಲ. ಹೇಳಿದರೂ ಅವರು ಧಿಕ್ಕರಿಸುವ ಮನಃಸ್ಥಿತಿಯಲ್ಲಿದ್ದರು. ಹೀಗಾಗಿ ಉದಾರವಾದಿ ಕ್ರಮ ಜಾರಿಗೆ ಬಂದಿತು!
ನಾನು ಮದುವೆಯಾಗುವ ತನಕ ನಮ್ಮ ಅಜ್ಜಿಯ ಮನೆಯಲ್ಲಿ ಸ್ಥಾನಿಕ ಬ್ರಾಹ್ಮಣರಿಗೆ (ಬ್ರಾಹ್ಮಣರಲ್ಲೇ ಒಂದು ಪ್ರಭೇದ. ದೇವಾಲಯದ ಸೇವಕರಾದ ಇವರು ಅನ್ಯ ಬ್ರಾಹ್ಮಣರಿಗಿಂತ ಕೀಳು ಎಂಬ ಭಾವನೆ) ವಿಶೇಷ ಭೋಜನ ಸಮಾರಂಭಗಳಲ್ಲಿ ‘ಅಡ್ಡಪಂಕ್ತಿ’ ಹಾಕುತ್ತಿದ್ದರು. ಆದರೆ ನಾನು ಸ್ಥಾನಿಕ ಬ್ರಾಹ್ಮಣವರ್ಗಕ್ಕೆ ಸೇರಿದ ಹುಡುಗಿಯನ್ನು ಮದುವೆಯಾದ ಮೇಲಿನಿಂದ ನಮ್ಮಲ್ಲಿ ಆ ಅಡ್ಡಪಂಕ್ತಿ ಹೋಯಿತು. ಗಂಡಸರ, ಹೆಂಗಸರ ಪಂಕ್ತಿಯ ಕೊನೆಯಲ್ಲಿ ಅವರು ಇತರ ಬ್ರಾಹ್ಮಣರ ಜೊತೆ ಕುಳಿತು ಉಣ್ಣುವುದಕ್ಕೆ ಅವಕಾಶ ಮಾಡಿಕೊಡಲಾಯಿತು! ಹೀಗೆ ಹಳೆಯ ತಲೆಮಾರು ತನ್ನ ಧೋರಣೆಗಳನ್ನು ಸರಳಗೊಳಿಸುತ್ತಾ ಹೋಗಿದೆ.
ಶಿಸ್ತು, ಶಿಕ್ಷೆ ಹಾಗೂ ನಿರ್ಬಂಧ ಅತಿಯಾದ ಮನೆಗಳಲ್ಲಿ ಬೆಳೆಯುವ ಮಕ್ಕಳು ದೊಡ್ಡವರಾದಾಗ ಅವಿಧೇಯರೂ ಹಠಮಾರಿಗಳೂ ರೌಡಿಗಳೂ ಆಗುವ ಸಾಧ್ಯತೆಯಿದೆ. ಬಾಲ್ಯದ ಅತಿಶಿಸ್ತು-ಶಿಕ್ಷೆಯೇ ವ್ಯಕ್ತಿತ್ವ ಹೀಗೆ ರೂಪುಗೊಳ್ಳುವುದಕ್ಕೆ ಕಾರಣ.
“ನೀನು ಮುಂದೆ ಏನಾಗುತ್ತಿ?” ಎಂದು ಶಾಲೆಗಳಲ್ಲಿ ನಮ್ಮನ್ನು ಮೇಷ್ಟ್ರುಗಳು ಇನ್ಸ್‌ಪೆಕ್ಟರುಗಳು ಕೇಳುತ್ತಿದ್ದರು. ಏನಾಗುವುದು ಎಂದು ಸ್ಪಷ್ಟ ಗೊತ್ತಿಲ್ಲದಿದ್ದರೂ “ನಾನು ಭಾರತದ ಪ್ರಧಾನಿಯಾಗಿ ಹೀಗೆಲ್ಲ ಮಾಡಿ ದೇಶೋದ್ಧಾರ ಮಾಡುವೆ. ಸೈನಿಕನಾಗಿ ದಾಳಿಕೋರ ಚೀನಿಯರ ಸದೆಬಡಿಯುವೆ” ಎಂದೆಲ್ಲ ನಾವು ಹೇಳುತ್ತಿದ್ದೆವು. ಭವಿಷ್ಯವೆಂದರೇನು? ಅದು ಹೇಗಿರುತ್ತದೆ? ಉನ್ನತ ಶಿಕ್ಷಣ ಹೇಗೆ? ಕೆಲಸ ಎಲ್ಲಿ? ಯಾವುದೂ ನಮಗೆ ಗೊತ್ತಿರಲಿಲ್ಲ. ನಮಗೆ ಆ ಬಗ್ಗೆ ಹೇಳುವವರೂ ಇರಲಿಲ್ಲ. ಈಗಿನಂತೆ ಸುದ್ದಿರಾಶಿಯನ್ನು ಹೊತ್ತು ತರುವ ಮಾಧ್ಯಮಗಳೂ ಇರಲಿಲ್ಲ. ಹೀಗಾಗಿ ನಾವೇನಾಗುತ್ತೇವೆ ಎಂಬುದು ನಮಗೆ ಗೊತ್ತಿರಲಿಲ್ಲ; ಆದರೆ ಎಷ್ಟೇ ಕಷ್ಟದಲ್ಲಿದ್ದರೂ ಭವಿಷ್ಯದ ಬಗ್ಗೆ ಒಂದು ಭರವಸೆ ನಮ್ಮಲ್ಲಿತ್ತು.
ಈಗ ಮಕ್ಕಳಿಗೆ ‘‘ಒಂದು ವೇಳೆ ನೀನು ಭಾರತದ ಪ್ರಧಾನಿ ಆದರೆ..” ಎಂಬ ವಿಷಯ ಮಾತನಾಡಲು ಹೇಳಿ. ಹೆಚ್ಚಿನವರು ತರ್ಕವನ್ನು ಬಳಸಿ ಕಲ್ಪನಾಶೀಲತೆಯನ್ನು ಕಾಡಿಗಟ್ಟಿ “ನಾನು ಹಾಗೆ ಆಗಲು ಸಾಧ್ಯವಿಲ್ಲ. ಆಗುವುದೂ ಇಲ್ಲ.” “ನಮ್ಮಂಥ ಬ್ರಾಹ್ಮಣರಿಗೆ ಯಾರು ಕೆಲ್ಸ ಕೊಡ್ತಾರೆ? ಕೆಲ್ಸಗಳೆಲ್ಲ ಕೆಳಜಾತಿಯವರಿಗೆ ರಿಸರ್ವ್‌ಡ್ ಆಗಿದೆಯಂತೆ?” “ಇನ್ನು ಮುಂದೆ ಹೆಣ್ಣುಮಕ್ಳಿಗೇ ಚಾನ್ಸ್‌ ಅಂತೆ”, “೨೦೧೧ ರಲ್ಲಿ ಪ್ರಳಯವಂತೆ. ಯಾಕೆ ಚಿಂತೆ ನಮಗೆ?” ಎನ್ನುತ್ತಾರೆ. ಮುಂದೆ ಬರುವ ದಿನಗಳು ಭೀಕರ ಸ್ಪರ್ಧೆಯ ಕಿತ್ತುತಿನ್ನುವ ದಿನಗಳು. ಕುಡಿಯಲು ನೀರಿಲ್ಲದ, ತಿನ್ನಲು ಆಹಾರವಿಲ್ಲದ, ಉಸಿರಾಡಲು ಗಾಳಿಯಿಲ್ಲದ, ನಡೆದಾಡಲು ನೆಲವಿಲ್ಲದ ದಿನಗಳು. ಹೀಗಾಗಿ ನಮ್ಮ ಪಾಲಿಗೆ ಭವಿಷ್ಯವೇ ಇಲ್ಲದ ದಿನಗಳು ಎಂದು ಭಾವಿಸುವ ಮಕ್ಕಳು ಇಂದು ನಮ್ಮ ನಡುವೆ ಇದ್ದಾರೆ. ಅವರ ತಂದೆತಾಯಿಗಳು, ಅವರು ಓದುವ ಪತ್ರಿಕೆಗಳು, ನೋಡುವ ಚಿತ್ರಗಳು ದಿನವೂ ಈ ಸಂದೇಶವನ್ನು ಅವರಿಗೆ ಬಿತ್ತರಿಸುತ್ತವೆ.
ಹಿರಿಯರ ಅಧಿಕಾರದ ಪ್ರಾಬಲ್ಯ ಕುಸಿದಿದೆ. ಕೇವಲ ಬಲವನ್ನು ನಂಬಿಕೊಂಡಿರುವ ಅಧಿಕಾರಕ್ಕೆ ಉಳಿಗಾಲವಿಲ್ಲ. ನೈತಿಕತೆಯೇ ನಿಜವಾದ ಅಧಿಕಾರದ ತಳಹದಿ. ಎಲ್ಲ ಕಾಲಗಳಲ್ಲೂ ಎಲ್ಲ ಸಂಸ್ಕೃತಿಗಳಲ್ಲೂ ಹಿರಿಯರು ಕಿರಿಯರನ್ನು ರಂಗಮಧ್ಯಕ್ಕೆ ಬರಲು ಬಿಡದೆ ‘ಈಗಲ್ಲ ಈಗಲ್ಲ’ ಎಂದು ಹೇಳುತ್ತ ಸೈಡ್‌ವಿಂಗ್ಸ್‌ನತ್ತ ತಳ್ಳುತ್ತಲೇ ಇದ್ದಾರೆ. ಅಂತೆಯೇ ಕಿರಿಯರು ತಮ್ಮ ವಯೋಸಹಜ ಆವೇಶದಿಂದ ಹಿರಿಯರನ್ನು ಬದಿಗೆ ತಳ್ಳಿ ಮುಂದೊತ್ತುತ್ತಿದ್ದಾರೆ.
ಹಿಂದಿನ ಕಾಲದಲ್ಲಿ ಕಿರಿಯರು ಜವಾಬ್ದಾರಿ ಹೊರಲು ಸಿದ್ಧರಾಗಿದ್ದಾರೆ ಎಂಬುದು ಹಿರಿಯರ ಗಮನಕ್ಕೆ ಬಂದಾಗ ತಮ್ಮ ಜವಾಬ್ದಾರಿಗಳನ್ನು ಅವರ ಹೆಗಲಮೇಲೆ ಇರಿಸುತ್ತಿದ್ದರು. ಅತ್ತೆ ಸೊಸೆಗೆ ಬೀಗದ ಕೈ ಕೊಟ್ಟ ಹಾಗೆ. “ಮಕ್ಕಳಾ, ನೀವೇ ಕುಟುಂಬ ನಿರ್ವಹಣೆ ಮಾಡಿ. ನಾವಿನ್ನು ವಾನಪ್ರಸ್ಥಕ್ಕೆ ತೆರಳುತ್ತೇವೆ” ಎಂದಂತೆ. “ನೀವಿನ್ನೂ ತಯಾರಾಗಿಲ್ಲ. ನಿಮಗೆ ಯಾವಾಗ ಅಧಿಕಾರದಂಡ ಕೊಡಬೇಕೆಂಬುದು ನಮಗೆ ಗೊತ್ತು. ನಾವು ಹೇಳಿದಂತೆ ಮಾಡಿ. ನಮ್ಮನ್ನು ನಂಬಿ” ಎಂದು ಹಿರಿಯರು ಹೇಳಿದ್ದನ್ನು ಮಕ್ಕಳು ವಿಶ್ವಾಸದಿಂದ ಕೇಳುತ್ತಿದ್ದರು. ಹಿರಿಯರು ನಮ್ಮ ಹಿತ ಕಾಯ್ವವರು. ಅವರ ಮಾತುಗಳನ್ನು ಕೇಳುವುದರಲ್ಲಿ ನಮ್ಮ ಹಿತವಿದೆ ಎಂದು ಕಿರಿಯರು ಭಾವಿಸುತ್ತಿದ್ದರು.
ಆದರೆ ಈಗ ಆಧುನಿಕೋತ್ತರ ಯುಗದಲ್ಲಿ ಅಪ್ಪ ನೀಡುವ ಉಪದೇಶದಲ್ಲಿ ತನ್ನ ಭವಿಷ್ಯದ ಹಿತವಿದೆ ಎಂದು ಮಗನಿಗೆ ಅನ್ನಿಸುವುದಿಲ್ಲ. ಮಗಳಿಗೆ ತಾಯಿಯ ಮಮತೆಯ ಮಾತುಗಳಲ್ಲಿ ಯಾವುದೇ ಭವಿಷ್ಯದ ಹೊಂಗಿರಣ ಗೋಚರಿಸುವುದಿಲ್ಲ. ತೀರ ಸೀದಾ ಸಾದಾ ಇರುವ ತಮ್ಮ ಅಪ್ಪ ಅಮ್ಮನನ್ನು ತಮ್ಮ ಗೆಳೆಯರಿಗೆ ಪರಿಚಯಿಸಲು ನಾಚಿಕೆಪಡುವ ಮಕ್ಕಳಿರುವ ಈ ಕಾಲದಲ್ಲಿ ಭಾವನಾತ್ಮಕ ಸಂಬಂಧಗಳು ಕುಸಿದು ಬಿದ್ದಿವೆ ಎಂದು ಅನ್ನಿಸುವುದಿಲ್ಲವೆ?
ತಾನೊಂದು ಸುಂದರ ಭವಿಷ್ಯವನ್ನು ತನಗಾಗಿ ಮತ್ತು ಇತರರಿಗಾಗಿ ರೂಪಿಸಬಲ್ಲೆ ಎಂಬ ವಿಶ್ವಾಸವಿಲ್ಲದ, ಅಂಥ ಒಲವಿಲ್ಲದ, ಅಂಥ ಕನಸುಗಳನ್ನು ಕಾಣಲಾರದ ಒಂದು ತಲೆಮಾರು ಕಿರಿಯರಿಗೆ ಯಾವ ಬಳುವಳಿಯನ್ನು ತಾನೆ ಕೊಟ್ಟೀತು? ನಮಗೂ ಬದಲಾವಣೆ ಬೇಕು; ಪ್ರಗತಿ ಬೇಕು. ಹೊಸತು ಹಳೆಯದಕ್ಕಿಂತ ಉತ್ತಮ ಎಂದು ಭಾವಿಸುತ್ತೇವೆ. ಆದರೆ ಸ್ವತಃ ನಾವೇ ಬದಲಾಗಲು ತಯಾರಾಗಿದ್ದೇವಾ? ಹೊಸತನ್ನು ಅಪ್ಪಿಕೊಳ್ಳಲು ಸಿದ್ಧರಿದ್ದೇವಾ? ಬದಲಾವಣೆಯ ಸವಾಲುಗಳನ್ನು ಸ್ವೀಕರಿಸಲು ಹಿಂಜರಿಯುತ್ತಿದ್ದೇವಾ?
ಆಧುನಿಕ ಮನುಷ್ಯನ ಜೀವನ-ಚಿಂತನ ಎಷ್ಟೊಂದು ವಿಚಿತ್ರ! ತಾನು ಅಜರಾಮರ, ತನ್ನಲ್ಲಿ ಜಗತ್ತನ್ನು ಬದಲಾಯಿಸುವ ದೈವೀಶಕ್ತಿಯಿದೆ. ತನ್ನ ಬುದ್ಧಿಶಕ್ತಿಯಿಂಧ ಏನು ಬೇಕಾದರೂ ಮಾಡಬಲ್ಲೆ ಎಂಬ ಜಂಭ ಒಂದೆಡೆ ಅವನ ತಲೆಗೆ ಅಡರಿದೆ. ಆತ ಇಡೀ ವಿಶ್ವದ ಬಹುಭಾಗವನ್ನು ನಾಶಪಡಿಸಿದ್ದಾನೆ. ನದಿಗಳನ್ನು ಕಲುಷಿತಗೊಳಿಸಿದ್ದಾನೆ. ಉಸಿರಾಡುವ ಗಾಳಿಯನ್ನು ಕೆಡಿಸಿದ್ದಾನೆ. ಗಣಿಗಳನ್ನು ಅಗೆದು ಬಗೆದು ಬರಿದುಗೊಳಿಸುತ್ತಿದ್ದಾನೆ. ಕಾಡುಗಳ ಕಡಿದು ಬೋಳಾಗಿಸುತ್ತಿದ್ದಾನೆ. ಕೆಲವೊಂದು ಸ್ಥಳಗಳನ್ನು ಹಾಳುಮಾಡದೆ ಹಾಗೇ ಇಡಲು ತನ್ನಿಂದ ಸಾಧ್ಯ ಎಂಬ ಭರವಸೆ ಅವನಲ್ಲಿ ಉಳಿದಿಲ್ಲ. ನೋಡಿ ವಾಸಿಸುವ ಈ ಪ್ರದೇಶ ಇನ್ನು ಹತ್ತು ವರ್ಷಗಳ ಬಳಿಕವೂ ಹೀಗೆಯೇ ಇರುತ್ತದೆ ಎಂದು ನಿಮ್ಮಿಂದ ಹೇಳಲು ಸಾಧ್ಯವೆ? ಅದು ಈಗ ಇರುವುದಕ್ಕಿಂತ ಉತ್ತಮವಾಗಿರಲು ಸಾಧ್ಯವೇ? ಹೇಳುವುದು ಕಷ್ಟ. ನಾವು ವಾಸಿಸುವ ಈ ಭೂಮಿಯನ್ನು ಇನ್ನೂ ಉತ್ತಮ ವಾಸಯೋಗ್ಯ ಪ್ರದೇಶವನ್ನಾಗಿ ಪರಿವಿರ್ತಸುವ ಕನಸುಗಾರಿಕೆ ಇಂದಿನ ನಮಗೆ ಇಲ್ಲವಾಗಿದೆ.
ಹೊಸ ತಲೆಮಾರು ಹುಸಿ ಕನಸುಗಳ ಬಳ್ಳಿಯ ಸುತ್ತೆಲ್ಲ ಹಬ್ಬಿಸಿ ಅದನ್ನು ‘ಪ್ರಗತಿ’ ಎಂದು ಕರೆಯುತ್ತಿದೆ. ಈ ಬಳ್ಳಿ ಹೂಬಿಡುತ್ತಿಲ್ಲವೆಂದು ಕೊರಗುತ್ತಿದೆ. ಕಾರಣವಿಷ್ಟೇ: ಉದ್ಯೋಗದಲ್ಲಿ ಮೇಲೇರುವ, ಕೈತುಂಬ ಸಂಪಾದಿಸುವ ಭವಿಷ್ಯವನ್ನು ಬಿಟ್ಟರೆ ಬೇರಾವ ಭವಿಷ್ಯವನ್ನೂ ಕಲ್ಪಿಸಿಕೊಳ್ಳಲಾಗದ ಅಸಮರ್ಥತೆ ಅದನ್ನು ಕಾಡುತ್ತಿದೆ. ‘ನಾದವಿರದ ಬದುಕು’, ‘ಕನಸಿರದ ಬಾಳು’ ಹಳೆಯ ಕೊರಕಲು ದಾರಿಯಲ್ಲಿ ಏಳುತ್ತ ಬೀಳುತ್ತ ಸಾಗುತ್ತಿರುತ್ತದೆ!
ಬಾನಾಡಿಗೆ ಬಂಧನವೆ?: ಒಡೆದ ಗಾಜುಗಳ ಮೇಲೆ ಇಲಿಗಳ ನಿಲ್ಲದ ಓಟ
ಒಲೆಯ ಮೇಲೆ ಪ್ರೆಶರ್ ಕುಕ್ಕರ್ ಇಟ್ಟಿದ್ದೀರಿ. ಹಬೆ ಹೊರಗೆ ಬರುತ್ತಿದೆ. ಯಾಕೆ ಇನ್ನೂ ಕೂಗಿಲ್ಲ ಎಂದು ಅದರ ಮೇಲಿನ ಗುಂಡು ತೆಗೆಯಹೋದರೆ ಕುಕ್ಕರ್ ಸ್ಫೋಟಗೊಳ್ಳಬಹುದು ಅಥವಾ ಒಳಗಿನ ಒತ್ತಡ ಹೆಚ್ಚಾಗಿ ರಕ್ಷಣಾಕವಚ ತೂತುಬಿದ್ದು ಒಳಗಿನ ಪದಾರ್ಥವೆಲ್ಲ ಮುಚ್ಚಿಗೆವರೆಗೆ ಹಾರಿ ಬೀಳಬಹುದು. ಕುಕ್ಕರ್ ನಲ್ಲಿ ಹಾಕಿದ ನೀರೆಲ್ಲ ಆವಿಯಾಗಿ ಒತ್ತಡ ಹೆಚ್ಚಾಗಿ ಸ್ಫೋಟಿಸಬಹುದು. ಈಗ ಕಣ್ಮರೆಯಾಗಿರುವ ಅಥವಾ ತೀರ ಹಳ್ಳಿ ಪ್ರಾಂತ್ಯಗಳಲ್ಲಿ ಮಾತ್ರ ಕಂಡುಬರುವ ಗೋಲಿ ಸೋಡಾ ಬಾಟ್ಲಿಗಳು ಬೇಸಗೆಯಲ್ಲಿ ಒಳಗಿನ ಒತ್ತಡ ಹೆಚ್ಚಾಗಿ ಸ್ಫೋಟಗೊಳ್ಳುವುದನ್ನು ನೀವು ನೋಡಿರಬಹುದು.
ಇತ್ತೀಚಿನ ದಿನಗಳಲ್ಲಿ ನಮ್ಮ ವಿದ್ಯಾರ್ಥಿಗಳು ಹಾದುಹೋಗುತ್ತಿರುವ ಪರಿಸ್ಥಿತಿಗೆ ಮೇಲಿನ ಉಪಮೆ ಸೂಕ್ತವಾಗಿದೆ. ಅತ್ಯಧಿಕ ಅಂಕ ಗಳಿಸಬೇಕು; ಅತ್ಯುನ್ನತ ಗ್ರೇಡ್‌ಗಳನ್ನು ಸಂಪಾದಿಸಬೇಕು, ತರಗತಿಯಲ್ಲಿ ಸದಾ ಮೊದಮೊದಲ ಸ್ಥಾನ ಸಂಪಾದಿಸಬೇಕೆಂಬ ಒತ್ತಡ ಇಂದಿನ ಹಲವು ವಿದ್ಯಾರ್ಥಿಗಳ ಮೇಲಿದೆ. ಈ ಪರಿಸ್ಥಿತಿಗೆ ಪಾಲಕರ ಮಿತಿಮೀರಿದ ಆಕಾಂಕ್ಷೆ ಹಾಗೂ ಅವರು ತಮ್ಮ ಮಕ್ಕಳ ಮೇಲೆ ಹೊರಿಸುವ ಒತ್ತಡವೇ ಕಾರಣ. ಮುಗ್ಧರಾದ ಮಕ್ಕಳು ಇದಕ್ಕೆ ಬಲಿಪಶುಗಳಾಗುತ್ತಿದ್ದಾರೆ.  ಇಂದಿನ ಸಮಾಜ ತರುಣ ಜನಾಂಗದ ಮುಂದೆ ಒಡ್ಡುತ್ತಿರುವ ಸ್ಪರ್ಧಾತ್ಮಕ ಸವಾಲುಗಳು ಕಾರಣವೇ ಹೊರತು ಶಾಲೆ ಕಾಲೇಜುಗಳು ಈ ದುಃಸ್ಥಿತಿಗೆ ಕಾರಣವಲ್ಲ ಎಂದು ಯಾರಾದರೂ ವಾದಿಸಬಹ ಉದು.  ಇದೊಂದು ಪಾರ್ಶ್ವಸತ್ಯ. ಹೆತ್ತವರ ಅಪಾರ ಬೇಡಿಕೆ ಹಾಗೂ ಒತ್ತಡದ ದೆಸೆಯಿಂದಾಗಿ ಕೆಲವೊಂದು ಪ್ರತಿಷ್ಠಿತ ಶಾಲೆ ಕಾಲೇಜುಗಳೆಂಬ ಕಾರ್ಖಾನೆಗಳು ಒತ್ತಡ ನಿರ್ಮಾಣದ ಕೇಂದ್ರಗಳಾಗಿ ಪರಿಣಮಿಸಿವೆ. ಶಾಲೆ ಕಾಲೇಜುಗಳ ಶಿಕ್ಷಕರು ವಿದ್ಯಾರ್ಥಿಗಳ ಮೇಲೆ ಹೇರುತ್ತಿರುವ ಒತ್ತಡಗಳೇನೂ ಕಡಿಮೆಯಿಲ್ಲ. ಒತ್ತಡದ ವಿದ್ಯಮಾನದಲ್ಲಿ ಅವರ ಪಾಲು ಕಡಿಮೆಯದೇನಲ್ಲ ಎಂಬುದನ್ನೂ ಗಮನಿಸಬೇಕು.
ವಿದ್ಯಾರ್ಥಿಗಳ ಬುದ್ಧಿಭಾವ , ಪ್ರತಿಭೆ, ಸೃಜನಶೀಲತೆ, ಚಾರಿತ್ಯ್ರ ಇತ್ಯಾದಿಗಳನ್ನು ರೂಪಿಸಬೇಕಾದ ಹೊಣೆ ಶಿಕ್ಷಕ ಸಮುದಾಯದ ಮೇಲಿದೆ. ಆದರೆ ಹಲವಾರು ಪ್ರತಿಷ್ಠಿತ ಶಿಕ್ಷಣ ಸಂಸ್ಥೆಗಳಿಗೆ ಹುಸಿ ಪ್ರತಿಷ್ಠೆಯ ಸ್ಥಾನಮಾನ, ಗುಣಮಟ್ಟ ಸ್ಪರ್ಧೆಯ ಮೂಲಕ ಗಳಿಸುವ ಸಾಧನೆ ಮುಖ್ಯವಾಗಿದೆ. ಶಿಕ್ಷಣ ಸಂಸ್ಥೆಗಳ ಆಡಳಿತ ಮಂಡಳಿಗಳ ಕೈಗೊಂಬೆಗಳಾಗಿರುವ ಶಿಕ್ಷಕರು ‘ಅಂಕಗಳಿಕೆ’ಯ ಕಂಬಳಕ್ಕಾಗಿ ವಿದ್ಯಾರ್ಥಿಗಳನ್ನು ಓಟದ ಕೋಣಗಳಂತೆ ರೂಪಿಸುತ್ತಿದ್ದಾರೆ. ಯಾರು ಉತ್ತಮ ವಿದ್ಯಾರ್ಥಿ? ಇಂದಿನ ಪರಿಭಾಷೆಯ ಪ್ರಕಾರ ರ‍್ಯಾಂಕು ಗಳಿಸುವವರು! ತಾಲ್ಲೂಕು, ಜಿಲ್ಲಾ ಹಾಗೂ ರಾಜ್ಯಮಟ್ಟದಲ್ಲಿ ಉನ್ನತ ಸ್ಥಾನ ಗಳಿಸುವವರು. ಏಕೆಂದರೆ ಇಂಥ ವಿದ್ಯಾರ್ಥಿಗಳಿಂದಾಗಿಯೇ ಶಿಕ್ಷಣಸಂಸ್ಥೆಗೆ ಹೆಸರು, ಕೀರ್ತಿ, ಪ್ರಚಾರ, ಜನಬೆಂಬಲ ಎಲ್ಲ ದೊರೆಯುತ್ತದೆ!
ಪದವಿಪೂರ್ವ ಫಲಿತಾಂಶ ಪ್ರಕಟವಾದ ಸಂದರ್ಭದ ತಿಂಗಳ ಪತ್ರಿಕೆಗಳನ್ನು ಗಮನಿಸಿ. ಅತ್ಯುತ್ತಮ ಅಂಕಗಳಿಸಿದ, ರ‍್ಯಾಂಕು ಸಂಪಾದಿಸಿದ, ಸಿಇಟಿ-ಕಾಮೆಡ್‌-ಕೆಗಳಲ್ಲಿ ಅಗ್ರಸ್ಥಾನ ಗಳಿಸಿದ ವಿದ್ಯಾರ್ಥಿಗಳ ವಿವರಗಳು ಅದೂ ಸಂಸ್ಥೆಗಳ ಜಾಹೀರಾತುಗಳೊಂದಿಗೆ ಪತ್ರಿಕೆಗಳಲ್ಲಿ ಪ್ರಕಟವಾಗುತ್ತವೆ. ನಮ್ಮ ಸಂಸ್ಥೆಗೆ ಈ ವರ್ಷ ಇಷ್ಟು ಮಂದಿ ವಿದ್ಯಾರ್ಥಿಗಳಿಂದ ಕೀರ್ತಿ ಬಂದಿದೆ. ನಾವು ಇಷ್ಟು ಮಂದಿ ವಿದ್ಯಾರ್ಥಿಗಳನ್ನು ಐಐಟಿ, ಎಐಇಇಇ ಅಥವಾ ಎನ್‌ಟಿಎಸ್‌ ಪರೀಕ್ಷೆಗಳಲ್ಲಿ ವಿಜೇತರಾಗುವಂತೆ ಮಾಡಿದ್ದೇವೆ ಎಂದು ವಿದ್ಯಾಲಯಗಳು, ‘ಪರಿಣತ’ ಅಥವಾ ‘ಶ್ರೇಷ್ಠ’ ಅಥವಾ ‘ಪ್ರತಿಭಾವಂತ’ ಅಥವಾ ‘ಹೆಗ್ಗಣ’ ಕೋಚಿಂಗ್‌ ಕೇಂದ್ರಗಳು ತಮ್ಮ ತುತ್ತೂರಿಯನ್ನು ತಾವೇ ಊದಿಕೊಳ್ಳುತ್ತವೆ.
ಈ ವ್ಯಾಪಾರಿ ಸಂಸ್ಥೆಗಳು ಜಯಶಾಲಿ ವಿದ್ಯಾರ್ಥಿಗಳೊಂದಿಗೆ ಸಂದರ್ಶನವೆಂಬ ನಾಟಕವೇರ್ಪಡಿಸಿ ಯಶಸ್ಸಿನ ಗುಟ್ಟೇನು ಎಂಬುದನ್ನು ಜಗಜ್ಜಾಹೀರು ಮಾಡುವ ವರ್ಣರಂಜಿತ ಪತ್ರಿಕಾವರದಿಗಳನ್ನು ಸಂಪಾದಕರನ್ನು ಮರುಳುಮಾಡಿ ಪ್ರಕಟಿಸಿಕೊಳ್ಳುತ್ತವೆ.
ಮೇಲೆ ಹೇಳಿದ ಸಂಸ್ಥೆಗಳವರ ಜೊತೆ ಮಾತನಾಡಿ ವಿದ್ಯಾರ್ಥಿಗಳ ಮೇಲಿರುವ ಅಧಿಕ ಒತ್ತಡ ಅಥವಾ ಅವರಲ್ಲಿ ಮನೆಮಾಡಿರುವ ಭವಿಷ್ಯದ ಬಗೆಗಿನ ಆತಂಕ ಕಡಿಮೆ ಮಾಡುವ ಬಗ್ಗೆ ಮಾತನಾಡಿ. “ಒತ್ತಡ ಕಡಿಮೆಯಾದರೆ ವಿದ್ಯಾರ್ಥಿಗಳು ಓದುವುದಿಲ್ಲ. ಅವರ ಪರೀಕ್ಷಾ ಫಲಿತಾಂಶದ ಮಟ್ಟ ಕುಸಿಯುತ್ತದೆ. ಇದರಿಂದ ನಮ್ಮ ಸಂಸ್ಥೆಯ ಹೆಸರು ಹಾಳಾಗುತ್ತದೆ. ಆದುದರಿಂದ ವಿದ್ಯಾರ್ಥಿಗಳು ಸದಾ ತುದಿಗಾಲಿನಲ್ಲಿ ಇರುವುದೇ ಕ್ಷೇಮಕರ. ಒತ್ತಡದ ಸ್ಥಿತಿಯಲ್ಲೇ ಉನ್ನತಮಟ್ಟದ ಸಾಧನೆ ಸಾಧ್ಯ” ಎಂಬಂಥ ಮುಕ್ತಾಫಲಗಳನ್ನು ಉದುರಿಸುತ್ತಾರೆ.
ಎಐಇಇಇ, ಐಐಟಿ, ಜೆಇಇ ಪ್ರವೇಶಪರೀಕ್ಷೆ, ಕಂಪ್ಯೂಟರ್ ತರಬೇತಿ, ಟ್ಯೂಶನ್‌ ಇತ್ಯಾದಿಗಳಲ್ಲಿ ಪಾಲ್ಗೊಳ್ಳುವ ವಿದ್ಯಾರ್ಥಿಗಳ ದಿನಚರಿಯನ್ನು ನಾನು ಗಮನಿಸಿದ್ದೇನೆ. ಬೆಳಗ್ಗೆ ಐದು ಗಂಟೆಗೆ ಪ್ರಾರಂಭವಾಗಿರುವ ಅವರ ದಿನಚರಿ ಸಂದುಕಡಿಯದೆ ರಾತ್ರಿ ಹನ್ನೊಂದು-ಹನ್ನೆರಡು ಗಂಟೆವರೆಗೂ ಮುಂದುವರಿಯುತ್ತದೆ. ಒಮ್ಮೆ ಪರೀಕ್ಷೆಗಳೆಲ್ಲ ಮುಗಿದರೆ ಸಾಕು ಎಂದು ಅನ್ನಿಸಿಬಿಡುತ್ತದೆ. ಈ ಎಲ್ಲ ಶ್ರಮ ಯಾಕಾಗಿ? ಇಷ್ಟೆಲ್ಲ ಕಷ್ಟಪಡಬೇಕೇ? ಬದುಕು ಎಂದರೆ ಇಷ್ಟೇಯಾ ಅಥವಾ ಇಷ್ಟೆಲ್ಲ ಅನುಭವಿಸಬೇಕಾ? ಎಂದು ಅನ್ನಿಸಿಬಿಡಬಹುದು.
ಇಂಥ ಯಶವಂತ ಶಾಲೆ ಕಾಲೇಜುಗಳ ಮಾತಿನ ಧಾಟಿ, ವರಸೆ ಹೇಗಿರುತ್ತದೆ ಬಲ್ಲಿರಾ? “ನಮ್ಮ ಸಂಸ್ಥೆ ರಾಜ್ಯದಲ್ಲೇ ಅತ್ಯಂತ ಶ್ರೇಷ್ಠವಾದದ್ದು. ಇಲ್ಲಿ ಪ್ರವೇಶ ಪಡೆಯುವುದು ಸುಲಭವಲ್ಲ. ಪ್ರತಿಭಾವಂತ ವಿದ್ಯಾರ್ಥಿಗಳ ಹಾಗೂ ಪ್ರಜ್ಞಾವಂತ ಪಾಲಕರ ಮೊದಲ ಆಯ್ಕೆ ನಮ್ಮ ಸಂಸ್ಥೆ. ಪ್ರವೇಶಪರೀಕ್ಷೆ ನಡೆಸಿ ನಾವು ಆಯ್ಕೆ ಮಾಡುತ್ತೇವೆ. ಶೇಕಡ ೮೫ಕ್ಕಿಂತ ಕಡಿಮೆ ಅಂಕ ಗಳಿಸಿದವರಿಗೆ ನಮ್ಮ ಸಂಸ್ಥೆಯಲ್ಲಿ ಪ್ರವೇಶವಿಲ್ಲ. ಗುಣಮಟ್ಟದ ವಿಚಾರದಲ್ಲಿ ನಮ್ಮಲ್ಲಿ ರಾಜಿಯಿಲ್ಲ” ಇತ್ಯಾದಿ ಇತ್ಯಾದಿ. ಮಾತಿನ ಧ್ವನಿ ಹೇಗಿರುತ್ತದೆಂದರೆ “ಬೇರೆ ಕಂಪೆನಿಯವರ ಸೋಪಿಗಿಂತ ನಮ್ಮ ಸೋಪೇ ಸರ್ವೋತ್ಕೃಷ್ಟ” ಎಂಬ ಹಾಗೆ. ನಾವು ನಮ್ಮ ಪ್ರತಿಸ್ಪರ್ಧಿಗಳನ್ನು ಮೀರಿಸಿದ್ದೇವೆ ಎಂಬ ಅಹಂಭಾವ. ಹೀಗಾಗಿ ಕೆಲವೊಂದು ವಿದ್ಯಾರ್ಥಿಗಳ ಸಾಧನೆ ತೃಪ್ತಿಕರವಾಗಿಲ್ಲದಿದ್ದಲ್ಲಿ ಅಧ್ಯಾಪಕರಲ್ಲಿ ಬೇಸರ, ಕಳವಳ ಎದ್ದುಕಾಣುತ್ತದೆ.
ಒಂದು ರೀತಿಯಿಂದ ನೋಡುವುದಾದರೆ ಅನೇಕ ಖಾಸಗಿ ಪ್ರತಿಷ್ಠಿತ ಆಂಗ್ಲಮಾಧ್ಯಮ ಶಾಲೆಗಳಲ್ಲಿ ಉತ್ತಮ ಫಲಿತಾಂಶ ಹಾಗೂ ಉತ್ಕೃಷ್ಟ ಸಾಧಣೆಯ ಹೆಸರಿನಲ್ಲಿ ಪ್ರತಿಭಾವಂತ ಮಕ್ಕಳನ್ನು ಸ್ವತಂತ್ರ ಚಿಂತಕರನ್ನಾಗಿ ರೂಪಿಸುವ ಬದಲು ವಿಪರೀತ ಒತ್ತಡ ಹೇರಿ ಶೋಷಣೆ ಮಾಡಲಾಗುತ್ತಿದೆ. ಈ ಮಕ್ಕಳು ಒತ್ತಡ ತಾಳಲಾರದೆ ಮಾನಸಿಕವಾಗಿ ಬಿರುಕು ಬಿಡುವ ಅಪಾಯಗಳೂ ಆಗಾಗ್ಗೆ ಗೋಚರಿಸುತ್ತವೆ. ಪ್ರಾಯಃ ರಾಷ್ಟ್ರೀಯ ಮಕ್ಕಳ ಹಕ್ಕಕುಗಳ ಆಯೋಗ ಇಂತಹ ಶಾಲೆಗಳಲ್ಲಿನ ಮಕ್ಕಳ ಶೋಷಣೆಯ ಹೊಸ ಹೊಸ ಅವತಾರಗಳನ್ನು ಗಂಭೀರವಾಗಿ ಪರಿಗಣಿಸುವ ಕಾಲ ಒದಗಿಬಂದಿದೆ.
ಶಾಲೆ ಪ್ರತಿಷ್ಠಿತವಾದುದು, ಅಲ್ಲಿಯ ಶಿಕ್ಷಣದ ಗುಣಮಟ್ಟ ಅತ್ಯುತ್ತಮವಾಗಿದೆ. ಶಿಕ್ಷಕರು ಮಕ್ಕಳ ಕಲಿಕೆ ಬಗ್ಗೆ ಬಹಳ ಕಳಕಳಿಯುಳ್ಳವರು ಎಂದು ಬಿಂಬಿಸಲಿಕ್ಕೋಸ್ಕರ ಇಂಥ ಶಾಲೆಗಳಲ್ಲಿ ಪುಟಗಟ್ಟಲೆ ‘ಮನೆಗೆಲಸ’ (ಹೋಂವರ್ಕ್) ನೀಡಲಾಗುತ್ತದೆ. ಪ್ರೊ|| ಯಶಪಾಲ್‌ ವರದಿ ‘ಹೊರೆರಹಿತ ಕಲಿಕೆ’ ಧೂಳುಮುಕ್ಕುತ್ತಿದೆ. ಅದನ್ನು ಓದಿ ಅನುಷ್ಠಾನಕ್ಕೆ ತಂದವರು ಎಲ್ಲಿದ್ದಾರೆ? ನಮ್ಮ ಪಾಲಕರೂ ಎಂಥ ಮೂರ್ಖರೆಂದರೆ ಹೆಚ್ಚಿನ ಹೋಂವರ್ಕ್ ಕೊಡದಿದ್ದರೆ “ಶಾಲೆ ಸರಿಯಿಲ್ಲ… ಮೇಷ್ಟ್ರುಗಳು ಸೋಂಬೇರಿಗಳು” ಎಂಬ ತೀರ್ಮಾನಕ್ಕೆ ಬಂದುಬಿಡುತ್ತಾರೆ ಮತ್ತು ಶಾಲೆಯವರ ಮೇಲೆ ಒತ್ತಡ ಹೇರುತ್ತಾರೆ. ಹೀಗಾಗಿ ಮಗು ಶಾಲೆಯಲ್ಲಿ ಬೆಳಗ್ಗೆ ಒಂಬತ್ತರಿಂದ ಸಂಜೆ ನಾಲ್ಕುಗಂಟೆ ತನಕ ಪಾಠ ಕೇಳಿ ಕೇಳಿ ಸುಸ್ತಾಗಿದ್ದರೂ ಮನೆಗೆ ಬಂದು ಆಟ ಊಟ ಬಿಟ್ಟು ಮತ್ತೆ ಎರಡುಮೂರು ಗಂಟೆ ಕಾಲ ಹೋಂವರ್ಕ್ ಮಾಡಬೇಕು.ಅಸಹಾಯಕ ಮಗುವಿಗೆ ಅಪ್ಪ ಅಮ್ಮ ಸಹಾಯ ಮಾಡಬೇಕು; ಇಲ್ಲವಾದರೆ ಮರುದಿನ ತರಗತಿಯ ಹೊರಗೆ ಇಡಿ ದಿನ ನಿಲ್ಲಬೇಕು ಅಥವಾ ಆಟದ ಬಯಲಿನಲ್ಲಿ ಹಲವು ಸುತ್ತು ಓಡಬೇಕು. ಎಂಥ ಅವಮಾನ! ವಿದ್ಯಾಭ್ಯಾಸ ಮುಂದುವರಿದಂತೆ ಹೊರೆ ಹೆಚ್ಚುತ್ತಾ ಹೋಗುತ್ತದೆ. ಪದವಿಪೂರ್ವ (ವಿಜ್ಞಾನ) ಹಂತದಲ್ಲಂತೂ ಸ್ಫೋಟಗೊಳ್ಳುವ ಮಟ್ಟ ತಲುಪುತ್ತದೆ.
ಇಂದಿನ ಸಮಾಜಕ್ಕೆ ಹೆಚ್ಚು ಬುದ್ಧಿವಂತರಾದ, ಕುಶಲಿಗಳಾದ ವ್ಯಕ್ತಿಗಳು ಬೇಕು. ಹೀಗಾಗಿ ವಿದ್ಯಾಥಿಗಳ ತರಬೇತಿಯ ದೃಷ್ಟಿಯಿಂದ ಅಧಿಕ ಒತ್ತಡ ಹೇರುವುದು ಅನಿವಾರ್ಯವೆಂದು ಶಿಕ್ಷಣ ಸಂಸ್ಥೆಗಳವರು ಮಾಡುವ ವಾದ ಸತ್ಯದೂರವೂ ಅಪ್ರಾಮಾಣಿಕವೂ ಆಗಿದೆ. ನಿಜ ಹೇಳಬೇಕೆಂದರೆ “ನೋಡಿ , ನಾವು ನಿಮ್ಮ ಮಕ್ಕಳನ್ನು ಹದ್ದುಬಸ್ತಿನಲ್ಲಿಟ್ಟು ಶಿಸ್ತಿನ ಶಿಕ್ಷಣ ನೀಡುತ್ತಿದ್ದೇವೆ. ನಮ್ಮ ಸಂಸ್ಥೆಯಲ್ಲಿ ಕಲಿತವರಿಗೇ ಉದ್ಯೋಗಾವಕಾಶಗಳು ಹೆಚ್ಚು” ಎಂದು ಪಾಲಕರಿಗೆ ಸಂಸ್ಥೆಗಳವರು ನಿರೂಪಿಸುತ್ತಾರೆ. ಅದೇ ವೇಳೆಗೆ ಉದ್ಯೋಗದಾತರಿಗೂ ಇವರು ಹೇಳುವುದೇನೆಂದರೆ “ನಮ್ಮ ಉತ್ಪನ್ನಗಳು ಅತ್ಯಂತ ಶ್ರೇಷ್ಠ. ಉಳಿದವರ ಉತ್ಪನ್ನಗಳು ನಿಷ್ಪ್ರಯೋಜಕ. ಆದುದರಿಂದ ನಮ್ಮವರಿಗೇ ನೀವು ಅವಕಾಶಕೊಡತಕ್ಕದ್ದು.” ಇತ್ತೀಚಿನ ದಿನಗಳಲ್ಲಿ ಎಂಜಿನಿಯರಿಂಗ್‌ ಕಾಲೇಜುಗಳನ್ನು ಹಾಗೂ ಇತರ ವೃತ್ತಿಪರ ಕಾಲೇಜುಗಳನ್ನು ಪಾಲಕರು ಹಾಗೂ ವಿದ್ಯಾರ್ಥಿಗಳು ಬೆಲೆಕಟ್ಟುವುದು ಅವು ಉದ್ಯೋಗಕ್ಕೆ ಎಷ್ಟರಮಟ್ಟಿಗೆ ಅನುಕೂಲಕರವಾಗಿವೆ ಅಥವಾ ‘ಪ್ಲೇಸ್‌ಮೆಂಟ್‌ ಸಂಭಾವ್ಯತೆ’ ಹೇಗೆ ಎಂಬುದರ ಆಧಾರದಲ್ಲಿ.
ಪಡೆದ ಶಿಕ್ಷಣಕ್ಕೆ ಸರಿಯಾಗಿ ಉದ್ಯೋಗ ಸಿಗಬೇಕೆಂಬ ನಿರೀಕ್ಷೆ ಸಹಜವಾದರೂ ವಿದ್ಯಾಸಂಸ್ಥೆಗಳ ಉದ್ದೇಶ ವಿದ್ಯಾರ್ಥಿಗಳನ್ನು ಪರೀಕ್ಷೆ ಪಾಸುಮಾಡಲು, ಉದ್ಯೋಗ ಗಳಿಸಲು ಸಿದ್ಧಮಾಡುವುದಲ್ಲ. ಔದ್ಯೋಗಿಕ ಕೌಶಲಗಳನ್ನು ವಿದ್ಯಾರ್ಥಿಗಳಿಗೆ ಉಜ್ವಲ ಭವಿಷ್ಯದ ದೃಷ್ಟಿಯಿಂದ ಕಲಿಸುವುದು ಯೋಗ್ಯವೇ ಆದರೂ ವಿದ್ಯಾಲಯಗಳು ವಿದ್ಯಾರ್ಥಿಗಳನ್ನು ಸುಶಿಕ್ಷಿತರೂ ಸಂಸ್ಕಾರವಂತರೂ ಹಾಗೂ ಉತ್ತಮ ನಾಗರಿಕರನ್ನಾಗಿ ರೂಪಿಸುವ ಗುರುತರವಾದ ಜವಾಬ್ದಾರಿಯನ್ನು ಹೊಂದಿವೆ. ನಾಳಿನ ಸಮಾಜ ಕಟ್ಟಲುನೇತಾರರು, ಸಾಂಸ್ಕೃತಿಕ ಮುಖಂಡರು, ವಿಜ್ಞಾನಿಗಳು ಬೇಕು. ಅವರನ್ನೆಲ್ಲ ರೂಪಿಸುವುದು ವಿದ್ಯಾಲಯಗಳ ಕರ್ತವ್ಯ. ಎಲ್ಲಕ್ಕಿಂತ ಮುಖ್ಯವಾಗಿ ಶಾಲಾಕಾಲೇಜುಗಳು ಹೃದಯವಂತ ಮನುಷ್ಯರ ನಿರ್ಮಾಣಕ್ಕೆ ವಿಶೇಷ ಒತ್ತು ನೀಡಬೇಕಾಗಿದೆ. ಅದೇ ಅದರ ಏಕಮೇವ ಗುರಿ. ಉಳಿದುದೆಲ್ಲ ಬರೀ ಅಲಂಕಾರ. ಆದರೆ ಅಂಕಗಳಿಗಾಗಿ ತುರುಸಿನ ಸ್ಪರ್ಧೆ ಏರ್ಪಡಿಸುವುದು ಹಾಗೂ ಆ ಮೂಲಕ ಮಾನಸಿಕ ಒತ್ತಡವನ್ನು ನಿರ್ಮಾಣ ಮಾಡುವುದಂತೂ ಶಿಕ್ಷಕರ, ಶಿಕ್ಷಣಾಲಯಗಳ ಉದ್ದೇಶ ಆಗಲೇ ಕೂಡದು. ಆದರೆ ಅದು ಅಮಾನವೀಯ ಶಿಕ್ಷಣವಾಗುತ್ತದೆ. ಆ ನಿಟ್ಟಿನಲ್ಲಿ ನಾವು ಸಾಗುತ್ತಿರುವುದು ದುರಂತದ ಸಂಗತಿ.
ಸೃಷ್ಟಿಸಲ್ಪಡುವ ಒತ್ತಡಗಳು ಹಲವು ಬಗೆಯ ಅಪಾಯಕಾರಿ ಕ್ಲೇಶಗಳನ್ನು ಸೃಷ್ಟಿಸುತ್ತವೆ. ಸದಾ ಸರಿ ಉತ್ತರಗಳನ್ನು ಉರುಹೊಡೆಯಬೇಕು; ಸರಿಯಾದುದನ್ನು ಬರೆಯಬೇಕು. ತಪ್ಪುಗಳನ್ನು ಮಾಡಕೂಡದು ಎಂಬ ರೊಬೊನ ಖಚಿತ ಲೆಕ್ಕಾಚಾರದ ಅವಾಸ್ತವಿಕ ತಿಳಿವಳಿಕೆಯನ್ನು ಬೆಳೆಸುತ್ತದೆ. ಇದರಿಂದಾಗಿ ವಿದ್ಯಾರ್ಥಿಗಳು ಅಸಾಂಪ್ರದಾಯಿಕ ಚಿಂತನೆಗಳಲ್ಲಿ ತೊಡಗುವುದಿಲ್ಲ. ಬಾಯಿ ತೆರೆಯುವುದಿಲ್ಲ. ಹೆಚ್ಚು ಬರೆಯಲು ಹೋಗುವುದಿಲ್ಲ. ಹೀಗೆ ಮಾಡಿ ನಾವು ನಿಜಕ್ಕೂ ಅವರ ಪ್ರತಿಭೇ, ಸೃಜನಶೀಲತೆ ಹಾಗೂ ನಿಜವಾದ ಕಲಿಕೆಯ ಆಸಕ್ತಿಕಯನ್ನು ಕೊಂದುಬಿಡುತ್ತಿದ್ದೇವೆ.
ಹದಿಹರೆಯದ ವಿದ್ಯಾರ್ಥಿಗಳ ಮೇಲೆ ಈ ಬಗೆಯ ಒತ್ತಡ ಇನ್ನೂ ಅಧಿಕಗೊಳ್ಳುತ್ತದೆ. ಬೆಳೆಯುವ, ಅರಿಯುವ, ಪ್ರತಿಸ್ಪಂದಿಸುವ, ಕುತೂಹಲದಿಂದ ಕಣ್ಣರಳಿಸುವ ಹದಿಹರೆಯದ ಹುಡುಗ ಹುಡುಗಿಯರು ಸ್ವಾತಂತ್ಯ್ರಪ್ರಿಯರು. ತಮ್ಮದೇ ವ್ಯಕ್ತಿತ್ವದ ಅನನ್ಯ ಛಾಪನ್ನು ಮೂಡಿಸಲು ಹಾತೊರೆಯುವವರು. ಈ ಹಂತದಲ್ಲಿ ಅವರು ತಮ್ಮದೇ ಆಸಕ್ತಿ-ಅಭಿರುಚಿಗಳನ್ನು, ಒಲವು-ನಿಲುವುಗಳನ್ನು ರೀತಿ-ನೀತಿಗಳನ್ನು, ಜೀವನದರ್ಶನವನ್ನು ರೂಪಿಸಿಕೊಳ್ಳಲು ಹೆಣಗುತ್ತಾರೆ. ಆದರೆ ಇವರ ಒಟ್ಟು ಚರ್ಯೆ, ವ್ಯಕ್ತಿತ್ವ, ಮೌಲ್ಯಗಳು ಇವೆಲ್ಲವನ್ನು ಹಿರಿಯರು ತಮ್ಮ ಕಣ್ಣುಗಳಿಂದ ಅಳೆದು ಸುರಿದು ತೂಕಹಾಕುತ್ತಾರೆ. ಹುಡುಗ-ಹುಡುಗಿ ತಮಗೆ ಹೇಗೆ ಬೇಕೋ ಹಾಗೆ ಬೆಳೆಯಲು ಬಿಡದೆ ತಮ್ಮ ಮೂಗಿನ ನೇರಕ್ಕೆ ತಕ್ಕಂತಿರಬೇಕು ಎಂದು ಭಾವಿಸುತ್ತಾಋಎ. ತಮ್ಮ ಆಸಕ್ತಿ ಒಲವು-ನಿಲುವುಗಳನ್ನು ಅವರ ಮೇಲೆ ಹೇರುತ್ತಾರೆ. ಮೀರಿ ನಡೆದರೆ ಅವಿಧೇಯತೆ-ಅಹಂ ಎಂದು ಹಣೆಪಟ್ಟಿ ಹಚ್ಚುತ್ತಾರೆ. ಹೀಗಾಗಿ ಹದಿಹರೆಯದವರು ತಮ್ಮ ಆತ್ಮಸಾಕ್ಷಿಗೆ ತಕ್ಕಹಾಗೆ ನಡೆಯುವ ಬದಲು ತಂದೆತಾಯಿ, ಸಮಾಜ ಹಾಗೂ ಗುರುವೃಂದದವರು ಬಯಸಿದಂತೆ ನಡೆಯಲು ಒದ್ದಾಡಬೇಕಾಗುತ್ತದೆ. ಪರಿಣಾಮದಲ್ಲಿ ಅವರು ತಮ್ಮ ಸ್ವಂತಿಕೆಯನ್ನು ಮಾರಿಕೊಳ್ಳುತ್ತಾರೆ. ನಿಜಕ್ಕೂ ಅವರು ಉದ್ಯೋಗಕ್ಕೆ ಸೇರಿಕೊಂಡು ಸಂಸಾರಜೀವನ ತೊಡಗಿದಾಗ ಈ ಭದ್ರಕೋಟೆಯಿಂದ ಹೊರಕ್ಕೆ ಸಿಡಿದು ಸ್ವತಂತ್ರರಾಗಬಹುದು! ಬೇರೆಯವರು ತಮ್ಮ ಬಗ್ಗೆ ಏನು ತಿಳಿದುಕೊಳ್ಳುವರೋ ಎಂಬ ಚಿಂತೆಯಲ್ಲಿ, ಅನ್ಯರ ನಿರೀಕ್ಷೆಗಳಿಗೆ ಹೊಂದಿಕೊಳ್ಳುವ ಸಂಕಟದಲ್ಲಿ ಇವರ ಹದಿಹರೆಯ ಸೋರಿಹೋಗುತ್ತದೆ.
ಬಹಳಷ್ಟು ಸಂದರ್ಭಗಳಲ್ಲಿ ನಮ್ಮ ತೀರ್ಮಾನಗಳು ಅಹಿತಕರವಾಗಿರುತ್ತವೆ. ಕಟುವಾಗಿರುತ್ತವೆ. ಅನ್ಯರ ತಪ್ಪುಗಳನ್ನು ನಾವು ಭೂತಕನ್ನಡಿ ಹಿಡಿದು ನೋಡುತ್ತೇವೆ. ಇದರಿಂದಾಗಿ “ಬೇರೆಯವರಿಗೆ ನನ್ನ ಬಗ್ಗೆ ಒಳ್ಳೆಯ ಭಾವನೆ ಇಲ್ಲ. ಬೇರೆಯವರು ನನ್ನನ್ನು ಮೆಚ್ಚುವುದಿಲ್ಲ” ಎಂಬ ಭಾವನೆ ಸುಲಭವಾಗಿ ಹದಿಹರೆಯದವರಲ್ಲಿ ಬೆಳೇದು ಆತಂಕ ಹಾಗೂ ಕೀಳರಿಮೆಯನ್ನು ಉಂಟುಮಾಡುತ್ತದೆ. ಹದಿಹರೆಯದ ಸಂದರ್ಭದಲ್ಲಿ ತರುಣತರುಣಿಯರು ತಮ್ಮ ಅಸ್ಮಿತೆಯನ್ನು ಗುರುತಿಸಿಕೊಳ್ಳುವುದರ ಜೊತೆಜೊತೆಗೆ ತಮ್ಮ ಮೌಲ್ಯವೇನು ಎಂಬುದನ್ನು ಕಂಡುಕೊಳ್ಳಬೇಕು. ಆದರೆ ಅನ್ಯರ ಟೀಕೆಟಿಪ್ಪಣಿಗಳ ಪಂಜರದಲ್ಲಿ ಬೆಳೆಯುವ ಅವರಲ್ಲಿ ಕ್ರಮೇಣ ನೈರಾಶ್ಯ, ಭರವಸೆ ಶೂನ್ಯತೆ, ಅಸಹಾಯಕತೆ ಹಾಗೂ ನಿಷ್ಟ್ರಯೋಜಕತೆಯ ಭಾವನೆಗಳು ಗಟ್ಟಿಗೊಂಡು ಮನೆಬಿಟ್ಟು ಓಡಿಹೋಗುವ ಅಥವಾ ಆತ್ಮಹತ್ಯೆಗೆ ಮನಮಾಡುವ ಪ್ರಕರಣಗಳಿಗೆ ನಾಂದಿಹಾಡುತ್ತದೆ.
ಕತ್ತುಕೊಯ್ಯುವ ಸ್ಪರ್ಧಾಕಣಕ್ಕೆ ನಾವು ನಮ್ಮ ಮಕ್ಕಳನ್ನು ತಳ್ಳಿ “ಓಡು ಓಡು, ಇನ್ನೂ ಜೋರಾಗಿ ಓಡು. ನೀನು ಓಡದಿದ್ದರೆ ಫಲವಿಲ್ಲ. ನೀನು ವೇಗವಾಗಿ ಓಡದಿದ್ದರೆ ನಾನು ಇದುವರೆಗೆ ಮಾಡಿದ್ದೆಲ್ಲ ವ್ಯರ್ಥ. ಮೇಲಾಗಿ ನಿನ್ನ ಸೋಲಿನಿಂದ ನನ್ನ ಮರ್ಯಾದೆ ಮೂರುಕಾಸು” ಎಂದು ಹೇಳಿ ಹೇಳಿ ಅವರು ಸೋಲುವಂತೆ ಮಾಡುತ್ತಿದ್ದೇವೆ. ಗೆಲ್ಲಲಾಗದ ಮಕ್ಕಳ ಕಣ್ಣೀರಿನ ಮುಖಗಳನ್ನು ಗಮನಿಸಿ. ತಮ್ಮ ಮಕ್ಕಳು ಗೆದ್ದೇ ಗೆಲ್ಲುತ್ತಾರೆ. ಜಗತ್ತನ್ನು ಮುಷ್ಟಿಯಲ್ಲಿ ಹಿಡಿದಿಡುತ್ತಾರೆ ಎಂದು ಭ್ರಮಿಸಿದ ತಂದೆತಾಯಿಗಳು ಸೋಲಾದಾಗ ನಡೆದುಕೊಳ್ಳುವ ರೀತಿಯನ್ನು ಗಮನಿಸಿ.
ಕಣ್ಣೀಋ ಧಾರೆ ಹರಿಯುತ್ತದೆ. ವ್ಯವಸ್ಥೆಯ ನಿಂದನೆ ನಡೆಯುತ್ತದೆ. ಆಕ್ರೋಶದ ಹೊಳೆ ಹರಿಯುತ್ತದೆ. ಮೌಲ್ಯಮಾಪಕರ, ತೀರ್ಪುಗಾರರ ಜನ್ಮ ಜಾಲಾಡಲಾಗುತ್ತದೆ. ಏಕೆ ಸೋಲಾಯಿತು? ಸೋಲಿಗೆ ತಾವೆಷ್ಟು ಕಾರಣ? ತಮ್ಮ ಮಗುವೆಷ್ಟು ಕಾರಣ? ಅರ್ಹತೆಗಳೇನು? ಅನರ್ಹತೆಗಳೇನು? ಇಷ್ಟಕ್ಕೂ ಅನಾರೋಗ್ಯಕರವಾದ ಇಂಥ ಸ್ಪರ್ಧಾ ವಾತಾವರಣ ಬೇಕಿತ್ತೇ? ಎಂದು ಯಾರೂ ಪ್ರಶ್ನಿಸುವುದಿಲ್ಲ. ಬದಲಾಗಿ ಇದೆಲ್ಲ ತೀರ ಸಹಜ ಮತ್ತು ಅಗತ್ಯ ಎಂದೇ ಪ್ರತಿಪಾದಿಸಲಾಗುತ್ತದೆ. ಪ್ರತಿಷ್ಠಿತ ಕೋರ್ಸಿಗೆ ಪ್ರವೇಶ ಪಡೆಯಲಾಗದ, ಅಧಿಕ ಅಂಕ ಗಳಿಸಲಾಗದ ಹುಡುಗ ಹುಡುಗಿಯರು ತಮ್ಮನ್ನು ತಾವು ಮೂರ್ಖರೆಂಬಂತೆ, ನಿರುಪಯುಕ್ತರೆಂಬಂತೆ ಭಾವಿಸಿಕೊಂಡು ಒಳಗೊಳಗೇ ನೋಯುತ್ತಾರೆ.
ಶಾಲಾ ಕಾಲೇಜುಗಳಲ್ಲಿ ತಮ್ಮ ಮಕ್ಕಳಿಗೆ ಪ್ರವೇಶ ಒದಗಿಸಿಕೊಡಿ. ಪ್ರಾಂಶುಪಾಲರಿಗೆ ಒಂದು ಮಾತು ಹೇಳಿ. ‘ನೀವು ಶಿಫಾರಸು ಮಾಡಿ’ ಎಂದು ನನ್ನಲ್ಲಿಗೆ ಬರುವ ತಂದೆ ತಾಯಿಗಳು ಹೇಳುವುದುಂಟು. “ಇವನಿಗೆ ಬಹಳ ಸಲ ಹೇಳಿದೆ ಚೆನ್ನಾಗಿ ಓದು; ಒಳ್ಳೆ ಮಾರ್ಕ್ಸು ತೆಗಿ ಅಂತ. ಕೇಳಲಿಲ್ಲ. ಈಗ ನೋಡಿ ೪೫ ಮಾರ್ಕ್ಸ್ ಬಂದಿದೆ. ನಾವು ಅವರಿವರ ಕೈಕಾಲು ಹಿಡಿಯಬೇಕಾಗಿ ಬಂದಿದೆ” ಎನ್ನುವಾಗ ಹುಡುಗ ಹುಡುಗಿ ತಲೆತಗ್ಗಿಸಿ ಕೊಂಡು, ಕಣ್ಣಂಚಿನಲ್ಲಿ ನೀರುತುಂಬಿಸಿಕೊಂಡು ಅಪರಾಧಿಗಳ ಹಾಗೆ ನಿಂತಿರುತ್ತಾರೆ!
ಕೆಲವೊಂದು ವೃತ್ತಿಪರ ಕೋರ್ಸುಗಳಲ್ಲಿ ವಿದ್ಯಾರ್ಥಿಗಳಿಗೆ ನೀಡಲಾಗುವ ಎಸೈನ್‌ಮೆಂಟ್‌ಗಳು, ಪ್ರಾಜೆಕ್ಟ್‌ ಕಾರ್ಯಗಳು ಸಾಕಷ್ಟು ಒತ್ತಡವನ್ನುಂಟುಮಾಡುತ್ತವೆ. “ನೀವು ಮೊದಲಿನಿಂದ ಕೆಲಸಮಾಡಿ. ಒತ್ತಡವೆಂದು ಭಯಪಡಬೇಡಿ. ಒತ್ತಡ ನಿರ್ವಹಣೆಯ ಕೌಶಲಗಳನ್ನು ಕಲಿಯಿರಿ” ಎಂದು ಉಪನ್ಯಾಸಕವೃಂದ ಹೇಳಬಹುದು. ಆದರೆ ವಿದ್ಯಾರ್ಥಿಗಳಿಗೆ ಆಂತರಿಕ ಮೌಲ್ಯಮಾಪನವಿರುವಲ್ಲಿ ಇದೆಲ್ಲ ಒತ್ತಡವೇ. ರಾತ್ರಿ ಎರಡು ಗಂಟೆವರೆಗೆ ಬರೆದು ಬೆಳಗ್ಗೆ ತರಗತಿಗೆ ಬಂದು ಅನಾರೋಗ್ಯವೆಂದು ಹೇಳಿ ಹೊರಟುಹೋಗುವುದು, ದತ್ತ ಕಾರ್ಯಗಳನ್ನು ಉಪನ್ಯಾಸಕರಿಗೆ ಒಪ್ಪಿಸುವ ಕೊನೆಯ ದಿವಸ ತರಗತಿಗೆ ಗೈರುಹಾಜರಾಗುವುದು, ಕಾಲೇಜಿಗೆ ಬಂದರೂ ತರಗತಿಗಳಿಗೆ ಹಾಜರಾಗದೆ ಇನ್ನೆಲ್ಲೋ ಕುಳಿತು ಬರೆಯುವುದು ಇದೆಲ್ಲ ನಾವು ನೋಡುವ ದೃಶ್ಯಗಳು. ಇಷ್ಟೆಲ್ಲ ಕೆಲಸಗಳು ಅಗತ್ಯವೇ? ಇವುಗಳ ಹೊರೆ ಕಡಿಮೆಮಾಡಲು ಸಾಧ್ಯವೇ? ಎಂಬ ಯೋಚನೆ ಯಾರ ತಲೆಗೂ ಬರುವುದಿಲ್ಲ. ಉಪನ್ಯಾಸಕರನ್ನು ಪ್ರಶ್ನಿಸಿದರೆ ವೃತ್ತಿಪರ ತರಗತಿಗಳಲ್ಲಿ ಓದುವವರು ಒತ್ತಡದಲ್ಲೇ ಕೆಲಸಮಾಡಬೇಕು. ಆಗಲೇ ಕೆಲಸದ ಮಹತ್ವ ತಿಳಿಯುತ್ತದೆ ಎಂದು ಸುಲಭದಲ್ಲಿ ತಮ್ಮ ಭುಜ ಕೊಡವಿಕೊಳ್ಳುತ್ತಾರೆ!
ಓಟದ ಕಣದಲ್ಲಿ ಉಸಿರುಬಿಡುವುದಕ್ಕೆ ಯೋಚಿಸುವುದಕ್ಕೆ ಬಿಡುವಿಲ್ಲದಂತೆ ಓಡಿ ಗುರಿಮುಟ್ಟಲೇಬೇಕಾದ ಅನಿವಾರ್ಯತೆ. ಕೊನೆಗೂ ಅನೇಕರು ಹೇಗೋ ಗುರಿಮುಟ್ಟುತ್ತಾರೆ. ಆದರೆ ಅದೇನೂ ಆನಂದದಾಯಕವಾದ ಸಂತೃಪ್ತಿಯ ಅನುಭವವಲ್ಲ. ‘ಸದ್ಯ ಮುಗಿಯಿತಲ್ಲ! ಜನ್ಮಕ್ಕೆ ಇದು ಬೇಡ’ ಎಂಬ ಹೇವರಿಕೆಯ ಉದ್ಗಾರಗಳು ಹೊರಹೊಮ್ಮುತ್ತವೆ.
ಕಿರಿಯರು ತಮ್ಮ ಕೆಲಸದಲ್ಲಿ ಹಾಗೂ ಬಿಡುವಿನ್ಲಲ್ಲಿ ಗಳಿಸಬಹುದಾದ ಸಂತೋಷಕ್ಕೆ ಈ ಎಲ್ಲ ಬಗೆಯ ಒತ್ತಡಗಳ ಮೂಲಕ ಕೊಡಲಿ ಏಟು ಹಾಕುತ್ತಿದ್ದೇವೆ. ಮಾಡುವ ಕೆಲಸದಲ್ಲಿ ಸಂತೋಷ, ಆನಂದ ಕಂಡುಕೊಳ್ಳಲಾಗದಿದ್ದರೆ ಆ ಕೆಲಸದಿಂದ ಯಾರಿಗೆ ತಾನೆ ಏನು ಪ್ರಯೋಜನ? ತೀರ ಗಡಿಬಿಡಿಯಲ್ಲಿ ವಿದ್ಯಾರ್ಥಿಗಳು ಗೀಚಿಕೊಟ್ಟ ಎಸೈನ್‌ಮೆಂಟನ್ನು ಓದಿ ನೋಡುವಾಗ ಅಧ್ಯಾಪಕರು ಸಂತೋಷಪಡುವ ಬದಲು ತಮ್ಮ ತಲೆಕೂದಲು ಕಿತ್ತುಕೊಳ್ಳುತ್ತಾರೆ. ರೇಗುತ್ತಾರೆ. ಅವರನ್ನು ವಾಚಾಮಗೋಚರ ನಿಂದಿಸುತ್ತಾರೆ. ನೀವು ನಿರರ್ಥಕ ಜೀವಿಗಳು ಎಂದು ಶಪಿಸುತ್ತಾರೆ.
ಎತ್ತರ ಜಿಗಿತ (ಹೈಜಂಪ್‌)ದಲ್ಲಿ ನೀವು ಮೇಲೆಮೇಲೆ ಹಾರಿದಷ್ಟೂ ತಡೆಗೋಲನ್ನು (ಬಾರ್) ಇನ್ನಷ್ಟು ಎತ್ತರಿಸುತ್ತಾರೆ. ಉತ್ತಮ ಸಾಧಕ ಮಾತ್ರವೇ ಅದನ್ನು ಹಾರಬಲ್ಲ. ಅವನಿಗೂ ಒಂದು ಮಿತಿಯಿದೆ. ಸಾಮಾನ್ಯರು ಹಾರಲಾಗದೆ ಅರ್ಧದಲ್ಲೆ ಹಿಂದೆ ತೆರಳುತ್ತಾರೆ. ನಮ್ಮ ಸದ್ಯದ ಅಂಕಗಳ ಹುಚ್ಚುಕುದುರೆಗಳ ಓಟವೂ ಹೀಗೆಯೇ ಆಗಿದೆ. ಒಂದು ಕಾಲಕ್ಕೆ ಪ್ರಥಮ ದರ್ಜೆಯಲ್ಲಿ ಪಾಸಾಗುವುದೇ ಬಹಳ ವಿಶೇಷ. ಈಗ ಅನೇಕ ಮಕ್ಕಳಲ್ಲಿ ಹಾಗೂ ಹೆತ್ತವರಲ್ಲಿ ಎಂಥ ಭಾವನೆ ಬಂದಿದೆ ಎಂದರೆ ಶೇಕಡ ೮೦-೮೫ ಅಂಕಗಳು ಏನೇನೂ ಅಲ್ಲ. ೯೦-೯೫ ಕೂಡ ಸಾಳದು. ನೂರಕ್ಕೆ ನೂರು ಅಂಕಗಳು ಸಿಗಬೇಕು. ಒಂದು ಅಂಕ ಕಡಿಮೆಯಾದರೂ ಶಿಕ್ಷಕರೊಡನೆ ಜಗಳವಾಡುವ, ಪರೀಕ್ಷಾ ಮಂಡಲಿಗಳಿಗೆ ದುಬಾರಿಶುಲ್ಕ ತೆತ್ತು ಅದನ್ನು ಪಡೆಯುವ ಯತ್ನಗಳು ಈಗೀಗ ಸಾಕಷ್ಟು ನಡೆಯುತ್ತಿವೆ. ಪ್ರತಿವರ್ಷ ಶೇಕಡ ೧೦೦ ಫಲಿತಾಂಶ ಗಳಿಸುವ ಶಾಲೆ ಸರ್ವಶ್ರೇಷ್ಠ; ನೂರಕ್ಕೆ ನೂರು ಅಂಕ ಗಳಿಕೆ ಸರ್ವೋತ್ಕೃಷ್ಟ ಸಾಧನೆ. ಇದೇ ಉಳಿದ ಎಲ್ಲರೂ ಅವರ ಯೋಗ್ಯತೆ, ಅರ್ಹತೆ ಏನೇ ಇರಲಿ ಸಾಧಿಸಬೇಕಾದ ಗುರಿ ಎಂಬಂತಾಗಿದೆ!
ಶಿಕ್ಷಣಾಲಯಗಳ ಮೂಲಕ ವಿದ್ಯಾರ್ಥಿಗಳ ಮೇಲೆ ಹೇರಲಾಗುತ್ತಿರುವ ಹೊರಲೆಯ ಭೀಕರ ಪರಿಣಾಮಗಳು ಇಂದು ಯಾರಿಗಾದರೂ ಅನುಭವವೇದ್ಯ. ಮನಃಕ್ಲೇಶಗಳು ಹೆಚ್ಚುತ್ತಿವೆ. ಜೊತೆಗೆ ವಿದ್ಯಾರ್ಥಿಗಳಲ್ಲಿ ಅನೇಕರು ಮಾದಕದ್ರವ್ಯಸೇವನೆ, ವಸ್ತುದೂಷಣೆ (substance abuse)ಗೆ ಬಲಿಯಾಗುತ್ತಿದ್ದಾರೆ.  ತನ್ಮೂಲಕ ತಮ್ಮ ಸೋಲು-ಅಪಮಾನವನ್ನು ಮರೆಯಲು ಹವಣಿಸುತ್ತಿದ್ದಾರೆ. ಮೇಲಾಗಿ ದಿನೇದಿನೇ ವಿದ್ಯಾರ್ಥಿಗಳ, ತರುಣರ ಆತ್ಮಹತ್ಯಾ ಪ್ರಕರಣಗಳ ಸಂಖ್ಯೆ ಹೆಚ್ಚುತ್ತಿದೆ. ಪ್ರತಿನಿತ್ಯ ಪತ್ರಿಕೆಗಳಲ್ಲಿ ಇಂಥ ಸುದ್ದಿಗಳು ಪ್ರಕಟವಾಗುತ್ತಿವೆ. ಪರೀಕ್ಷಾ ಫಲಿತಾಂಶ ಪ್ರಕಟವಾದ ಮೊದಮೊದಲಂತೂ ಇಂಥ ಪ್ರಕರಣಗಳು ಸರ್ವಸಾಮಾನ್ಯವಾಗಿವೆ.
ಆತ್ಮಹತ್ಯೆ ಮಾಡಿಕೊಳ್ಳುವ ಎಲ್ಲ ವಿದ್ಯಾರ್ಥಿಗಳೂ ಶಾಲಾ ಒತ್ತಡಕ್ಕೆ ಬಲಿಯಾದವರು ಎಂದು ಹೇಳುವಂತಿಲ್ಲ. ಮತ್ತೆ ಕೆಲವರು ನಿಜಕ್ಕೂ ನೊಂದು ಹತಾಶೆಯಿಂದ ತೀರ ಗಂಭೀರ ಕ್ರಮ ಕೈಗೊಳ್ಳುತ್ತಾರೆ. ಇದಲ್ಲದೆ ಪರೀಕ್ಷಾ ಅಕ್ರಮಗಳು, ಪ್ರಶ್ನೆಪತ್ರಿಕೆ ಸೋರಿಕೆ, ಅಂಕಗಣನೆಯಲ್ಲಿ ಮೋಸ, ಪರೀಕ್ಷಾಭವನದಲ್ಲಿ ಸಾಮೂಹಿಕ ನಕಲು-ಇತ್ಯಾದಿ ಪ್ರಕರಣಗಳ ಸಂಖ್ಯೆ ಮಿತಿಮೀರಿದೆ. ಯಾವ ವಿಶ್ವವಿದ್ಯಾನಿಲಯವೂ ಇದರಲ್ಲಿ ನಿಷ್ಕಲಂಕ ಎನ್ನುವಂತಿಲ್ಲ! ಹೆತ್ತವರು, ಶಿಕ್ಷಕರು ಹಾಗೂ ಪ್ರತಿಭಾವಂತ ವಿದ್ಯಾರ್ಥಿಗಳೂ ಈ ಅಕ್ರಮಗಳಲ್ಲಿ ಪಾಲು ಪಡೆಯುತ್ತಿದ್ದಾರೆ. ಯಶಸ್ಸಿನ ಶಿಖರವೇರಬೇಕಾದರೆ ಮೋಸ ಮಾಡಲೇಬೇಕು; ಮೋಸಮಾಡುವುದೇನೂ ಅಪಮಾನದ ಸಂಗತಿಯಲ್ಲ. ಈಗೀಗ ಅದೆಲ್ಲ ಮಾಮೂಲು. ಮೋಸಮಾಡಿ ಸಾಕ್ಷ್ಯಸಹಿತ ಸಿಕ್ಕಿಬಿದ್ದರೆ ಮಾತ್ರ ಅಪರಾಧ; ಸಾಕ್ಷ್ಯ ನಾಶಮಾಡಿದರೆ ಅಪರಾಧವಾಗದು ಎಂಬ ಅಪಾಯಕಾರಿ ಪ್ರಾಪಂಚಿಕ ಜ್ಞಾನ ಇಂಥವರ ಬೆಂಬಲಕ್ಕಿದೆ. ಹೆಸರು, ಕೀರ್ತಿ ಹಾಗೂ ಯಶಸ್ಸಿನ ಮುಂದೆ ಅಲ್ಪ ಪ್ರಮಾಣದ ಅಕ್ರಮ ಗೌಣ ಎಂಬ ಭಾವನೆ ಇಂದು ಸಾರ್ವತ್ರಿಕವಾಗಿರುವುದು ನಮ್ಮ ಸಾಮಾಜಿಕ ದುರಂತ!
ಶಿಕ್ಷಣವು ವಿದ್ಯಾರ್ಥಿಗಳ ಮುಂದೆ ಒಡ್ಡುತ್ತಿರುವ ಒತ್ತಡ ಹಾಗೂ ಅಂಕಗಳಿಕೆಗಾಗಿ ನಡೆಸಲಾಗುತ್ತಿರುವ ಉಸಿರುಬಿಡದ ಓಟದಿಂದಾಗಿ ಇಡೀ ನಮ್ಮ ಕಲಿಕೆಯ ವ್ಯವಸ್ಥೆಯೇ ಹದಗೆಟ್ಟಿದೆ. ಬಾಯಲ್ಲಿ ಪ್ರಾಮಾಣಿಕತೆ, ಶ್ರದ್ಧೆ, ಕಲಿಕೆಯ ಆನಂತ ಇತ್ಯಾದಿ ಮಂತ್ರಗಳನ್ನು ಉಚ್ಚರಿಸುತ್ತೇವೆ. ಆದರೆ ನಮ್ಮ ಆಚರಣೆಗಳು ಇದಕ್ಕೆ ತದ್ವಿರುದ್ಧವಾಗಿವೆ. ಸಂತೋಷದಿಂದ ಆನಂದದಿಂದ ಕಲಿಯುವ ಆದರೆ ಕಡಿಮೆ ಅಂಕಗಳಿಸುವ ಮಕ್ಕಳಿಗೆ ಈ ವ್ಯವಸ್ಥೆಯಲ್ಲಿ ಬೆಲೆಯಿಲ್ಲ. ಸಾಮಾನ್ಯಮಟ್ಟದ ಅಂಕ ಗಳಿಸಿದರೂ ತನ್ನ ಕಲಿಕೆಯನ್ನು ದಿನೇದಿನೇ ಸುಧಾರಿಸಿಕೊಳ್ಳಲು ವಿದ್ಯಾರ್ಥಿಯೊಬ್ಬನು ಮಾಡುವ ಪ್ರಯತ್ನಗಳನ್ನು ಯಾರೂ ಕೊಂಡಾಡುವುದಿಲ. ಮಕ್ಕಳು ನಿಜಕ್ಕೂ ಏನನ್ನು ಕಲಿತಿದ್ದಾರೆ? ಏನನ್ನು ಕಂಡು ಕೊಂಡಿದ್ದಾರೆ? ಕಲಿಯುವ ಪ್ರಕ್ರಿಯೆಯಲ್ಲಿ ಗಳಿಸಿದ ಲೋಕಾನುಭವ ಏನು? ಎಂಬುದು ಶಿಕ್ಷಕರಿಗೂ ಹೆತ್ತವರಿಗೂ ಬೇಕಾಗಿಲ್ಲ.
ಅತ್ಯಧಿಕ ಗ್ರೇಡನ್ನು ಅಥವಾ ಅಂಕಗಳನ್ನು ಗಳಿಸಿದ ಕೈಬೆರಳೆಣಿಕೆಯ ಹುಡುಗ ಹುಡುಗಿಯರನ್ನು ನಾವು ಸಾರ್ವತ್ರಿಕವಾಗಿ ಅಭಿನಂಧಿಸುತ್ತೇವೆ. ಪುರಸ್ಕಾರಗಳನ್ನು ನೀಡಿ ಅವರ ಪ್ರತಿಭೆ ಅದ್ಭುತ ಎಂದು ಕೊಂಡಾಡುತ್ತೇವೆ. ಪತ್ರಿಕೆಗಳಲ್ಲಿ ವರ್ಣರಂಜಿತ ಜಾಹೀರಾತು ನೀಡುತ್ತೇವೆ. ಅವರ ಸಂದರ್ಶನ ಪ್ರಕಟಿಸಿ ಯಶಸ್ಸಿನ ಗುಟ್ಟನ್ನು ಪ್ರಕಟಿಸುತ್ತೇವೆ. ತಿಳಿವಳಿಕೆ, ಜ್ಞಾನಸಂಪಾದನೆ ಹಾಗೂ ಕುತೂಹಲಕ್ಕಾಗಿ ಕಲಿಯುವುದಲ್ಲ; ಆನಂದಕ್ಕಾಗಿ , ಸಂತೃಪ್ತಿ ಗಳಿಕೆಗಾಗಿ ಕಲಿಯುವುದಲ್ಲ. ಬೇರೇನೋ ಉಪಾಧಿ, ಪ್ರಶಸ್ತಿ ಪುರಸ್ಕಾರ, ಮೆಚ್ಚುಗೆ ಗಳಿಸಲು ಕಲಿಯುವುದು ಎಂಬುದನ್ನು ನಾವು ಕಿರಿಯರಿಗೆ ಮನವರಿಕೆ ಮಾಡಿಕೊಡುತ್ತಿದ್ದೇವೆ. ಶಾಲೆ ಕಾಲೇಜುಗಳಲ್ಲಿ ಜ್ಞಾನಸಂಪಾದನೆ, ತಿಳಿವಳಿಕೆ ಗಳಿಕೆಗೆ ಸ್ಥಾನವಿಲ್ಲ; ಇವನಿಗೆ ತಿಳಿದಿದೆ. ಇವನು ಬಲ್ಲವನು ಎಂದು ಬೇರೆಯವರಲ್ಲಿ ಬಿಂಬಿಸಲು ಕಲಿಯುವುದು; ಬದುಕಿನ ಸವಾಲುಗಳನ್ನು ಸಮರ್ಥವಾಗಿ ಪರಿಹರಿಸಲು ಜ್ಞಾನವು ಒಂದು ಶಕ್ತಿಯಾಗಿ ಕೆಲಸಮಾಡುತ್ತದೆ ಎಂಬ ಕಾರಣಕ್ಕೆ ಕಲಿಯುವುದಲ್ಲ; ಬದಲಾಗಿ ಅದೊಂದು ವಾಣಿಜ್ಯ ಉತ್ಪನ್ನ, ಹೆಚ್ಚಿನ ಬೆಲೆ ತೆತ್ತು ಇಂದು ಅದನ್ನು ಪಡೆದುಕೊಂಡರೆ ನಾಳೆ ಅದನ್ನು ದುಬಾರಿ ಬೆಲೆಗೆ ಮಾರಾಟ ಮಾಡಬಹುದು ಎಂಬ ಧೋರಣೆ ಇಂದು ಪ್ರಬಲವಾಗಿದೆ. ಶಾಲೆ ಎಂಬುದು ಇಂದು ಯಶಸ್ಸಿನ ಭದ್ರಕೋಟೆಯಾಗಿದೆ. ಶಾಲೆಯಲ್ಲಿ ಇತರರನ್ನು ಮೀರಿಸಿ ಗೆಲ್ಲಬೇಕಾದರೆ ಮತ್ತು ನಾಳಿನ ಜೀವನದಲ್ಲಿ ಯಶಸ್ಸನ್ನು ಗಳಿಸಬೇಕಾದರೆ ಈ ಯಶಸ್ಸಿನ ಭದ್ರಕೋಟೆಯನ್ನು ಭೇದಿಸುವುದು ಹೇಗೆ ಎಂದು ಕಲಿಯುವುದು ಅನಿವಾರ್ಯವೆಂಬ ಭಾವನೆಯನ್ನು ನಮ್ಮ ಸಮಾಜವ್ಯವಸ್ಥೆ ಬಿಂಬಿಸುತ್ತಿದೆ. ಆದುದರಿಂದಲೆ ‘ಒಡೆದ ಗಾಜುಗಳ ಮೇಲೆ ಇಲಿಗಳ ನಿಲ್ಲದ ಓಟ’.ವಿದ್ಯಾರ್ಥಿಗಳು ಅಧಿಕಾಧಿಕ ಅಂಕಗಳನ್ನು ಸಂಪಾದಿಸಬೇಕು ಎಂದು ಶಿಕ್ಷಣ ಸಂಸ್ಥೆಗಳವರು ಹೇರುವ ಒತ್ತಡವನ್ನು ನಿವಾರಿಸಲು , ಕಡಿಮೆಮಾಡಲು ಸಾಧ್ಯವೆ? ಖ್ಯಾತ ಶಿಕ್ಷಣವೇತ್ತ ಜಾನ್‌ ಹೋಲ್ಟ್‌ರ ಪ್ರಕಾರ ಇದು ಸಾಧ್ಯವಾಗಲಾರದು. ಏಕೆಂದರೆ-
(ಅ) ತಮ್ಮ ಸಂಸ್ಥೆಗಳ ಘನತೆ ಗೌರವ ಕಾಪಾಡಲು ಪ್ರತಿಷ್ಠಿತ ಶಾಲೆಗಳವರು ಒಡ್ಡುತ್ತಿರುವ ಒತ್ತಡದ ವಿಪರೀತ ಪರಿಣಾಮವನ್ನು ಅವರು ಇನ್ನೂ ಸರಿಯಾಗಿ ಗ್ರಹಿಸಿಲ್ಲ. ಬದಲಾಗಿ ಶಿಕ್ಷಣಸಂಸ್ಥೆಗಳ ಘನತೆ-ಗೌರವ, ಖ್ಯಾತಿ ಹಾಗೂ ಗುಣಮಟ್ಟ ಸಂರಕ್ಷಣೆ ದೃಷ್ಟಿಯಿಂದ ಒತ್ತಡ ಹೇರುವುದು ಅನಿವಾರ್ಯವೆಂಬ ಭಾವನೆ ಅವರಲ್ಲಿದೆ.
(ಆ) ಅತ್ಯುತ್ತಮ ಅಂಕಗಳಿಸುವ ವಿದ್ಯಾರ್ಥಿಗಳಿಗೆ ಉನ್ನತ ಶಿಕ್ಷಣ ಪ್ರವೇಶ ಹಾಗೂ ಉದ್ಯೋಗ ಭರವಸೆ ಅಧಿಕವೆಂಬುದು ಅವರ ಅಭಿಪ್ರಾಯ. ಹೀಗಾಗಿ ಪರೀಕ್ಷಾ ಕೇಂದ್ರಿತ ಬೋಧನೆಗೆ ಎಲ್ಲಿಲ್ಲದ ಮಹತ್ತ್ವ. ಪರೀಕ್ಷಾ ಅಂಕಗಳ ಮೇಲಿನ ಒತ್ತು ಸಡಿಲವಾದರೆ ವಿದ್ಯಾರ್ಥಿಗಳು ಅಲಸಿಗಳೂ ಅಶಿಸ್ತಿನವರೂ ಆಗಿಬಿಡಬಹುದೆಂಬ ಭಯ.
(ಎ) ಹೆಚ್ಚಿನ ಅಂಕ ಗಳಿಸಿದವರಿಗೆ ಮಾತ್ರವೇ ಕಾಲೇಜುಗಳಲ್ಲಿ ಪ್ರವೇಶ ಎಂಬ ಧೋರಣೆಯನ್ನು ಪಾಲಿಸದಿದ್ದರೆ ೪೦-೪೫ ಅಂಕ ಗಳಿಸಿದ ವಿದ್ಯಾರ್ಥಿಗಳು ತುಂಬಿಕೊಂಡು ಫಲಿತಾಂಶದ ಮೇಲೆ ವ್ಯತಿರಿಕ್ತ ಪರಿಣಾಮಗಳಾಗುತ್ತವೆ. ಬೋಧನೆ ಕಲಿಕೆಯೂ ಸೊರಗುತ್ತದೆ.
ಮೀಸಲಾತಿಯ ಮೂಲಕ ಪ್ರವೇಶ ಪಡೆಯುವ ಅನೇಕ ವಿದ್ಯಾರ್ಥಿಗಳಿಂದಾಗಿ ತಮ್ಮ ಸಂಸ್ಥೆಗಳ ಫಲಿತಾಂಶದ ಮೇಲೆ ವ್ಯತಿರಿಕ್ತ ಪರಿಣಾಮಗಳಾಗುತ್ತವೆ ಎಂಬ ಕಾರಣಕ್ಕೆ ಅನೇಕ ಖಾಸಗಿ ಕಾಲೇಜುಗಳ ಆಡಳಿತ ಮಂಡಳಿಗಳು ಮೀಸಲಾತಿ ನೀತಿಗೆ ವಿರೋಧ ವ್ಯಕ್ತಪಡಿಸುತ್ತಾರೆ. ಅದರ ಹಿಂದಿರುವ ಸಾಮಾಜಿಕ ನ್ಯಾಯವನ್ನು ಮನಗಾಣುವುದಿಲ್ಲ.
ಮುಖ್ಯವಾದ ಸಂಗತಿ ಎಂದರೆ ಶಾಲಾ ಆಡಳಿತ ಮಂಡಳಿಗಳು, ಸರಕಾರಗಳು,ಶಿಕ್ಷಕರು ಹಾಗೂ ಹೆತ್ತವರು ಒಂದೆಡೆ ಕಲೆತು ಮಕ್ಕಳ ಮೇಲೆ ಹೆಚ್ಚುತ್ತಿರುವ ಕಲಿಕೆಯ ಹೊರೆ ಹಾಗೂ ಒತ್ತಡಗಳನ್ನು ಅವರ ಮಾನಸಿಕ ಸ್ವಾಸ್ಥ್ಯದ ಹಾಗೂ ಅರ್ಥಪೂರ್ಣ ವಿಕಾಸದ ದೃಷ್ಟಿಯಿಂದ ಕಡಿಮೆಮಾಡುವುದು ಹೇಗೆ ಎಂಬ ಬಗ್ಗೆ ಗಂಭೀರವಾಗಿ ಚಿಂತನಮಂಥನ ನಡೆಸುವ ಅವಶ್ಯಕತೆಯಿದೆ. ಶಿಕ್ಷಣವೆಂಬುದು ಓಟದ ಕಣವಲ್ಲ. ಇಲ್ಲಿ ಒಬ್ಬ ವಿದ್ಯಾರ್ಥಿ ಮತ್ತೊಬ್ಬನನ್ನು ಹಿಂದಕ್ಕೆ ಒತ್ತಿ ತಾನು ಮುಂದೋಡಬೇಕಾಗಿಲ್ಲ. ಯಾರದೋ ಪ್ರಶಂಸೆ ಗಳಿಸಲಿಕ್ಕಾಗಿ ಕಲಿಯಬೇಕಾಗಿಲ್ಲ. ಅದು ನಿಜವಾದ ಕಲಿಕೆಯೂ ಅಲ್ಲ. ಬದಲಾಗಿ ಪ್ರತಿಯೊಬ್ಬ ವಿದ್ಯಾರ್ಥಿಯೂ ತನ್ನ ಆಸಕ್ತಿ, ಕೌಶಲಕ್ಕೆ ಅನುಗುಣವಾಗಿ ತಾನಾಗಿ ಕಲಿಯುವ ಹಂಬಲ ಮೂಡಿಸುವುದು, ಬಾಳಿನ ಅರ್ಥವನ್ನು ಕಂಡುಕೊಳ್ಳಲು ಇಂಬುನೀಡುವುದು ಮತ್ತು ತಾನು ಮಾಡುವ ಎಲ್ಲ ಕೆಲಸಗಳಲ್ಲೂ ಸಂತೋಷವನ್ನು ಕಂಡುಕೊಳ್ಳುವುದು ಮುಖ್ಯ ಎಂಬ ತತ್ವವನ್ನು ಆಚರಣೆಗೆ ತರಬೇಕಾಗಿದೆ.
ಪ್ರತಿಯೊಂದು ಶಾಲೆಯಲ್ಲೂ ನಿಜಕ್ಕೂ ಹೊರೆ ಹಾಗೂ ಒತ್ತಡ ಕಡಿಮೆಮಾಡುವುದು ಹೇಗೆ ಎಂಬುದನ್ನು ಶಿಕ್ಷಕರು ಪರ್ಯಾಲೋಚಿಸಿ ನಿರ್ದಿಷ್ಟ ಸೂತ್ರಗಳನ್ನು ಪ್ರಾಮಾಣಿಕವಾಗಿ ಜಾರಿಗೆ ತರಬೇಕು. ಬರವಣಿಗೆಯ ಹಾಗೂ ಪರೀಕ್ಷೆಯ ಹೊರೆಯನ್ನು ಕಡಿಮೆಗೊಳಿಸಬೇಕು. ಸಹಜ ಪರಿಸರದಲ್ಲಿ ಮಗುವಿನ ವ್ಯಕ್ತಿತ್ವ ವಿಕಾಸವಾಗುವಂತೆ ಮೌಲ್ಯಮಾಪನ ಮಾಡುವಂತಾಗಬೇಕು. ಇಷ್ಟಾದರೂ ಒತ್ತಡಕ್ಕೆ ಒಳಗಾಗುವ ವಿದ್ಯಾರ್ಥಿಗಳ ಮಾನಸಿಕ ಸ್ವಾಸ್ಥ್ಯ ಸಂರಕ್ಷಣೆ ದೃಷ್ಟಿಯಿಂದ ಪ್ರತಿಯೊಂದು ವಿದ್ಯಾಲಯದಲ್ಲೂ ಆಪ್ತ ಸಲಹಾ ಕೇಂದ್ರಗಳನ್ನು ಕಡ್ಡಾಯವಾಗಿ ಸ್ಥಾಪಿಸಬೇಕು. ಇದಾಗದಿದ್ದಲ್ಲಿ ವಾರಕ್ಕೊಮ್ಮೆಯಾದರೂ ಚಿಕಿತ್ಸಕ ಮನೋವಿಜ್ಞಾನಿಗಳ ಜೊತೆ ಇಂಥ ಮಕ್ಕಳ ಭೇಟಿ ಸಂವಾದ ಕಾರ್ಯಕ್ರಮ ಏರ್ಪಡಿಸಬೇಕು.
 
ಬಾನಾಡಿಗೆ ಬಂಧನವೆ?: ಪರೀಕ್ಷೆ ಎಂಬ ಹೆಮ್ಮಾರಿ
ಪರೀಕ್ಷೆ ಎಂಬುದು ಶಿಕ್ಷಣ ವ್ಯವಸ್ಥೆಯ ಅನಿವಾರ್ಯ ಪೀಡೆ ಎಂದು ಎಲ್ಲರೂ ಹೇಳುತ್ತಾರೆ. ಪರೀಕ್ಷೆಗಳು ಆವಶ್ಯಕ,ಅನಿವಾರ್ಯ ಎಂಬುದಕ್ಕಿಂತ ಮಿಗಿಲಾಗಿ ಅವು ವಿದ್ಯಾರ್ಥಿಗಳ ಮಾನಸಿಕ ಸ್ವಾಸ್ಥ್ಯದ ದೃಷ್ಟಿಯಿಂದ ಸಾಕಷ್ಟು ಹಾನಿಕಾರಕ. ಅವು ಕಲಿಕೆಯ ಪ್ರಕ್ರಿಯೆಯನ್ನೇ ಭ್ರಷ್ಟಗೊಳಿಸಿಬಿಡುತ್ತವೆ. ಕಳೆದ ಹದಿನೈದು ಇಪ್ಪತ್ತು ವರ್ಷಗಳಲ್ಲಿ ಪರೀಕ್ಷೆಗಳನ್ನು ಆದಷ್ಟು ಮಟ್ಟಿಗೆ ವಸ್ತುನಿಷ್ಠವಾಗಿ ನಡೆಸುವ, ವಸ್ತುನಿಷ್ಠವಾಗಿ ನಡೆಸುವ, ವಸ್ತುನಿಷ್ಠವಾಗಿ ಮೌಲ್ಯಮಾಪನ ಮಾಡುವ ಹಾಗೂ ವಿದ್ಯಾರ್ಥಿವೃಂದಕ್ಕೂನ್ಯಾಯ ಸಲ್ಲಿಸುವ ಹಲವಾರು ಪ್ರಯತ್ನಗಳು ನಡೆದಿವೆ; ನಡೆಯುತ್ತಲೇ ಇವೆ. ‘ಇಂವ ಚಾಪೆ ಕೆಳಗೆ ತೂರಿದರೆ, ಅಂವ ರಂಗೋಲಿ ಕೆಳಗೆ ತೂರಿದ’ ಎಂಬ ಹಳೆಯ ಗಾದೆಯ ಹಾಗೆ ಎಷ್ಟೆಷ್ಟು ಸುಧಾರಣೆಗಳನ್ನು ಮಾಡಿದರೂ ಪರೀಕ್ಷಾ ಅಕ್ರಮಗಳು ಕಡಿಮೆಯಾಗುವ ಬದಲು ಹೆಚ್ಚುತ್ತಲಿವೆ. ಬೇಲಿಯೇ ಎದ್ದು ಹೊಲ ಮೇಯುವ ಪ್ರವೃತ್ತಿ ಅಧಿಕವಾಗುತ್ತಿದೆ. ಎಂಥ ನಾಚಿಕೆಗೇಡಿನ ಸಂಗತಿ ಎಂದರೆ ನಾವು ೧೪೪ ನೇ ಕಲಮು ಜಾರಿಗೊಳಿಸಿ ಪೊಲೀಸರ ನೆರಳಿನಲ್ಲಿ ವಿದ್ಯಾಲಯಗಳಲ್ಲಿ ಪ್ರಮುಖ ಪರೀಕ್ಷೆಗಳನ್ನು ನಡೆಸುತ್ತಿದ್ದೇವೆ. ಪ್ರಶ್ನೆಪತ್ರಿಕೆ ಸೋರಿಕೆ, ಸಾಮೂಹಿಕ ನಕಲು, ಚೀಟಿ ವ್ಯವಹಾರ, ಪರೀಕ್ಷಾ ಭವನ ಮೇಲ್ವಿಚಾರಣೆಗೆ ಪೈಪೋಟಿ, ಉತ್ತರ ಪತ್ರಿಕೆಗಳ ಕಳವು, ಟ್ಯಾಬುಲೇಶನ್‌ನಲ್ಲಿ ಅಕ್ರಮ-ಹೀಗೆ ಪಟ್ಟಿಮಾಡುತ್ತ ವಿವರಿಸುತ್ತ ಹೋದರೆ ಪರೀಕ್ಷಾ ಅಕ್ರಮಗಳ ಬಗ್ಗೆ ಒಂದು ಉದ್ಗ್ರಂಥವನ್ನು ಬರೆಯಬೇಕಾದೀತು! ಪರೀಕ್ಷಾ ಕ್ರಮವನ್ನು ಎಷ್ಟು ಸುಧಾರಿಸಿದರೂ ಅಷ್ಟೇ; ವಸ್ತುನಿಷ್ಠ ಮೌಲ್ಯಮಾಪನ,ನಿಖರ ಮೌಲ್ಯಮಾಪನ, ಸಮರ್ಪಕ ಮೌಲ್ಯಮಾಪನ-ಇತ್ಯಾದಿಗಳೆಲ್ಲ ಕನಸಿನ ಮಾತು. ಡಾ|| ಬಿ.ಎಂ. ಹೆಗ್ಡೆ ಅವರು ಹೇಳುವ ಹಾಗೆ ಪರೀಕ್ಷೆಗಳನ್ನು ರದ್ದುಪಡಿಸಲು ಸಾಧ್ಯವಾದರೆ?
ಕೆಲವು ನಿರ್ದಿಷ್ಟ ಪ್ರಕರಣಗಳಲ್ಲಿ ಪರೀಕ್ಷೆ ಅವಶ್ಯಕವಿರಬಹುದು. ಉದಾಹರಣೆಗೆ, ಒಲಿಂಪಿಕ್ಸ್‌ ಪಂದ್ಯಾಟಗಳಲ್ಲಿ ನೂರು ಮೀಟರ್ ಓಟದ ಸ್ಪರ್ಧೆಯಲ್ಲಿ ಭಾಗವಹಿಸಬೇಕಾದರೆ ಓಟಗಾರ ನಿರ್ದಿಷ್ಟ ಮಾನದಂಡಕ್ಕೆ ತಕ್ಕಂಥ ನಿರ್ವಹಣೆಯನ್ನು ಮಾಡಿರಬೇಕು. ಒಂಬತ್ತರಿಂದ ಹತ್ತು ಹನ್ನೊಂದು ಸೆಕೆಂಡ್‌ಗಳ ಅವಧಿಯಲ್ಲಿ ಓಡುವ ಸಾಮರ್ಥ್ಯ, ದಾಖಲೆ ಓಟಗಾರನಿಗೆ ಇರಬೇಕು; ಇಲ್ಲವಾದರೆ ಆತ ಒಲಿಂಪಿಕ್ಸ್‌ನಲ್ಲಿ ಓಡಲು ಅನರ್ಹನಾಗುತ್ತಾನೆ. ಒಂದು ಯಂತ್ರವನ್ನು ಕೊಂಡುಕೊಳ್ಳುವ ಮೊದಲು ನಾವು ಅದರ ಪರೀಕ್ಷೆ ಮಾಡುತ್ತೇವೆ. ಅಥವಾ ಮಾರಾಟ ಪ್ರತಿನಿಧಿ ನಮ್ಮ ಮುಂದೆ ಅದನ್ನು ವಿವಿಧ ಪರೀಕ್ಷೆಗಳಿಗೆ ಒಡ್ಡಿ ನಮಗೆ ತೃಪ್ತಿಯಾದರೆ ಆ ವಸ್ತುವನ್ನು ನಮಗೆ ಆತ ಮಾರಾಟ ಮಾಡುತ್ತಾನೆ.
ಶಾಲಾ ಶಿಕ್ಷಕರಾಗಬೇಕಾದರೆ ಪದವಿ ಹಂತದವರೆಗೆ ವ್ಯಾಸಂಗ ಮಾಡಿರಬೇಕು. ನಿಗದಿತ ವಿಷಯದ್ಲಿ ಬಿ.ಎಡ್‌. ಪದವಿ ಗಳಿಸಿರಬೇಕು. ಈ ಅರ್ಹತೆಗಳನ್ನು ಗಳಿಸಿದವರು ಮಾತ್ರವೇ ಆಯ್ಕೆಗೆ ಅರ್ಹರು. ಇಂಥದ್ದೇ ಪರೀಕ್ಷೆಗಳನ್ನು ಮಾಡಿ ವ್ಯಕ್ತಿಗಳು ತಮ್ಮ ಪ್ರಗತಿ-ಸಾಧನೆಯನ್ನು ಬೆಲೆಕಟ್ಟಲು ನೋಡುತ್ತಾರೆ. ಉದಾಹರಣೆಗೆ, ಓರ್ವ ವೇಗದ ಬೌಲರ್ ‘ಬೌಲಿಂಗ್‌ ಯಂತ್ರ’ದ ಮುಂದೆ ವೇಗವಾಗಿ ಬೌಲಿಂಗ್‌ ಮಾಡಿ ತನ್ನ ಓಟ, ಅದರ ಲಯಬದ್ಧತೆ, ಚೆಂಡನ್ನು ಕೈಬಿಡುವ ಮುನ್ನ ನೀಡುವ ನೆಗೆತ ಇತ್ಯಾದಿಯನ್ನು ಗಮನಿಸುತ್ತಾನೆ. ಟೆನಿಸ್‌ ಆಟಗಾರ ವೇಗವಾಗಿ ಸರ್ವ್ ಮಾಡಿ ‘ಏಸ್‌’ ಎಸೆಯಲು ಅಭ್ಯಾಸಮಾಡುತ್ತಾನೆ. ಒಟ್ಟಿನಲ್ಲಿ ಎಲ್ಲ ಬಗೆಯ ಅಭ್ಯಾಸಗಳಲ್ಲಿ ಕಲಿಯುವ ವ್ಯಕ್ತಿ ತನ್ನ ತಿಳಿವಳಿಕೆ ಹಾಗೂ ಕೌಶಲಗಳನ್ನು ತಾನೆ ಪಣಕ್ಕೊಡ್ಡಿ ಪರಿಶೀಲಿಸಿ ಬೆಲೆಕಟ್ಟುತ್ತಾನಲ್ಲವೆ?
ಆದರೆ ನಮ್ಮ ಶಾಲೆಗಳಲ್ಲಿ ನಡೆಯುವ ಪರೀಕ್ಷೆ ಈ ಬಗೆಯದ್ದಂತೂ ಅಲ್ಲ! ವಿದ್ಯಾರ್ಥಿಗಳು ಕೆಲವೊಂದು ಚಟುವಟಿಕೆಗಳನ್ನು ಸಮರ್ಥವಾಗಿ ಮಾಡಬಲ್ಲರು ಅಥವಾ ತಮ್ಮ ಸಾಮರ್ಥ್ಯಗಳನ್ನು ಪೂರ್ಣವಾಗಿ ಪ್ರಕಟಿಸಬಲ್ಲರು ಎಂದು ಜಾಹೀರುಪಡಿಸಲಿಕ್ಕಾಗಿ ಪರೀಕ್ಷೆ ನಡೆಸಲಾಗುತ್ತಿಲ್ಲ. ಬೇರೆಬೇರೆ ಉದ್ದೇಶಗಳಿಗಾಗಿ ಶಾಲೆಗಳಲ್ಲಿ ಪರೀಕ್ಷೆಯನ್ನು ನಡೆಸಲಾಗುತ್ತದೆ. ಮಕ್ಕಳು ಏನನ್ನು ಕಲಿತಿದ್ದಾರೆ ಎಂಬುದನ್ನು ತಿಳಿದುಕೊಳ್ಳಲು ಮತ್ತು ಹಾಗೆ ನಂಬಲು ನಾವು ಶಿಕ್ಷಕರು ಪರೀಕ್ಷೆಯನ್ನು ನಡೆಸುತ್ತಿದ್ದೇವೆ ಎಂದು ಸಾರ್ವಜನಿಕರಿಗೆ ತಿಳಿಸುತ್ತೇವೆ. ಮಕ್ಕಳು ಏನನ್ನು ಕಲಿತಿದ್ದಾರೆ ಎಂಬುದನ್ನು ತಿಳಿದುಕೊಂಡು ಅವರು ಇನ್ನೂ ಚೆನ್ನಾಗಿ ಕಲಿಯಲು ಮತ್ತು ಇನ್ನೂ ಹೆಚ್ಚಿಗೆ ಕಲಿಯುವುದಕ್ಕೆ ಸಹಕರಿಸಲು ಶಿಕ್ಷಕರು ಪರೀಕ್ಷಿಸುತ್ತಾರೆ ಎಂದು ಹೇಳಲಾಗುತ್ತದೆ. ಇದು ಪಾರ್ಶ್ವ ಸತ್ಯ.
ವಿದ್ಯಾರ್ಥಿಗಳನ್ನು ಏಕೆ ಪರೀಕ್ಷಿಸುತ್ತಾರೆ ಗೊತ್ತಾ? ತಾವು ತರಗತಿಗಳಲ್ಲಿ ಏನು ಮಾಡಿದ್ದಾರೋ ಅದನ್ನು ವಿದ್ಯಾರ್ಥಿಗಳು ಮಾಡಬೇಕಲು ಎಂದು ಬೆದರಿಸಲು ಪರೀಕ್ಷೆ ನಡೆಸುತ್ತಾರೆ. “ನಾನು ಏನು ಉತ್ತರ ಬರೆಸಿದ್ದೇನೆ ಅದನ್ನು ಬರೆಯಬೇಕು,ನಿಮ್ಮ ಸ್ವಂತ ಉತ್ತರ ಬರೆದರೆ ನಾನು ಮಾರ್ಕ್ ಕೊಡುವುದಿಲ್ಲ” ಎಂದು ಶಿಕ್ಷಕರು ಮೊದಲಿಗೇ ಮಕ್ಕಳನ್ನು ಬೆದರಿಸುತ್ತರೆ. “ನಿಮಗೆ ತುಂಬ ತುಂಬ ಮಾರ್ಕ್ಸ್ ಕೊಟ್ಟರೆ ನೀವು ಪಬ್ಲಿಕ್‌ ಪರೀಕ್ಷೆಯನ್ನು ಹಗುರವಾಗಿ ತೆಗೆದುಕೊಳ್ಳುತ್ತೀರಿ. ಅದಕ್ಕೆ ಕಷ್ಟದ ಪ್ರಶ್ನೆಗಳನ್ನು ಕೇಳುತ್ತೇನೆ ಮತ್ತು ಕಡಿಮೆ ಅಂಕಗಳನ್ನು ಕೊಡುತ್ತೇನೆ. ಈ ಭಯದಿಂದಲಾದರೂ ನೀವು ಚೆನ್ನಾಗಿ ಅಭ್ಯಾಸ ಮಾಡುತ್ತೀರಿ.” ವಿದ್ಯಾರ್ಥಿಯನ್ನು ಬೆದರಿಸಿ ತಮ್ಮ ಅಂಕೆಯಲ್ಲಿಟ್ಟುಕೊಳ್ಳಲು ಶಿಕ್ಷಕರು ಪರೀಕ್ಷೆ ನಡೆಸುತ್ತಾರೆ. ಎರಡನೆಯದು-ಇತರ ಎಲ್ಲ ನಿರ್ಬಂಧಾತ್ಮಕ ದಮನಕಾರಿ ವ್ಯವಸ್ಥೆಗಳು ಕ್ರಿಯಾಶೀಲವಾಗಿರುವ ರೀತಿಯಲ್ಲೇ ಶಿಕ್ಷಣ ವ್ಯವಸ್ಥೆಯೂ ಕ್ರಿಯಾಶೀಲವಾಗಿದೆ. ಈ ವ್ಯವಸ್ಥೆಯಲ್ಲಿ ಪರೀಕ್ಷೆಯನ್ನು ನಡೆಸುವ ಮೂಲಕ ವಿದ್ಯಾರ್ಥಿಗಳಿಗೆ ಪುರಸ್ಕಾರ ಹಾಗೂ ಶಿಕ್ಷೆ ನೀಡಲಾಗುತ್ತದೆ. ಅತಿಹೆಚ್ಚು ಅಂಕ ಗಳಿಸಿದವರಿಗೆ ಶಹಭಾಷ್‌ಗಿರಿ , ಬಹುಮಾನ. ಕಡಿಮೆ ಅಂಕ ಗಳಿಸಿದವರಿಗೆ ಬೈಗುಳ, ಪೆಟ್ಟು, ಅವಮಾನ.ಪರೀಕ್ಷೆಯು ವಿದ್ಯಾರ್ಥಿಗಳ ಮನದಲ್ಲಿ ಭಯದ ಬೀಜ ಬಿತ್ತಿ ಅವರು ಅಧಿಕ ಅಂಕಗಳಿಗಾಗಿ ಹಪಹಪಿಸುವಂತೆ ಮಾಡುತ್ತದೆ.
ಇಂಥ ಒಂದು ಪರೀಕ್ಷಾ ವ್ಯವಸ್ಥೆ ಅವಶ್ಯಕವೂ ಅನಿವಾರ್ಯವೂ ಆಗಿರಬಹುದು. ಪರೀಕ್ಷೆಯ ಭಯ ಹುಟ್ಟಿಸುವ ಮೂಲಕ ಮಕ್ಕಳು ನಿಗದಿಪಡಿಸಿದ ವಿಷಯಗಳನ್ನು ಕಲಿಯುತ್ತಾರೆ. ಹೀಗೆ ಮಾಡುವುದು ಶಿಕ್ಷಕರ ಕರ್ತವ್ಯವಿದ್ದೀತು. ಮಕ್ಕಳು ಏನನ್ನು ಕಲಿಯಬೇಕೆಂದು ನಾವು ನಿರ್ಧರಿಸಿ ಅವರ ಹೆಗಲಮೇಲಿರಿಸಿದ್ದೇವೋ ಅದನ್ನು ಅವರು ಕಲಿಯುವಂಥೆ ಮಾಡಲು ಅವರ ಯಶಸ್ಸು ಹಾಗೂ ವೈಫಲ್ಯವನ್ನು ಹೊಂದಿಕೊಂಡು ಪುರಸ್ಕಾರ ಹಾಗೂ ಶಿಕ್ಷೆ ನೀಡುವ ವ್ಯವಸ್ಥೆ ಬೇಕಾದೀತು. ಶಾಲೆಗಳಲ್ಲಿ ಪರೀಕ್ಷೆಗಳನ್ನು ನಡೆಸುವುದು ಮುಖ್ಯವಾಗಿ ಈ ಉದ್ದೇಶಗಳಿಗಾಗಿ.ಕಲಿಯಲು, ಚೆನ್ನಾಗಿ ಕಲಿಯಲು, ಜ್ಞಾನಸಂಪಾದನೆ ಮಾಡಲು, ಸಾಮರ್ಥ್ಯ ಹಾಗೂ ಕೌಶಲವನ್ನು ಕರಗತ ಮಾಡಲು ಎಂಬುದೆಲ್ಲ ಬೊಗಳೆ; ಅಷ್ಟೊಂದು ನಿಜವಲ್ಲದ ಸಂಗತಿಗಳು.
ಪರೀಕ್ಷೆಗಳು ವಿದ್ಯಾರ್ಥಿಗಳಲ್ಲಿ ಭಯೋತ್ಪಾದನೆ ಮಾಡಿದರೂ ಬೋಧನೆ-ಕಲಿಕೆಯ ಗುಣಮಟ್ಟ ಮೌಲ್ಯಮಾಪನದ ಕಾರ್ಯದಲ್ಲಿ ಅವು ಸಹಕಾರಿ ಎಂದು ಅನೇಕರು ಭಾವಿಸುತ್ತಾರೆ. ಪರೀಕ್ಷೆಗಳು ಹೆಚ್ಚು ಹೆಚ್ಚು ಭಯವನ್ನು ಸೃಷ್ಟಿಸಿದಷ್ಟೂ ಕಡಿಮೆ ಕಡಿಮೆ ಪ್ರಮಾಣದಲ್ಲಿ ಅವು ಕಲಿಕೆಯ ಕ್ರಿಯೆಯನ್ನು ಬೆಲೆಕಟ್ಟುತ್ತವೆ. ಮೇಲಾಗಿ ಅವು ಕಲಿಕೆಯ ಕ್ರಿಯೆಯನ್ನು ಚುರುಕುಗೊಳಿಸುವಲ್ಲಿ ಯಾವುದೇ ಬಗೆಯ ಉತ್ತೇಜನ ನೀಡಲಾರವು.ಕಾರಣ ಬಹಳ ಸ್ಪಷ್ಟ. ಅಧ್ಯಾಪಕರು ಪರೀಕ್ಷೆಗಳ ಮೂಲಕ ನಮ್ಮನ್ನು ಪರೀಕ್ಷಿಸಲು ಹೊರಟಿದ್ದಾರೆ ಅಂದ ಕೂಡಲೆ ವಿದ್ಯಾರ್ಥಿಗಳು ಪಠ್ಯವಿಷಯವನ್ನು ಸರಿಯಾಗಿ ಅಧ್ಯಯನ ಮಾಡದೆ ಪರೀಕ್ಷಕನ ಮನಸ್ಸಿನಲ್ಲಿ ಏನಿದೆ? ಆತ ನಮ್ಮನ್ನು ಹೇಗೆಲ್ಲ ಪರೀಕ್ಷಿಸಬಹುದು? ಹಿಂದೆ ಯಾವ ರೀತಿಯ ಪ್ರಶ್ನೆಗಳನ್ನು ಕೇಳಿದ್ದ? ಈತ ಕಡುಕೋಪಿಯೇ ಕರುಣಿಯೇ ಎಂದು ಆತನ ಕಡೆಗೆ ಹೆಚ್ಚಿನ ಲಕ್ಷ್ಯ ನೀಡುತ್ತಾರೆ. “ಈ ವಿಷಯದ ಅಧ್ಯಾಪಕರು ತಲೆತಿರುಕ ಪ್ರಶ್ನೆ ಕೇಳ್ತಾರೆ. ಎಲ್ಲೆಲ್ಲಿಂದಲೋ ಪ್ರಶ್ನೆಗಳನ್ನು ಆಯ್ದುಕೊಳ್ತಾರೆ. ಕ್ಲಿಷ್ಟ ವಿಷಯಗಳ ಮೇಲೆ ಕ್ಲಿಷ್ಟವಾದ ಪ್ರಶ್ನೆಗಳನ್ನು ಕೇಳ್ತಾರೆ. ಈ ವಿಷಯದಲ್ಲಿ ಫೈಲಾಗುವುದೇ ಹೆಚ್ಚು. ನಮ್ಮನ್ನು ಪೇಚಿಗೆ ಸಿಲುಕಿಸುವ ಪ್ರಶ್ನೆಗಳೇ ಹೆಚ್ಚು” ಎಂದೆಲ್ಲ ವಿದ್ಯಾರ್ಥಿಗಳು ಯೋಚಿಸುತ್ತಾರೆ. “ಇಂಥ ಒಬ್ಬ ವ್ಯಕ್ತಿ ಪ್ರಶ್ನೆಪತ್ರಿಕೆ ತಯಾರಿ ಮಾಡದಿರಲಿ ದೇವರೆ” ಎಂದು ಪ್ರಾರ್ಥಿಸುತ್ತಾರೆ. ತಮ್ಮ ಅಧ್ಯಯನಕ್ಕಿಂತ ಮಿಗಿಲಾಗಿ “ಈ ಸಲ ಸುಲಭದ ಪ್ರಶ್ನೆಗಳೇ ಬರಲಿ” ಎಂದು ಹರಕೆ ಹೊರುತ್ತಾರೆ! ಹೀಗಾಗಿ ಕಲಿಕೆಯ ಕ್ರಿಯೆ ಮರೆಯಾಗುತ್ತದೆ . ಸೂತ್ರ, ಟಿಪ್ಪಣಿ, ಗೈಡ್‌, ಸಿದ್ಧ ಉತ್ತರಗಳ ಪುಸ್ತಕ, ಅಧ್ಯಾಯಗಳ ಆಯ್ಕೆ, ಪ್ರಶ್ನೆಪತ್ರಿಕೆಗಳ ಹುಡುಕಾಟ ಶುರುವಾಗುತ್ತದೆ . ಪರೀಕ್ಷೆಗಳನ್ನು ಶಪಿಸುವ ಪರಿ ಆರಂಭವಾಗುತ್ತದೆ.
ಪರೀಕ್ಷೆಗಳ ದೆಸೆಯಿಂದಾಗಿ ಇಂದು ವಿಷಯಗಳಲ್ಲಿ ಕಲಿಕೆ ಮೂಲೆ ಸೇರಿದೆ. ಪರೀಕ್ಷಾ ಕೇಂದ್ರಿತ ಬೋಧನೆಯಿಂದಾಗಿ ವಿದ್ಯಾರ್ಥಿಗಳು ಪರೀಕ್ಷೆಗೆ ತಯಾರಾಗುವುದನ್ನು ಕಲಿಕೆ ಎಂದು ಭ್ರಮಿಸಿದ್ದಾರೆ. ಕಾಲೇಜುಗಳಲ್ಲಿ ಅನೇಕ ವಿದ್ಯಾರ್ಥಿಗಳು ಆರಂಭದ ದಿನದಿಂದಲೇ ಗ್ರಂಥಾಲಯಕ್ಕೆ ಹೋಗಿ ಹಳೆಯ ಪ್ರಶ್ನೆಪತ್ರಿಕೆಗಳನ್ನು ಬರೆದುಕೊಳ್ಳಲು, ಸಂಭಾವ್ಯ ಪ್ರಶ್ನೆಗಳನ್ನು ಗುರುತುಹಾಕಿಕೊಳ್ಳು ಶುರುಮಾಡುತ್ತಾರೆ. ಈಗೀಗಲಂತೂ ಪ್ರತಿಯೊಂದು ಶಿಕ್ಷಣ ಸಂಸ್ಥೆಯವರೂ ಪರೀಕ್ಷಾಭಯ  ಹೋಗಲಾಡಿಸುವುದು ಹೇಗೆ? ಪರೀಕ್ಷೆಗಳನ್ನು ಎದುರಿಸುವುದು ಹೇಗೆ? ಎಂಬ ಕಾರ್ಯಾಗಾರಗಳನ್ನು ಏರ್ಪಡಿಸುತ್ತಿದ್ದಾರೆ. ಭದ್ರವಾದ ಕಲಿಕೆಯ ಮೂಲಕ ಪರೀಕ್ಷೆಗಳಲ್ಲಿ ಉತ್ತಮ ನಿರ್ವಹಣೆ ಎಂಬ ಮಾತನ್ನು ಗುಡಿಸಿ ಎಸೆಯಲಾಗಿದೆ; ಇಲ್ಲವಾದರೆ ಪರೀಕ್ಷೆ ಎದುರಿಸುವುದು ಎಂದರೇನು? ಅದೇನು ಶತ್ರುವೇ? ಯುದ್ಧವೇ? ನಾವು ಮೊದಲಿನಿಂದಲೂ ಈ ಬಗೆಯ ಭಯವನ್ನು ವಿದ್ಯಾರ್ಥಿಗಳಲ್ಲಿ ಬಿತ್ತಿದ್ದೇವೆ. ಅದೊಂದು ಯುದ್ಧ ಎಂಬಂತೆ ಬಿಂಬಿಸುತ್ತಿದ್ದೇವೆ. ಹೀಗಾಗಿ ಎದುರಿಸುವುದು, ಹೋರಾಡುವುದು, ಗೆಲ್ಲುವುದು ಮುಖ್ಯವಾಗಿದೆ. ನಿಜವಾದ ಕಲಿಕೆ ಶೂನ್ಯವಾಗಿದೆ!
ಪರೀಕ್ಷೆ ಎಂಬುದು ಇಲಿಬೋನು, ಖೆಡ್ಡಾ; ಅಂತೆಯೇ ಪರೀಕ್ಷಕ ಓರ್ವ ಶತ್ರು, ಭಯೋತ್ಪಾದಕ ಎಂಬ ಸ್ಥಿತಿ ನಿರ್ಮಾಣವಾಗಿದೆ. ನಾವು ಶಾಲೆ ಕಾಲೇಜುಗಳಲ್ಲಿ ಎಷ್ಟೋ ಸಲ ಈ ಮಾತು ಕೇಳಿದ್ದೇವೆ. “ಈ ವರ್ಷ ನೀವು ಹೇಗೆ ಪಾಸಾಗ್ತೀರಿ ಅಂತ ನಾನೂ ನೋಢ್ತೇನೆ. ಕಠಿಣವಾದ ಪ್ರಶ್ನೆಪತ್ರಿಕೆ ತಯಾರಿಸಿ ನಿಮ್ಮನ್ನೆಲ್ಲ ಫೈಲ್‌ ಮಾಡಿಬಿಡ್ತೀನಿ” ಅಂತ ಕೆಲವು ಶಿಕ್ಷಕರು ಹೆದರಿಸ್ತಾರೆ. “ಹೋದ ವರ್ಷ ಗಣಿತ ಪೇಪರ್ ತುಂಬ ಕಷ್ಟ ಇತ್ತು. ಈ ವರ್ಷವೂ ಹಾಗೆ ಆಗಬಹುದು. ನಿಮ್ಮಲ್ಲಿ ಕೆಲವರು ಪಾಸಾಗಲಿಕ್ಕಿಲ್ಲ. ನಾನು ಬೇಕಿದ್ದರೆ ಬರೆದುಕೊಡ್ತೇನೆ” ಅಂತ ಶಿಕ್ಷಕರು ಆರಂಭದಲ್ಲೆ ಘೋಷಣೆ ಮಾಡಿಬಿಡುತ್ತಾರೆ. ಕ್ಲಿಷ್ಟವಾದ ಪ್ರಶ್ನೆಗಳ ಮೂಲಕ ಮಕ್ಕಳನ್ನು ಬೋನಿಗೆ ಬೀಳಿಸುವುದು ಅಧ್ಯಾಪಕರ ಕಾರ್ಯಭಾರವೆಂಬಂತಾಗಿದೆ. ಅಂತೆಯೇ ಅಧ್ಯಾಪಕರು ಯಾವ್ಯಾವ ರೀತಿ ಪ್ರಶ್ನೆ ಕೇಳಬಹುದು ಅಂತ ಊಹಿಸುವುದು ವಿದ್ಯಾರ್ಥಿಯ ಕಲಿಕೆ ಎಂಬ ಸ್ಥಿತಿ ನಿರ್ಮಾಣವಾಗಿರುವುದು ತುಂಬ ಶೋಚನೀಯ.
ಪರೀಕ್ಷೆ ಎಂಬುದು ವಿದ್ಯಾರ್ಥಿಗಳ ನಿಜವಾದ ಕಲಿಕೆಯ ಪ್ರಗತಿಯ ತೋರು ಬೆರಳಾಗುವುದಕ್ಕೆ ಬದಲಾಗಿ ಅವರಲ್ಲಿ ಹೆದರಿಕೆಯ ಅಲೆಗಳನ್ನು ಎಬ್ಬಿಸುತ್ತಿರುವುದರಿಂದಲೆ ಪರೀಕ್ಷಾ ವ್ಯವಸ್ಥೆಯನ್ನು ಮೀರಿಸುವಂತೆ, ಅದನ್ನು ಬುಡಮೇಲು ಮಾಡುವ ರೀತಿಯಲ್ಲಿ ಮೋಸ, ವಂಚನೆ, ಅಕ್ರಮಗಳು ನಡೆಯುತ್ತಿವೆ. ಈ ಅಕ್ರಮಗಳು ಕೇವಲ ಶೈಕ್ಷಣಿಕವಾಗಿ ಹಿಂದುಳಿದ ಜಿಲ್ಲೆಗಳಲ್ಲಿ ಮಾತ್ರವೇ ನಡೆಯುತ್ತಿರುವುದಲ್ಲ. ಗ್ರಾಮೀಣ ಪ್ರದೇಶಗಳಲ್ಲಿ ಸರಕಾರಿ ಅಥವಾ ಅನುದಾನಿತ ಶಾಲೆಗಳಲ್ಲಿ ಮಾತ್ರವೇ ಅಲ್ಲ, ಶೈಕ್ಷಣಿಕವಾಗಿ ಮುಂದುವರಿದ ಜಿಲ್ಲೆಗಳಲ್ಲೂ ನಗರ ಪ್ರದೇಶಗಳಲ್ಲಿ ಹಾಗೂ ಪ್ರತಿಷ್ಠಿತ ಶಾಲೆಗಳಲ್ಲೂ ಈಗೀಗ ಪರೀಕ್ಷಾ ಅಕ್ರಮಗಳು ಹೆಚ್ಚಿವೆ. ೨೦೧೦ರ ಎಸ್‌.ಎಸ್‌.ಎಲ್‌.ಸಿ. ಪರೀಕ್ಷೆಯ ಸಂದರ್ಭದಲ್ಲಿ ಬೆಂಗಳೂರಿನ ಪ್ರತಿಷ್ಠಿತ ಶಾಲೆಯೊಂದರಲ್ಲಿ ಕೊಠಡಿ ಪರಿಶೀಲನೆಗೆ ಗಣಿತ ಪರೀಕ್ಷೆಯ ಸಂದರ್ಭದಲ್ಲಿ ವಿಶೇಷ ವ್ಯಕ್ತಿಯೊಬ್ಬನನ್ನು ನೇಮಿಸಿ ಬುದ್ಧಿವಂತ ವಿದ್ಯಾರ್ಥಿನಿ ಸರಿಯಾಗಿ ಬರೆದ ಉತ್ತರ ಪತ್ರಿಕೆಯನ್ನು ಕಸಿದುಕೊಂಡು ಅದನ್ನು ಪರೀಕ್ಷಾ ಭವನದಲ್ಲಿರುವ ಇತರ ವಿದ್ಯಾರ್ಥಿಗಳು ನಕಲು ತೆಗೆಯಲು ಈ ವಿಶೇಷ ಪರಿವೀಕ್ಷಕ ವ್ಯವಸ್ಥೆ ಮಾಡಿದ್ದ. ಉತ್ತರಪತ್ರಿಕೆಯಲ್ಲಿ ಹುಡುಗಿಗೆ ಉತ್ತರ ಬರೆಯಲು ಸಮಯಾವಕಾಶ ಇರಲಿಲ್ಲ. ಈ ಬಗ್ಗೆ ಪತ್ರಿಕೆಗಳಲ್ಲಿ ವರದಿಯಾಗಿದ್ದರೂ ಶಾಲಾ ಮುಖ್ಯೋಪಾಧ್ಯಾಯಿನಿ ಹಾಗೂ ಪರೀಕ್ಷಾ ಮಂಡಳಿ ಅಧ್ಯಕ್ಷರು ನಮಗೆ ದೂರು ಬಂದಿಲ್ಲ ಎಂದು ಕೈತೊಳೆದುಕೊಂಡರು. ಪತ್ರಿಕೆಯಲ್ಲಿ ಬಂದ ವರದಿ ಆಧರಿಸಿ ಈ ಇಬ್ಬರಿಗೂ ತನಿಖೆ ನಡೆಸುವ ನೈತಿಕತೆ ಇಲ್ಲದೆ ಹೋಯಿತೇ?
ಇತ್ತೀಚಿನ ದಿನಗಳಲ್ಲಿ ಶಿಕ್ಷಕರ ಬೋಧನ ಸಾಮರ್ಥ್ಯವನ್ನು ಯಾವುದೇ ಪ್ರಮಾಣೀಕೃತ ಪರೀಕ್ಷೆ ಮೂಲಕ ಅಳೆಯುತ್ತಿಲ್ಲ. ಅದಕ್ಕೆ ಬದಲಾಗಿ ಅವರು ಕಲಿಸುವ ವಿಷಯದಲ್ಲಿ ಪಬ್ಲಿಕ್‌ ಪರೀಕ್ಷೆಗಳಲ್ಲಿ ವಿದ್ಯಾರ್ಥಿಗಳ ಉತ್ತೀರ್ಣತಾ ಪ್ರಮಾಣವನ್ನು ಆಧರಿಸಿ ದಕ್ಷತೆಯನ್ನು ಅಳೆಯಲಾಗುತ್ತದೆ. ಖಾಸಗಿ ಶಿಕ್ಷಣಸಂಸ್ಥೆಗಳಲ್ಲಂತೂ ಈ ಹಾವಳಿ ಅಧಿಕ, ಗಣಿತ, ವಿಜ್ಞಾನ, ಇಂಗ್ಲಿಷ್‌ ಇತ್ಯಾದಿ ವಿಷಯಗಳಲ್ಲಿ ಮಕ್ಕಳು ಸಾಮಾನ್ಯವಾಗಿ ಅನುತ್ತೀರ್ಣರಾಗುತ್ತಾರೆ. ಸಹಜವಾಗಿ ಈ ಮೇಲೆ ಹೇಳಿದ ಶಿಕ್ಷಕರು ಪಡಿಪಾಟಲು ಅನುಭವಿಸುತ್ತಾರೆ. ಸರಕಾರ ಕೂಡ ಈ ನಿಟ್ಟಿನಲ್ಲಿ ಹಿಂದೆಬಿದ್ದಿಲ್ಲ. ಗಣಿತದಲ್ಲಿ ಶೇಕಡ ೪೦ ಕ್ಕಿಂತ ಕಡಿಮೆ ಫಲಿತಾಂಶ ಬಂದರೆ ಸಂಬಂಧಪಟ್ಟ ಶಾಲೆಯ ಗಣಿತ ಶಿಕ್ಷಕರ ಮುಂಬಡ್ತಿ ತಡೆಹಿಡಿತ, ಕಲಿಸಿದ್ದೆಲ್ಲವೂ ಉತ್ತಮ ಅಂಕಗಳಾಗಿ ಪರಿವರ್ತಿತವಾಗಬೇಕೆಂಬ ತಪ್ಪು ಧೋರಣೆ ಹಲವು ಶಿಕ್ಷಕರಿಗೆ ಮುಳುವಾಗಿದೆ. ಹೀಗಾಗಿ ಸ್ವತಃ ಶಿಕ್ಷಕರೇ ಪರೀಕ್ಷಾ ಅಕ್ರಮಗಳಲ್ಲಿ ಉತ್ಸಾಹದಿಂದ ತೊಡಗುತ್ತಾರೆ. ವಿದ್ಯಾರ್ಥಿಗಳಿಗೂ ನಕಲು ತೆಗೆಯಲು, ಚೀಟಿ ತರಲು ಹುರಿದುಂಬಿಸುತ್ತಾರೆ. ಪರೀಕ್ಷಾಭವನದಲ್ಲಿ ಯಾರಾದರೂ ಕದ್ದುಮುಚ್ಚಿ ಉತ್ತರ ಬರೆಯುತ್ತಿದ್ದರೆ, ನಕಲು ಮಾಡುತ್ತಿದ್ದರೆ, ಎದುರಿಗೆ ಪುಸ್ತಕ ಇಟ್ಟುಕೊಂಡು ಬರೆಯುತ್ತಿದ್ದರೆ ಇವರು ಕಣ್ಣಿದ್ದೂ ಕುರುಡರಂತೆ ವರ್ತಿಸುತ್ತರೆ! ಹೆತ್ತವರು ಕೂಡ ಈ ಅಕ್ರಮ ದಂಧೆಗೆ ಬೆಂಬಲವಾಗಿದ್ದಾರೆ.ದ ‘ಸರಿಯಾದ ದಾರಿಯಲ್ಲಿ ನಡೆಯಿರಿ’ ಎಂದು ಬುದ್ಧಿ ಹೇಳಬೇಕಾದ ಹೆತ್ತವರೇ ಪರೀಕ್ಷಾ ಭವನದ ಹೊರಗೆ ಘೇರಾಯಿಸಿ ಉತ್ತರ ಚೀಟಿಯನ್ನು ಸರಬರಾಜು ಮಾಡುತ್ತಾರೆ.  ಸಹಕಾರಿಯಾದ ಪರಿವೀಕ್ಷಕರಿಗೆ ಒಳ್ಳೆಯ ಕೊಡುಗೆಗಳನ್ನು ನೀಡುತ್ತಾರೆ. ಪೊಲೀಸರು ತಪಾಸಣಾಧಿಕಾರಿಗಳು ಪರೀಕ್ಷಾಕೇಂದ್ರದ ಬಳಿ ಸುಳಿಯದಂತೆ ನೋಡಿಕೊಳ್ಳುತ್ತಾರೆ!
ಈ ಹೊತ್ತು ನಮ್ಮ ಕಣ್ಮುಂದೆ ಬರುವ ಅನೇಕ ವಿದ್ಯಾರ್ಥಿಗಳು ಪರೀಕ್ಷಾ ಫಲಿತಾಂಶದ ಲೆಕ್ಕಾಚಾರದಲ್ಲಿ ಮಹಾಬುದ್ಧಿವಂತರು. ೭೫ರ ಮೇಲೆ ಅಂಕ ಗಳಿಸುವವರು ಶೇಕಡ ೮೦-೭೫ ರಷ್ಟಿದ್ದಾರೆ! ಸಂತೋಷ. ಆದರೆ ಇವರ ಆಲೋಚನೆ, ಅಭಿವ್ಯಕ್ತಿ, ಆಸಕ್ತಿ ಹಾಗೂ ಮೌಲ್ಯಪ್ರಜ್ಞೆ ಹೇಗಿದೆ? ಒಂದೆರಡು ನಿದರ್ಶನ ಗಮನಿಸಿ. ನನ್ನ ಕಾಲೇಜಿನ ಬಿ.ಎಡ್‌. ಹಂತದ ವಿದ್ಯಾರ್ಥಿಗಳ ಮಾತು ಹಾಗೂ ಬರೆವಣಿಗೆಯನ್ನು ನಾನು ಗಮನಿಸುತ್ತಾ ಬಂದಿದ್ದೇನೆ. ಈಗೀಗ ಬರುತ್ತಿರುವ ವಿದ್ಯಾರ್ಥಿಶಿಕ್ಷಕರು ತಮ್ಮಷ್ಟಕ್ಕೆ ಗುಂಪಿನಲ್ಲಿ ಎಷ್ಟು ಹೊತ್ತು ಬೇಕಾದರೂ ಹರಟೆ ಹೊಡೀತಾರೆ. ಆದರೆ ವೇದಿಕೆ ಏರಿ ಐದು ನಿಮಿಷ ಕೂಡ ಮಾತಾಡಲಾರರು. ಕೇವಲ ಒಂದು ನಿಮಿಷದಲ್ಲಿ ೩-೪ ವಾಕ್ಯ ಮಾತಾಡಿ ‘ಇದು ಚೆನ್ನಾಗಿದೆ. ಒಳ್ಳೆಯ ಕಾರ್ಯಕ್ರಮ’ ಎಂದಷ್ಟೇ ಹೇಳಿ ಮಾತು ಮುಗಿಸುತ್ತಾರೆ. ಉಪ್ಪು ಇಲ್ಲ. ಚಪ್ಪೆ ಇಲ್ಲ. ಬರೆವಣಿಗೆಗೆ ಬಂದರೆ ಅನೇಕರಿಗೆ ಸರಿಯಾಗಿ ರಜೆ ಅರ್ಜಿ ಬರೆಯುವುದೂ ಗೊತ್ತಿಲ್ಲ.ಕನ್ನಡ ಅಕ್ಷರಗಳ ಸರಿಯಾದ ಪರಿಜ್ಞಾನವಿಲ್ಲ. ಇಂಗ್ಲಿಷ್‌ ಅಂತೂ ಕೇಳುವುದೇ ಬೇಡ! ಹಾಗಿದ್ದರೆ ಹತ್ತು ಹದಿನೈದು ವರ್ಷಗಳ ಕಾಲ ಕಲಿತ ಭಾಷೆ ಎಲ್ಲಿಹೋಯಿತು? ಕಲಿತದ್ದೇನು? ಒಂದು ಅಂಕ, ಎರಡು ಅಂಕದ ಪ್ರಶ್ನೆಗಳಿಗೆ ಉತ್ತರ ಬರೆದು ಪಾಸಾಗಿ ಬಂದವರೇ ಇವರು! ವರ್ಣನಾತ್ಮಕ ಶಕ್ತಿಯಿಲ್ಲದ ಅಭಿವ್ಯಕ್ತಿ ಸಾಮರ್ಥ್ಯ ಕುಗ್ಗಿರುವ ಇವರು ಅಧ್ಯಾಪಕರಾಗುವುದೆಂತು? ಹಾಗಾದರೆ ಶಾಲೆಗಳಲ್ಲಿ ನಾವು ನಿಜಕ್ಕೂ ಇವರಿಗೆ ಕಲಿಸದ್ದೇನು? ಶಾಲೆಗಳಲ್ಲಿ ನಾವು ಶಿಕ್ಷಕರು ಭಾಷಾ ಸಾಮರ್ಥ್ಯಗಳು, ವೈಜ್ಞಾನಿಕ ಚಿಂತನಕ್ರಮ ಇತ್ಯಾದಿ ಮೌಲ್ಯಗಳಿಗೆ ತಿಲಾಂಜಲಿಯಿತ್ತು ಅಂಕಗಳಿಕೆಗಾಗಿ ವಿದ್ಯಾರ್ಥಿಗಳನ್ನು ಸಿದ್ಧಗೊಳಿಸಿದ್ದೇವೆ. ಹೆತ್ತವರಿಗೆ ಬೇಕಾದದ್ದೂ ಇದೆ. ವಿದ್ಯಾರ್ಥಿಗಳು ಶಿಕ್ಷಕರು ಕೊಟ್ಟ ಟಿಪ್ಪಣಿಗಳನ್ನು ಪ್ರಶ್ನೋತ್ತರಗಳನ್ನು ಬಾಯಿಪಾಠಮಾಡಿ ಒಪ್ಪಿಸಿ ಅಂಕಗಳಿಸಿದ್ದಾರಷ್ಟೇ. ಇದೊಂದು ಬಗೆಯಲ್ಲಿ ಕಲಿಕಗೆಗ ಮಾಡಿದ ದ್ರೋಹವಲ್ಲವೆ?
ಯಾರ ಮೇಲು? ಯಾರು ಕೀಳು? ಎಂಬುದನ್ನು ಎಲ್ಲಿಯವರೆಗೆ ನಮ್ಮ ಪರೀಕ್ಷೆಗಳು ತೀರ್ಮಾನಿಸುತ್ತವೋ ಅಲ್ಲಿಯತನಕ ಅವು ಮಿಕ ಹಿಡಿಯಲು ಹಾಕಿದ ಬಲೆಯೇ ಸರಿ. ಇಂಗ್ಲೆಡಿನ ಮಾಜಿ ಪ್ರಧಾನಿ ಚರ್ಚಿಲರ ಪ್ರಕಾರ ಅವರಿಗೇನು ತಿಳಿದಿದೆ ಎಂಬುದರ ಬಗ್ಗೆ ಅವರ ಶಿಕ್ಷಕರಿಗೆ ಕಾಳಜಿಯಿರಲಿಲ್ಲವಂತೆ; ಬದಲಾಗಿ ಏನು ಗೊತ್ತಿಲ್ಲ ಎಂಬುದನ್ನು ಪತ್ತೆಹಚ್ಚುವುದೇ ಅವರ ಮುಖ್ಯ ಕರ್ತವ್ಯವಾಗಿತ್ತಂತೆ. ಕಾಳನ್ನು ಜೊಳ್ಳಿನಿಂದ ಪ್ರತ್ಯೇಕಿಸುವ, ಕುರಿಯನ್ನು ಆಡಿನಿಂಧ ಪ್ರತ್ಯೇಕಿಸುವಂಥ ವ್ಯವಸ್ಥೆಗೆ ಇದು ಬೇಕು. ಇದಕ್ಕಿಂತ ಮಿಗಿಲಾಗಿ ಪರೀಕ್ಷೆಗಳು ನಿಧಾನಗತಿಯಲ್ಲಿ ಕಾರ್ಯವೆಸಗಿದ ವಿದ್ಯಾರ್ಥಿಗಳನ್ನು ಶಿಕ್ಷಿಸುತ್ತವೆ. ಎಲ್ಲವನ್ನೂ ಚೆನ್ನಾಗಿ ಓದಿಕೊಂಡ ವಿದ್ಯಾರ್ಥಿಗಳಿಗೆ ಎಷ್ಟೋ ಸಲ ಉತ್ತಮ ಅಂಕಗಳು ದೊರೆಯುವುದಿಲ್ಲ. ಆದರೆ ಸಂಭಾವ್ಯ ಪ್ರಶ್ನೆಗಳೇನಿರಬಹುದು? ಹೇಗೆ ಬರೆದರೆ ಏನು ಬರೆದರೆ ಉತ್ತಮ ಅಂಕಗಳು ಸಿಗಬಹುದು ಎಂದು ಊಹಿಸಿ ಅಷ್ಟಕ್ಕೆ ಸನ್ನದ್ಧರಾಗಿರುವ ವಿದ್ಯಾರ್ಥಿಗಳಿಗೆ ಉತ್ತಮ ಅಂಕಗಳು ಸಿಗುತ್ತವೆ. ಸಾಮಾನ್ಯತಃ ಪರೀಕ್ಷಾ ಫಲಿತಾಂಶ ಬಂದಾಗ ಕೆಲವೊಂದು ಪ್ರತಿಭಾವಂತ ವಿದ್ಯಾರ್ಥಿಗಳಿಗೆ ಹಾಗೂ ಅವರ ಶಿಕ್ಷಕರಿಗೆ ಬೇಸರವಾಗುವುದುಂಟು. “ನೀನು ಈ ಸಲ ಫಸ್ಟ್‌ ಬರ್ತಿ ಅಂತ ಎಣಿಸಿದ್ದೆ. ಈ ಸಲ ಫಸ್ಟ್‌ ಬಂದವನಿಗಿಂತ ನೀನೇ ನಿಜಕ್ಕೂ ಬುದ್ಧಿವಂತ” ಅಂತ ಶಿಕ್ಷಕರು ಹೇಳುತ್ತಾರೆ. ಪ್ರತಿಭಾವಂತ ವಿದ್ಯಾರ್ಥಿಗಳು ತನಗೆ ಏಕೆ ಕಡಿಮೆ ಅಂಕ ಬಂದಿತೋ ಅಂತ ಚಿಂತಿಸುತ್ತಾರೆ. ಪರೀಕ್ಷೆಗಳಲ್ಲಿ ಕಡಿಮೆ ಅಂಕಗಳು ಬಂದರೆ ಸಾಮಾನ್ಯ ವಿದ್ಯಾರ್ಥಿಗಳು ಮಾತ್ರವಲ್ಲದೆ ಪ್ರತಿಭಾವಂತರೂ ಭಯಭೀತರಾಗುತ್ತಾರೆ. ಒಂದು ಪರೀಕ್ಷೆಯಲ್ಲಿ ಯಾವುದೇ ಒಂದೆರಡು ವಿಷಯಗಳಲ್ಲಿ ಕಡಿಮೆ ಅಂಕ ಬಂದರೆ ಮುಂದಿನ ಸಲ ಆ ಪರೀಕ್ಷೆಯ ವೇಳೆಯಲ್ಲಿ ಅವರಲ್ಲಿ ಇನ್ನಿಲ್ಲದ ಆತಂಕ ಮನೆಮಾಡುತ್ತದೆ.  ಅನಗತ್ಯವಾದ ಗಾಬರಿ, ಆತಂಕದಿಂದಾಗಿ ಅವರ ನಿರ್ವಹಣೆಯೂ ಕುಸಿಯುತ್ತದೆ. ಇದು ಒಂದು ವಿಷಮ ವರ್ತುಲದ ಸೃಷ್ಟಿಗೆ ಕಾರಣವಾಗಿದೆ.
ಸರಿತಪ್ಪುಗಳಿಗೂ ವಸ್ತುಸ್ಥಿತಿಗೂ ಎಷ್ಟೋ ವೇಳೆ ಸಂಬಂಧವಿಲ್ಲ. ಶಿಕ್ಷಕರು ಯಾವುದನ್ನು ಸರಿ ಎಂದು ಹೇಳಿರುತ್ತಾರೋ ಅದು ಮಕ್ಕಳ ಪಾಲಿಗೆ ಸರಿ. ತಿಳಿದ ಹೆತ್ತವರು ಅದು ತಪ್ಪು ಎಂದು ಹೇಳಿದರೂ ಅವರು ನಂಬುವುದಿಲ್ಲ. ‘ನಮ್ಮ ಮಿಸ್‌ ಹೇಳಿದ್ದೇ ಸರಿ’ ಎಂದು ಬಲವಾಗಿ ನಂಬುತ್ತಾರೆ. ಆದರೆ ಮಕ್ಕಳಿಗೆ ಹಿರಿಯರು ಬಗೆಯುವ ದೊಡ್ಡ ಅನ್ಯಾಯ ಯಾವುದೆಂದರೆ ಅವರು ಮಾಡಿರುವ ಸರಿತಪ್ಪನ್ನು ಅವರೇ ಬೆಲೆಕಟ್ಟಿ ಮೌಲ್ಯ ನಿರ್ಣಯಿಸುವ ಅವಕಾಶವನ್ನು ಕಲ್ಪಿಸದೇ ಇರುವುದು. ಹೀಗಾಗಿ ಅವರಲ್ಲಿ ಬೆಲೆ ಕಟ್ಟುವ, ವಿವೇಚನೆಯ ಸಾಮರ್ಥ್ಯವೇ ಬೆಳೆಯುವುದಿಲ್ಲ. ಯಾರೋ ಏನೋ ಹೇಳಿದ್ದನ್ನು ನಂಬುತ್ತಾರೆ. ಅದು ನಿಜವಿರಬಹುದೆ? ಸುಳ್ಳಿರಬಹುದೆ? ಪಾರ್ಶ್ವ ಸತ್ಯವೇ? ಹಾಗಿರಲು ಸಾಧ್ಯವೇ? ಎಂಬ ಪ್ರಶ್ನೆಗಳು ಅವರ ಮನದಲ್ಲಿ ಹಾದುಹೋಗುವುದಿಲ್ಲ.
ಜೀವನವಿಡೀ ಹೆಣಗಿದರೂ ನಮ್ಮ ಮನಸ್ಸು ಹೇಗೆ ಕೆಲಸಮಾಡುತ್ತದೆ? ನಾವು ಹೇಗೆ ಯೋಚಿಸುತ್ತೇವೆ? ಹೇಗೆ ಭಾವಿಸುತ್ತೇವೆ ಎಂಬುದರ ಬಗ್ಗೆ ಖಚಿತವಾಗಿ ಬೆಲೆಕಟ್ಟಿ ಹೇಳಲು ಸಾಧ್ಯವಿಲ್ಲದಿರುವಾಗ ಮೂರು ಗಂಟೆ ಅವಧಿಯ ಪರೀಕ್ಷೆಯಲ್ಲಿ ವಿದ್ಯಾರ್ಥಿಗಳ ಸಾಧನೆ, ಸಾಮರ್ಥ್ಯ ಹಾಗೂ ವ್ಯಕ್ತಿತ್ವದ ಗುಣಗಳನ್ನು ಅಳೆದು ಸುರಿದು ಹೇಳುವುದು ಹೇಗೆ? ವ್ಯಕ್ತಿಗೆ ತನ್ನನ್ನು ತಾನು ತಿಳಿದು ಬೆಲೆಕಟ್ಟಲು ಅವಕಾಶಗಳನ್ನು ಕೊಡದಿರುವಾಗ ಪರೀಕ್ಷೆಗಳ ಮೂಲಕ ನಾವು ಸಾಧಿಸುವುದೇನನ್ನು?
ಜಾನ್‌ ಹೋಲ್ಟ್‌ (೧೯೬೮) ಅವರ ಪ್ರಕಾರ ನಮಗೆ ನಮ್ಮ ಆಲೋಚನೆಗಳು, ವಿಚಾರಗಳು ತಿಳಿಯುತ್ತವೆ, ತಿಳಿದಿದೆ ಎಂದು ಭಾವಿಸಿದರೂ ಕೂಡ ನಮ್ಮ ಪರೀಕ್ಷಾ ಸನ್ನಿವೇಶಗಳಲ್ಲಿ ಎರಡು ಅಪರಿಹಾರ್ಯ ಅಪಾಯಗಳಿವೆ. ಒಂದು ಭಾಷೆಯ ಮಿತಿಗೆ ಸಂಬಂಧಿಸಿದ ಅಪಾಯ. ಪರೀಕ್ಷಕನು ತನ್ನ ಪ್ರಶ್ನೆಗಳಲ್ಲಿ ಅಡಕಗೊಳಿಸಿದ ಪದಗಳ ಮೂಲಕ ನಿಜಕ್ಕೂ ತಾನು ಏನನ್ನು ಪರೀಕ್ಷಿಸಲು ಹೊರಟಿದ್ದಾನೆ ಎಂಬುದನ್ನು ಸ್ಪಷ್ಟವಾಗಿ ನಿರೂಪಿಸಲಾರ. ಉತ್ತರ ಬರೆಯುವ ವಿದ್ಯಾರ್ಥಿ ತನ್ನ ಉತ್ತರವನ್ನು ಸ್ಪಷ್ಟವಾಗಿ ಪದಗಳ ಮೂಲಕ ನಿರೂಪಿಸಲಾರ. ಎರಡನೆಯದು ಯಾವುದೇ ಪ್ರಶ್ನೆಯ ಸಂದರ್ಭದಲ್ಲಿ ತೀರ್ಪು ನೀಡುವ ಸಣ್ಣ ಅಂಶ ಇದ್ದೇ ಇದೆ. ಇದರಿಂದಾಗಿ ವಿದ್ಯಾರ್ಥಿಗಳಲ್ಲಿ ಭಯ ಉತ್ಪನ್ನವಾಗುತ್ತದೆ. ಪ್ರಶ್ನಿಸುವವನು ಉತ್ತರ ಕೊಡುವವನ ಸಮೀಪಗತನಾಗಬಹುದು ಅಥವಾ ದೂರಸರಿಯಬಹುದು. ಉತ್ತರ ಕೊಡುವಾತನೂ ಉತ್ತರ ಕೊಡಬೇಕೇ ಬೇಡವೇ ಎಂಬ ದ್ವಂದ್ವದಲ್ಲಿ ಸಿಲುಕುತ್ತಾನೆ.
ಪ್ರಶ್ನೆ ರಚಿಸುವವನಿಗೂ ಸಮಸ್ಯೆ ತಪ್ಪಿದ್ದಲ್ಲ. ಅವನಿಗೆ ಯಾವುದೋ ಒಂದು ನಿರ್ದಿಷ್ಟ ಬಗೆಯ ಉತ್ತರ ಬೇಕು. ಆ ಉತ್ತರ ತರಿಸಲು ಪ್ರಶ್ನೆ ಹೇಗೆ ಕೇಳಬೇಕು? ಪ್ರಶ್ನೆಗಳನ್ನು ಅತಿಸರಳೀಕರಿಸಿದರೆ ಪ್ರಾಯಃ ಪ್ರಶ್ನೆಯೊಂದಿಗೆ ಸರಿ ಉತ್ತರವೂ ಬಂದೀತು! ಪ್ರಶ್ನೆ ಸರಿಯಾಗಿ ಕೇಳದಿದ್ದರೆ ಆಗಲೂ ತಪ್ಪು ತಿಳಿವಳಿಕೆ ಹುಟ್ಟಿಕೊಂಡೀತು!
ಮುಖ್ಯವಾದ ಸಂಗತಿ ಎಂದರೆ ಶಿಕ್ಷಣ ವ್ಯವಸ್ಥೆಯಲ್ಲಿ ಮಕ್ಕಳು ಏನನ್ನು ಕಲಿಯುತ್ತಿದ್ದಾರೆ? ಏಕೆ ಕಲಿಯುತ್ತಾರೆ? ಎಂಬುದನ್ನು ಸತತವಾಗಿ ತಿಳಿಯುವ ಪ್ರಯತ್ನ ಮಾಡಬೇಕು. ಜೀವನದ ಅರ್ಥವನ್ನು ತಮ್ಮದೇ ರೀತಿಯಲ್ಲಿ ತಿಳಿಯುವ ಸಾಮರ್ಥ್ಯ ಮಕ್ಕಳಿಗಿದೆ. ಅದಕ್ಕಗಿ ಅವರು ಶ್ರಮಿಸಬಲ್ಲರು ಎಂಬ ವಿಶ್ವಾಸ ಹಾಗೂ ಯಾವ ತಂಟೆ ತಕರಾರು, ಮಧ್ಯಪ್ರವೇಶ, ಅಧಿಕಪ್ರಸಂಗ, ಆಕ್ಷೇಪ ಇತ್ಯಾದಿಗಳಿಲ್ಲದೆ ಅವರು ಕಲಿಯುತ್ತಾರೆ ಎಂಬ ನಂಬಿಕೆ ಪರೀಕ್ಷಕರಲ್ಲಿರಬೇಕು. ಇದೇ ನಿಜವಾದ ಶಿಕ್ಷಣ ನಮ್ಮ ಮುಂದಿಡುವ ಗುರಿ. ದುರ್ದೈವವೆಂದರೆ ಕಲಿಯಬೇಕಾದ್ದದನ್ನು ಕಲಿತುದನ್ನು ತೂಗಿ ನೋಡದೆ ನಾವು ಕಲಿಯಲು ಹೇಳಿದ್ದನ್ನು ಮಾತ್ರವೇ ಪರಿಶೀಲಿಸಿ ನಿಜವಾದ ಶಿಕ್ಷಣವನ್ನು ಮೂಲೆಗುಂಪು ಮಾಡುತ್ತಿದ್ದೇವೆ.
ನಮ್ಮಲ್ಲಿ ‘ಭೂತ ಬಿಡಿಸುವುದು’ ಹಾಗೂ ‘ಮಾರಿ ಓಡಿಸುವುದು’ ಎಂಬ ಮಾತಿದೆ. ‘ಭೂತ ಬಿಡಿಸುವುದು ’ ಬೇಡ. ಏಕೆಂದರೆ ಕೆಲವು ಭೂತಗಳು ಪ್ರಾರ್ಥಿಸಿಕೊಂಡರೆ, ಸರಿಯಾಗಿ ‘ನಡೆದುಕೊಂಡರೆ’ ಒಳ್ಳೆಯದನ್ನು ಕರುಣಿಸುತ್ತವೆ. ಆದರೆ ಮಾರಿ ಊರಿಗೆ ಊರನ್ನೇ ನುಂಗಿ ನೀರು ಕುಡಿಯುತ್ತದೆ. ಅದು ಪ್ಲೇಗ್‌, ಕಾಲರಾದಂಥ ಮಾರಿಯಿರಬಹುದು ಅಥವಾ ಪರೀಕ್ಷೆಯಂಥ ಹೆಮ್ಮಾರಿ ಇರಬಹುದು. ಅಪಾಯಕಾರಿಯಾದ ಮಾರಿಯನ್ನು ಊರಿಂದಾಚೆಗೆ ಗಡಿ ದಾಟಿಸುವ ಕೆಲಸವೇ ಮಾರಿ ಓಡಿಸುವುದು. ಅಂತೆಯೇ ಪರೀಕ್ಷೆ ಎಂಬ ಹೆಮ್ಮಾರಿಯನ್ನು ಓಡಿಸಲು ಏಕೆ ಸಾಧ್ಯವಿಲ್ಲ ನಮಗೆ? ಅದು ಅಷ್ಟು ಕಠಿಣವೇ? ಅಥವಾ ನಾವು ರೂಢಿಗೆ ಅಷ್ಟೊಂದು ಒಗ್ಗಿಕೊಂಡುಬಿಟ್ಟಿದ್ದೇವಾ?
ಬಾನಾಡಿಗೆ ಬಂಧನವೆ?: ಅಂತರಂಗ ಅರಳಲಿ
ಸೃಷ್ಟಿಶೀಲತೆ ಎಂಬುದು ಮಾನವನ ನಾಗರಿಕತೆ, ಸಂಸ್ಕೃತಿ ಹಾಗೂ ಒಟ್ಟು ಬಾಳ್ವೆಯ ತಳಹದಿ. ಬೆಂಕಿಯ ಉಗಮ, ಚಕ್ರ, ಯಂತ್ರ, ಭಾಷೆ, ಲಿಪಿ, ಕಂಪ್ಯೂಟರ್ ಆವಿಷ್ಕಾರಗಳೆಲ್ಲ ಮನುಷ್ಯನ ವಿಕಸನಶೀಲ ಸೃಜನಶೀಲತೆಗೆ ಸಾಕ್ಷಿ. ಮನುಷ್ಯ ಪ್ರಯೋಗಶೀಲನಾಗಿ ಒಂದೊಂದನ್ನೂ ಆವಿಷ್ಕಾರಮಾಡುತ್ತ ಹೋದಂತೆ ಬದುಕು ಹೊಸತನಕ್ಕೆ ತೆರೆದುಕೊಂಡಿತು, ಸುಗಮವಾಯಿತು.
ಸಾಮಾನ್ಯವಾಗಿ ಜನರಲ್ಲಿರುವ ತಪ್ಪು ಕಲ್ಪನೆಯೆಂದರೆ ಕವಿ, ಕಲಾವಿದ, ಸಾಹಿತಿಗಳು ಮಾತ್ರ ಸೃಜನಶೀಲರು; ತಾವು ಸೃಜನಶೀಲರಲ್ಲ. ನಿಜವೆಂದರೆ ಒಂದು ಸುಂದರ ಸ್ವಸ್ಥ ಸಮಾಜದ ನಿರ್ಮಾಣಕ್ಕೆ ಚಮ್ಮಾರ, ಕಮ್ಮಾರ, ಬಡಗಿ, ಮಾಲೆಗಾರ, ಜಾಡಮಾಲಿ ಇವರೆಲ್ಲರೂ ಅಗತ್ಯ. ಇವರೆಲ್ಲರೂ ಮಾನವತಾವಾದಿ ಮನೋವಿಜ್ಞಾನದ ದೃಷ್ಟಿಯಲ್ಲಿ ಸೃಜನಶೀಲರೇ. ಎಂ.ಎಫ್‌. ಹುಸೇನರು ಮಾತ್ರವೇ ಕಲಾವಿದರಲ್ಲ. ಸಂಪ್ರದಾಯದ ಮನೆಗಳಲ್ಲಿ ಬೆಳಗ್ಗೆ ಎದ್ದೊಡನೆ ಮನೆಯ ಮುಂದೆ ರಂಗೋಲಿ ಬಿಡಿಸುವ ಮಹಿಳೆಯೂ ಸೃಜನಶೀಲಳೆ. ರುಚಿರುಚಿಯಾದ ಸಾರುಮಾಡುವುದೂ ಸೃಜನಶೀಲ ಕ್ರಿಯೆ. ಬೀದಿಬದಿಯ ಕುರುಡಿ ಗಾಯಕಿಯೂ ಕಲಾವಿದೆಯೇ. ಲತಾ ಮಂಗೇಶ್ಕರ್ ಕೂಡ ಕಲಾವಿದೆಯೇ. ಇವರಿಬ್ಬರೂ ಸೃಜನಶೀಲರೇ. ಆದರೆ ಸೃಜನಶೀಲತೆಯ ಪ್ರಮಾಣದಲ್ಲಿ, ತೀವ್ರತೆಯಲ್ಲಿ ಹಾಗೂ ಅದರ ಗುಣದಲ್ಲಿ ವ್ಯತ್ಯಾಸಗಳಿರುತ್ತವೆ.
ಸೃಜನಶೀಲತೆಯನ್ನು ಭಾರತೀಯ ಕಾವ್ಯಮೀಮಾಂಸಕರು, ಆಧುನಿಕ ಮನೋವಿಜ್ಞಾನಿಗಳು ವಿವಿಧ ಬಗೆಗಳಲ್ಲಿ ಕಂಡರಿಸಿದ್ದಾರೆ. ‘ಅಪೂರ್ವ ವಸ್ತುನಿರ್ಮಾಣ ಕ್ಷಮತಾ’, ‘ಪ್ರತಿಭಾ ನವನವೋನ್ಮೇಷ ಶಾಲಿನಿ’, ‘ನವೋ ನವೋ ಭವತಿ ಜಾಯಮಾನಃ ’, ಬಹುಮುಖ ಚಿಂತನ, ಸಮಸ್ಯಾ ಪರಿಹಾರಶಕ್ತಿ, ಆಲೋಚನಾ ನಿರರ್ಗಳತೆ, ಪಾರ್ಶ್ವಚಿಂತನ, ಸ್ವಂತಿಕೆ, ಸ್ವೋಪಜ್ಞತೆ, ಅನನ್ಯತೆ, ಹೊಸತನದ ಹುಡುಕಾಟ, ವಿನೂತನ ನೋಟ ಮಾಟ ಎಂದು ಬಗೆಬಗೆಯಾಗಿ ಸೃಜನಶೀಲತೆಯನ್ನು ಬಣ್ಣಿಸಲಾಗಿದೆ. ಎಷ್ಟು ಮಂದಿಯೋ ಅಷ್ಟು ವ್ಯಾಖ್ಯೆಗಳು, ಕುರುಡರು ಆನೆಯನ್ನು ಮುಟ್ಟಿ ಹೇಳಿದ ಹಾಗೆ.
ಶಾಲೆಗಳಲ್ಲಿ ಹಾಗೂ ಮನೆಗಳಲ್ಲಿ ಶಿಕ್ಷಕರು ಮತ್ತು ರಕ್ಷಕರು ಮಾಡುವ ದೊಡ್ಡ ತಪ್ಪೆಂದರೆ ಬುದ್ಧಿಶಕ್ತಿ ಹಾಗೂ ಸೃಜನಶೀಲತೆಯನ್ನು ಸಮೀಕರಿಸುವುದು ಅಥವಾ ಬುದ್ಧಿಶಕ್ತಿಯನ್ನು ಎತ್ತರದ ಪೀಠದಲ್ಲಿ ಕುಳ್ಳಿರಿಸಿ ಸೃಜನಶೀಲತೆಯನ್ನು ಹೊರಬಾಗಿಲಲ್ಲೇ ಆಚೆ ತರುಬುವುದು. ನಾವು ತಿಳಿಯಬೇಕಾದ ಮಾತೆಂದರೆ ಸೃಜನಶೀಲತೆ ಹಾಗೂ ಬುದ್ಧಿಶಕ್ತಿ ಎರಡೂ ಒಂದೇ ಅಲ್ಲ; ಭಿನ್ನ ಭಿನ್ನ ಸಾಮರ್ಥ್ಯಗಳು. ಅತಿ ಬುದ್ಧಿವಂತರಲ್ಲಿ ಸೃಜನಾತ್ಮಕತೆಯ ಪ್ರಮಾಣ ಕಡಿಮೆ. ಸೃಜನಶೀಲರ‍ಲ್ಲಿ ತಕ್ಕಮಟ್ಟಿನ ಬುದ್ಧಿಶಕ್ತಿ ಇದ್ದೇ ಇರುತ್ತದೆ ಎಂಬುದನ್ನು ಮನೋವಿಜ್ಞಾನಿಗಳು ಪ್ರಯೋಗಮುಖೇನ ಕಂಡುಕೊಂಡಿದ್ದಾರೆ. ಹೀಗಾಗಿ ಪರೀಕ್ಷೆಗಳಲ್ಲಿ ಅತ್ಯುತ್ತಮ ಅಂಕ ಗಳಿಸಿದವರು, ರ‍್ಯಾಂಕ್‌ ಗಳಿಸಿದವರು ಸೃಜನಶೀಲರಾಗಿರಬೇಕಾಗಿಲ್ಲ. ಪ್ರಶ್ನೆ ಎಂದರೆ ಇವರೆಲ್ಲ ಎಲ್ಲಿಗೆ ಹೋಗಿದ್ದಾರೆ? ಏನು ಸೃಷ್ಟಿಸಿದ್ದಾರೆ? ಸಮಾಜಕ್ಕೆ ಏನು ಕೊಡುಗೆ ನೀಡಿದ್ದಾರೆ?
ಸೃಜನಶೀಲ ವಿದ್ಯಾರ್ಥಿಗಳು ಪರೀಕ್ಷೆಗಳಲ್ಲಿ ಹೆಚ್ಚು ಅಂಕ ತೆಗೆಯದಿರಬಹುದು; ರ‍್ಯಾಂಕ್‌ ಗಳಿಸದಿರಬಹುದು. ಆದರೆ ಅವರು ಪ್ರಯೋಗಶೀಲರೂ ಆವಿಷ್ಕಾರಪ್ರಿಯರೂ ಹೊಸತನದ ಹರಿಕಾರರೂ ಆಗಿರುತ್ತಾರೆ. ಅವರ ಕೊಡುಗೆಗಳಿಂದ ಇಂದಲ್ಲ ನಾಳೆ ಸಮಾಜಕ್ಕೆ ಒಳಿತಾಗುತ್ತದೆ. ಬ್ರಿಟನ್‌ನಲ್ಲಿ ಯಾವನೋ ಒಬ್ಬ ವಿಜ್ಞಾನಿ ಏನನ್ನೋ ಸಂಶೋಧಿಸಿದಾಗ ರಾಜ ಕೇಳಿದನಂತೆ: ‘ಇದರಿಂದ ನಮಗೇನು ಪ್ರಯೋಜನ?’ ಥಟ್ಟನೆ ವಿಜ್ಞಾನಿ ಉತ್ತರಿಸಿದ: ‘ಪ್ರಭು, ನೀವು ಜನರ ಮೇಲೆ ತೆರಿಗೆ ವಿಧಿಸಬಹುದು’.
ಪ್ರಸಿದ್ಧ ವಿಜ್ಞಾನಿ ಥಾಮಸ್‌ ಆಲ್ವ ಎಡಿಸನ್‌ ಶಾಲೆಯಲ್ಲಿ ಓದುತ್ತಿದ್ದಾಗ ಅವನು ಶಿಕ್ಷಕರ ಪಾಲಿಗೆ ದಡ್ಡನಾಗಿದ್ದ. ಒಂದು ಸಲ ಅವನ ತಾಯಿ ಶಾಲೆಗೆ ಬಂದು ತನ್ನ ಮಗನನ್ನು ‘ದಡ್ಡ’ನೆಂದು ಬೈದದ್ದಕ್ಕಾಗಿ ಶಿಕ್ಷಕನನ್ನು ಚೆನ್ನಗಿ ತರಾಟೆಗೆ ತೆಗೆದುಕೊಂಡು ಹೀಗೆ ಹೇಳಲುತ್ತಾಳೆ: “My son is not addled. You are addled. One dAy the world will hear of him”- ನನ್ನ ಮಗ ದಡ್ಡನಲ್ಲ. ದಡ್ಡ ನೀನು. ಮುಂದೊಂದು ದಿನ ಜಗತ್ತಿನಲ್ಲಿ ನನ್ನ ಮಗನದ್ದೇ ಸುದ್ದಿ (ನಿನ್ನನ್ನು ಯಾರು ಕೇಳುತ್ತಾರೆ). ಆ ತಾಯಿಯ ಮಾತು ಎಷ್ಟು ನಿಜವಾಯಿತು? ಶಿಕ್ಷಕ ಎಡಿಸನ್‌ನನ್ನು ಅಂಕಗಳ ನೆಲೆಯಲ್ಲಿ ಅಳೆದು ಸುರಿದು ತೀರ್ಪುನೀಡಿದ. ಆದರೆ ಆ ತಾಯಿ ಆತನ ವಿಶಿಷ್ಟ ಚಿಂತನಕ್ರಮವನ್ನು ಸನಿಹದಿಂದ ಕಂಡು ಭರವಸೆ ತಳೆದಳು.
ನಮ್ಮ ಶಿಕ್ಷಣವ್ಯವಸ್ಥೆ ದಿನಹೋದಂತೆಸೃಜನಶೀಲವಾಗುವ ಬದಲು ಜಡವಾಗುತ್ತಿದೆ. ಹೆಣವಾಗುತ್ತಿದೆ. ಶಿಕ್ಷಕರಿಗೆ ವಿದ್ಯಾರ್ಥಿಗಳಿಗೆ ಹಾಗೂ ಪಾಲಕರಿಗೆ ಇಂದು ಅಂಕಗಳು, ಫಲಿತಾಂಶಗಳು, ಶೇಕಡಾವಾರು ಮುಖ್ಯವಾಗಿವೆ. ಕಡಿಮೆ ಅಂಕ ಗಳಿಸುವವರು, ಹಾಡುವವರು, ಕವಿತೆ ಬರೆಯುವವರು, ಓಡುವವರು, ಹಾರುವವರು ನಿರುಪಯುಕ್ತರು. ಈ ಎಲ್ಲ ಚಟುವಟಕೆಗಳಿಂದ ಏನಾದರೂ ಪ್ರತಿಫಲವಿದೆಯೋ, ಬಹುಮಾನ-ಪ್ರಶಸ್ತಿ-ಪುರಸ್ಕಾರ ದೊರೆಯುವುದೋ ಆಗ ಎಲ್ಲರಿಗೂ ಬೇಕು; ಪರೀಕ್ಷೆಗೆ ಹೊರತಾದ ಫಲರೂಪದಲ್ಲಿ ಕಾಣಿಸಿಕೊಳ್ಳದ ಯಾವ ಚಟುವಟಿಕಲೆಯೂ ಯಾರಿಗೂ ಬೇಡ!
ನಮ್ಮ ಶಾಲಾಶಿಕ್ಷಣ ಶುಷ್ಕ ಕಂಠಪಾಠ, ಯಾಂತ್ರಿಕ ಕಲಿಕೆ, ಯಶಸ್ಸು ಹಾಗೂ ಫಲಿತಾಂಶಕ್ಕೆ ಕೊಡುವಷ್ಟು ಗಮನವನ್ನು ಸೃಜನಶೀಲತೆಯ ವಿಕಾಸಕ್ಕೆ ನೀಡುತ್ತಿಲ್ಲ. ಇಂದು ನಾವು ಗೆಲ್ಲುವ ಕುದುರೆಗಳನ್ನು, ಭಾರಹೊರುವ ಹೇಸರಗತ್ತೆಗಳನ್ನು ನಿರ್ಮಾಣ ಮಾಡುತ್ತಿದ್ದೇವೆ. ಅದಕ್ಕೆಂದೇ ಅಲೆಕ್ಸ್‌ ಕರೋಲ್‌ ನಮ್ಮ ಶಿಕ್ಷಣ ವ್ಯವಸ್ಥೆ ಬಗ್ಗೆ ಮಾರ್ಮಿಕವಾದ ಮಾತನಾಡಿದ್ದಾನೆ: “ಪ್ರತಿಯೊಂದು ನವಜಾತಶಿಶುವೂ ಪ್ರತಿಭಾ ಸಂಪನ್ನನೇ. ಆದರೆ ಶಾಲೆಯು ಆತನನ್ನು ಮೂರ್ಖನನ್ನಾಗಿಸುತ್ತದೆ.” ಪ್ರಖ್ಯಾತ ಚಿತ್ರಕಲಾವಿದ ಪಾಬ್ಲೊ ಪಿಕಾಸೊ ಕೂಡ ಇಂಥದ್ದೇ ಮಾತುಗಳನ್ನು ಹೇಳಿದ್ದಾನೆ: “ಪ್ರತಿಯೊಂದು ಮಗುವೂ ಕಲಾವಿದನೇ. ಆದರೆ ಮಗು ಬೆಳೆಯುತ ಹೋದಂತೆ ಕಲಾವಿದನಾಗಿ ಉಳಿಯುವ ಬಗೆ ಹೇಗೆ ಎಂಬುದೇ ಸಮಸ್ಯೆ.”
ನಮ್ಮ ಸಾಂಪ್ರದಾಯಿಕ ಸಮಾಜ ಹಾಗೂ ಕುಟುಂಬ ವ್ಯವಸ್ಥೆ ಮಕ್ಕಳ ಜೊತೆ ನಿಷೇಧ ರೂಪದಲ್ಲಿ ಮಾತಾಡುತ್ತದೆ; ‘ಹಾರಬೇಡ, ಓಡಬೇಡ, ಬೀಳಬೇಡ,ಮರಹತ್ತಬೇಡ, ತಂಟೆಮಾಡಬೇಡ, ಹರಿಯಬೇಡ, ಕತ್ತರಿಸಬೇಡ’ ಎಲ್ಲ ಬೇಡ ಬೇಡ ಬೇಡ. “ನಿನಗೆ ಸಂತೋಷವಾಗುವುದಾದರೆ ಇದನ್ನು ಮಾಡು” ಎಂದು ಹೇಳುವ ತಂದೆ ತಾಯಿಗಳು ಬಲುವಿರಳ. ಇಂಥ ಸಮಾಜದಲ್ಲಿ ಸೃಜನಶೀಲತೆ ಅರಳುವುದಾದರೂ ಹೇಗೆ?
ಮಕ್ಕಳಲ್ಲಿರುವ ಸೃಜನಶೀಲತೆಯನ್ನು ಗುರುತಿಸಿ ಪ್ರೋತ್ಸಾಹಿಸುವುದು ಅಗತ್ಯ. ‘ಪ್ರೋತ್ಸಾಹದ ನಡುವೆ ಬೆಳೆಯುವ ಮಗು ಆತ್ಮವಿಶ್ವಾಸವನ್ನು ಕಲಿಯುತ್ತದೆ.’ ಆದುದರಿಂದ ನಮ್ಮ ಕುಟುಂಬಗಳಲ್ಲಿ ತಾಯ್ತಂದೆಗಳು, ಶಾಲೆಗಳಲ್ಲಿ ಶಿಕ್ಷಕರು ಮಕ್ಕಳ ಸೃಜನಾತ್ಮಕ ಅಭಿವ್ಯಕ್ತಿಗೆ ನೀರೆರೆದು ಪೋಷಿಸಬೇಕು. ಬೇರೆ ಬೇರೆ ಕ್ರಮಗಳ ಮೂಲಕ ಇದು ಸಾಧ್ಯ.
೧. ಮಕ್ಕಳು ಕೇಳುವ ಪ್ರಶ್ನೆಗಳಿಗೆ ಮುಕ್ತ ಅವಕಾಶವಿರಲಿ
ಪ್ರಶ್ನೆಗಳು ಕುತೂಹಲದ ಸಲಕರಣೆಗಳು. ಮಕ್ಕಳು ತಮ್ಮ ಸುತ್ತಲಿನ ಪ್ರಪಂಚವನ್ನು ತಿಳಿದುಕೊಳ್ಳಲು ಹತ್ತು ಹಲವು ಬಗೆಗಳಲ್ಲಿ ಹಿರಿಯರನ್ನು ಪ್ರಶ್ನಿಸುತ್ತಾರೆ. ಹಿರಿಯರ ಬುದ್ಧಿಶಕ್ತಿಯನ್ನು ಪರೀಕ್ಷಿಸಲು ಮಕ್ಕಳು ಪ್ರಶ್ನೆ ಕೇಳುವುದಿಲ್ಲ. ಉದ್ಧಟತನದಿಂದ ಪ್ರಶ್ನಿಸುವುದಿಲ್ಲ. ಬದಲಾಗಿ ಇದೇನಿದು? ಇದು ನನಗೆ ತಿಳಿಯಬೇಕು ಎಂಬ ಕಾರಣಕ್ಕೆ ತಮ್ಮ ಜ್ಞಾನವಿಕಾಸದ ದೃಷ್ಟಿಯಿಂದ ಪ್ರಶ್ನೆ ಕೇಳುತ್ತಾರೆ. ಮಕ್ಕಳ ಪ್ರಶ್ನೆಯ ಹಿಂದಿರುವ ಉದ್ದೇಶಗಳನ್ನು ಹಿರಿಯರು ಗ್ರಹಿಸಬೇಕು. ರುಡ್‌ಯಾರ್ಡ್ ಕಿಪ್ಲಿಂಗ್‌ ಎಂಬ ಲೇಖಕ ಹೇಳುತ್ತಾನೆ: “ನನ್ನ ಬಳಿಯಲ್ಲಿ ಆರು ಮಂದಿ ಸೇವಕರಿದ್ದಾರೆ. ಏನು? ಯಾರು? ಏಕೆ? ಹೇಗೆ? ಎಲ್ಲಿ? ಯಾವಾಗ?” ಇವರೇ ಆತನ ಸೇವಕರು. ಈ ಪ್ರಶ್ನೆಗಳೇ ವಿಜ್ಞಾನದ ತಳಹದಿ. ಶೋಧನೆಯೇ ವಿಜ್ಞಾನದ ತಾಯಿಬೇರು ಇಂಥ ಪ್ರಶ್ನೆಗಳ ಮೂಲಕ ಮಗು ವಿದ್ಯಮಾನಗಳನ್ನು, ಘಟನೆಗಳನ್ನು, ವ್ಯಕ್ತಿಗಳನ್ನು ತಿಳಿದುಕೊಂಡು ಪ್ರತಿಸ್ಪಂದಿಸಲು ಬಯಸುತ್ತದೆ. ಹೀಗಿರುವಾಗ ಮಕ್ಕಳ ಇಂಥ ಪ್ರಶ್ನೆಗಳಿಗೆ ಮನೆಗಳಲ್ಲಿ ಶಾಲೆಗಳಲ್ಲಿ ಮುಕ್ತ ಅವಕಾಶ ನೀಡಬೇಕು.ಕೆಲವೊಮ್ಮೆ ಮಕ್ಕಳು ಕೇಳುವ ಪ್ರಶ್ನೆಗಳು ವಿಚಿತ್ರವೂ ಮುಜುಗರಕರವೂ ಆಗಿರುತ್ತವೆ. ನನ್ನ ಮಗಳು ಚಿಕ್ಕಪ್ರಾಯದಲ್ಲಿ ಕೇಳಿದ ಪ್ರಶ್ನೆ. “ಅಮ್ಮಾ, ಟಿ.ವಿ.ಯಲ್ಲಿ ತೋರಿಸುವ ‘ಕೊಟೆಕ್ಸ್‌’ ಅಂದರೇನು?” ವಿಸ್ಮಯ, ತಿಳಿಯುವ ಕುತೂಹಲ ಪ್ರಶ್ನೆಗಳಲ್ಲಿದೆ.
ಆದರೆ ನಾವು ಹಿರಿಯರು ಹಾಗೂ ಶಿಕ್ಷಕರು ಇಂಥ ಪ್ರಶ್ನೆಗಳನ್ನು ತಲೆಮೊಟಕಿ ಬಿಡುತ್ತೇವೆ. “ಅಧಿಕಪ್ರಸಂಗಿ, ಮುಚ್ಚುಬಾಯಿ, ಚೋಟುದ್ದ ಇಲ್ಲ. ಬಾಯಿಗೆ ಬಂದದ್ದು ಕೇಳ್ತಾನೆ” ಅಂತ ಬೈಯುತ್ತೇವೆ. “ನನಗೆ ಪುರುಸೊತ್ತಿಲ್ಲ. ಹೋಗು ಆಡಿಕೊ” ಎನ್ನುತ್ತೇವೆ. ಇಲ್ಲಾಂದ್ರೆ “ಅದೆಲ್ಲ ದೇವರಲೀಲೆ. ನಿನಗೆ ಅರ್ಥವಾಗುವುದಿಲ್ಲ” ಎಂದು ಕುತೂಹಲದ ಬೇರನ್ನೇ ಕತ್ತರಿಸುತ್ತೇವೆ.
ಶಾಲೆಗಳಲ್ಲಿ ಮಕ್ಕಳು ಏನಾದರೂ ಪ್ರಶ್ನೆ ಕೇಳಿದರೆ “ತಲೆಹರಟೆ, ಏನು ನೀನು ನನ್ನನ್ನು ಪರೀಕ್ಷೆ ಮಾಡ್ತೀಯಾ” ಅಂತ ಶಿಕ್ಷಕರು ಗದರಿಸುತ್ತಾರೆ ಅಥವಾ “ಅದೆಲ್ಲ ಪರೀಕ್ಷೆಗೆ ಬರುವುದಿಲ್ಲ, ಸುಮ್ಮನಿರು” ಎಂಬ ಸಬೂಬು ಹೇಳುತ್ತಾರೆ. ಪದೇ ಪದೇ ಪ್ರಶ್ನೆ ಕೇಳುವ ಮಗುವಿಗೆ ‘ಅಧಿಕಪ್ರಸಂಗಿ’, ‘ತಲೆಹರಟೆ’ ಎಂಬ ಹಣೆಪಟ್ಟಿ ಹಚ್ಚುತ್ತಾರೆ. ನಮ್ಮ ಶಾಲೆಗಳಲ್ಲಿ ಈಗಲೂ ವಿಜ್ಞಾನಿ ಲೂಯಿಪಾಶ್ಚರ್ ನ ಶಿಕ್ಷಕನ ಸಂತತಿಯವರಿದ್ದಾರೆ! ಲೂಯಿ ಪಾಶ್ಚರ್ ತನ್ನ ಶಿಕ್ಷಕರನ್ನು ಪ್ರಶ್ನಿಸುತ್ತಿದ್ದನಂತೆ. ಆಗ ಓರ್ವ ಶಿಕ್ಷಕರು “ಶಿಕ್ಷಕರನ್ನು ಪ್ರಶ್ನಿಸುವ ಅಧಿಕಾರ ನಿನಗಿಲ್ಲ. ಶಿಕ್ಷಕನು ಕೇಳಿದ ಪ್ರಶ್ನೆಗಳಿಗೆ ವಿದ್ಯಾರ್ಥಿಯಾಗಿ ಉತ್ತರ ಕೊಡುವುದಷ್ಟೇ ನಿನ್ನ ಕೆಲಸ” ಎಂದನಂತೆ. ಬಹುಮಾಧ್ಯಮಗಳಿಂದ ಮಾಹಿತಿ ಸಂಗ್ರಹಿಸಿ ಚುರುಕಾಗುತ್ತಿರುವ ಮಕ್ಕಳ ಮುಂದೆ ಈಗಲೂ ಹೀಗೆ ಹೇಳುವ ಶಿಕ್ಷಕರಿದ್ದಾರೆ!
ನನ್ನ ಪತ್ರಕರ್ತ ಗೆಳೆಯರೊಬ್ಬರು ಒಂದು ಸಂಜೆ ಪುಸ್ತಕದ ಅಂಗಡಿಯಲ್ಲಿ ಏನೋ ಒಂದು ಪುಸ್ತಕ ಹುಡುಕುತ್ತಿದ್ದರು. “ಏನು ಹುಡುಕುತ್ತಿದ್ದೀರಿ?” ಎಂದು ಕೇಳಿದೆ. “ಕಾಮನಬಿಲ್ಲು ಮೂಡುವುದು ಹೇಗೆ?” ಎಂಬ ಬಗ್ಗೆ ಪುಸ್ತಕ ಹುಡುಕುತ್ತಿದ್ದೇನೆ. ನಮ್ಮ ಶಿಕ್ಷಣ ವ್ಯವಸ್ಥೆ ಬಗ್ಗೆ ನೀವು ಇಷ್ಟೊಂದು ಲೇಖನಗಳನ್ನು ಬರೆಯುತ್ತೀರಿ. ಆದರೆ ನಮ್ಮ ಶಾಲೆಯ ಸ್ಥಿತಿ ನೋಡಿ. ಇವತ್ತು ನನ್ನ ಮಗ ತರಗತಿಯಲ್ಲಿ ಶಿಕ್ಷಕಿಗೆ ‘ಕಾಮನಬಿಲ್ಲು ಮೂಡುವುದು ಹೇಗೆ?’ ಎಂದು ಪ್ರಶ್ನೆ ಕೇಳಿದ. ಆದರೆ ಶಿಕ್ಷಕಿ ‘ಅದೆಲ್ಲಲ ಯಾಕೆ ನಿನಗೆ? ಪಾಠದಲ್ಲಿ ಇಲ್ಲದ ವಿಷಯ ಪ್ರಶ್ನೆ ಕೇಳಬೇಡ’ ಎಂದು ದಬಾಯಿಸಿದರಂತೆ. ಮನೆಗೆ ಬಂದು ನನಗೆ ದುಂಬಾಲು ಬಿದ್ದ. ಅದಕ್ಕಾಗಿ ಈಗ ಪುಸ್ತಕ ಹುಡುಕುತ್ತಿದ್ದೀನಿ” ಅಂದರು. ಹೀಗೆ ಮನೆಯಲ್ಲಿ, ಶಾಲೆಯಲ್ಲಿ ಹಿರಿಯರಿಂದ-ಶಿಕ್ಷಕರಿಂದ ದಬಾಯಿಸಿಕೊಂಡ ಅನೇಕ ಮಕ್ಕಳು ವಿದ್ಯಾಭ್ಯಾಸದ ಮುಂದಿನ ಹಂತಗಳಲ್ಲಿ ಬಾಯೇ ಬಿಡುವುದಿಲ್ಲ. ಪ್ರಶ್ನೆ ಕೇಳಿದರೆ ಏನು ಆಪತ್ತು ಎರಗುವುದೋ ಎಂದು ಮೂಕ ಸಂಸ್ಕೃತಿಗೆ ಶರಣುಹೋಗುತ್ತಾರೆ. ತಪ್ಪು-ಸರಿ, ಒಳಿತು-ಕೆಡುಕು, ತಾರ್ಕಿಕ-ಅತಾರ್ಕಿಕ, ಬಾಲಿಶ-ಪ್ರೌಢ ಎಂಬ ಪರಿಭೇದಗಳಿಲ್ಲದೆ ಮಕ್ಕಳಲ್ಲಿ ಪ್ರಶ್ನಿಸುವ ಸಾಮರ್ಥ್ಯವನ್ನು ಬೆಳೆಸಿದರೆ ಅವರು ನಾಳೆ ವಿಜ್ಞಾನಿಗಳಾಗಿ, ಕವಿ , ಕಲಾವಿದರಾಗಿ, ಸಮಾಜ ಸುಧಾರಕರಾಗಿ ವಿಕಸನಗೊಳ್ಳಲು ಸಾಧ್ಯ; ಏನಲ್ಲದಿದ್ದರೂ ಈ ಸಮಾಜವ್ಯವಸ್ಥೆಯ ಓರೆಕೋರೆಗಳನ್ನು ಪ್ರಶ್ನಿಸುವ ಒಳಗಿನ ವಿಮರ್ಶಕರಾಗಿ ನಮ್ಮ ಸಾಕ್ಷಿ ಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಿಲ್ಲವೆ?
೨. ಸ್ವಯಂ ಅಭಿವ್ಯಕ್ತಿಗೆ ಅವಕಾಶವಿರಲಿ
ಮಕ್ಕಳು ಒಂದೆಡೆ ಸುಮ್ಮನೆ ಕೂರುವವರಲ್ಲ. ಅವರು ಉತ್ಸಾಹದ ಬುಗ್ಗೆಗಳು. ಆಟ, ಓಟ, ಮಾತು, ನಗೆ ಸದಾ ಅವರ ಒಡನಾಡಿ. ಏನಾದರೂ ಹೇಳುತ್ತಲೇ ಇರಬೇಕು; ಏನಾದರೂ ಮಾಡುತ್ತಲೇ ಇರಬೇಕು. ಅಂದರೆ ಮಕ್ಕಳು ತಮ್ಮನ್ನು ತಾವು ಅಭಿವ್ಯಕ್ತಿಸಿಕೊಳ್ಳಲು ಬಯಸುತ್ತಾರೆ. ಇಂಥ ಸಹಜ ಅಭಿವ್ಯಕ್ತಿಗೆ ಹೆಚ್ಚಿನ ಪ್ರೋತ್ಸಾಹ ಮನೆಯಲ್ಲಿ ಶಾಲೆಯಲ್ಲಿ ದೊರೆಯಬೇಕು. ಆಗ ಸೃಜನಶೀಲತೆಯನ್ನು ಗುರುತಿಸಿ ಪೋಷಿಸಲು ಸಾಧ್ಯ. ಆದರೆ ನಮ್ಮ ಮನೆಗಳಲ್ಲಿ ‘ಮಾತಾಡಬೇಡ, ದೇವರ ಹಾಗೆ ಕೂತಿರು’ ಎಂದು ತಂದೆತಾಯಿಗಳು ಗದರುತ್ತಾರೆ. ಅದನ್ನು ಮುಟ್ಟಬೇಡ, ಇದನ್ನು ಒಡೆಯಬೇಡ, ಹಾರಬೇಡ, ಮರಹತ್ತಬೇಡ ಎಂದು ಪದೇ ಪದೇ ಕಣ್ನಿಟ್ಟು ಹೆದರಿಸುತ್ತಾರೆ; ಬೆದರಿಸುತ್ತಾರೆ. ಇದರಿಂದಾಗಿ ಅಭಿವ್ಯಕ್ತಿ ಮುರುಟಿಹೋಗುತ್ತದೆ. ಮಾತನಾಡಲು ಅವಕಾಶಗಳಿಲ್ಲದ ಮಗು ಇನ್ನೇನೋ ಹಾಳು ಕೆಲಸಮಾಡಿ ಬೈಸಿಕೊಳ್ಳುತ್ತದೆ.
ಶಾಲೆಯಲ್ಲಾದರೋ ‘ಕೈಕಟ್ಟು ಬಾಯಿಮುಚ್ಚು’ ಸಂಸ್ಕೃತಿ. ಶಿಕ್ಷಕರು ಕೆಲವರು ಬೆತ್ತಹಿಡಿದೇ ತರಗತಿಗೆ ಬರುವುದು. ತಾವು ಕೇಳಿದ್ದಕ್ಕೆ ಮಾತ್ರವೇ ಮಕ್ಕಳು ಉತ್ತರ ಹೇಳಬೇಕು. ಅವರಿಗೂ ಹೇಳಲಿಕ್ಕೆ ಇರುತ್ತದೆ ಎಂಬುದನ್ನು ಅವರು ಗಮನಿಸುವುದೇ ಇಲ್ಲ. ಕೆಲವು ಶಾಲೆಗಳವರಿಗೆ ಪಾಠ ಪರೀಕ್ಷೆ ಫಲಿತಾಂಶ ಮಾತ್ರ ಮುಖ್ಯ. ಅಲ್ಲಿ ಬೇರಾವ ಸಹಪಠ್ಯ ಚಟುವಟಿಕೆಗಳಿಗೂ ಎಡೆಯಿಲ್ಲ. ಈ ಚಟುವಟಿಕೆಗಳಲ್ಲಿ ಪಾಲ್ಗೊಂಡರೆ ಮಕ್ಕಳು ಫೈಲಾಗುತ್ತಾರೆ. ಅದರಿಂದ ನಮ್ಮ ಸಂಸ್ಥೆಯ ಪ್ರತಿಷ್ಠೆಗೆ ಭಂಗಬರುತ್ತದೆ ಎಂಬ ತಪ್ಪು ಕಲ್ಪನೆಯಿದೆ. ಸಹಪಠ್ಯ ಚಟುವಟಿಕೆಗಳಿಲ್ಲದ ಶಾಲೆಗಳು ಸ್ಮಶಾನಕ್ಕೆ ಸಮ. ಇಂಥ ಶಾಲೆಗಳು ಮಕ್ಕಳನ್ನು ಜಡೆಗೊಳಿಸುತ್ತವೆ. ಯಾವ ಶಾಲೆಗಳಲ್ಲಿ ವೈವಿಧ್ಯಮಯ ಸಹಪಠ್ಯ ಚಟುವಟಿಕೆಗಳಿಗೆ ವಿಪುಲ ಅವಕಾಶಗಳಿವೆಯೋ ಅಂಥ ಶಾಲೆಯ ಮಕ್ಕಳು ಫಲಿತಾಂಶದ ದೃಷ್ಟಿಯಿಂದ ಸ್ವಲ್ಪ ಹಿಂದೆ ಎಂಬ ಭಾವನೆ ಬಂದರೂ ಜೀವನರಂಗದಲ್ಲಿ ಅವರು ಸದಾ ಮುಂದೆ. ಯಾವ ಸನ್ನಿವೇಶವನ್ನೂ ಅವರು ಎದುರಿಸಬಲ್ಲರು. ಸಹಪಠ್ಯ ಚಟುವಟಿಕೆಗಳು ಆ ರೀತಿಯ ಸಿದ್ಧತೆಯನ್ನು ಮಕ್ಕಳ ಮನಸ್ಸಿಗೆ ಒದಗಿಸುತ್ತವೆ ಎಂಬುದನ್ನು ಮರೆಯಬಾರದು.
ಮನೆಗಳು ಹೇಗೆ ಮಕ್ಕಳ ಸಹಜಾಭಿವ್ಯಕ್ತಿಯನ್ನು ಮುರುಟಿಸುತ್ತವೆ ಎಂಬುದಕ್ಕೆ ನನ್ನ ಸ್ನೇಹಿತ ರಂಗಕರ್ಮಿಯೊಬ್ಬರು ನೀಡಿದ ನಿದರ್ಶನ ಇಲ್ಲಿದೆ. ಅವರೊಮ್ಮೆ ತಮ್ಮ ಪರಿಚಿತರೊಬ್ಬರ ಮನೆಗೆ ಹೋದಾಗ ಮಗು ಹೊರಗೆ ಅಂಗಳದಲ್ಲಿ ಆಡುತ್ತಿತ್ತು. ಚಹಾ ಚೆಲ್ಲಿತ್ತು. ಆ ಚೆಲ್ಲಿದ ಚಹಾವನ್ನು ಮಗು ಪಚ ಪಚ ತಟ್ಟುತ್ತಿತ್ತು. ಇಳಿಯುತ್ತಿರುವ ಚಹಾದಿಮದ ಕೊಂಬು, ಬಾಲದ ಆಕೃತಿ ಮಾಡುತ್ತಿತ್ತು” “ಏನು ಮಾಡುತ್ತಿದ್ದೀ ಮರಿ?”ಎಂದು ಗೆಳೆಯರು ಕೇಳಿದರು: “ಇದು ದನ . ಇದು ಅದರ ಬಾಲ. ಓ ಇಲ್ಲಿದೆಯಲ್ಲ ಅದು ಅದರ ಕೋಡು” ಎಂದು ಮಗು ಉತ್ತರ ಕೊಟ್ಟಿತು. “ನಿನ್ನ ದನ ಚೆನ್ನಾಗಿದೆ” ಎಂದು ಗೆಳೆಯರು ಮನೆಯೊಳಗೆ ಬಂದರು. ತಾಯಿ ಮಗುವನ್ನು ನೋಡಿ “ನೀನೇನು ಮಾರಾಯ, ಚಹಾ ಎಲ್ಲ ಚೆಲ್ಲಿ ಅಂಗಳ ರಣಾರಮಪ ಮಾಡಿದ್ದೀಯ” ಅಂತ ಬೈದರು. ಆಗ ಗೆಳೆಯರು “ನಿಮ್ಮ ಮಗು ಕ್ರಿಯೇಟಿವ್‌ ಇದ್ದಾನೆ. ಯಾರೂ ಹೇಳದೆ ಸಹಜವಾಗಿ ತನ್ನ ಭಾವನೆಯನ್ನು ಹೇಗೆ ಅಭಿವ್ಯಕ್ತಿಸಿದ್ದಾನೆ ನೋಡಿ” ಎಂದರು. ಅದಕ್ಕೆ ತಾಯಿ “ಸುಮ್ಮನಿರಿ. ನಿಮಗೆ ಬೇರೆ ಕೆಲ್ಸವಿಲ್ಲ. ಅವನು ಯಾವಾಗ್ಲೂ ಹಾಗೆ;’ ಬೇಡದ್ದನೇ ಮಾಡುವುದು”  ಎಂದು ಮಾರುತ್ತರ ಕೊಟ್ಟರು.
ಸೃಜನಶೀಲತೆ ಎಂದರೆ ಹುಚ್ಚು, ಅಧಿಕಪ್ರಸಂಗ, ತರಲೆ, ತಂಟೆ , ಬೇಡದ್ದನ್ನು ಮಾಡುವುದು ಎಂಬ ಧೋರಣೆ ತೊಲಗದೆ ಈ ಸಮಾಜ ಉದ್ಧಾರವಾಗದು.
 
೩. ಪ್ರಯೋಗಶೀಲತೆಗೆ ಎಡೆಯಿರಲಿ
ಮಕ್ಕಳು ತಮ್ಮ ಕೈಗೆ ಸಿಕ್ಕಿದ ವಸ್ತುವನ್ನು ಸಾದ್ಯಂತವಾಗಿ ಪರಿಶೀಲಿಸಿ ಮುಟ್ಟಿ ತಟ್ಟಿ ಕುಟ್ಟಿ ಒಡೆದು ಬಿಡಿಸಿ ಹರಿದು ಹೀಗೆ ಏನೇನೋ ಮಾಡಿ ನೋಡುತ್ತಾರೆ. ಅದೇನದು? ಅದೇಕೆ ಹಾಗಿದೆ? ಎಂದು ಅರಿಯುವ ಪ್ರಯತ್ನ. ಇದನ್ನು ಅದನ್ನು ಜೋಡಿಸಿ ಅದನ್ನು ಇದನ್ನು ಕೂಡಿಸಿ ಹೊಸತೊಂದನ್ನು ರೂಪಿಸುವ ಪ್ರವೃತ್ತಿ ಮಕ್ಕಳಲ್ಲಿ ಸಹಜವಾಗಿರುತ್ತದೆ. ಶಾಲೆಯಲ್ಲಿ ಶಿಕ್ಷಕರು ‘ ನೀವಿದನ್ನು ಮನೆಯಲ್ಲಿ ಮಾಡಿನೋಡಿ” ಎಂದು ಹೇಳಿದ್ದನ್ನು ಕೇಳಿ ಮಕ್ಕಳು ಮನೆಯಲ್ಲಿ ಹಾಗೆ ಮಾಡಲು ಹೋದಾಗ ಪಾಲಕರಿಂದ ಪ್ರತಿರ ಓಧ ಎದುರಾಗುತ್ತದೆ. “ಆ ಗ್ಲಾಸ್‌ ಒಡಿಬೇಡ. ಆ ಪುಸ್ತಕ ಹರೀಬೇಡ. ನೀನು ಹತ್ತಿ ಹಾರಿ ಎಲ್ಲ ಹಾಳುಮಾಡ್ತೀಯ” ಎಂಬ ಗದರಿಕೆಯಿಂದ ಮಕ್ಕಳು ನಿರುತ್ಸಾಹಿತರಾಗುತ್ತಾರೆ. ಶಾಲೆಯಲ್ಲಿ ವಿಜ್ಞಾನ ಕಲಿಸುವ ಮೇಷ್ಟ್ರು ಪ್ರಯೋಗಗಳನ್ನು ಮಾಡಿ ತೋರಿಸುವುದಿಲ್ಲ. ಪ್ರಾತ್ಯಕ್ಷಿಕೆಯಿಲ್ಲದೆ ಪಠ್ಯಪುಸ್ತಕ ಆಧರಿಸಿ ವಿಜ್ಞಾನದ ಶುಷ್ಕ ಬೋಧನೆ ನಡೆಯುತ್ತದೆ.  ಹೀಗಿರುವಾಗ ಪ್ರಯೋಗಶೀಲತೆ ಬೆಳೆಯುವುದು ಹೇಗೆ? ಇತರ ಪಾಠವಿಷಯಗಳಲ್ಲಿ ಮಗು ಸ್ವತಂತ್ರವಾಗಿ ಯೋಚಿಸಿ ಸ್ವಂತ ಉತ್ತರ ಬರೆದರೆ ಶಿಕ್ಷಕರು “ಹಾಗೆಲ್ಲ ಬರೆದರೆ ಮಾರ್ಕು ಕೊಡುವುದಿಲ್ಲ. ನಾನು ಕೊಟ್ಟದ್ದನ್ನು ಬರೆದವರಿಗೆ ಫುಲ್‌ ಮಾರ್ಕ್ಸ್ ಕೊಡುತ್ತೇನೆ” ಎಂದು ಹೇಳುತ್ತಾರೆ. ಕೆಲವು ಸೋಮಾರಿ ಶಿಕ್ಷಕರು ಅಭ್ಯಾಸದ ಪ್ರಶ್ನೆಗಳಿಗೆ ಪಾಠದಲ್ಲೇ ಒಂದು, ಎರಡು, ಮೂರು ಎಂದು ಗುರುತುಹಾಕಿಕೊಳ್ಳಲು ಹೇಳುತ್ತಾರೆ. ಹಾಗೆ ಮಾಡದಿದ್ದರೆ ಗದರುತ್ತಾರೆ. ನನ್ನ ಮಗಳು ಒಮ್ಮೆ ಶಾಲೆಯಲ್ಲಿ ಹಾಗೆ ಮಾಡದಿದ್ದುದಕ್ಕೆ ಶಿಕ್ಷಕರಿಂದ ಗದರಿಸಿಕೊಂಡಿದ್ದಳು! ಹೀಗಾದರೆ ಸ್ವಂತಿಕೆ, ಸ್ವತಂತ್ರ ಚಿಂತನ, ಪ್ರಯೋಗ ಪ್ರಿಯತೆ ತನ್ಮೂಲಕ ಸೃಜನಶೀಲತೆ ವಿಕಾಸವಾಗುವುದು ಹೇಗೆ?
ಥಾಮಸ್‌ ಆಲ್ವ ಎಡಿಸನ್‌ ಪ್ರಯೋಗಮಾಡುತ್ತಾ ಮಾಡುತ್ತಾ ಟ್ರೈನಿಗೆ ಬೆಂಕಿ ಹೊತ್ತಿಕೊಂಡಿತು. ಜನ ಅವನನ್ನು ಹೊರಗೆ ದಬ್ಬಿದರು. ಆದರೂ ಆತ ನನ್ನ ಪ್ರಯೋಗ ಶೀಲತೆಗೆ ತಿಲಾಂಜಲಿ ನೀಡಲಿಲ್ಲ. ಯಾವುದೋ ಒಂದು ಪ್ರಯೋಗವನ್ನು ೧೦,೦೦೦ನೇ ಸಲ ಮಾಡಿದ ಬಳಿಕ ಅವನಿಗೆ ಬೇಕಾದ್ದು ಲಭಿಸಿತಂತೆ. ಆಗ ಯಾರೋ ಅವನನ್ನು ಕೇಳಿದರಂತೆ: ‘ಯಾಕೆ ಇಷ್ಟೆಲ್ಲ ಒದ್ದಾಟ?’ ಅದಕ್ಕೆ ಆತ ಮಾರ್ಮಿಕವಾಗಿ ಉತ್ತರ ನೀಡಿದ್ದ ‘೯,೯೯೯ ಸಲ ಮಾಡಿದ ರೀತಿ ತಪ್ಪು ಎಂಬುದು ನನಗೆ ತಿಳಿಯಬೇಕಾಗಿತ್ತು’. ಇದು ನಿಜವಾದ ಪ್ರಯೋಗಶೀಲತೆಯ ಸತ್ವ. ಮಕ್ಕಳಲ್ಲಿರವ ಈ ಬಗೆಯ ಪ್ರಯೋಗ ಶೀಲತೆಗೆ ಮನೆ ಹಾಗೂ ಶಾಲೆಯಲ್ಲಿ ಹೆಚ್ಚಿನ ಪ್ರೋತ್ಸಾಹ ದೊರೆಯಬೇಕು. ಅದನ್ನು ಅದುಮಿದರೆ, ದಮನಿಸಿದರೆ ರೂಢಿ ಸಂಪ್ರದಾಯಶರಣತೆ ಬಲಿಯುತ್ತದೆ. ಆಗ ಯಾರೂ ಸಾಹಸ ಕೃತ್ಯಗಳಲ್ಲಿ ತೊಡಗದೆ ನಿಯಮಗಳಿಗೆ ವಿಧೇಯರಾಗಿ ಬದುಕುತ್ತಾರೆ.
೪. ರ‍್ಯಾಂಕ್‌ ಡಿಸ್ಟಿಂಕ್ಷನ್‌ ಸರ್ವಸ್ವವಲ್ಲ
ಇಂದು ಬಹಳಷ್ಟು ತಂದೆತಾಯಿಗಳಿಗೆ ತಮ್ಮ ಮಕ್ಕಳು ಚೆನ್ನಾಗಿ ಓದಿದರೆ ಸಾಲದು. ಅವರು ರ‍್ಯಾಂಕ್‌ ಗಳಿಸಬೇಕು. ವಿಶೇಷ ಶ್ರೇಣಿಯಲ್ಲಿ ಪಾಸಾಗಬೇಕು. ತರಗತಿಯಲ್ಲಿ ಪ್ರಥಮ ಸ್ಥಾನಿಗಳಾಗಬೇಕು ಎಂಬ ಹಂಬಲ. ಎಲ್ಲ ಮಕ್ಕಳಿಗೂ ಇದು ಸಾಧ್ಯವಿಲ್ಲ. ಭಾಷಾಶಕ್ತಿ, ಸ್ಮರಣಶಕ್ತಿ, ವಿವೇಚನೆ, ಚಿಂತನೆ ಉಳ್ಳ, ಸಾಧನೆಯ ಅಭಿಪ್ರೇರಣೆ ಬಲವಾಗಿರುವ ಕೆಲವೇ ಕೆಲವರು ಈ ಬಗೆಯ ಸಾಧನೆ ಮಾಡಬಹುದು. ಆದರೆ ನಮ್ಮ ಪಾಲಕರಿಗೆ ತಮ್ಮ ಮಕ್ಕಳ ಯೋಗ್ಯತೆ ಸರಿಯಾಗಿ ತಿಳಿದಿರುವುದಿಲ್ಲ. ಹೀಗಾಗಿ ಮಕ್ಕಳ ಮೇಲೆ ಒತ್ತಡ ಹೇರಿ ಅವರನ್ನು ಹಾಳುಮಾಡುತ್ತಾರೆ.
ಪರೀಕ್ಷೆಯಲ್ಲಿ ಸಾಧನೆ ಮಾಡುವುದು ಬಲುದೊಡ್ಡ ಸಂಗತಿಯಲ್ಲ. ಆ ಬಗೆಯ ಸಾಧನೆ ಮಾಡಿದವರಿಂದ ಮುಂದೆ ಸಮಾಜಕ್ಕೆ ಎಷ್ಟು ಹಿತವಿದೆ ಎಂಬ ಪ್ರಶ್ನೆಯೂ ಮುಖ್ಯವಾಗುತ್ತದೆ. ರ‍್ಯಾಂಕ್‌, ಡಿಸ್ಟಿಂಕ್ಷನ್‌ ಗಳಿಸಿದವರು ತಮ್ಮ ವೃತ್ತಿಯಲ್ಲಿ ಔನ್ನತ್ಯ, ಸಾಧನೆ ಕಡೆಗೆ ಗಮನಕೊಟ್ಟವರು; ಸಾಮಾಜಿಕ ಬದ್ಧತೆ ಇಲ್ಲದವರು. ಹೀಗಾಗಿ ಇಂದು ಸಮಾಜದಲ್ಲಿ ಅಂಥವರ ಪಾತ್ರ ಅತ್ಯಲ್ಪ. ಈ ಸಮಾಜ ಬೆಳೆದುನಿಂತಿರುವುದೇ ತೃತೀಯ ದರ್ಜೆಯಲ್ಲಿ ಪಾಸಾದ, ಅನುತ್ತೀರ್ನರಾದ ಸಾಮಾನ್ಯರಿಂದ. ಆದುದರಿಂದ ಸೃಜನಶೀಲ ಸಾಮರ್ಥ್ಯಗಳನ್ನು ಹೆತ್ತವರು ಹಾಗೂ ಶಿಕ್ಷಕರು ಪ್ರೋತ್ಸಾಹಿಸಬೇಕು. ಪರೀಕ್ಷೆಗಳಲ್ಲಿ ಸಾಮಾನ್ಯ ನಿರ್ವಹಣೆ ಮಾಡಿದ ಹಲವು ಮಕ್ಕಳು ಕತೆ, ಕವನ, ಕ್ರೀಡೆಗಳು,ಚಿತ್ರ, ನೃತ್ಯ, ನಾಟಕ, ಸಂಗೀತ ಇತ್ಯಾದಿಗಳಲ್ಲಿ ಪರಿಣತರೂ ಆಸಕ್ತರೂ ಇರಬಹುದು. ಒಂದು ಕ್ಷೇತ್ರದಲ್ಲಾದ ಸೋಲನ್ನು ಇನ್ನೊಂದು ಕ್ಷೇತ್ರದಲ್ಲಿನ ಸಾಧನೆ ಮೂಲಕ ತುಂಬಲು ಪ್ರಯತ್ನಿಸುತ್ತಾರೆ. ಹೀಗಾಗಿ ಮಕ್ಕಳ ಸೃಜನಾತ್ಮಕ ಅಭಿವ್ಯಕ್ತಿಗೆ ಮೆಚ್ಚುಗೆ, ಪ್ರೋತ್ಸಾಹವಿರಲಿ. ಅದಕ್ಕೆ ಬದಲಾಗಿ “ನೀನು ನಾಟಕ ಮಾಡ್ತಾ ಇದ್ದರೆ ಈ ವರ್ಷ ಎಸ್‌.ಎಸ್‌.ಎಲ್‌.ಸಿ. ಪಾಸಾದ ಹಾಗೆ”, “ನೀನು ಓಡ್ತಾ ಇರು, ಮ್ಯಾಥ್ಸ್‌ನಲ್ಲಿ ಮಾರ್ಕ್ಸ್ ಬೇಡ ನಿನಗೆ ಅಲ್ವಾ?”, “ಓಹ್‌, ನೀನು ಭಾರಿ ದೊಡ್ಡ ಕಪಿಯಾಗ್ಬಿಟ್ಟೆ” ಎನ್ನುವಂಥ ತಾತ್ಸಾರದ, ತಿರಸ್ಕಾರದ ಮಾತುಗಳನ್ನಾಡಿದರೆ ಮಕ್ಕಳ ಸೃಜನಶೀಲ ಪ್ರತಿಭೆ ಮುರುಟಿ ಹೋಗುತ್ತದೆ.
ಒಬ್ಬರು ಪ್ರೊಫೆಸರ್ ತಮ್ಮ ಮಗ ಕವನ ಬರೆಯುವುದನ್ನು ನೋಡಿ ಮೆಚ್ಚುವ ಬದಲಿಗೆ ಕಿಡಿಕಿಡಿಯಾದರು. ಅವನ ಕಣ್ಣೆದುರೆ ಆತ ಬರೆದ ಕವನಗಳನ್ನೆಲ್ಲ ಒಲೆಗೆ ಹಾಕಿ ಸುಟ್ಟರು. “ಕವನ ಬರೆದರೆ ಹೊಟ್ಟೆ ತುಂಬುತ್ತನಾ? ಓದು,  ಸಿಇಟಿಗೆ ತಯಾರಾಗಿ ಎಂಜಿನಿಯರ್ ಆಗು. ಸಂಪಾದನೆ ಮುಖ್ಯ” ಎಂದು ಗದರಿದರು. ಹುಡುಗ ಎಂಜಿನಿಯರ್ ಆಗಲಿಲ್ಲ. ಬಿ.ಎಸ್ಸಿ. ಮಾಡಿ ಒಂದು ಸಣ್ಣ ಉದ್ಯೋಗ ಹಿಡಿದ. ಸಾವಿರದಲ್ಲಿ ಒಬ್ಬನಾದ. ಅದೇ ಪ್ರೊಫೆಸರ್ ಮಗನ ಕವಿತಾಶಕ್ತಿಯನ್ನು ಕಂಡು ಮೆಚ್ಚಿ ಕೊಂಡಾಡಿ ಪ್ರೋತ್ಸಾಹಿಸಿದ್ದರೆ, ಒಳ್ಳೆಯ ಕವಿಗಳ ನಾಲ್ಕಾರು ಕವನಸಂಕಲನಗಳನ್ನು ಓದಲು ತಂದುಕೊಟ್ಟಿದ್ದರೆ ಅವನು ಒಳ್ಳೆಯ ಕವಿಯಾಗುತ್ತಿದ್ದನೋ ಏನೋ. ತನ್ನ ನೋವುಗಳನ್ನು ಕವನ ರೂಪದಲ್ಲಿ ಹೇಳುತ್ತಿದ್ದ. ಸಾವಿರದಲ್ಲಿ ಒಬ್ಬನಾದರೂ ತನ್ನ ಕವಿತಾರಚನೆಯಿಂದಾಗಿ ಊಳಿದವರಿಗಿಂತ ಭಿನ್ನನಾಗಿ ಒಂದು ‘ಐಡೆಂಟಿಟಿ’ ಕಂಡುಕೊಳ್ಳುತ್ತಿದ್ದನೇನೋ! ಬಾಲ್ಯದಲ್ಲಿ ತಂದೆತಾಯಿಗಳು ಮಕ್ಕಳ ಬಗ್ಗೆ ಮಾಡುವ “ನೀನು ದಡ್ಡ, ನೀನು ಪೋಕರಿ, ನಿನ್ನ ತಲೆಯಲ್ಲಿ ಸಗಣಿ ತುಂಬಿದೆ. ನೀನು ಯಾಕೂ ಬೇಡ” ಎಂಬ ನಕರಾತ್ಮಕ ಹೇಳಿಕೆಗಳು ಅವರನ್ನು ಮುಂದೆ ಹಾಗೆಯೇ ರೂಪಿಸಬಹುದು ಎಂಬುದನ್ನು ಹಿರಿಯರು ಮೊದಲು ಮನಗಾಣಬೇಕು. ‘ಸಕಾರಾತ್ಮಕ ಸ್ಪರ್ಶ (Positive Stroke) ದಿಂದ ಮಕ್ಕಳ ಸೃಜನಶೀಲತೆ ವಿಕಸಿಸುತ್ತದೆ ಎಂಬುದನ್ನು ತಿಳಿದುಕೊಳ್ಳಬೇಕು. ಕೊನೆಗೂ ಮೆಚ್ಚಲಾಗದಿದ್ದರೆ ಟೀಕಿಸುವ ಬದಲು ಬಾಯ್ಮುಚ್ಚಿಕೊಂಡಿರುವುದು ಸೂಕ್ತ.
ನನ್ನ ಜೀವನದ ಒಂದು ಸಂದರ್ಭದಲ್ಲಿ ನಾನು ಸೃಜನಶೀಲತೆಗೆ ಸಂಬಂಧಿಸಿದಂತೆ ನೈರಾಶ್ಯವನ್ನು ಅನುಭವಿಸಿದೆ. ಒಂದು ಬಗೆಯ ವಿರಕ್ತಿಯೂ ತಾತ್ಕಾಲಿಕವಾಗಿ ನನ್ನನ್ನು ಆವರಿಸಿತು. ಒಂದಿಬ್ಬರು ಸಹೋದ್ಯೋಗಿಗಳು ನನಗೆ ಬಂದ ಪ್ರಸಿದ್ಧಿಯನ್ನು ಕಂಡು ಸಹಿಸಲಾಗದೆ ಕರುಬುತ್ತಾ ಹೇಳತೊಡಗಿದರು “ಮೊನ್ನೆ ಅವರ್ಯಾರೋ ಹೇಳಿದರು: ಅವರು ಮೊದಲು ಚೆನ್ನಾಗಿ ಬರೆಯುತ್ತಿದ್ದರು. ಈಗೀಗ ಬರವಣಿಗೆ ಬರೇ ಜಾಳುಜಾಳು.” “ನಿಮ್ಮ ಬರವಣಿಗೆ ಸಂಶೋಧನಾತ್ಮಕವಾಗಿಲ್ಲ. ಜನಪ್ರಿಯ ಪತ್ರಿಕೆಗಳಲ್ಲಿ ಬರೆದ ಮಾತ್ರಕ್ಕೆ ಶಿಕ್ಷಣ ಚಿಂತಕ ಎಂದು ಹೇಳುವುದು ಸರಿಯಲ್ಲ. ನಿಮ್ಮ ಬರವಣಿಗೆ ರಾಷ್ಟ್ರೀಯ ಅಂತರರಾಷ್ಟ್ರೀಯ ಪತ್ರಿಕೆಗಳಲ್ಲಿ ಪ್ರಕಟವಾದರೆ ನಿಮ್ಮ ಪ್ರತಿಭೆಯನ್ನು ಮಾನ್ಯ ಮಾಡಬಹುದು.” “ಅವರು ಹೇಳಿದರು ನಿಮ್ಮದೆಲ್ಲ ಅಪಕ್ವ ಅರೆಬೆಂದ ಅಡುಗೆ. ಅದರಲ್ಲೇನೂ ‘ಸ್ಟಫ್‌’ ಇಲ್ಲ ಅಂತ.” ಈ ನಂಜಿನ ಮಾತುಗಳನ್ನು ಕೇಳಿಕೇಳಿ ಬರವಣಿಗೆಯನ್ನು ಸ್ಥಗಿತಗೊಳಿಸೋಣ; ಬರೆದದ್ದು ಸಾಕು ಎಂದನ್ನಿಸುವುದು ನಿಜ. ಆದರೆ ನನ್ನ ಬಗ್ಗೆ ಕುತ್ಸಿತ ಮಾತುಗಳನ್ನಾಡಿದ ನನ್ನ ಈ ಸಹೋದ್ಯೋಗಿಗಳ ಇದುವರೆಗಿನ ಸಾಧನೆ ಏನು ಎಂದು ಪರಿಶೀಲಿಸಿದೆ. ಮಾಡಿದ್ದೇನೂ ಇಲ್ಲ. ತರಗತಿಯಲ್ಲಿ ಅದೇ ಅದೇ ಪಾಠ ಮಾಡುತ್ತಾ, ಕ್ಯಾಂಟೀನ್‌ನಲ್ಲಿ ಚಹಾ ಕುಡಿಯುತ್ತಾ, ಸ್ಟಾಫ್‌ ರೂಮಿನಲ್ಲಿ-ಕ್ಯಾಂಟೀನ್‌ನಲ್ಲಿ ಕುಳಿತು ಗುಸುಗುಸು ಪಿಸುಪಿಸು ಮಾತನಾಡುತ್ತಾ, ಜಗತ್ತಿನ ಎಲ್ಲರ ಬಗ್ಗೆ ಕೆಟ್ಟ ಟೀಕೆಗಳನ್ನು ಮಾಡಿದ್ದು ಬಿಟ್ಟರೆ ಬೇರೇನೂ ಇಲ್ಲ. ಇಂಥವರ ನಂಜಿನ ಮಾತುಗಳಿಗೆ ನಾನು ಏಕೆ ಕಿವಿಗೊಡಬೇಕು? ಬದಲಾಗಿ ಇವರ ಹೊಟ್ಟೆಕಿಚ್ಚು ಹೆಚ್ಚಾಗುವ ಹಾಗೆ ಇನ್ನಷ್ಟು ಚೆನ್ನಾಗಿ ಬರೆಯುತ್ತಾ ಇರಬೇಕು ಎಂದು ನಿಶ್ಚಯಿಸಿದೆ. ಅದೇ ವೇಳೆಗೆ ಶಿವರಾಮ ಕಾರಂತರು “ಅವರಿವರು ಏನು ಹೇಳುತ್ತಾರೆ ಎಂಬ ಬಗ್ಗೆ ಚಿಂತಿಸದೆ ನಿಮ್ಮ ಆತ್ಮಸಾಕ್ಷಿಗೆ ತಕ್ಕಂತೆ, ನಿಮಗೆ ತೃಪ್ತಿಯಾಗುವ ಕೆಲಸದಲ್ಲಿ ತೊಡಗಿಕೊಳ್ಳಬೇಕು” ಎಂದು ಹೇಳಿದ ಮಾತು ನೆನಪಿಗೆ ಬಂತು. ಅದು ನನಗೆ ದಾರಿದೀಪವಾಯಿತು. ಅಲ್ಲಿಂದ ಮುಂದೆ ನಾನು ಹಿಂತಿರುಗಿ ನೋಡಿದ್ದಿಲ್ಲ! ಹೇಳುವವರು ಹೇಳುತ್ತಲೇ ಇರುತ್ತಾರೆ. ಏನನ್ನೂ ಮಾಡುವುದಿಲ್ಲ. ನಾವು ನಮಗೆ ಖುಷಿಕೊಡುವ ಕೆಲಸಗಳನ್ನು ಮಾಡುತ್ತಲಿರಬೇಕು ಎಂಬ ಸಿದ್ಧಾಂತ ನನಗೀಗ ನೆಮ್ಮದಿ ಕೊಡುತ್ತಿದೆ!
೫. ಸೃಜನಶೀಲತೆಗೆ ಪ್ರೋತ್ಸಾಹ ಮಾರಕವಾಗುತ್ತಿದೆಯೆ!
ಸದ್ಯದ ಸಂದರ್ಭದಲ್ಲಿ ಇಂಥ ಅನುಮಾನಗಳು ಮೂಡುತಿವೆ. ಇಂದು ಮಾಧ್ಯಮಗಳ ಸಂಖ್ಯೆ ಹೆಚ್ಚಿದೆ. ಮಾಧ್ಯಮಗಳು ಬಾಲಕ ಬಾಲಿಕೆಯರ ಮೇಲೆ ಸಾಕಷ್ಟು ಬೆಳಕುಚೆಲ್ಲುತ್ತಿವೆ. ಸರಕಾರ ಸ್ಪರ್ಧೆಗಳನ್ನು ‘ಪ್ರತಿಭಾಕಾರಂಜಿ’ ಮೂಲಕ ಸಾಂಸ್ಥೀಕರಣಗೊಳಿಸಿದೆ. ಆದುದರಿಂದ ರಿಯಾಲಿಟಿ ಶೋಗಳಲ್ಲಿ, ಪ್ರತಿಭಾಕಾರಂಜಿಯಂಥ ಸ್ಪರ್ಧೆಗಳಲ್ಲಿ ಭಾಗವಹಿಸಿಬೇಕು. ಅದಕ್ಕಾಗಿ ಸರ್ಕಸ್‌, ಸಂಗೀತ, ಭರತನಾಟ್ಯ, ಫಿಲ್ಮ್ ಡ್ಯಾನ್ಸ್‌, ಕರಾಟೆ-ಹೀಗೆ ಯಾವುದೆಂದರೆ ಅದರಲ್ಲಿ ಮಕ್ಕಳಿಗೆ ತರಬೇತಿ ಕೊಡುವ ಹುಚ್ಚು ಪಾಲಕರಲ್ಲಿ ಹೆಚ್ಚಾಗಿದೆ. ಶಾಲೆಗಳವರೂ ಸಾಕಷ್ಟು ಹಣ ವೆಚ್ಚಮಾಡಿ ಪ್ರತಿಭಾಕಾರಂಜಿಗೆ ಮಕ್ಕಳನ್ನು ಸಿದ್ಧಪಡಿಸುತ್ತಿದ್ದಾರೆ. ಉಪಯುಕ್ತತಾವಾದ ಹಾಗೂ ಫಲವಾದ ಈಗ ಪ್ರಬಲವಾಗಿ ಮಕ್ಕಳು ಶಿಕ್ಷಕರ, ಪಾಲಕರ ಹಾಗೂ ತೀರ್ಪುಗಾರರ ಶೋಷಣೆಗೆ ಬಲಿಯಾಗುತ್ತಿದ್ದಾರೆ. ಈ ಬಗೆಯ ಶೋಗಳಲ್ಲಿ ಭಾಗವಹಿಸುವ ಮಕ್ಕಳ ಮೇಲೆ ಪಾಲಕರ ಒತ್ತಡ ಅಧಿಕ. ಶೂಟಿಂಗ್‌ಗಾಗಿ ಪಾಠಪ್ರವಚನ ಪರೀಕ್ಷೆಗಳಿಗೆ ಸರಿಯಾಗಿ ಹಾಜರಾಗದ ಸ್ಥಿತಿ. ನಿರ್ವಹಣೆ ಕೆಟ್ಟದಾದರೆ ತಂದೆತಾಯಿಗಳಿಂದ ಬೈಗುಳ. ಮಾಡಿದ ಖರ್ಚೆಲ್ಲ ವ್ಯರ್ಥವೆಂಬ, ನೀನು ನಿಷ್ಪ್ರಯೋಜಕ ಎಂಬ ಟೀಕೆ. ಇತ್ತ ಶೋಗಳಲ್ಲಿನ ತೀರ್ಪುಗಾರರು ಭಾಗವಹಿಸುವವರು ಮಕ್ಕಳು ಎಂದು ಭಾವಿಸದೆ ಕಟುವಾದ ವಿಮರ್ಶೆ ಮಾಡುವುದು, ಅವಹೇಳನ ಮಾಡುವುದು, ಫಲಿತಾಂಶ ಬೇಗನೆ ಒದರದೆ ಈಗ ‘ಎಲಿಮಿನೇಶನ್‌’, ಯಾರು ಹೊರಗೆ ಹೋಗ್ತಾರೆ ನೋಡುವ ಅಂತ ಪದೇ ಪದೇ ಮುಖಗಳನ್ನು ತೋರಿಸುವುದು ಹಾಗೂ ಮತ್ತೂ ಆತಂಕ ಹೆಚ್ಚಿಸುವುದು-ಇದೆಲ್ಲ ದುಡ್ಡಿಗಾಗಿ, ಕೀರ್ತಿಗಾಗಿ, ಪಾಲಕರ ಮನೋಭೀಷ್ಟ ಈಡೇರಿಕೆಗಾಗಿ ಮಕ್ಕಳ ಶೋಷಣೆ ಅಲ್ಲದೆ ಇನ್ನೇನು? ಸರಿ ಬಹುಮಾನ ಬಂತಾ? ಅಲ್ಲಿಂದ ಶುರು ಎಲ್ಲ ಮಾಧ್ಯಮಗಳಲ್ಲಿ ಈ ಮಕ್ಕಳ ಗುಣಗಾನ, ಊರಲ್ಲೆಲ್ಲ ಸಂಮಾನ. ಇದರಿಂದ ತಾವು ಮಹಾ ಸೆಲೆಬ್ರಿಟಿ ಎಂಬ ಅಹಂಭಾವವವನ್ನು ತುಂಬುವ ಅಪಾಯವಿದೆ. ವಿದ್ಯಾಲಯಗಳಲ್ಲಿ ಇಂಥ ಮಕ್ಕಳು ಉಳಿದವರಿಂದ ದೂರಸರಿಯುವ, ತಾವು ಉಳಿದವರಿಗಿಂತ ಮೇಲೆಂದು ಜಂಭದಿಂದ ಬೀಗುವ ಅಪಾಯವಿದೆ. ಪಾಠ ಪ್ರವಚನಗಳನ್ನೂ ಕಡೆಗಣಿಸುವ ಅಪಾಯ ಇದೆ. ಆದುದರಿಂದ ಮಾಧ್ಯಮಗಳಲ್ಲಿ ಮಕ್ಕಳ ತೊಡಗುವಿಕೆಯನ್ನು ನಿಯಂತ್ರಿಸಬೇಕಾದ, ಅದರ ದಿಕ್ಕು ಬದಲಿಸುವ ಅವಶ್ಯಕತೆ ಹೆಚ್ಚಿದೆ.
೬. ತಪ್ಪುಗಳ ಬಗ್ಗೆ ಸೋಲುಗಳ ಬಗ್ಗೆ ಸಹನೆ
ನಾವಿಂದು ಯಶೋಕೇಂದ್ರಿತ ಸಮಾಜದಲ್ಲಿ ಬದುಕುತ್ತಿದ್ದೇವೆ. ಹೀಗಾಗಿ ನಮ್ಮ ಮಕ್ಕಳು ಸಾಧಕರಾಗಬೇಕು. Achiever ಆಗಬೇಕು. ಬಹುಮಾನ ಕೊಳ್ಳೆಹೊಡೆಯಬೇಕು. ಮುಂದೊತ್ತಿ ಗೆಲ್ಲಬೇಕು. ಸೋಲಲೇಬಾರದು ಎಂಬ ಭಾವನೆ ಬಲವಾಗಿದೆ. ಆದುದರಿಂದಲೇ ನಮ್ಮ ಸಮಾಜದಲ್ಲಿ ಹತ್ತರ‍ಲ್ಲಿ ಹನ್ನೊಂದು, ಗುಂಪಿನಲ್ಲಿ ಗೋವಿಂದದವರಿಗೆ ಬೆಲೆಯಿಲ್ಲ. ‘ಉತ್ತಮರಲ್ಲಿ ಅತ್ಯುತ್ತಮ’ ಆಗಬೇಕು ಎಂದು ಆಶಿಸುತ್ತಾರೆ. ಹೀಗೆ ಯಶಸ್ವಿ ಆದವರ ಯಶೋಗಾಥೆಗಳನ್ನು ಊರೆಲ್ಲ ಪ್ರಚುರ ಪಡಿಸುತ್ತಾರೆ . “ನೋಡಿ, ಹೇಗಿದ್ದವನು ಹೇಗಾದ? ನೀವೂ ಹಾಗೆ ಆಗಿ” ಎಂದು ಉಪದೇಶ ನೀಡುತ್ತಾರೆ. ಜೀವನದಲ್ಲಿ ಎಲ್ಲರೂ ಯಶಸ್ಸು ಗಳಿಸಲಾರರು. ಯಶಸ್ಸೇ ಒಳ್ಳೆಯ ಜೀವನದ ಮಾನದಂಡವಲ್ಲ. ನಮ್ಮಲ್ಲಿ ಯಶಸ್ಸಿನ ಕತೆಗಳೇ ಏಕೆ? ಸೋಲಿನ ಕತೆಗಳು ಬೇಡವೆ? ಸೋತವರಿಗಾಗಿ ಯಾರೂ ಕಂಬನಿ ಮಿಡಿಯರೇಕೆ? “ಯಶಸ್ಸಿಗೆ ಹಲವು ಅಪ್ಪಂದಿರು. ಆದರೆ ಸೋಲು ಅನಾಥ! ಸೋಲಿನ ಕತೆಗಳು ಎಲ್ಲರಿಗೂ ತಿಳಿಯಲಿ. ಅದರಲ್ಲೂ ಕೆಲವು ಜೀವನಪಾಠಗಳಿವೆ.”
ಸ್ಪರ್ಧೆಯಲ್ಲಿ ಸೋಲುಗೆಲುವುಗಳಿವೆ. ಎಲ್ಲರೂ ಎಲ್ಲ ಸಂದರ್ಭಗಳಲ್ಲೂ ಗೆಲ್ಲುವುದು ಸಾಧ್ಯವಿಲ್ಲ. ಯಾವುದೇ ಸೋಲು ಗೆಲುವು ಸಾಪೇಕ್ಷ. ಆದುದರಿಂದ ಸೋತೆನೆಂದು ಕಂಗೆಡಬೇಕಿಲ್ಲ. ಸೋತ ಮಕ್ಕಳನ್ನು ಹಂಗಿಸಬೇಕಿಲ್ಲ. ಗೆದ್ದವರನ್ನು ಹಾರತುರಾಯಿ ಹಾಕಿ ಆರಾಧಿಸುವ ಈ ಸಮಾಜ ಸೋತವರನ್ನು ದೂರತಳ್ಳುತ್ತದೆ. ನಿಕೃಷ್ಟನೆಂದು ಪರಿಗಣಿಸುತ್ತದೆ. ಹೀಗಾಗಿಯೇ ಸೋತೊಡನೆ, ಫಲಿತಾಂಶ ಬಂದೊಡನೆ ಅನೇಕರು ಆತ್ಮಹತ್ಯೆಗೆ ಶರಣುಹೋಗುತ್ತಾರೆ. ಗುರುಹಿರಿಯರ ಭಾವನಾತ್ಮಕ ಬೆಂಬಲ ಸಿಗದಿದ್ದುದೇ ಇದಕ್ಕೆಲ್ಲ ಕಾರಣ. ಆದುದರಿಂದ “ಸೋತರೂ ಒಂದೇ ಗೆದ್ದರೂ ಒಂದೇ. ನಿನ್ನ ಸೋಲಿನಲ್ಲಿ ನಾನೂ ಪಾಲು ಪಡೆಯುವೆ” “ಸೋತವರಾರೂ ಸೋಲಲೆ ಇಲ್ಲ. ಗೆದ್ದವರಾರೂ ಗೆಲ್ಲಲೆ ಇಲ್ಲ” (ತಿರುಮಲೇಶ್‌) ಎಂಬ ಮಾತನ್ನು ಮಕ್ಕಳಿಗೆ ಪದೇ ಪದೇ ಹೇಳಬೇಕು. ಸೋಲುಗಳನ್ನು ಸಹನೆಯಿಂದ ಸ್ವೀಕರಿಸುವ, ಸೋಲನ್ನು ಗೆಲುವಿನ ಸೋಪಾನವೆಂದು ರೂಪಿಸುವ ಜಾಣ್ಮೆಯನ್ನು ಅವರಲ್ಲಿ ಬೆಳೆಸಬೇಕು. ಯಾವುದೇ ಪರೀಕ್ಷೆ, ಸ್ಪರ್ಧೆ, ಸಾಹಸ , ಉದ್ಯೋಗ, ವ್ಯಾಪಾರದಲ್ಲಿ ಸೋಲಾದರೇನಂತೆ? ಸೋತವರೂ ಮನುಷ್ಯರಲ್ಲವೆ? ಅವರಿಗೂ ಬದುಕುವ ಹಕ್ಕಿಲ್ಲವೆ? ಇವತ್ತು ಸೋತರೇನು? ನಾಳೆ ಗೆಲ್ಲಲಾರರೆ? ಇಷ್ಟಕ್ಕೂ ಸೋಲು ಗೆಲುವು ಒಳ್ಳೆಯ ಬದುಕಿನ ಮಾನದಂಡ ಏಕಾಗಬೇಕು? ಸೃಜನಶೀಲತೆಯಲ್ಲಿ ಫಲಕ್ಕಿಂತ ಪ್ರಕ್ರಿಯೆಯೇ ಮುಖ್ಯವಲ್ಲವೆ? ಹಿರಿಯರ, ಶಿಕ್ಷಕರ ಅಥವಾ ಒಟ್ಟು ಸಮಾಜದ ದೃಷ್ಟಿಕೋನ ಬದಲಾದರೆ ಕಿರಿಯರ ಮನಃಸ್ಥಿತಿಗಳೂ ಬದಲಾಗುತ್ತವೆ; ಇಲ್ಲವಾದರೆ ಅವಹೇಳನ, ಟೀಕೆ, ಪರಾಭವಗಳಿಂದ ನೊಂದ ವ್ಯಕ್ತಿ ಮತ್ತೆಂದೂ ಯಾವ ಸಾಹಸದಲ್ಲೂ ಕೈಹಾಕದೆ ಮೂಲೆಪಾಲಾಗುತ್ತಾನೆ.
ನನ್ನಪ್ಪನ ಬದುಕನ್ನು ಪ್ರೀತಿ ಅಭಿಮಾನಗಳಿಂದ, ನೋವಿನಿಂದ ಕಂಡ ಅನುಭವ ನನ್ನದು. ನನ್ನಪ್ಪ ನಾನು ಚಿಕ್ಕವನಿದ್ದಾಗ ವಿಜಯವಾಡದಲ್ಲಿ ಹೋಟೆಲ್‌ ಉದ್ಯಮಿಯಾಗಿದ್ದರು. ಕೈತುಂಬ ಸಂಪಾದನೆ. ಭವಿಷ್ಯದ ಲೆಕ್ಕಾಚಾರದಲ್ಲಿ ನಂಬಿಕೆಯಿಲ್ಲದ ಅಪ್ಪ ಉದಾರವಾಗಿ ದುಡ್ಡು ಖರ್ಚುಮಾಡಿದರು. ನನಗೆ ಚಿನ್ನದ ಉಡಿದಾರ, ಎರಡು ಬೆರಳುಗಳಿಗೆ ಉಂಗುರ, ಚಿನ್ನದ ಚೈನ್‌ ಎಲ್ಲ ಮಾಡಿಸಿಕೊಟ್ಟರು. ಆದರೆ ಐದಾರು ವರ್ಷಗಳಲ್ಲಿ ನಾನಾ ಕಾರಣಗಳಿಂದಾಗಿ ಸಂಪಾದಿಸಿದ ಹಣವೆಲ್ಲ ಮಣ್ಣುಪಾಲಾಯಿತು. ಅಪ್ಪ ಉನ್ನತ ಶಿಖರದಿಂದ ಪಾತಾಳಕ್ಕೆ ಕುಸಿದುಬಿದ್ದರು. ಒಂದುಕಾಲಕ್ಕೆ ತೀರ ಸಾಮಾನ್ಯರಾಗಿದ್ದವರು ಈಗ ಸಿರಿವಂತರು. “ನಿನ್ನಪ್ಪ ದುಡ್ಡುಹಾಳು ಮಾಡಿದ, ದರ್ಬಾರು ಮಾಡಿದ” ಎಂದು ಬಂಧುಗಳು ನನ್ನೆದುರೇ ಅನ್ನತೊಡಗಿದರು. ಬಂಧುವರ್ಗದಲ್ಲಿ ಅವರ ‘ಬೆಲೆ’ ಕಡಿಮೆಯಾಯಿತು. ಅವರನ್ನು ಆದರದಿಂದ ಮಾತನಾಡಿಸುವವರ ಸಂಖ್ಯೆ ವಿರಳವಾಯಿತು.
ಬಾಳಿನಲ್ಲಿ ಸೋಲು ಗೆಲವು,ನೋವು ನಲಿವು ಸ್ವಾಭಾವಿಕ. ಅದನ್ನು ಸಮಚಿತ್ತದಿಂದ ಎದುರಿಸಬೇಕು ಎಂಬುದನ್ನು ತಂದೆತಾಯಿ ಹಾಗೂ ಶಿಕ್ಷಕರು ಮಕ್ಕಳ ಮನದಲ್ಲಿ ಬಿಂಬಿಸಬೇಕು.
೭. ವ್ಯಕ್ತಿಗತ ವ್ಯತ್ಯಾಸಗಳಿಗೆ ಮನ್ನಣೆ ಬೇಕು
ನಾವೆಲ್ಲಲ ಒಂದೇ ಆದರೂ ಒಂದಾಗಿಲ್ಲ. ನಮ್ಮ ನಡುವೆ ಬುದ್ಧಿ, ಸ್ಮರಣೆ, ಗ್ರಹಿಕೆ. ಭಾಷಿಕಜ್ಞಾನ, ತಿಳಿವಳಿಕೆ, ಕೌಶಲ, ಮನೋಭಾವ ಇತ್ಯಾದಿಗಳಲ್ಲಿ ಸಾಕಷ್ಟು ಅಂತರವಿದೆ. ಈ ವ್ಯಕ್ತಿಗತ ವ್ಯತ್ಯಾಸಗಳನ್ನು ಗುರುಹಿರಿಯರು ಗುರುತಿಸಿ ಮಕ್ಕಳಿಗೆ ಸೂಕ್ತ ಕಲಿಕೆಯ ಅವಕಾಶಗಳನ್ನು ಕಲ್ಪಿಸಬೇಕು. “ಅವನಿಗೆ ಲೆಕ್ಕದಲ್ಲಿ ನೂರಕ್ಕೆ ನೂರು, ನಿನಗೇನು ಕಲಿಯಲು ದಾಡಿ?” ನೆರೆಮನೆಯ ದೀಪ ಸಂಗೀತದಲ್ಲಿ ಜಾಣೆ. ನೀನ್ಯಾಕೆ ಅವಳ ಹಾಗೆ ಆಗಬಾರದು?” ಎಂದು ತಂದೆತಾಯಿ ಹಾಗೂ ಶಿಕ್ಷಕರು ಮಕ್ಕಳಲ ನಡುವೆ ತುಲನೆ ಮಾಡುತ್ತಾರೆ. ತಾರತಮ್ಯವೆಣಿಸುತ್ತರೆ. ಈ ತಾರತಮ್ಯವು ಹೊಟ್ಟೆಕಿಚ್ಚು, ಅಪಮಾನ, ಸೋಲಿಗೆ ಕಾರಣವಾಗುತ್ತದೆ. ಆದುದರಿಂದ ಯಾವ ಮಗುವನ್ನೂ ಇನ್ನೊಂದು ಮಗುವಿನೊಂದಿಗೆ ತುಲನೆಮಾಡಿ ಮಗುವಿನ ಆತ್ಮಸಂಮಾನದ ಕುಸಿತಕ್ಕೆ ನಾವು ಕಾರಣವಾಗಕೂಡದು. “ಅವಳು ಕಲಿಯುವುದರಲ್ಲಿ ಜಾಣೆ. ನೀನೇನೂ ಕಡಿಮೆಯಿಲ್ಲ. ನಿನ್ನ ಹಗೆ ಅವಳಿಗೆ ನೃತ್ಯಮಾಡಲು ಬರುವುದಿಲ್ಲ. ಒಬ್ಬೊಬ್ಬರಲ್ಲಿ ಒಂದೊಂದು ಶಕ್ತಿಯಿದೆ” ಎಂದು ಮನಗಾಣಿಸಬೇಕು. ಮಕ್ಕಳ ಆಸಕ್ತಿಗೆ ತಕ್ಕಂತೆ ನಾವು ನೀರೆರೆದು ಪೋಷಿಸಬೇಕೇ ಹೊರತು ನಮ್ಮ ವಿಚಾರವನ್ನು ಅವರ ಮೇಲೆ ಹೇರಕೂಡದು.
ಇಬ್ಬರು ಬಾಲಕರು ಚಿತ್ರಕಲಾವಿದರೇ ಆದರೂ ಅವರ ಚಿತ್ರರಚನಾ ಕೌಶಲ, ಶೈಲಿ, ಪರಿಣತಿ ಇವುಗಳಲ್ಲಿ ವ್ಯತ್ಯಾಸವಿರುತ್ತದೆ. ಈ ಎರಡನ್ನೂ ನಾವು ಮಾನ್ಯಮಾಡಬೇಕಲ್ಲದೆ ‘ನಿನ್ನ ಚಿತ್ರಕ್ಕಿಂತ ಅವನ ಚಿತ್ರವೇ ಚೆಂದ’ ಎನ್ನುವುದೂ ಉತ್ತಮವಲ್ಲ. “ನಿನ್ನ ಚಿತ್ರಗಳು ವಿಶಿಷ್ಟವಾಗಿವೆ. ನಿನ್ನದೇ ಆದ ಶೈಲಿಯಿದೆ. ಆದರೂ ಅವನ ಶೈಲಿಯನ್ನೂ ಗಮನಿಸು. ಅದನ್ನು ನಿನ್ನದೇ ಆದ ರೀತಿಯಲ್ಲಿ ಅಳವಡಿಸಿಕೊಳ್ಳಲು ಸಾಧ್ಯವಿದೆಯೋ ನೋಡು” ಎನ್ನುವುದು ಉಚಿತ.
೮. ಎಡ್ವರ್ಡ್ ಡಿಬೊನೊ ಅವರ ‘ಪಿನ್‌’
‘ಸೀರಿಯಸ್‌ ಕ್ರಿಯೇಟಿವಿಟಿ’, ‘ಲ್ಯಾಟರಲ್‌ ಥಿಂಕಿಂಗ್‌’, ‘ಸಿಕ್ಸ್‌ ಥಿಂಕಿಂಗ್‌ ಹ್ಯಾಟ್ಸ್‌’ ಮುಂತಾದ ಕೃತಿಗಳ ಕರ್ತೃ ಹಾಗೂ ಸೃಜನಶೀಲತೆಯ ಕ್ಷೇತ್ರದಲ್ಲಿ ವ್ಯಾಪಕ ಕೆಲಸ ಮಾಡಿದ ಎಡ್ವರ್ಡ್ ಡಿಬೊನೊ ಅವರು ಮಕ್ಕಳಲ್ಲಿ ಕಂಡುಬರುವ ಯಾವುದೇ ವಿನೂತನ ವಿಚಾರಗಳನ್ನು ಅಪ್ರಾಯೋಗಿಕ, ಕ್ಷುಲ್ಲಕವೆಂದು ತಿಪ್ಪೆಗೆಸೆಯಬೇಡಿ ಎಂದು ಹೇಳುತ್ತಾರೆ. ಒಂದು ವೇಳೆ ಯಾವುದೇ ಇಂಥ ವಿಚಾರವನ್ನು ಟೀಕಿಸುವುದಾದರೂ ‘ಪಿನ್‌’ `PIN’ ಸೂತ್ರ ಅಳವಡಿಸಿ ಎಂದು ಸಲಹೆ ನೀಡುತ್ತಾರೆ. P ಅಂದರೆ Positive. ನಿರೂಪಿಸಲಾದ ವಿಚಾರದಲ್ಲಿ ಸಕಾರಾತ್ಮಕವಾದುದು. ಗ್ರಾಹ್ಯವಾದುದು, ಸ್ವೀಕಾರಾರ್ಹವಾದುದು ಏನಿದೆ ಅದನ್ನು ಮೊದಲು ಗ್ರಹಿಸಿ, ಸ್ವೀಕರಿಸಿ, I ಅಂದರೆ Interesting. ವಿನೂತನ ವಿಚಾರಗಳಲ್ಲಿ ಕುತೂಹಲಕರವಾದುದು, ಆಸಕ್ತಿದಾಯಕವಾದುದು ಏನೋ ಒಂದಿರುತ್ತದೆ. ಅದನ್ನು ಗುರುತಿಸಿ ಎತ್ತಿಹೇಳಿ. ಕೊನೆಯಲ್ಲಿ N ಅಂದರೆ Negative ನೇತ್ಯಾತ್ಮಕವಾದುದು, ನಕಾರಾತ್ಮಕವಾದುದು, ಒಪ್ಪಿತವಲ್ಲದ್ದು, ಹೊಂದಿಕೆಯಾಗದ್ದು ಏನಿದೆ ಆ ಬಗ್ಗೆ ಹೇಳಿ. ಉದಾಹರಣೆಗೆ , ಒಂದು ದಿನ ಬೆಳ್ಳಂಬೆಳಗ್ಗೆ ಮನುಷ್ಯರೆಲ್ಲರ ತಲೆಕೂದಲು ಉದುರಿಹೋಗಿತಲೆ ಬೋಳಾದರೆ… ಒಳ್ಳೆಯದೇ ಆಯಿತು. ಜನ ಕನ್ನಡಿಯ ಮುಂದೆ ನಿಂತು ಗಂಟೆಗಟ್ಟಲೆ ತಲೆಬಾಚುವ ಅಭ್ಯಾಸವೇ ತಪ್ಪಿಹೋಗಿ ಅಪಾರ ಸಮಯ ಉಳಿತಾಯವಾಗುತ್ತದೆ (ಸಕಾರಾತ್ಮಕ). ಕೆಲವರ ತಲೆ ಬೋಳಾಗುವುದು ಅನುವಂಶೀಯ ಲಕ್ಷಣ. ಆದರೆ ಸ್ತ್ರೀಯರು, ಮಕ್ಕಳು ಎಂಬ ಭೇವಿಲ್ಲದೆ ಎಲ್ಲರ ತಲೆ ಬೋಳಾಗುವುದು ಒಂದು ಕುತೂಹಲಕರ ವಿದ್ಯಮಾನ. ಆಗ ಜಗತ್ತನ್ನು ಹೊಸ ನೋಟದಿಂದ ನೋಡಬಹುದು (ಆಸಕ್ತಿದಾಯಕ). ಅಯ್ಯೋ ಪಾಪ, ಎಲ್ಲರ ತಲೆ ಬೋಳಾದರೆ ಬ್ಯೂಟಿ ಪಾರ್ಲರ್ ಗಳು, ಸೆಲೂನುಗಳು ಬಿಕೊ ಅನ್ನುತ್ತವೆ. ಕೇಶತೈಲ ಸಂಸ್ಥೆಯು ನಷ್ಟ ಅನುಭವಿಸುತ್ತದೆ. ಜಾಗತಿಕ ಆರ್ಥಿಕತೆಯ ಮೇಲೆ ಭಾರಿ ಹೊಡೆತ ಬೀಳುತ್ತದೆ. ಹೀಗೆ ಆಗಬಾರದು (ನಕಾರಾತ್ಮಕ).
೯. ಕಲ್ಪನಾಶಕ್ತಿಗೆ ಮನ್ನಣೆ
ಆಧುನಿಕ ವಿದ್ಯಾಭ್ಯಾಸದಲ್ಲಿ ವಿಜ್ಞಾನದ ಗಣಿತದ ಕಲಿಕೆಗೆ ವಿಶೇಷ ಮನ್ನಣೆಯಿದೆ. ಏಕೆಂದರೆ ಇವೆರಡೂ ವಿಷಯಗಳು ಮಕ್ಕಳಲ್ಲಿ ತಾರ್ಕಿಕ, ವೈಜ್ಞಾನಿಕ ಹಾಗೂ ವೈಚಾರಿಕ ಚಿಂತನ ಕ್ರಮವನ್ನು ಬೆಳೆಸುತ್ತವೆ. ವ್ಯಕ್ತಿತ್ವದ ಸರ್ವಾಂಗೀಣ ವಿಕಾಸಕ್ಕೆ ಡಾ|| ರಾಧಾಕೃಷ್ಣನ್‌ ಅವರು ಪ್ರತಿಪಾದಿಸುವಂತೆ ವಿಜ್ಞಾನಶಿಕ್ಷಣ, ಕಲಾಶಿಕ್ಷಣ ಅಥವಾ ಮಾನವಿಕಗಳ ಅಧ್ಯಯನ ಅತ್ಯಾವಶ್ಯಕ . ಆದರೆ ತಮ್ಮ ಮಕ್ಕಳು ವಿಜ್ಞಾನಿಗಳಾಗಬೇಕು, ತಂತ್ರಜ್ಞಾನಿಗಳಾಗಬೇಕು, ವೈದ್ಯರಾಗಬೇಕು ಎಂಬ ಕಾರಣಕ್ಕೆ ಹೆತ್ತವರು ವಿಜ್ಞಾನ ಶಿಕ್ಷಣಕ್ಕೆ ಹೆಚ್ಚಿನ ಒತ್ತು ನೀಡುತ್ತಿದ್ದಾರೆ. ಕಲ್ಪನಾಶಕ್ತಿ ಎಂಬುದು ಕವಿಕಲಾವಿದನಿಗೂ ಬೇಕು,ವಿಜ್ಞಾನಿಗೂ ಬೇಕು. ಆದುದರಿಂದಲೆ ಐ.ಎ. ರಿಚರ್ಡ್ಸ್ ಕಲ್ಪನಾಶಕ್ತಿಯನ್ನು ಕಾವ್ಯಾತ್ಮಕ ಹಾಗೂ ವೈಜ್ಞಾನಿಕ ಎಂದು ಎರಡು ಬಗೆಯಾಗಿ ವಿಂಗಡಿಸಿದ್ದಾನೆ. ಕತೆ, ಕಾದಂಬರಿ,ನಾಟಕ, ಕವನ, ಚಿತ್ರ ಹಾಗೂ ನರ್ತನ ಇತ್ಯಾದಿಗಳ ರಚನೆಗೆ ಕಲಾತ್ಮಕ ಕಲ್ಪನಾಶಕ್ತಿ ಅಗತ್ಯವಾದರೆ ಬಾಹ್ಯಾಕಾಶಕ್ಕೆ ಒಂದು ಉಪಗ್ರಹವನ್ನು ಉಡ್ಡಯಿಸಬೇಕಾದರೆ ಆ ಉಪಗ್ರಹದ ರಚನೆ ಮಾಡಲು, ಅದರ ಕಕ್ಷೆಯನ್ನು ನಿರ್ಧರಿಸಲು, ಅದರ ವೇಗವನ್ನು ನಿರ್ಧರಿಸಲು ವೈಜ್ಞಾನಿಕ ಕಲ್ಪನಾಶಕ್ತಿ ಬೇಕು. ಮಕ್ಕಳು ಕನಸು ಕಾಣಬೇಕು. ಹಗಲುಕನಸು ಕಾಣಬೇಕು.  ‘ಆದರೆ ಹೋದರೆ’ ಪ್ರಪಂಚದಲ್ಲಿ ವಿಹರಿಸಬೇಕು. ಇದಕ್ಕಾಗಿ ಚಂದಮಾಮ, ಪಂಚತಂತ್ರ, ಈಸೋಪನ ಕತೆಗಳು, ಭೂತಪ್ರೇತ ಕತೆಗಳು – ಇವುಗಳನ್ನು ಹೆಚ್ಚು ಹೆಚ್ಚು ಓದಬೇಕು. ವೈಜ್ಞಾನಿಕ ಕಾದಂಬರಿಗಳನ್ನು ಓದಬೇಕು. ಆದರೆ ಇಂದು ಹೆತ್ತವರು ಮಕ್ಕಳು ಕತೆ ಕಾದಂಬರಿಗಳನ್ನು ಓದಲು ಬಿಡುವುದಿಲ್ಲ. ಕತೆ ಕಾದಂಬರಿ ಓದಿದರೆ ಮಕ್ಕಳು ಹಾಳಾಗುತ್ತಾರೆ ಎಂಬ ತಪ್ಪು ಕಲ್ಪನೆ ಅವರಲ್ಲಿದೆ. ಶಾಲೆಯಲ್ಲಿ ಶಿಕ್ಷಕರು ಹಾಗೂ ಗ್ರಂಥಪಾಲಕರು ಇದೇ ಸಿದ್ಧಾಂತಕ್ಕೆ ಬಲಿಬಿದ್ದಿದ್ದಾರೆ. ಆದುದರಿಂದ ಮಕ್ಕಳಿಗೆ ಕತೆಪುಸ್ತಕಗಳನ್ನು ಅವರು ಎರವಲು ಕೊಡುವುದಿಲ್ಲ. ತನ್ನ ಇಚ್ಛೆ ಮೀರಿ ಅಂತರ್ಜಾತೀಯ ವಿವಾಹವಾದ ಒಬ್ಬಳು ಹೆಣ್ಣುಮಗಳನ್ನು ತಂದೆ ಬೈಯುತ್ತಾ “ಅವಳು ಬೇಡದ ಕಾದಂಬರಿಗಳನ್ನು ಓದಿಯೇ ಇಂಥ ಮನೆಹಾಳು ಕೆಲಸ ಮಾಡಿದ್ದು” ಎಂದರು. ನಾನು ಯಾವಾಗಲೂ ಹೇಳುವ ಮಾತೆಂದರೆ ಹಾಳಾಗುವ ಮಕ್ಕಳು ಹೇಗಿದ್ದರೂ ಎಲ್ಲಿದ್ದರೂ ಹಾಳಾಗುತ್ತಾರೆ. ಕತೆ ಕಾದಂಬರಿ ಓದಿ, ಸಿನೆಮಾ ನೋಡಿ ಹಾಳಾಗಬೇಕೆಂದಿಲ್ಲ. ಹಾಗೆ ನೋಡಿದರೆ ಇಂಥ ಪುಸ್ತಕಗಳ ಓದಿನಿಂದ ಭಾಷಾಶಕ್ತಿ,  ಕಲ್ಪನಾಶಕ್ತಿ, ಲೋಕಜ್ಞಾನ, ಮಾನವನ ಅಂತರಂಗ, ಜೀವನಕ್ರಮ ಎಲ್ಲವೂ ವಿಕಸಿತವಾಗುತ್ತದೆ.  ಸಾಹಿತ್ಯಾಧ್ಯಯನದಿಂದ ಮಕ್ಕಳಲ್ಲಿ ಅನುಭೂತಿಯ ಪ್ರಮಾಣ ಹೆಚ್ಚುತ್ತದೆ. ಅವರು ಹೆಚ್ಚು ಸಂಸ್ಕಾರವಂತರಾಗಬಹುದು.
೧೦. ಜೀವನಚರಿತ್ರೆಗಳ ಓದಿಗೆ ಎಡೆಯಿರಲಿ
ಎಂಥ ಕಷ್ಟಗಳನ್ನು ಎದುರಿಸಿ ಮಹಾನ್‌ ವಿಜ್ಞಾನಿಗಳು, ರಾಜಕಾರಣಿಗಳು, ಕವಿಗಳು, ಕಲಾವಿದರು ರೂಪುಗೊಂಡರು ಎಂಬುದು ಅವರ ಜೀವನಚರಿತ್ರೆ ಹಾಗೂ ಆತ್ಮಕತೆಗಳನ್ನು ಓದಿದಾಗ ತಿಳಿಯುತ್ತದೆ. ಮೂಕನಾಯಕ ಅಂಬೇಡ್ಕರ್ ದಲಿತೋದ್ಧಾರಕರಾಗಿ ರೂಪುಗೊಳ್ಳಲು ಅವರು ಅನುಭವಿಸಿದ ನೋವು, ಯಾತನೆ ಇವುಗಳನ್ನು ಅವರ ಜೀವನಚರಿತ್ರೆಯ ಓದಿನಿಂದ ತಿಳಿಯಬಹುದು . ಲೂಯಿಪಾಶ್ಚರ್, ಐನ್‌ಸ್ಪೈನ್‌, ಜೆನ್ನರ್, ಚಾಪ್ಲಿನ್‌, ಗಾಂಧಿ, ಕಾರಂತ ಮೊದಲಾ ಧೀಮಂತರ ಜೀವನಚರಿತ್ರೆಯ ಓದು ಚೇತೋಹಾರಿಯೂ ಸ್ಫೂರ್ತಿದಾಯಕವೂ ಆದುದು. ಅದು ಹೊಸ ಬಗೆಯ ಚಿಂತನಕ್ಕೆ ಪ್ರೇರಣೆನೀಡುವ ಓದು. ಆದರೆ ಇಂದು ಹಿರಿಯರು ಹಾಗೂ ಶಿಕ್ಷಕರಲ್ಲೇ ಓದಿನ ಹವ್ಯಾಸವಿಲ್ಲ. ಟಿ.ವಿ. ಬಂದ ಮೇಲಂತೂ ಧಾರಾವಾಹಿಗಳನ್ನು ನೋಡುವುದರಲ್ಲಿ, ಮೊಬೈಲ್‌ ಜೊತೆ ಆಡುವುದರಲ್ಲಿ ಬಹುಮಂದಿ ಕಾಲಕಳೆಯುತ್ತಾರೆ. ಮಕ್ಕಳಿಗೆ ಬೂಟು, ಸೂಟು, ಸೈಕಲ್‌, ಐಸ್ಕ್ರೀಂ ತೆಗೆಸಿಕೊಡುವ ತಂದೆತಾಯಿಗಳಿಗೆ ಪುಸ್ತಕಗಳನ್ನು ಕೊಂಡು ಒದಗಿಸಬೇಕೆಂಬ ಪರಿವೆಯಿಲ್ಲ. ಮೂರು ಹೊತ್ತೂ ‘ಪಾಠಪುಸ್ತಕ ಓದು, ಪರೀಕ್ಷೆಗೆ ತಯಾರಾಗು’ ಇದೇ ಅವರ ಮಂತ್ರ ಹಾಗಾಗಿ ಇಂದಿನ ಅನೇಕರಲ್ಲಿ ಓದುವ ಹವ್ಯಾಸವೇ ನಶಿಸಿದೆ. ಹೀಗಾದರೆ ಕಲ್ಪನಾಶಕ್ತಿ, ಭಾಷಾಶಕ್ತಿ ಹಾಗೂ ಸೃಜನಾತ್ಮಕ ಶಕ್ತಿ ಬೆಳೆಯುವುದು ಹೇಗೆ? ಹೊಸ ಹೊಸ ಓದು ಹೊಸ ಹೊಸ ಆವಿಷ್ಕಾರಗಳಿಗೆ , ನೂತನ ಪ್ರಯೋಗಗಳಿಗೆ ಕಾರಣವಾಗುತ್ತದೆ ಎಂಬ ಪ್ರಜ್ಞೆ ಶಿಕ್ಷಕರಲ್ಲಿ ಹಾಗೂ ಹಿರಿಯರಲ್ಲಿ ಮೂಡಬೇಕಾಗಿದೆ.
ಪುಸ್ತಕಗಳು ತಿನ್ನುವ ಅನ್ನದ ಅಗುಳಿನ ಹಾಗೆ ಅನಿವಾರ್ಯವಾಗುವ ಸ್ಥಿತಿ ಮೂಡಿಬರಬೇಕು. ಆದರೆ ‘ಮೊಬೈಲ್‌ ಬಳಸಿ ಕಾಗದ ಉಳಿಸಿ’ ಅಂದರೆ ಓದುಬರೆಹ ಹೊಡೆದೋಡಿಸಿ ಎಂಬ ಕೆಟ್ಟಕಾಲದಲ್ಲಿ ನಾವಿದ್ದೇವೆ. ಇಂಥ ಪರಿಸ್ಥಿತಿಯಲ್ಲಿ ನಮ್ಮ ಶಾಲಾಶಿಕ್ಷಣದಲ್ಲಿ ಪುಸ್ತಕಗಳ ಓದಿನ ರುಚಿಯನ್ನು ಶಿಕ್ಷಕರು ವ್ರತದಂತೆ ಮಕ್ಕಳಲ್ಲಿ ಮೂಡಿಸುವುದು ಅಗತ್ಯ.
೧೧. ಊಹಾಲೋಕ
ಕಲ್ಪನಾಶಕ್ತಿಯನ್ನು ಬೆಳೆಸುವ ಹಾಗೆ ಮಕ್ಕಳಲ್ಲಿ ಊಹಿಸುವ ಶಕ್ತಿಯನ್ನೂ ಬೆಳೆಸುವುದು ಅಗತ್ಯ. ಇದು ಸೃಜನಶೀಲತೆಯ ವರ್ಧನೆಗೆ ಪೂರಕ. ಯಾವುದೇ ವಿದ್ಯಮಾನವನ್ನು ಕೈಗೆತ್ತಿಕೊಂಡು ಇದೇಕೆ ಹೀಗಿದೆ? ಯಾವ ಕಾರಣದಿಂದ ಹೀಗಾಗಿರಬಹುದು? ಇದು ಹೀಗೆಯೇ ಏಕಿರಬೇಕು? ಬೇರೆ ಯಾವ ರೀತಿಯಲ್ಲಿ ಇರಲು ಸಾಧ್ಯ? ಇದನ್ನು ಬೇರೆ ರೂಪಕ್ಕೆ ಬದಲಿಸಲು ಸಾಧ್ಯವೆ? ಮಾರ್ಪಾಡು ಸಾಧ್ಯವೆ? ಸಾಧ್ಯವಾಗುವುದಾದರೆ ಹೇಗೆ ? ಎಂದೆಲ್ಲ ಪ್ರಶ್ನಿಸುತ್ತ ಹೋದಂತೆ ಹೊಸ ವಿಚಾರಗಳು ಅರಳುತ್ತವೆ. ಉದಾಹರಣೆಗೆ: ಆನೆಗೇಕೆ ಸೊಂಡಿಲಿದೆ? ಸೊಂಡಿಲು ಹಾಗೇಕೆ ಇರಬೇಕು? ಸೊಂಡಿಲು ಇಲ್ಲದಿರುತ್ತಿದ್ದರೆ ಏನಾಗಬಹುದಿತ್ತು? ಸೊಂಡಿಲಿನ ಬದಲಿಗೆ ಬೇರೆ ಅಂಗವಿದ್ದಿದ್ದರೆ? ಸೊಂಡಿಲು ದಪ್ಪಗೇಕೆ ಇರಬೇಕು? ತೆಳ್ಳಗಿದ್ದರೆ ಆಗದೆ? ಸೊಂಡಿಲಿನ ತುದಿ ಹಾಗೆ ಏಕಿರಬೇಕು? ಜಾತಿಪದ್ಧತಿ ಹೇಗೆ ಮೂಡಿತು? ಅದು ಅಗತ್ಯವೆ? ಇದ್ದರೆ ಏನು ಲಾಭ? ಇರದಿದ್ದರೆ? ಎಂದೆಲ್ಲ ಊಹಿಸುತ್ತಾ ಹೋದಂತೆ ಪರಿಸ್ಥಿತಿಯ ಸೂಕ್ಷ್ಮತೆಗಳು ತಿಳಿಯುತ್ತವೆ. ಹಾಗಿದ್ದರೆ ಜಾತಿಪದ್ಧತಿಯನ್ನು ನಾಶಮಾಡಿದರೆ ಮುಂದೆ ಏನಾಗಬಹುದು? ಸಾಧಕಬಾಧಕಗಳೇನು? ಅಂತರ್ಜಾತೀಯ ವಿವಾಹವಾದವರ ಜೀವನ ಹೇಗಿರಬಹುದು? ಅವರ ಕುಟುಂಬಗಳಲ್ಲಿ ಜಾತಿ ಉಳಿದಿದೆಯೆ? ಅಳಿದಿದೆಯೆ? ಅವರ ಮಕ್ಕಳ ಮದುವೆ ಹೇಗೆ? ಊಹನೆಯ ಕುದುರೆಗೆ ಕಡಿವಾಣ ಹಾಕದೆ ಓಡಿಸಿದೆರೆ ಹೊಸ ಹೊಸ ವಿಚಾರಗಳು ಹೊಳೆಯುತ್ತವೆ. ‘ನಾನೊಂದು ಮರವಾದರೆ’… ನಾನೊಂದು ಹುಳುವಾದರೆ’… ಊಹಿಸಿ ನೋಡಿ. ನಿಮಗೇ ಅರಿವಾಗದೇ ಊಹನೆಯ ಶಕ್ತಿ ಏನೆಂಬುದು?
ಇಷ್ಟೆಲ್ಲ ಚರ್ಚಿಸಿದ ಮೇಲೂ ಹೇಳಲೇಬೇಕಾದ ಮಾತೆಂದರೆ ಸೃಜನಶೀಲತೆ ಮಕ್ಕಳಲ್ಲಿ ಅಂತಃಸ್ಥವಾಗಿರುತ್ತದೆ.  ಅದನ್ನು ಬಹಿರಂಗಪಡಿಸಿ ಪೋಷಿಸುವುದು ಹೆತ್ತವರ ಕರ್ತವ್ಯ , ಶಾಲೆಯ ಹೊಣೆ. ಮಕ್ಕಳ ಬೆನ್ನುತಟ್ಟಿ  ನಿಮ್ಮ ಲಾಭಕ್ಕಾಗಿಯಲ್ಲ, ಬಹುಮಾನ ಗೆಲ್ಲಲಿಕ್ಕಾಗಿ ಅಲ್ಲ. ನಿರ್ಮಮಕಾರದಿಂದ, ಪ್ರತಿಫಲಾಪೇಕ್ಷೆಯಿಲ್ಲದೆ ಪ್ರೋತ್ಸಾಹಿಸಿ. ಸೃಜನಶೀಲತೆಯನ್ನು ಲಾಭದಾಯಕ ಉತ್ಪನ್ನಹವೆಂದು ತಿಳಿಯದೆ ಆಗುವ ಮಾಗುವ ಪ್ರಕ್ರಿಯೆ ಎಂದು ಭಾವಿಸಿ. ಮಗುವನ್ನು ನಿಮ್ಮಂತೆಯೇ ಇರುವ ಮನುಷ್ಯನೆಂದು ಪರಿಗಣಿಸಿ ಬೆಲೆ ಕೊಡಿ. ಮಗುವನ್ನು ಗೆಲ್ಲುವ ಕುದುರೆಯಾಗಿಸಲು ಹೋಗಬೇಡಿ. ಸಹಜವಾಗಿ ಪ್ರತಿಸ್ಪಂದಿಸುವ, ಸಹಜವಾಗಿ ಅಭಿವ್ಯಕ್ತಿಸುವ, ಹೊಸತನ್ನು ಸೃಜಿಸುವ, ಹಳೆಯದಕ್ಕೆ ಹೊಸ ಲೇಪ ಕೊಡುವ ವ್ಯಕ್ತಿ ಎಂದು ನಂಬಿಕೆಯಿಡಿ. ಮಗು ಕವಿ, ಕಲಾವಿದ, ವಿಜ್ಞಾನಿ ಆಗಲೇಬೇಕೆಂಬ ಹಠ ಬೇಡ. ಸಹೃದಯತೆಯಿಂದ ಬದುಕಿನ ಸೌಂದರ್ಯವನ್ನು ಮೆಲ್ಲುವ, ಅಂತರಂಗದಲ್ಲಿ ಸೌಂದರ್ಯವರಳಿದ ಮನುಷ್ಯನಾದರೆ ಸಾಕು.
ಬಾನಾಡಿಗೆ ಬಂಧನವೆ?: ಹೂವಿಂದ ಹೂವಿಗೆ ಹಾರುವ ದುಂಬಿ
ನಾವೆಂಥ ವಿಚಿತ್ರಮಂದಿ ಎಂದರೆ ಓರ್ವ ಸಾಮಾನ್ಯ ನಟಿ ಖುಷ್ಬುಗಾಗಿ ಒಂದು ಮಂದಿರವನ್ನು ಕಟ್ಟಲಾಗಿದೆ. ಅದೇ ಖುಷ್ಬು ಲೈಂಗಿಕತೆಗೆ ಸಂಬಂಧಿಸಿದಂತೆ ನೀಡಿದ ಒಂದು ಹೇಳಿಕೆ ಜೇನುಗೂಡಿಗೆ ಕಲ್ಲೆಸೆದಂತಾಯಿತು. ಆಕೆಯ ಮೇಲೆ ಇಪ್ಪತ್ತಮೂರಕ್ಕೂ ಹೆಚ್ಚು ಸಾಮಾನ್ಯ ಹಾಗೂ ಕ್ರಿಮಿನಲ್‌ ಪ್ರಕರಣಗಳನ್ನು ದಾಖಲಿಸಿ ಕೊನೆಗೆ ಪ್ರಕರಣ ಸುಪ್ರೀಂ ಕೋರ್ಟಿನ ಮೆಟ್ಟಲೇರಿತು. ಸುಪ್ರೀಂ ಕೋರ್ಟು ಖುಷ್ಬು ಮೇಲಿನ ಕ್ರಿಮಿನಲ್‌ ಮೊಕದ್ದಮೆಗಳನ್ನು ತಳ್ಳಿಹಾಕಿ ಆಕೆಯ ಅಭಿವ್ಯಕ್ತಿಸ್ವಾತಂತ್ಯ್ರ, ವಿಚಾರಸ್ವಾತಂತ್ಯ್ರ, ಅಭಿಮತ ಸ್ವಾತಂತ್ಯ್ರವನ್ನೂ ಅಭಿಪ್ರಾಯ ಪ್ರಸಾರದ ಸ್ವಾತಂತ್ಯ್ರವನ್ನೂ ಮುಖ್ಯವಾಹಿನಿಗೆ ವಿರುದ್ಧವಾದ ಧೋರಣಾ ಸ್ವಾತಂತ್ಯ್ರವನ್ನೂ ಎತ್ತಿಹಿಡಿಯಿತು.
ಖುಷ್ಬು ೨೦೦೫ ರಲ್ಲಿ ಪತ್ರಿಕೆಗೆ ನೀಡಿದ ಹೇಳಿಕೆಗಳನ್ನು ಆಧರಿಸಿ ಅವಳ ಮೇಲೆ ತಮಿಳುನಾಡಿನಲ್ಲಿ ಕ್ರಿಮಿನಲ್‌ ಕೇಸುಗಳನ್ನು ಜಡಿಯಲಾಯಿತು. ವಿವಾಹಪೂರ್ವ ಲೈಂಗಿಕತೆ ಹೆಚ್ಚುತ್ತಿರುವುದನ್ನು ಗಮನಿಸಿ ಖುಷ್ಬು ಹೆಣ್ಣುಮಕ್ಕಳಿಗೆ ಸೂಕ್ತ ಎಚ್ಚರಿಕೆ ನೀಡಿದಳು. ಅನಗತ್ಯ ಗರ್ಭಧಾರಣೆ ಮತ್ತು ಲೈಂಗಿಕವಾಗಿ ಹಬ್ಬುವ ಗುಹ್ಯರೋಗಗಳ ಬಗ್ಗೆ ಜಾಗರೂಕರಾಗಿರುವಂತೆ ಆಕೆ ಹುಡುಗಿಯರಿಗೆ ಎಚ್ಚರಿಕೆ ನೀಡಿದಳು. ಹಾಗಂತ ಆಕೆ ವಿವಾಹಪೂರ್ವ ಲೈಂಗಿಕತೆಯನ್ನಾಗಲಿ, ವಿವಾಹ ಮಾಡಿಕೊಳ್ಳದೆ ಜತೆಗೂಡಿ (live-in) ಸಂಸಾರ ನಡೆಸುವುದನ್ನಗಲಿ ಪ್ರತಿಪಾದಿಸಿರಲಿಲ್ಲ. ಸಮಾಜ ಲೈಂಗಿಕ ವಿಚಾರಗಳ ಬಗ್ಗೆ ನಯವಂಚಕತನದಿಂದ ವರ್ತಿಸಬಾರದು ಮತ್ತು ವಿವಾಹಪೂರ್ವ ಲೈಂಗಿಕತೆ ನಮ್ಮ ಸಮಾಜದಲ್ಲಿ ನಡೆಯೋಲ್ಲ ಎಂದೆಲ್ಲ ಕಣ್ಮುಚ್ಚಿಕೊಂಡಿರಬಾರದು. ವಿವಾಹಪೂರ್ವ ಲೈಂಗಿಕತೆಯಲ್ಲಿ ಯಾರದರೂ ತೊಡಗಿಕೊಂಡರೆ ಅಂಥವರು ಸುರಕ್ಷಿತ ಕ್ರಮಗಳನ್ನು ಅನುಸರಿಸುವುದು ಒಳ್ಳೆಯದು ಎಂದು ಹೇಳಿದ್ದಳು.
ದುರಂತದ ಸಂಗತಿಯೆಂದರೆ ನಮ್ಮ ಸಮಾಜ ಇನ್ನೂ ಕೂಡ ‘ಮುಚ್ಚು ಮಾದರಿ’ಯ ಸಮಾಜವೇ ಆಗಿದೆ. ಕಾಮ,  ಲೈಂಗಿಕತೆ ಎಂಬ ಶಬ್ದ ಕೇಳಿದರೆ ಸಾಕು ಬೆಚ್ಚಿಬಿದ್ದವರಂತೆ. ಹಾವು ಮೈಮೇಲೆ ಬಿದ್ದವರಂತೆ ಮಾಡುವವರೇ ಇಲ್ಲಿ ಅಧಿಕ. ಹಾಗಂತ ಒಳಗಿಂದೊಳಗೇ ಕಾಮದ ಮಂಡಿಗೆ ಮೆಲ್ಲುವವರಿಗೇನೂ ಕಡಿಮೆಯಿಲ್ಲ. ಯಾರೂ ನೋಡದಿದ್ದರೆ, ಕಾನೂನಿನ ಭಯವಿಲ್ಲದಿದ್ದರೆ ಎಂಥ ಹೀನ ಲೈಂಗಿಕಕೃತ್ಯ ನಡೆಸಲೂ ಸಿದ್ಧ.
ಕಾಮ ಎಂದರೆ ಹೊಲಸು. ಅದೇನೋ ದುಷ್ಕೃತ್ಯ. ಮಾಡಬಾರದ ತಪ್ಪು ಕೆಲಸ ಎಂಬ ಭಾವನೆ ಇಂದಿಗೂ ಬಹುಜನರಲ್ಲಿದೆ. ಪರಿಸ್ಥಿತಿ ಸಾಕಷ್ಟು ಬದಲಾಗಿದೆ. ನಮ್ಮ ಕಾನೂನುಗಳು ಬದಲಾಗಿವೆ. ಸಲಿಂಗಕಾಮಕ್ಕೆ ಈ ದೇಶದಲ್ಲಿ ಅವಕಾಶವಿದೆ. ಸಲಿಂಗಿಗಳು ಜೊತೆಗೆ ಇರುವುದಕ್ಕೂ ಅವಕಾಶವಿದೆ. ಪ್ರಾಯಕ್ಕೆ ಬಂದ ಹೆಣ್ಣು ಗಂಡು ತಮ್ಮಿಚ್ಛೆಯಂತೆ ವಿವಾಹಜೀವನ ನಡೆಸುವ ಅವಕಾಶವಿದೆ. ಹೆಣ್ಣು ಮದುವೆಯಾಗದೇನೇ ಮಕ್ಕಳನ್ನು ಪಡೆಯುವ ಅರ್ಥಾತ್‌ ತಾಯ್ತನದ ಹಕ್ಕು ಹೊಂದಿದ್ದಾಳೆ ಎಂದು ಕೋರ್ಟ್ ತೀರ್ಪಿತ್ತಿದೆ. ಆದರೂ ಕಾಮ, ಲೈಂಗಿಕತೆ ಬಗ್ಗೆ ಒಂದೆಡೆ ಜನ ಬಹಿರಂಗವಾಗಿ ಮಾತನಾಡಲು ನಾಚಿಕೊಂಡರೆ ಮತ್ತೊಂದೆಡೆ ಅಶ್ಲೀಲ ಸಾಹಿತ್ಯ, ಅಶ್ಲೀಲ ಸಿನೆಮಾ,  ಶೌಚಾಲಯ ಸಾಹಿತ್ಯ ಧಾರಾಳವಾಗಿ ಬೆಳೆಯುತ್ತಿದೆ. ವಿಕೃತ ಲೈಂಗಿಕ ಸುದ್ದಿಗಳನ್ನು ದಪ್ಪ ಅಕ್ಷರಗಳಲ್ಲಿ ಪ್ರಕಟಿಸುವ ಸಂಜೆಪತ್ರಿಕೆಗಳಿಗೆ ಭಾರಿ ಬೇಡಿಕೆಯೂ ಇದೆ! ಈಗಂತೂ ಮೊಬೈಲ್‌ ಕ್ಯಾಮರಾಗಳು ಬಂದಮೇಲಂತೂ ಸ್ವಾಮೀಜಿ ಆಶ್ರಮಗಳಲ್ಲಿ, ಅಲ್ಲಿ ಇಲ್ಲಿ ನಡೆಯುವ ರಾಸಕೇಳಿಗಳ ದೃಶ್ಯಗಳನ್ನು, ಸ್ನಾನದ ಮನೆ, ಶೌಚಾಲಯಗಳಲ್ಲಿ ಹೆಂಗಸರು ಅರೆಬತ್ತಲೆ ಅಥವಾ ಪೂರ್ಣಬತ್ತಲೆ ಆಗಿರುವ ದೃಶ್ಯಗಳನ್ನು ಸೆರೆಹಿಡಿದು ಪ್ರಚಾರಗೊಳಿಸುವ ಕೆಲಸಗಳೂ ಧಾರಾಳವಗಿ ನಡೆಯುತ್ತಿವೆ. ಎಂಥ ವಿಕ್ಷಿಪ್ತಸಮಾಜ ನಮ್ಮದು!?
ಮಕ್ಕಳ ಲೈಂಗಿಕ ವಿಕಾಸದ ಬಗ್ಗೆ ಹಿರಿಯರಿಗೆ ಇನ್ನೂ ಸ್ಪಷ್ಟ ಕಲ್ಪನೆ ಮೂಡಿಲ್ಲವೆನ್ನಬೇಕು. ಮಕ್ಕಳು ‘ಮುಗ್ಧರು’, ಪರಿಶುದ್ಧರು. ಅವರಿಗೆ ಕಾಮದ ಬಗ್ಗೆ ಏನೂ ಗೊತ್ತಿಲ್ಲ ಮತ್ತು ಕಾಮುಕ ಬಯಕೆಗಳು ಅವರಲ್ಲಿ ಇಲ್ಲ ಎಂಬ ಭಾವನೆ ಹಿರಿಯರಲ್ಲಿದೆ. ಆದರೆ ಹತ್ತು ಹನ್ನೊಂದು ಪ್ರಾಯ ದಾಟಿದ ಮಕ್ಕಳ ವಿಷಯದಲ್ಲಿ ಇದು ನಿಜವಲ್ಲ. ಸುಮಾರಾಗಿ ಐದನೆಯ ತರಗತಿಯಿಂದ ಮೊದಲ್ಗೊಂಡು ಗಂಡು-ಹೆಣ್ಣು ಎಂಬ ಲೈಂಗಿಕಪ್ರಜ್ಞೆ ಜಾಗೃತವಾಗುತ್ತ ಹೋಗುತ್ತದೆ. ಅದರಲ್ಲೂ ಇಂದಿನ ದಿನಮಾನಗಳಲ್ಲಿ ವಿವಿಧ ವಿದ್ಯುನ್ಮಾನ ಮಾಧ್ಯಮಗಳ ಪ್ರಭಾವದಿಂದಾಗಿ ಮಕ್ಕಳು ಬೇಗನೆ ಲೈಂಗಿಕ ಪಕ್ವತೆಯ ಹಂತ ತಲುಪುತ್ತಿದ್ದಾರೆ.
ನಟಿ ಖುಷ್ಬು ಹೇಳಿದಂತೆ ಇಂದು ನಮ್ಮ ಸಮಾಜದಲ್ಲಿ ಸಿನೆಮಾ, ಧಾರಾವಾಹಿಗಳು ಹಾಗೂ ಮುಕ್ತತೆಯ ದೆಸೆಯಿಂದಾಗಿ ಅನೇಕ ನಗರಗಳಲ್ಲಿ ಹದಿಹರೆಯದ ಹುಡುಗ ಹುಡುಗಿ ಒಂದಾಗುವ, ವಿವಾಹಪೂರ್ವದಲ್ಲೇ ಲೈಂಗಿಕ ಕ್ರಿಯೆಗಳಲ್ಲಿ ತೊಡಗುವ ಅಥವಾ ಜೊತೆಗೂಡಿ ಬದುಕುವ ಸಂಬಂಧಗಳು ಹೆಚ್ಚುತ್ತಿವೆ. ಇದರ ಪರಿಣಾಮವನ್ನು ಎದುರಿಸಬೇಕಾದವಳು ಹೆಣ್ಣು. ‘ಹೂವಿಂದ ಹೂವಿಗೆ ಹಾರುವ ದುಂಬಿ’ಯಂತೆ ಗಂಡು ಮಜಾ ಉಡಾಯಿಸಿ ಜವಾಬ್ದಾರಿಯ ತೊಟ್ಟು ಕಳಚಿಕೊಳ್ಳುತ್ತಾನೆ. ಆದರೆ ಹೆಣ್ಣು ವಿವೇಕದ ಕೊರತೆಯಿಂದಾಗಿ , ಅತಿಯಾದ ವಿಶ್ವಾಸದಿಂದಾಗಿ ಮೋಸಹೋಗುತ್ತಾಳೆ. ಮುಂದಿನ ಎಲ್ಲ ಅಪಮಾನಗಳನ್ನು ಅನುಭವಿಸುತ್ತಾಳೆ. ಇಷ್ಟವಿಲ್ಲದ ಸಂತಾನಕ್ಕೂ ಜನ್ಮಕೊಟ್ಟು ಬಾಳನ್ನು ಗೋಳುಮಾಡಿಕೊಳ್ಳುತ್ತಾಳೆ. ಈಗಂತೂ ಎಚ್‌.ಐ.ವಿ. ಏಯ್ಡ್ಸ್ ಹೆಮ್ಮಾರಿಯಂತೆ ಹರಡುತ್ತಿದ್ದು ಚಿಕ್ಕ ಪ್ರಾಯದಲ್ಲೆ ಆಕೆ ಅದಕ್ಕೆ ತುತ್ತಾಗಬಹುದು.
ಇಂಥ ದುರಂತಗಳನ್ನು ತಪ್ಪಿಸಲು ಸಾಧ್ಯವಿಲ್ಲವೆ? ಖಂಡಿತ ಸಾಧ್ಯವಿದೆ. ಆದರೆ ನಮ್ಮ ಮನೆಗಳಲ್ಲಿ, ಶಾಲೆಗಳಲ್ಲಿ ನಾವು ಈ ಬಗ್ಗೆ ಎಲ್ಲಿ ಮಾತನಾಡುತ್ತೇವೆ? ಎಲ್ಲವನ್ನೂ ಗುಟ್ಟಾಗಿಡುತ್ತೇವೆ. ಇಂಥ ವಿಷಯಗಳ ಬಗ್ಗೆ ಮಾತನಾಡುವುದು ಹೇಸಿಗೆಯ ಸಂಗತಿ. ನಾಚಿಕೆಟ್ಟವರು ಮಾತ್ರವೇ ಈ ವಿಷಯಗಳ ಬಗ್ಗೆ ಮಾತನಾಡಬಲ್ಲರು. ಹೀಗಾಗಿ ಮುಟ್ಟಾಗುವುದು, ವೀರ್ಯಸ್ಖಲನ, ಗರ್ಭಧಾರಣೆ, ಮಗು ಹುಟ್ಟುವುದು, ಗರ್ಭನಿರೋಧ ಇತ್ಯಾದಿ ವಿಚಾರಗಳ ಬಗ್ಗೆ ಮಕ್ಕಳಿಗೆ ಅರೆಬರೆ ಜ್ಞಾನ ಅಥವಾ ವಿಕೃತಜ್ಞಾನ ಅಥವಾ ಯಾವ ತಿಳಿವಳಿಕೆಯೂ ಇರುವುದಿಲ್ಲ. ಗಂಡು ಹೆಣ್ಣು ಮದುವೆಯಾಗಿ ಮೊದಲ ರಾತ್ರಿ ಸಮಾಗಮ ಹೊಂದುವಾಗಲೆ ಹಲವು ದುರಂತಗಳು ಅನಾವರಣಗೊಳ್ಳುತ್ತವೆ.
ಹದಿಹರೆಯದ ಹಂತಕ್ಕೆ ಕಾಲಿಡುವ ಹೊತ್ತಿಗೆ ಲೈಂಗಿಕ ಅಂಗಾಂಗಳು, ಋತುಮತಿಯಾಗುವಿಕೆ, ಗರ್ಭಧಾರಣೆ, ಗರ್ಭನಿರೋಧ, ಲೈಂಗಿಕಕ್ರಿಯೆ, ವೀರ್ಯಸ್ಖಲನ, ಮುಷ್ಟಿ ಮೈಥುನ ಇತ್ಯಾದಿ ವಿಚಾರಗಳ ಬಗ್ಗೆ ಹುಡುಗ ಹುಡುಗಿಯರಿಗೆ ಖಚಿತವಾದ ವೈಜ್ಞಾನಿಕ ಮಾಹಿತಿ ಒದಗಿಸುವುದು ಅಗತ್ಯ. ಶಾಲೆಗಳಲ್ಲಿ ಹದಿಹರೆಯದ ಶಿಕ್ಷಣವನ್ನು ವ್ಯವಸ್ಥೆ ಮಾಡುವುದು ಉತ್ತಮ. ಈ ಬಗ್ಗೆ ಈಗಾಗಲೆ ನಮ್ಮ ದೇಶದಲ್ಲಿ ಸಾಕಷ್ಟು ಪ್ರಯತ್ನಗಳು ನಡೆದಿವೆ. ಜೀವನಕೌಶಲಗಳ ಶಿಕ್ಷಣವನ್ನು ನೀಡಲಾಗುತ್ತಿದೆ. ಪ್ರೌಢಶಾಲಾ ಆವರಣದಲ್ಲಿ ‘ಕಾಂಡೋಮ್‌’ ವೆಂಡಿಂಗ್‌ ಬಾಕ್ಸ್‌ಗಳನ್ನು ಸ್ಥಾಪಿಸಿದರೆ ಹೇಗೆ ಎಂಬಲ್ಲಿಯವರೆಗೂ ಚಿಂತನೆ ನಡೆದಿದೆ. ಗರ್ಭನಿರೋಧಕ ಸಾಮಗ್ರಿಗಳು ಪ್ರೌಢಶಾಲಾ, ಪದವಿಪೂರ್ವ ಹಂತದ ಹಡುಗ ಹುಡುಗಿಯರಿಗೆ ಸುಲಭದಲ್ಲಿ ಸಿಕ್ಕಿಬಿಟ್ಟರೆ ಪ್ರಳಯವೇ ಆದೀತು ಎಂಬ ತೀವ್ರ ಸ್ವರೂಪದ ಆಲೋಚನೆಗಳು ನಮ್ಮ ಸಮಾಜದಲ್ಲಿ ಹುಟ್ಟಿಕೊಂಡಿವೆ. ಆದರೆ ಮಾಧ್ಯಮಗಳಲ್ಲಿ ಈ ಬಗ್ಗೆ ಧಾರಾಳ ಮಾಹಿತಿ ಸಿಗುತ್ತಿದೆ. ಅಂಗಡಿಗಳಲ್ಲಿ ಸುಲಭವಾಗಿ ಇವು ಲಭ್ಯ.
ಹಾಗಂತ ಸಮಾಜ ಅಧೋಗತಿಗೆ ಇಳಿದಿಲ್ಲ. ಎಲ್ಲವೂ ಎಲ್ಲರಿಗೂ ಸುಲಭದಲ್ಲಿ ಕೈಗೆಟಕುವುದರಿಂದ ಸಾಮಾಜಿಕ ಸ್ಥಿತಿಗತಿ ಹಾಳಾಗಬಹುದು ಎಂಬ ನಂಬಿಕೆ ಪೂರ್ತಿ ನಿರಾಧಾರವಾದುದೇನಲ್ಲವಾದರೂ ನೈತಿಕಪ್ರಜ್ಞೆ ಈ ಸಮಾಜದಲ್ಲಿ ಪೂರ್ತಿ ನಶಿಸಿಲ್ಲ ಮತ್ತು ಅದು ಅಷ್ಟು ಸುಲಭವಾಗಿ ನಶಿಸಲಾರದು. ಲೈಂಗಿಕತೆ ಬಗ್ಗೆ ಪ್ರತಿಯೊಬ್ಬರೂ ‘ಶೌಚ’ವನ್ನು ಕಾಪಾಡಿಕೊಂಡುಬಂದರೆ ಅರ್ಥಾತ್‌ ಇಂದ್ರಿಯನಿಗ್ರಹವನ್ನು ಸಾಧಿಸಿದರೆ ಪರಿಸ್ಥಿತಿ ಸಾಕಷ್ಟು ಸುಧಾರಿಸೀತು. ಈ ನಿಟ್ಟಿನಲ್ಲಿ ‘ಏಕಪತ್ನೀವ್ರತ’, ‘ಮಕ್ಕಳನ್ನು ಪಡೆಯಲಿಕ್ಕಾಗಿ ಸಂಭೋಗ’, ‘ಒಂದು ವಯಸ್ಸು ದಾಟಿದ ಬಳಿಕ ಸಂಭೋಗದಿಂದ ದೂರ’ ಮುಂತಾದ ಭಾರತೀಯ ಲೈಂಗಿಕ ಸೂತ್ರಗಳನ್ನು ಮುಂದುವರಿಸಿಕೊಂಡು ಹೋಗುವುದು ಉತ್ತಮ. ವಿದೇಶಗಳಲ್ಲಿ ಕಂಡುಬರುವ ಲೈಂಗಿಕ ಗುಹ್ಯ ರೋಗಗಳ ಪ್ರಮಾಣಕ್ಕೆ ಹೋಲಿಸಿದರೆ ಭಾರತದಲ್ಲಿ ಅದಿನ್ನೂ ಅಷ್ಟು ತೀವ್ರವಾಗಿಲ್ಲ. ಅದಕ್ಕೆ ಮುಖ್ಯ ಕಾರಣ ನಮ್ಮ ವಿವಾಹ ವ್ಯವಸ್ಥೆ ಹಾಗೂ ‘ಲೈಂಗಿಕಶೌಚ’ದ ಪರಿಕಲ್ಪನೆ ಎಂಬುದು ಸುಸ್ಪಷ್ಟ. ಆದರೆ ‘ಮುಕ್ತ ಲೈಂಗಿಕತೆ’ ದೆಸೆಯಿಂದಾಗಿ ಪರಿಸ್ಥಿತಿ ಬದಲಾಗುತ್ತಿದೆ. ನಟಿ ಖುಷ್ಬು ಸೂಚಿಸಿದ ನಿಯಮಗಳನ್ನು ಪಾಲಿಸಿದರೆ ಸಾಕಷ್ಟು ಅನಾಹುತಗಳನ್ನು ತಪ್ಪಿಸಬಹುದು.
ಲೈಂಗಿಕ ಸಂಬಂಧವೆಂಬುದು ಒಂದು ಯಾಂತ್ರಿಕ ಸಂಬಂಧ ಎಂಬ ಭಾವನೆ ಕಿರಿಯರಲ್ಲಿ ಬೆಳೆಯದಂತೆ ಎಚ್ಚರವಹಿಸಬೇಕು. ಈ ಬಗೆಯ ಪ್ರಜ್ಞೆಯನ್ನು ಕುಟುಂಬ, ಸಾರ್ವಜನಿಕ ಸಂಸ್ಥೆಗಳು ಹಾಗೂ ಶಿಕ್ಷಣ ಸಂಸ್ಥೆಗಳು ಎಳೆಯರಲ್ಲಿ ರೂಪಿಸಬೇಕು. ಏಕೆಂದರೆ ಗಂಡು ಹೆಣ್ಣು ಸಂಭೋಗದಲ್ಲಿ ನಿರತವಾಗಿ ಬಳಿಕ ಒಬ್ಬರನ್ನೊಬ್ಬರು ಅಗಲುವ ಅಥವಾ ಇನ್ನೂ ಹಲವರ ಜೊತೆ ಸಂಬಂಧ ಸಾಧಿಸುವ ಕ್ರಿಯೆ ಲೈಂಗಿಕ ಸ್ವೈರ, ಸ್ವೇಚ್ಛಾಚಾರ, ಮುಕ್ತ ಕಾಮಕೇಳಿ ಅಥವಾ ವ್ಯಭಿಚಾರಕ್ಕೆ ಎಡೆಮಾಡಿಕೊಡುತ್ತದೆ. ಲೈಂಗಿಕ ಸಂಬಂಧವೆಂಬುದು ಪರಸ್ಪರ ಜವಾಬ್ದಾರಿಯುತವಾದ, ಪರಸ್ಪರ ಗೌರವದ ಸಂಬಂಧವೆಂಬುದು ಸಂಗಾತಿಗಳಿಗೆ ಮನವರಿಕೆಯಾಗಬೇಕು. ಹೀಗೆ ಆಗದೆ ಹೋದರೆ ಅದು ಲೈಂಗಿಕಶೋಷಣೆ ಮತ್ತು ಭಾವನಾತ್ಮಕ ಆಘಾತಗಳಿಗೆ ಹಾದಿಮಾಡಿಕೊಡಬಹುದು.
ಭಾರತೀಯ ಸಮಾಜದಲ್ಲಿ ಇಂದಿಗೂ ಬಹಳಷ್ಟು ಕುಟುಂಬಗಳಲ್ಲಿ ಯುವಕ ಯುವತಿಯರ ಲೈಂಗಿಕ ಸಂಬಂಧ ಪ್ರಾರಂಭವಾಗುವುದು ವಿವಾಹದ ಬಳಿಕ. ಅದಕ್ಕೂ ಮೊದಲು ಪ್ರೀತಿ ಪ್ರೇಮದಲ್ಲಿ ತೊಡಗಿ ಮೈಕೈ ಮುಟ್ಟಿದ್ದರೂ ಸಂಭೋಗ ಕ್ರಿಯೆಯಲ್ಲಿ ತೊಡಗದವರು ಹಲವರು. ವಿವಾಹದ ವಿಷಯಕ್ಕೆ ಬಂದಾಗ ನಮ್ಮ ಹುಡುಗ ಹುಡುಗಿಯರಿಗೆ ಇಂದಿಗೂ ಸ್ವಾತಂತ್ಯ್ರ ಇಲ್ಲವಾಗಿದೆ. ಜಾತಕ ಕೂಡಿಬರಬೇಕು, ಮೇಳಾಮೇಳಿ ಆಗಬೇಕು, ಹುಡುಗ ಹುಡುಗಿಯ ತಂದೆತಾಯಿ ಒಪ್ಪಬೇಕು, ಒಂದೇ ಜಾತಿಯವರಾಗಬೇಕು, ಸಗೋತ್ರ ಆಗಬಾರದು ಇತ್ಯಾದಿಯಾಗಿ ಹಲವಾರು ಪರಿಗಣನೆಗಳಿವೆ. ಇದರಿಂದಾಗಿ ಎಷ್ಟೋ ಮದುವೆಗಳಲ್ಲಿ ನಿಜಕ್ಕೂ ಹುಡುಗ-ಹುಡುಗಿ ಪರಸ್ಪರ ಇಷ್ಟಪಡದೆ ಹಿರಿಯರ ಒತ್ತಾಯಕ್ಕೆ ಮದುವೆಯಾಗಿ ಜೀವನಪೂರ್ತಿ ಮೂಗುಬ್ಬಸಪಡುತ್ತಾ ದಾಂಪತ್ಯಜೀವನ ನಡೆಸುತ್ತಾರೆ ಅಥವಾ ಮದುವೆಯಾದ ತಿಂಗಳೊಪ್ಪತ್ತಿನಲ್ಲಿ ವಿಚ್ಛೇದಿತರಾಗುತ್ತಾರೆ. ಪ್ರೇಮವಿವಾಹ, ಅಂತರ್ಮತೀಯ, ಅಂತರ್ಜಾತೀಯ ವಿವಾಹ ಈ ಆಧುನಿಕ ವಿದ್ಯಾಭ್ಯಾಸದ ಕಾಲದಲ್ಲೂ ನಿಷಿದ್ಧವೆನಿಸಿದೆ. ಈ ಬಗೆಯ ವಿವಾಹಗಳ ಬಗ್ಗೆ ಸಾಮಾಜಿಕ ರಂಗದಲ್ಲಿ ಇಂದಿಗೂ ಒಂದು ಬಗೆಯ ತಾತ್ಸಾರದ, ಅಸಹನೆಯ ಭಾವನೆಗಳಿವೆ.
ಜೀವನ ನಡೆಸಬೇಕಾದ ಗಂಡುಹೆಣ್ಣು ಪರಸ್ಪರ ಒಪ್ಪಿ ಮೆಚ್ಚಿ ಮದುವೆಯಾಗಲು ಸ್ವಾತಂತ್ಯ್ರ ಕೊಡದಿದ್ದರೆ ಅದೆಂಥ ಸಮಾಜ ನಮ್ಮದು? ಇದು ಮಾನವ ಘನತೆ ಹಾಗೂ ವೈಚಾರಿಕ ಸ್ವಾತಂತ್ಯ್ರಕ್ಕೆ ಧಕ್ಕೆ ತರುವ ಸಂಗತಿ. ಕುಲಗೌರವದ ನೆಪಮಾಡಿಕೊಂಡು ವಧೂವರರನ್ನು ಶಿಕ್ಷಿಸುವ, ದಹಿಸುವ ಕ್ರೂರ ವ್ಯವಸ್ಥೆ ಉತ್ತರ ಭಾರತದಲ್ಲಿ ಜೀವಂತವಾಗಿದೆ ಎಂಬುದು ಅಪಮಾನದ ನಾಚಿಕೆಗೇಡಿನ ಸಂಗತಿ. ಈ ಸಮಾದಲ್ಲಿ ಪ್ರೇಮವಿವಾಹ, ಅಂತರ್ಜಾತೀಯ ವಿವಾಹ ಹಾಗೂ ಅಂತರ್ಮತೀಯ ವಿವಾಹಗಳಿಗೆ ಹೆಚ್ಚಿನ ಪ್ರೋತ್ಸಾಹ, ಸರಕಾರಿ ಮಾನ್ಯತೆ ಲಭಿಸಬೇಕು. ಇಂಥ ಮದುವೆಯನ್ನು ವಿರೋಧಿಸುವವರಿಗೆ- ಯಾರೇ ಆಗಲಿ ಶಿಕ್ಷೆಯಾಗಬೇಕು. ಆಗ ಹುಡುಗಹುಡುಗಿ ಧೈರ್ಯವಹಿಸುತ್ತಾರೆ. ಇಲ್ಲವಾದರೆ ದೇಹ ಬೆಳೆದರೂ ಬುದ್ಧಿ ಬೆಳೆಯದೆ ಅಪ್ಪ ಅಮ್ಮನ ಮಡಿಲಿನ ಕೂಸಾಗಿಯೇ ಉಳಿಯುತ್ತಾರೆ. ನಮ್ಮ ಶಿಕ್ಷಣ ವ್ಯವಸ್ಥೆಯಲ್ಲೂ ವಿವಿಧ ಪಠ್ಯಗಳಲ್ಲಿ ಇಂಥ ವಿವಾಹಗಳನ್ನು ಪ್ರೋತ್ಸಾಹಿಸುವಂಥ ಪಾಠವಿಚಾರಗಳಿರಬೇಕು.
ಅಂತರ್ಮತೀಯ ಅದರಲ್ಲೂ ಮುಖ್ಯವಾಗಿ ಹಿಂದೂ-ಮುಸ್ಲಿಂ ವಿವಾಹದ ಬಗ್ಗೆ ಇತ್ತೀಚೆಗಿನ ದಿನಗಳಲ್ಲಿ ಕೋಮುವಾದಿ ಶಕ್ತಿಗಳ ಪ್ರಾಬಲ್ಯದ ದೆಸೆಯಿಂದಾಗಿ ವಿಪರೀತ ವಿರೋಧ ವ್ಯಕ್ತವಾಗುತ್ತಿದೆ. ಮುಸ್ಲಿಂ ಹುಡುಗ-ಹಿಂದೂ ಹುಡುಗಿ ಒಟ್ಟಿಗೆ ಕಲೆತು ಮಾತಾಡುವುದು, ಒಟ್ಟಿಗೆ ಎಲ್ಲಿಗಾದರೂ ಹೋಗುವುದು ಈ ಸಮಾಜದ ಸಂಶಯಗಳಿಗೆ ಕಾರಣವಾಗುತ್ತದೆ. ಮುಸಲ್ಮಾನ ಹುಡುಗರು ಹಿಂದೂ ಹುಡುಗಿಯರನ್ನು ಮದುವೆಯಾಗಿ ಅವರನ್ನು ಮತಾಂತರಗೊಳಿಸಿ ಹಿಂದೂಸಮಾಜದಲ್ಲಿ ಮುಸಲ್ಮಾನ ಸಂತತಿಯನ್ನು ಹೆಚ್ಚಿಸುತ್ತಿದ್ದಾರೆ ಎಂಬ ಆರೋಪಗಳು ಅಪಪ್ರಚಾರಗಳು ಕೇಳಿಬರುತ್ತಿವೆ. ಹುಡುಗ ಹುಡುಗಿ ಯಾರೇ ಇರಲಿ, ಸ್ವತಂತ್ರ ಭಾರತದಲ್ಲಿ ಒಟ್ಟಿಗೆ ಕಲೆಯುವ ಬೆರೆಯುವ ಅವಕಾಶಗಳಿಲ್ಲವೆ? ಮತ ಬೇರೆಯಾದ ಮಾತ್ರಕ್ಕೆ ಯಾಕೆ ಅದು ಕೂಡದು? ಒಂದೆರಡು ಪ್ರಕರಣಗಳಲ್ಲಿ ಮೋಸ ನಡೆದಿರಬಹುದು. ಆದರೆ ‘ಲವ್‌ಜೇಹಾದ್‌’ ವಿದ್ಯಮಾನ ನಿರಾಧಾರವೆಂದು ನ್ಯಾಯಾಲಯಗಳು ತೀರ್ಪು ನೀಡಿವೆ. ಹೀಗಿರುವಾಗ ಹಿಂದೂ ಓಟುಗಳ ಮೇಲೆ ಕಣ್ಣು ನೆಟ್ಟ ಪಕ್ಷಗಳು ವಿಪರೀತ ಅಪಪ್ರಚಾರ ನಡೆಸಿ ಸಮಾಜವನ್ನು ಒಡೆಯುವುದು, ಅಪನಂಬಿಕೆಯ ಬೀಜ ಬಿತ್ತುವುದು ಖಂಡನೀಯ. ಅಂತೆಯೇ ಮುಸಲ್ಮಾನ ಸಮಾಜಗಳಲ್ಲೂ ಧಾರ್ಮಿಕ ಮತಾಂಧರ, ಮುಲ್ಲಾಗಳ ಪ್ರಭಾವ ಹೆಚ್ಚುತ್ತಿದೆ. ಉನ್ನತ ಶಿಕ್ಷಣ ನಿಜಕ್ಕೂ ಅವರನ್ನು ಬಿಡುಗಡೆಗೊಳಿಸುತ್ತಿಲ್ಲ. ‘ಬುರ್ಖಾ ಧಾರಣೆ’ ಇಂದು ವಿವಾದದ ಸಂಗತಿಯಾಗಿದೆ. ಬುರ್ಖಾ ಧರಿಸಬೇಕೇ ಬೇಡವೇ ಎಂಬುದು ಹೆಣ್ಣಿನ ಹಕ್ಕು. ವಸ್ತ್ರಸಂಹಿತೆಯ ಹೆಸರಿನಲ್ಲಿ ಅದನ್ನು ಬಲಾತ್ಕಾರವಾಗಿ ತೆಗೆಯುವುದು ಎಷ್ಟು ತಪ್ಪೋ ಅಷ್ಟೇ ದೊಡ್ಡ ತಪ್ಪು ಮರ್ಯಾದೆಯ ಹೆಸರಿನಲ್ಲಿ ಅದನ್ನು ಕಡ್ಡಾಯಗೊಳಿಸುವುದು.ಮುಸಲ್ಮಾನ ಹುಡುಗರು ಹಿಂದೂ ಹುಡುಗಿಯರನ್ನು ಪ್ರೀತಿಸಬಹುದು. ಅವರ ಜೊತೆ ಓಡಿಹೋಗಿ ಮದುವೆಯಾಗಬಹುದು. ಹಿಂದೂ ಹುಡುಗಿಯನ್ನು ಮತಾಂತರ ಮಾಡಬಹುದು. ಆದರೆ ಹಿಂದೂಗಳು ಮುಸ್ಲಿಂ ಹುಡುಗಿಯರ ಚೆಲುವನ್ನು ತಮ್ಮ ಕಣ್ಣುಗಳಿಂದ ನೋಡಿ ಖುಷಿಪಡಬಾರದು. ಅವರ ಜೊತೆ ಸಂಪರ್ಕ ಬೆಳೆಸಬಾರದು ಎಂಬ ಕಾರಣಕ್ಕೆ ಬುರ್ಖಾ ಧಾರಣವನ್ನು ಕಡ್ಡಾಯ ಮಾಡುವುದು ತಪ್ಪಲ್ಲವೇ? ಪ್ರಜಾಪ್ರಭುತ್ವದ ಒಂದು ರಾಷ್ಟ್ರದಲ್ಲಿ ಗಂಡುಹೆಣ್ಣಿನ ಪ್ರೀತಿ ಪ್ರೇಮವಿವಾಹಕ್ಕೆ ಜಾತಿ, ಕುಲಗೋತ್ರ ಹಾಗೂ ಧರ್ಮಗಳು ಖಂಡಿತಕ್ಕೂ ತಡೆಗೋಡೆ ಯಾಗಕೂಡದು. ನಾವು ಕರಾಳ ಮಧ್ಯಯುಗೀನ ಸಂಸ್ಕೃತಿಯಿಂದ ಬಿಡಿಸಿಕೊಂಡು ಬಯಲಗಾಳಿಯ ಕಡೆ ಸಾಗಬೇಕಾಗಿದೆ.
ಮಠಮಾನ್ಯಗಳು ನಡೆಸುವ ವಸತಿಗೃಹಗಳಲ್ಲಿ, ವೃತ್ತಿಶಿಕ್ಷಣ ಸಂಸ್ಥೆಗಳ ಹಾಗೂ ಇತರ ಸಾರ್ವಜನಿಕ ವಿದ್ಯಾಲಯಗಳ ಹಾಸ್ಟೆಲುಗಳಲ್ಲಿ ಹುಡುಗ ಹುಡುಗಿಯರು ‘ಸಲಿಂಗಕಾಮ’ದಲ್ಲಿ ತೊಡಗುವ ವಿದ್ಯಮಾನಗಳು ಕೇಳಿಬರುತ್ತವೆ. ‘ಸಲಿಂಗಕಾಮ’ ಕಾನೂನಿನ ಪ್ರಕಾರ ಅಪರಾಧವಲ್ಲ. ‘ಸಲಿಂಗವಿವಾಹ’ಗಳಿಗೂ, ಸಲಿಂಗಿಗಳು ಜೊತೆಯಾಗಿ ಬದುಕುವುದಕ್ಕೂ ಈಗಿನ ನ್ಯಾಯಾಲಯಗಳು ಸಮ್ಮತಿ ನೀಡಿವೆ. ಆದರೆ ‘ಸಲಿಂಗಕಾಮ’ ಬಲಾತ್ಕಾರದ, ಶೋಷಣೆಯ ಕ್ರಿಯೆಯಾದಾಗ ಅಪರಾಧವಾಗಿ ಪರಿಣಮಿಸುತ್ತದೆ. ಸಲಿಂಗಕಾಮ ವಿಪರೀತವಾದಾಗ ಗುಹ್ಯರೋಗಗಳು ಬರಬಹುದಾದ ಸಾಧ್ಯತೆಯೂ ಇದೆ. ಈ ಬಗ್ಗೆ ಎಚ್ಚರವಾಗಿರುವುದು ಅಗತ್ಯ. ಅಂತೆಯೇ ಸಲಿಂಗಕಾಮದ ಬಗ್ಗೆ ಹುಡುಗ ಹುಡುಗಿಯರು ಅಪರಾಧಿ ಪ್ರಜ್ಞೆ ಬೆಳೆಸಿಕೊಳ್ಳಬೇಕಾದ ಅಗತ್ಯ ಇಲ್ಲ. ಭಿನ್ನಲಿಂಗಕಾಮ ಹೆಚ್ಚು ಸಹಜ, ಆರೋಗ್ಯಕರವೆಂಬುದನ್ನು ಬಿಂಬಿಸುವುದು ಮುಖ್ಯ. ಹೆಣ್ಣಾದವಳು ಮದುವೆಯಾಗದೆ ಮಗುವನ್ನು ಪಡೆಯಬಹುದು. ತಾಯ್ತನ ಹೆಣ್ಣಿಗೆ ಪ್ರಾಪ್ತವಾದ ಒಂದು ಸಹಜ ಸ್ಥಿತಿ ಎಂದೂ ನ್ಯಾಯಾಲಯವು ತೀರ್ಪು ನೀಡಿದೆ. ವಿದೇಶಗಳಲ್ಲಿ ವಿವಾಹಪೂರ್ವ ತಾಯಿಯಾಗುವ ಅನೇಕ ಹೆಣ್ಣುಮಕ್ಕಳಿದ್ದಾರೆ. ನಮ್ಮಲ್ಲಿ ‘ಕುಂತಿ ಸಮಸ್ಯೆ’ ಇನ್ನೂ ಅಷ್ಟಾಗಿ ಬೆಳೆದಿಲ್ಲ.  ಮುಂದೊಂದು ದಿನ ಆ ಸ್ಥಿತಿ ಬಂದರೂ ಬರಬಹುದು.
ವಿವಿಧ ಪತ್ರಿಕೆಗಳ ವಿವಿಧ ಅಂಕಣಗಳನ್ನು ಗಮನಿಸಿದರೆ ಸಾಮಾನ್ಯತಃ ಕಂಡುಬರುವ ಒಂದು ಪ್ರಶ್ನೆ ‘ಮುಷ್ಟಿಮೈಥುನ’ಕ್ಕೆ ಸಂಬಂಧಿಸಿದ್ದು. ಹುಡುಗರು ಮುಷ್ಟಿಮೈಥುನದ ಮೂಲಕ ಲೈಂಗಿಕ ಸಂತೋಷ ಕಂಡುಕೊಂಡು ಆ ಬಳಿಕ ಪರಿತಪಿಸುತ್ತಾರೆ. ತಾವು ಮದುವೆಯಾದರೆ ತಮ್ಮ ಜೀವನಸಂಗಾತಿಗೆ ಸುಖಕೊಡಲು ಆಗುವುದೋ ಇಲ್ಲವೋ. ವೀರ್ಯನಾಶದಿಂದ ಬ್ರಹ್ಮಚರ್ಯ ನಾಶವಾಯಿತು. ವೀರ್ಯನಾಶದಿಂದ ಜೀವನನಾಶ ಎಂದು ಭಯಪಡುತ್ತಾರೆ. ಆದರೆ ತಿಳಿದಿರಬೇಕಾದ ಸಂಗತಿಯೆಂದರೆ ವೀರ್ಯವನ್ನು ಶಿರದವರೆಗೆ ಸಾಗಿಸಿ ‘ಊರ್ಧ್ವರೇತಸ್ಕ’ರಾಗಲು ಸಾಧ್ಯವಿಲ್ಲ. ದೇಹದೊಳಗಿನ ಬೇರೆ ಬೇರೆ ದ್ರವಗಳು ಸ್ರವಿಸಿ ಹೋಗಬಹುದು. ಅಂತೆಯೇ ವೀರ್ಯವೂ ಒಂದು ದ್ರವ. ಅದನ್ನು ಬಹುಕಾಲದವರೆಗೆ ಸಂಗ್ರಹಿಸಿಟ್ಟು ಅಧಿಕ ಶಕ್ತಿಸಂಚಯನ ಮಾಡಲು ಬರುವುದಿಲ್ಲ. ಕಾಮೋದ್ರೇಕವಾದಾಗ ಅದು ಸ್ಖಲನವಾಗಲೇಬೇಕು. ವೀರ್ಯಸ್ಖಲನವಾದುದರಿಂದ ನಿಶ್ಯಕ್ತಿ, ಅನಾರೋಗ್ಯ ಉಂಟಾಯಿತೆಂದು ಕೊರಗಬೇಕಿಲ್ಲ. ಅಂತೆಯೇ ಹೆಣ್ಣಿನ ಕನ್ಯಾಪೊರೆ ಹರಿಯುವುದರ ಬಗ್ಗೆ ವಿಚಿತ್ರ ಕಲ್ಪನೆಗಳಿವೆ. ಮೊದಲ ಸಂಭೋಗದಲ್ಲೇ ಕನ್ಯಾಪೊರೆ ಹರಿಯಬೇಕು. ಇಲ್ಲವಾದರೆ ಹುಡುಗಿಯ ಚಾರಿತ್ಯ್ರ ಸರಿಯಿಲ್ಲ.  ಆಕೆ ಈ ಹಿಂದೆ ಯಾರ ಜೊತೆಗೋ ಲೈಂಗಿಕಕ್ರಿಯೆ ನಡೆಸಿರಬೇಕು ಎಂಬ ತಪ್ಪು ಕಲ್ಪನೆಗಳು ಹಲವು ಗಂಡಸರಲ್ಲಿ ಇನ್ನೂ ಮನಮಾಡಿಕೊಂಡಿವೆ. ನಿಜ ಹೇಳಬೇಕೆಂದರೆ ಇಂದಿನ ಜೀವನಶೈಲಿಯಿಂದಾಗಿ ಹೆಣ್ಣಿನ ಕನ್ಯಾಪೊರೆ ಬೇಗನೆ ಸಡಿಲಗೊಂಡು ವಿವಾಹಪೂರ್ವದಲ್ಲೆ ಅದು ಒಡೆಯಬಹುದು. ಈ ವಿಷಯದಲ್ಲಿ ಗಂಡಸರು ಅಷ್ಟೊಂದು ಚಿಂತಿತರಾಗಬಾರದು. ಹೆಣ್ಣಿನ ಚಾರಿತ್ಯ್ರವನ್ನು ಸಂಶಯದಿಂದ ನೋಡಬೇಕಾದ ಅಗತ್ಯವಿಲ್ಲ.
ನಮ್ಮ ಸಮಾಜ ಮುಚ್ಚುಮಾದರಿಯ ಸಮಾಜವಾಗಿರುವುದರಿಂದ ಲೈಂಗಿಕತೆ ಬಗೆಗೆ ಬಿಚ್ಚಿಟ್ಟದ್ದಕ್ಕಿಂತ ಮುಚ್ಚಿಟ್ಟದ್ದೇ ಹೆಚ್ಚು. ಇದರಿಂದಾಗಿ ಬೆಳೆಯುವ ಮಕ್ಕಳಲ್ಲಿ ಕಾಮ, ಲೈಂಗಿಕತೆ, ಹೆಣ್ಣುಗಂಡಿನ ಶಕ್ತಿ ಸಾಮರ್ಥ್ಯಗಳ ಬಗ್ಗೆ ಚಿತ್ರವಿಚಿತ್ರ ವಿಕೃತ ಕಲ್ಪನೆಗಳು ಭೂತಾಕಾರವಾಗಿ ಬೆಳೆದಿವೆ. ಲೈಂಗಿಕಮೌಢ್ಯದ ಅಂಧಕಾರ ಕವಿದಿದೆ. ಇದನ್ನು ಮೊದಲು ಹೊಡೆದೋಡಿಸಬೇಕಿದೆ. ಶಾಲಾಕಾಲೇಜು ಹಂತದಲ್ಲಿ ವೈಜ್ಞಾನಿಕವಾದ ಲೈಂಗಿಕ ಶಿಕ್ಷಣವನ್ನು ನಾವು ಅವಶ್ಯವಾಗಿ ನೀಡಲೇಬೇಕಾಗಿದೆ. ಜನನಾಂಗಗಳು, ಜನನಾಂಗಗಳ ಸ್ವಚ್ಛತೆ, ಒಳ ಉಡುಪುಗಳ ಸ್ವಚ್ಛತೆ, ಋತುಮತಿಯಾಗುವುದು, ಋತುಚಕ್ರ, ಗರ್ಭಧಾರಣೆ, ಗರ್ಭನಿರೋಧ, ಸಂತಾನಶಸ್ತ್ರಚಿಕಿತ್ಸೆ, ವೀರ್ಯಾಣು ಉತ್ಪತ್ತಿ, ವೀರ್ಯಸ್ಖಲನ, ಮುಷ್ಟಿಮೈಥುನ, ಸಲಿಂಗಕಾಮ, ಸಂಭೋಗಕ್ರಿಯೆ,ಇಂದ್ರಿಯನಿಗ್ರಹ, ಲೈಂಗಿಕ ಸ್ವಚ್ಛತೆ, ಲೈಂಗಿಕ ನಿಷ್ಠೆ, ದಾಂಪತ್ಯಜೀವನ, ಗಂಡುಹೆಣ್ಣಿನ ನಡುವಿನ ಪ್ರೇಮ, ನಿಷ್ಠೆ ಇತ್ಯಾದಿಗಳ ಬಗ್ಗೆ ಹಂತಹಂತವಾಗಿ ಶಿಕ್ಷಣ ನೀಡಬೇಕು. ಶಿಕ್ಷಕರಿಗೆ, ಪಾಲಕರಿಗೆ ಮೊದಲು ಈ ಬಗೆಯ ಶಿಕ್ಷಣ ನೀಡಬೇಕು. ಒಟ್ಟು ವಿಷಯವನ್ನು ಭಾವವಿಕಾರಕ್ಕೆ ಒಳಗಾಗದೆ ತಿಳಿಸುವ ಕಲೆಗಾರಿಕೆಯನ್ನು ರೂಢಿಸಬೇಕು. ಆಗ ಈ ಸಮಾಜದ ಸ್ವಾಸ್ಥ್ಯ ಸುಧಾರಿಸೀತು. ನಮ್ಮ ಹುಡುಗ ಹುಡುಗಿಯರು ಹೆಚ್ಚಿನ ಆತ್ಮವಿಶ್ವಾಸದಿಂದ ಬದುಕನ್ನು ಎದುರಸಿಯಾರು. ಗಂಡುಹೆಣ್ಣು ಪರಸ್ಪರ ಗೌರವದಿಂದ, ಒಬ್ಬರನ್ನೊಬ್ಬರು ಶೋಷಿಸದೆ ಬದುಕಿಯಾರು.
ಹುಡುಗ ಹುಡುಗಿ ಪರಸ್ಪರ ಪ್ರೀತಿಸುವುದು, ಬಾಯ್‌ಫ್ರೆಂಡ್‌, ಗರ್ಲ್‌ಫ್ರೇಂಡ್‌ ಹೊಂದಿರುವುದು, ಪ್ರೀತಿಸಿ ಒಂದಿಷ್ಟು ಸಮಯದ ಮೇಲೆ ಮದುವೆಯಾಗುವುದು, ಒಟ್ಟೊಟ್ಟಿಗೆ ಪಾರ್ಕ್, ಸಿನೆಮಾ ಥಿಯೇಟರ್ ಅಲ್ಲಿ ಇಲ್ಲಿ ಜೋಡಿಹಕ್ಕಿಗಳಂತೆ ಓಡಾಡುವುದು, ವಿವಾಹಪೂರ್ವ ಲೈಂಗಿಕ ಸಂಬಂಧ ಇತ್ಯಾದಿಗಳ ಬಗ್ಗೆ ಮನೆಯವರು ಮಕ್ಕಳಿಗೆ ಸ್ವಾತಂತ್ಯ್ರ ಕೊಟ್ಟಿದ್ದರೆ, ಅವರ ಇಚ್ಛೆಗೆ ಅಡ್ಡಬರದಿದ್ದರೆ ಸಮಸ್ಯೆಗಳಿಲ್ಲ. ತಮತಮಗೆ ಸರಿಕಂಡ ಜೀವನಸಂಗಾತಿಯನ್ನು ಹುಡುಕಿಕೊಂಡು ಮದುವೆಯಾಗುವುದರಲ್ಲಿ ತಪ್ಪೇನೂ ಇಲ್ಲ. ಕೆಲವು ತಂದೆತಾಯಿಗಳಿಗೆ ಈ ವ್ಯವಸ್ಥೆ ದಿವ್ಯವಾದುದು. ಏಕೆಂದರೆ ಗಂಡು ಹುಡುಕುವ ಅಥವಾ ಹೆಣ್ಣು ಹುಡುಕುವ ಕೆಲಸ ತಪ್ಪುತ್ತದೆ. ನಾಳೆ ದಾಂಪತ್ಯದಲ್ಲಿ ಏನಾದರೂ ತೊಂದರೆಯಾದರೆ ತಮ್ಮನ್ನು ಜವಾಬ್ದಾರರನ್ನಾಗಿ ಮಾಡುವುದಿಲ್ಲವಲ್ಲವೆಂಬ ಭಾವ. ಆದರೆ ಈ ಸ್ವಾತಂಥ್ಯ್ರವಿಲ್ಲದಿದ್ದರೆ ತಂದೆತಾಯಿಗಳು ತಮ್ಮ ಮಕ್ಕಳಿಗೆ ಲೈಂಗಿಕ ವಿಚಾರಗಳಲ್ಲಿ ಹೇಗೆ ನಡೆದುಕೊಳ್ಳಬೇಕು ಎಂಬುದನ್ನು ತಿಳಿಸಿಕೊಡಬೇಕಾಗಿದೆ. ಸಾಮಾಜಿಕ ಶಿಷ್ಟಾಚಾರಗಳ ಬಗ್ಗೆ ತಿಳಿಯ ಹೇಳಬೇಕಾಗುತ್ತದೆ.
ಒಂದೇ ಮಾತಿನಲ್ಲಿ ಹೇಳುವುದಾದರೆ ಪ್ರಾಯಕ್ಕೆ ಬರುತ್ತಿರುವ ಹುಡುಗ ಹುಡುಗಿಯರು ಹಾಗೂ ಲೈಂಗಿಕ ಸಂಬಂಧದ ಬಗ್ಗೆ ಹೆಚ್ಚು ಮುಕ್ತವಾದ, ಪೂರ್ವಾಗ್ರಹರಹಿತವಾದ ಒಂದು ಹೊಸ ದೃಷ್ಟಿಕೋನ ಸದ್ಯದ ಸಂದರ್ಭದಲ್ಲಿ ಮೂಡಿಬರಬೇಕಾದ ಅವಶ್ಯಕತೆಯಿದೆ.
ಬಾನಾಡಿಗೆ ಬಂಧನವೆ?: ಕಲ್ಪಿತ ಬಿಂಬದಿಂದಾಚೆಗೆ
‘ಮಕ್ಕಳು ಮಕ್ಕಳಂತೆ ಇರಬೇಕು’, ‘ಮಕ್ಕಳು ತಮ್ಮ ಬಾಲ್ಯವನ್ನು ಸುಖವಾಗಿ ಅನುಭವಿಸಲಿ’, ‘ಮಗುವಿನ ಮಗುತನವನ್ನು ಉಳಿಸಿ’, ‘ಹಿರಿಯರು ಮಕ್ಕಳ ಮುಗ್ಧತೆಯನ್ನು ಹಾಳುಮಾಡಕೂಡದು’, ‘ಮಕ್ಕಳ ಬದುಕಿನಿಂದ ಅವರ ಬಾಲ್ಯವನ್ನು ಕಿತ್ತುಕೊಳ್ಳಬೇಡಿ’-ಎಂದೆಲ್ಲ ಮಕ್ಕಳ ತಜ್ಞರು, ಶಿಕ್ಷಣವೇತ್ತರು, ವಿದ್ವಾಂಸರು ಹೇಳುತ್ತಿರುತ್ತಾರೆ.
ಈ ಎಲ್ಲ ಮಾತುಗಳ ಅರ್ಥವನ್ನು ಹೀಗೆ ಸಂಗ್ರಹವಾಗಿ ಹೇಳಬಹುದು. ಬಾಲ್ಯವೆಂಬುದೊಂದು ಕಾಲ. ಅದು ಯೌವನ, ವಾರ್ಧಕ್ಯ ಮುಂತಾದ ಬದುಕಿನ ಇತರ ಅವಸ್ಥೆಗಳಿಗಿಂತ ತೀರ ಭಿನ್ನವಾದ ಒಂದು ಅನುಭವ ವಿಶೇಷ. ಅದು ನಮ್ಮೆಲ್ಲರ ಬಾಳಿನ ಸ್ವರ್ಣಯುಗ. ಆದರೆ ಬಾಲ್ಯವೆಂಬುದು ಬಾಳಿನ ಸ್ವರ್ಣಯುಗವಾಗಬೇಕಾಗಿಲ್ಲವೆಂಬುದು ಈ ಜಗತ್ತಿನ ಲಕ್ಷಾಂತರ ಮಕ್ಕಳಿಗೆ ತಿಳಿದಿದೆ. ಇಂದಿಗೂ ಜಗತ್ತಿನಲ್ಲಿ ಮಿಲಿಯಗಟ್ಟಲೆ ಮಕ್ಕಳಿಗೆ ಅವರ ಬಾಲ್ಯವೆಂಬುದು ಕರುಣಾಜನಕವಾದ ದುರಂತಕತೆ.
ಮಕ್ಕಳು ಇದ್ದ ಹಾಗೆ ಇರುವುದಿಲ್ಲ. ಅವರು ಬೆಳೆದು ದೊಡ್ಡವರಾಗುತ್ತಾರೆ. ಅದೊಂದು ಪ್ರಕ್ರಿಯೆ. ಈ ಪ್ರಕ್ರಿಯೆಯಲ್ಲಿ ಅವರು ತಮ್ಮ ಸುತ್ತಲಿನ ಪ್ರಪಂಚವನ್ನು ಶೋಧಿಸುತ್ತಾ ಹಿರಿಯರ ಜೊತೆ ಸಂಪರ್ಕ ಸಾಧಿಸುತ್ತಾ ವಿಕಾಸ ಹೊಂದುತ್ತಾರೆ. ಹೀಗಿರುವಾಗ “ನೋಡಿ, ನಿಮ್ಮ ಬಾಲ್ಯವೆಂಬುದು ಅತ್ಯಂತ ಮಧುರ ಕಾಲ. ನಾವು ಇದನ್ನು ನಿಮಗಾಗಿ ಕಾಪಿಡುತ್ತೇವೆ. ಜಗತ್ತಿನ ಕಠೋರತೆ, ದುಷ್ಟತನ ನಿಮ್ಮನ್ನು ಬಾಧಿಸದಂತೆ ನೋಡಿಕೊಳ್ಳುತ್ತೇವೆ” ಎಂದು ಹಿರಿಯರು ಹೇಳುವ ಮಾತು ಮಕ್ಕಳಿಗೆ ಸಮಾಧಾನ ಉಂಟುಮಾಡಲಾರದು.
ಇಷ್ಟವಿರಲಿ, ಇಲ್ಲದಿರಲಿ ಮಕ್ಕಳು ಬೆಳೆಯಲೇ ಬೇಕು. ಪ್ರಪಂಚದ ಸಾಗರದಲ್ಲಿ ಈಜಲೇಬೇಕು. ಮುಂದಿನ ಬದುಕು ಸುಂದರವಾಗಿರಬಹುದು ಎಂದು ಆಸೆ ಕಂಗಳಿಂದ ಅದನ್ನು ಅವರು ನಿರೀಕ್ಷಿಸುವುದು ಸಹಜತಾನೆ? ಆದರೆ ನೀವು ಈಗಿರುವ ಸ್ಥಿತಿಯೇ ಉತ್ತಮವಾದದ್ದು. ಮುಂದೆ ನಿಮಗೆ ಕಷ್ಟಕಾಲ ಒದಗಲಿದೆ ಎಂದು ಸತ್ತ ಹಾವನ್ನು ಅವರ ಮೇಲೆಸೆಯುವುದು ಕ್ರೂರವ್ಯಂಗ್ಯವಲ್ಲವೆ? ಅವರ ನಿರೀಕ್ಷೆಗಳಿಗೆ ಕನಸುಗಳ ಹಂದರಕ್ಕೆ ಬಿಸಿನೀರೆರೆಯುವುದು ಹಿರಿಯರು ಮಾಡುವ ತಪ್ಪಲ್ಲವೆ? ಬದುಕು.  ಜಗತ್ತು ಇದ್ದ ಹಾಗೆ ಇರುವುದಿಲ್ಲ. ಬದಲಾಗುತ್ತಿರುತ್ತದೆ. ಅದು ಈಗ ಇರುವುದಕ್ಕಿಂತಲೂ ಉತ್ತಮವಾಗಬಹುದು. ಈಗ ಆಗಿರುವುದೂ ಹಾಗೆಯೇ ಅಲ್ಲವೆ? ಆದಿಮಾನವನ, ಗುಹಾಮಾನವನ ಕಾಲಕ್ಕೂ ಈಗಿನ ಕಾಲಕ್ಕೂ ಎಷ್ಟೊಂದು ಅಂತರ! ಹೆಚ್ಚೇಕೆ, ಹತ್ತಿಪ್ಪತ್ತು ವರ್ಷಗಳ ಹಿಂದಿನ ಬದುಕಿಗೂ ಈಗಿನ ಬದುಕಿಗೂ ಹೋಲಿಸಿ ನೋಡಿದರೆ ಅನೇಕ ವಿಷಯಗಳಲ್ಲಿ ಸುಧಾರಣೆ, ಪ್ರಗತಿ ಆಗಿಲ್ಲವೆ? ಮುಂದಿನ ದಿನಗಳಲ್ಲಿ ಇನ್ನಷ್ಟು ಪ್ರಗತಿ ಆಗುವುದಿಲ್ಲವೆ? ಹೀಗಿರುವಾಗ ‘ಉತ್ತಮವಾದುದು ಇನ್ನಷ್ಟೇ ಬರಲಿದೆ – “The best is yet to come’ ಎಂದು ಹಿರಿಯರು ಹೇಳಬೇಕೆಂದು ಮಕ್ಕಳು ನಿರೀಕ್ಷಿಸುವುದಿಲ್ಲವೆ? ಹಿರಿಯರು ಹಾಗೇಕೆ ಹೇಳಬಾರದು? ಬಾಳಿನ ಹೋರಾಟದಲ್ಲಿ ಬಾಲ್ಯಕ್ಕಿಂತ ಯೌವನ, ಯೌವನಕ್ಕಿಂತ ವಯಸ್ಕತನ ಮಿಗಿಲಲ್ಲವೆ?
“ನನಗೆ ಮಕ್ಕಳೆಂದರೆ ತುಂಬ ಇಷ್ಟ. ಅವರ ಜೊತೆ ಆಟವಾಡುವುದು ಇಷ್ಟ. ಅವರಿಗಾಗಿ ನಾಟಕಮಾಡುವುದು ಇಷ್ಟ” ಎಂದು ಕೆಲವು ನಾಟಕಕಾರರು, ಸಾಹಿತಿಗಳು ಹೇಳುತ್ತಿರುತ್ತಾರೆ. ಯಾಕೆಂದರೆ ಮಕ್ಕಳಲ್ಲಿ ಕಾಪಟ್ಯವಿಲ್ಲ. ಅವರು ಮೋಸಗಾರರಲ್ಲ. ಅವರು ಮುಗ್ಧರು; ಪ್ರಾಮಾಣಿಕರು. ಅವರ ಜೊತೆ ಸೇರಿ ನೀವು ಮಗುವೆ ಆಗಿಬಿಡಬಹುದು ಎಂದು ಇವರು ಕಾರಣ ಕೊಡುತ್ತಾರೆ. ಆದರೆ ಇದು ಪೂರ್ಣ ಸತ್ಯವಲ್ಲ. ದೊಡ್ಡವರ ಹಾಗೆ ಮಕ್ಕಳು ಕೂಡ ಲೆಕ್ಕಚಾರದವರಾಗಿರಬಹುದು. ತುಟಿ ಬಿಚ್ಚದಿರಬಹುದು. ತಮ್ಮ ಭಾವನೆಗಳನ್ನು ಒಂದಿಷ್ಟೂ ಬಿಟ್ಟುಕೊಡದಿರಬಹುದು. ಬಹಳ ಪ್ರಯತ್ನಪೂರ್ವಕವಾಗಿ ಒಂದು ಮೆಲುನಗೆ ಬೀರಬಹುದು. ಬಹಳ ಮಾತನಾಡಿಸಿದ ಮೇಲೆ ಶ್ರೀಮದ್‌ ಗಾಂಭೀರ್ಯದಿಂದ ಒಂದೆರಡು ಮಾತು ಆಡಬಹುದು. ಜಾನ್‌ ಹೋಲ್ಟ್‌ ಅವರ ಪ್ರಕಾರ ಮಕ್ಕಳ ಪ್ರಪಂಚ ದೊಡ್ಡವರ ಪ್ರಪಂಚಕ್ಕಿಂತ ತೀರ ಭಿನ್ನವೇನಲ್ಲ; ಮಗುವಿನ ಜಗತ್ತು ಸ್ವರ್ಗವೇನಲ್ಲ!
ಇಷ್ಟಾದರೂ ಮಕ್ಕಳ ಒಡನಾಟ ಖಂಡಿತಕ್ಕೂ ಕುತೂಹಲಕಾರಿ ಮತ್ತು ಆಸಕ್ತಿದಾಯಕವಾಗಿರಬಲ್ಲುದು. ಹೀಗಾಗಿ ತಮ್ಮ ಕಹಿಯಾದ ಬಾಲ್ಯ ಮತ್ತು ದುಃಖಕರ ಶಾಲಾ ಜೀವನದಿಂದ ಬೆಂದು ಬಸವಳಿದ ಮಂದಿ ಮಕ್ಕಳ ಜೊತೆಗಿನ ಒಡನಾಟದಲ್ಲಿ ಸುಖಸಂತೋಷ ಕಾಣಲು ತಹತಹಿಸುತ್ತಾರೆ. ಮಕ್ಕಳ ಜೊತೆಗಿದ್ದು ಅವರ ಜೊತೆ ಕೆಲಸಮಾಡುವವರು ಮಕ್ಕಳ ಜೊತೆ ಏನನ್ನು ಹಂಚಿಕೊಳ್ಳುತ್ತಾರೆ? ತಮ್ಮ ಯಾವ ಜ್ಞಾನ-ತಿಳಿವಳಿಕೆ ಕೌಶಲವನ್ನು ಅವರಿಗೆ ಧಾರೆ ಎರೆಯುತ್ತಾರೆ? ತಮಗೆ ಗೊತ್ತಿರುವುದನ್ನು ಅವರಿಗೆ ಕೊಡುವುದೇ ಅವರ ಉದ್ದೇಶವೆ? ಬಹಳ ಮಂದಿ ಯೋಚಿಸುವುದು ಹೀಗೆ: ಮಕ್ಕಳಿಗೇನೂ ಗೊತ್ತಿಲ್ಲ. ಅವರಿಗೆ ನಾವು ಮೌಲ್ಯವನ್ನು, ಜ್ಞಾನವನ್ನು, ಕೌಶಲವನ್ನು ಕೊಟ್ಟು ಅವರನ್ನು ಹೆಚ್ಚು ಬುದ್ಧಿವಂತರನ್ನಾಗಿಸಬೇಕು ಎಂದು. ಅದಕ್ಕಿಂತ ಮಿಗಿಲಾಗಿ ಮಕ್ಕಳಿಂದ ನೀವೇನು ಪಡೆದಿರಿ? ಎಂಬುದು ಹೆಚ್ಚು ಮುಖ್ಯವಾದ ಪ್ರಶ್ನೆ. ಕೆಲವೇ ಕೆಲವರು ನಾವು ಮಕ್ಕಳಿಂದ ಸಾಕಷ್ಟು ಕಲಿತಿದ್ದೇವೆ ಎಂದು ಹೇಳುತ್ತಾರೆ. ಹೀಗೆ ಹೇಳುವವರಲ್ಲಿ ಶಿಕ್ಷಕರ ಪಾಲು ಬಲು ಕಡಿಮೆ. ಸಾಮಾನ್ಯವಾಗಿ ಪ್ರಜ್ಞಾವಂತರಾದ ರಂಗನಿರ್ದೇಶಕರು ಮಕ್ಕಳಿಂದ ತುಂಬ ಕಲಿಯುವುದಿದೆ ಎನ್ನುತ್ತಾರೆ.
‘ಮಗುವನ್ನು ಮಗುವಾಗಿರಲು ಬಿಡಿ’ ಎಂದರೇನರ್ಥ? ಕೆಲವೇ ಕೆಲವು ಸಂದರ್ಭಗಳಲ್ಲಿ ಮಾತ್ರ ಮಗು ಮಗುವಾಗಿರುತ್ತದೆ. ಬಾಕಿ ಉಳಿದ ಸಂದರ್ಭಗಳಲ್ಲಿ ಅದು ದೊಡ್ಡವರ ಹಾಗೆ ವರ್ತಿಸಲು ನಾವು ಬಲಾತ್ಕರಿಸುತ್ತೇವೆ ಎಂದಲ್ಲವೇ? ಇತರ ಎಲ್ಲ ವ್ಯಕ್ತಿಗಳಂತೆ ಮಕ್ಕಳು ಕೂಡ ಕೆಲವೊಮ್ಮೆ ತುಂಬ ಖಷಿಯಾಗುತ್ತಾರೆ. ಕೆಲವೊಮ್ಮೆ ಬೇಸರಪಟ್ಟುಕೊಳ್ಳುತ್ತಾರೆ. ದುಃಖದಿಂದ ನೋಯುತ್ತಾರೆ. ಸಿಟ್ಟಿನಿಂದ ಕುದಿಯುತ್ತಾರೆ. ಪ್ರತಿಭಟಿಸುತ್ತಾರೆ. ಹಿರಿಯರಲ್ಲಿ ಕಂಡುಬರುವ ಎಲ್ಲ ಭಾವಾನುಭಾವಗಳು ಮಕ್ಕಳಲ್ಲಿ ಕಂಡುಬರುತ್ತವೆ.  ಈ ಎಲ್ಲ ಅನುಭವಗಳನ್ನು ಅನುಭವಿಸುವಾಗ ಅವರು ಮಗುವಾಗಿಯೇ ಇರುತ್ತಾರೆ.
ನನ್ನ ಬೆಳವಣಿಗೆಯನ್ನು ಗಮನಿಸಿದರೆ, ನನ್ನ ಅಜ್ಜನ ಮನೆಗೆ ಮಳೆಗಾಲದ ಮುಸ್ಸಂಜೆ ಹೊತ್ತಿನಲ್ಲಿ ಕೆಲವರು ಬಂದು ಲಾಟೀನು ಬೆಳಕಿನಲ್ಲಿ ರಂಗಾಗಿ ಮಾತನಾಡುತ್ತಿದ್ದರೆ ನಾನು ಖುಷಿಯಿಂದ ಕೇಳುತ್ತಿದ್ದೆ. ಅವರು ಮತ್ತೆ ಮತ್ತೆ ಬರಲಿ ಎಂದು ಹಾರೈಸುತ್ತಿದ್ದೆ. ಬೆಳಗಿನಜಾವ ಬೇಗೆ ಎದ್ದು ಎಣ್ಣೆ ಸ್ನಾನಮಾಡಿ ದೋಸೆ ತಿನ್ನುವ ದೀಪಾವಳಿ ನನಗೆ ಹಿತಕರ ಅನುಭವ. ಕಟಕಟನೆ ಹಲ್ಲುಕಡಿಯುತ್ತಿದ್ದ ಮಾವನನ್ನು ಕಂಡಾಗಲೆಲ್ಲ ಭಯ. ನಮ್ಮ ಮನೆ ಸಮೀಪದಲ್ಲಿರುವ ನನ್ನಜ್ಜನ ಬಂಧುವೊಬ್ಬರ ಮನೆಗೆ ಹೂವು ಕೊಯ್ಯಲು ಹೋಗುವಾಗಲೆಲ್ಲ ಅಲ್ಲಿದ್ದ ನಾಯಿಗಳ ಭಯ. ಅಜ್ಜ ಎಂದೂ ಆ ಕೆಲಸ ನನಗೆ ಒಪ್ಪಿಸದಿರಲಿ ಎಂದು ಬಯಸುತ್ತಿದ್ದೆ. ನಾನು ಐದು ಆರನೆಯ ತರಗತಿಯಲ್ಲಿದ್ದಾಗ ಹಾಸಿಗೆಯಲ್ಲಿ ಉಚ್ಚೆಹೊಯ್ದುಕೊಂಡು ಬೆಳಗ್ಗೆ ಅಜ್ಜಿಯಿಂದ, ನನ್ನ ದೊಡ್ಡಮ್ಮನ ಮಗಳಿಂದ ಬೈಗುಳ ತಿನ್ನುತ್ತಿದ್ದಾಗ ಅಪಮಾನದಿಂದ ಸಿಟ್ಟಾಗುತ್ತಿದ್ದೆ. ಸಂಜೆಯಾಗುತ್ತಿದ್ದಂತೆ ಅವ್ಯಕ್ತಭಯ ಆವರಿಸಿಕೊಳ್ಳುತ್ತಿತ್ತು. ಶಾಲೆಯಲ್ಲಿ ಎ.ಪಿ. ರಾಯರ ಕನ್ನಡ, ಬಿ.ಸಿ. ರಾಯರ ಹಿಂದಿ, ಫಾದರ್ ವರ್ಗೀಸರ ಇಂಗ್ಲಿಷ್‌ ಪಾಠ ಕೇಳುವಾಗ ಎಲ್ಲಿಲ್ಲದ ಖುಷಿ. ಕಾಲೇಜಿಗೆ ಹೋಗುವಾಗ ನನ್ನ ಉಡುಪಿಯ ದೊಡ್ಡಪ್ಪ, ಮಂಡ್ಯದ ನನ್ನನ್ನು ಮಾತನಾಡಿಸಲು ಬಂದರೆ ನನ್ನ ಆತ್ಮವಿಶ್ವಾಸ ವೃದ್ಧಿಸುತ್ತಿತ್ತು. ಒಳ್ಳೆಯ ಅನುಭವಗಳು ನನ್ನ ಪಾಲಿಗೆ ಮತ್ತೆ ಮತ್ತೆ ಬರಲಿ. ಕೆಟ್ಟ ಕ್ಷಣಗಳು ಕಡಿಮೆಯಾಗಲಿ ಎಂದು ಹಾರೈಸುತ್ತಿದ್ದೆ ಆಗಲೂ ಈಗಲೂ. ಆದರೆ ಬಾಲ್ಯದಲ್ಲಿ ನಾನು ಮಗುವೇ ಆಗಿದ್ದೆ. ಕುಬ್ಜ ವಯಸ್ಕನಾಗಿರಲಿಲ್ಲ!
‘ಬಾಲ್ಯವನ್ನು ಅನುಭವಿಸುವುದು’ ಎಂದರೇನು? ಈ ಅಭಿವ್ಯಕ್ತಿ ಮೌಲಿಕವಾಗಿರುವಂತೆಯೇ ಅಮೌಲಿಕವೂ ಹೌದು. ಯಾವುದೇ ಪ್ರಾಯದಲ್ಲಿ ಆ ಪ್ರಾಯಕ್ಕೆ ಸಹಜವಾದ ವಿಕಾಸದ ಕಾರ್ಯಗಳನ್ನು ನಾವು ನೆರವೇರಿಸಲೇಬೇಕು. ಇಲ್ಲವಾದರೆ ಹ್ಯಾವಿಗ್‌ ಹರ್ಸ್ಟ್ ಹೇಳುವಂತೆ ವಿಕಾಸದ ಮುಂದಿನ ಹಂತದಲ್ಲಿ ತೊಂದರೆಗಳನ್ನು ಅನುಭವಿಸುತ್ತೇವೆ. ಆಯಾಯ ಪ್ರಾಯಕ್ಕೆ ಸಹಜವಾದ ರೀತಿಯಲ್ಲಿ ನಮ್ಮ ಮಾತು, ನಡವಳಿಕೆ, ವ್ಯವಹಾರ ಇರಬೇಕಾಗುತ್ತದೆ. ಬಾಲ್ಯವನ್ನು ಅನುಭವಿಸುವುದು ಎಂದರೆ ಪ್ರಾಯಃ ಕೆಲವು ಕೆಲಸಗಳನ್ನು ಮಾಡುವುದು ಮತ್ತು ಕೆಲವನ್ನು ಮಾಡದಿರುವುದು; ಅಂದರೆ ವಿಧಿನಿಷೇಧಗಳಿಗೆ ಅನುಸಾರವಾಗಿ ಬದುಕುವುದು. ಮಕ್ಕಳು ಏನು ಮಾಡಬೇಕು? ಏನು ಮಾಡಬಾರದು? ಎಂಬುದನ್ನು ಹಿರಿಯರು ನಿರ್ಧರಿಸುತ್ತಾರೆ. ‘ಕೋಳಿಯನ್ನು ಕೇಳಿ ಖಾರ ಅರೆಯುವರೇ?’ ಎಂಬ ಮಾತಿದೆ. ಕೆಲವು ಬಗೆಯ ಅನುಭವಗಳು ಎಲ್ಲ ಮಕ್ಕಳಿಗೂ ಬೇಕು. ಮಕ್ಕಳು ಆ ಅನುಭವಗಳಿಗೆ ಒಳಗಾಗಬೇಕಲು. ಕೆಲವೊಂದು ಅನುಭವಗಳಿಗೆ ಮಕ್ಕಳನ್ನು ಒಡ್ಡಬಾರದು. ಅವರನ್ನು ಅವುಗಳಿಂದ ದೂರ ಇಡಬೇಕು ಎಂದು ಹಿರಿಯರು ನಿರ್ಧರಿಸುತ್ತಾರೆ. ಉದಾಹರಣೆಗೆ, ಮಕ್ಕಳು ಟಿವಿ ನೋಡಬಾರದು, ಸಿನೆಮಾ ನೋಡಬಾರದು, ಕತೆಪುಸ್ತಕ ಓದಬಾರದು. ಪೋಲಿಗಳ ಸಂಗ ಮಾಡಬಾರದು. ಇತ್ಯಾದಿ. ಬ್ರಾಹ್ಮಣರ ಮಕ್ಕಳು ಬ್ರಾಹ್ಮಣರ ಸಂಗಮಾಡಬೇಕು. ಸಸ್ಯಾಹಾರಿಗಳ ಜೊತೆಗೇ ಒಡನಾಡಬೇಕು ಇತ್ಯಾದಿ.
ಮಕ್ಕಳಿಗೆ ಏನು ಬೇಕು? ಏನು ಬೇಡ? ಅವರಿಗೆ ಯಾವುದು ಹಿತ? ಯಾವುದು ಅಹಿತ? ಎಂದು ನಿರ್ಣಯಿಸುವ ಸ್ವಾತಂತ್ಯ್ರ ಮಕ್ಕಳಿಗಿಲ್ಲ. ಹಿರಿಯರೇ ಮಕ್ಕಳ ಪರವಾಗಿ ನಿರ್ಧರಿಸಿ ಆಜ್ಞೆಯನ್ನು ಕೊಟ್ಟು ಸರ್ಕಸ್‌ನ ಪ್ರಾಣಿಗಳನ್ನು ರಿಂಗ್‌ಮಾಸ್ಟರ್ ನಡೆಸಿಕೊಳ್ಳುವಂತೆ ವ್ಯವಹರಿಸುತ್ತಾರೆ.
ಹಾರಬೇಡ, ಹತ್ತಬೇಡ, ಓಡಬೇಡ, ಕುಣಿಯಬೇಡ, ಓದಬೇಡ ಎಂಬ ನಿರ್ಬಂಧಗಳನ್ನು ಹೇರುವ ಬದಲಿಗೆ ಮಕ್ಕಳಿಗೆ ತಮಗೆ ಬೇಕಾದುದನ್ನು ಅನುಭವಿಸುವ, ಮಾಡುವ ಸ್ವಾತಂತ್ಯ್ರವನ್ನು ಒದಗಿಸಬಾರದೇಕೆ? ಪಾಲಕರಿಂದ ತುಂಬಿದ ಒಂದು ಸಭೆಯಲ್ಲಿ ಮಕ್ಕಳಮೇಲೆ ನಾವು ಹೇರಿರುವ ನಿಷೇಧಗಳ ಬಗ್ಗೆ ಪ್ರಸ್ತಾಪಿಸಿ ಮಕ್ಕಳಿಗೆ ಮುಕ್ತ ವಾತಾವರಣ ಒದಗಿಸಿ ಎಂದಾಗ “ನಮ್ಮ ಮಗು ಚೂರಿಹಿಡಿದುಕೊಂಡು ತಿರುಗುತ್ತದೆ. ಯಾರಿಗಾದರೂ ಹಾನಿ ಮಾಡಿದರೆ?” ಎಂದು ಕೇಳಿದರು. ಬೇರೆಯವರಿಗೆ ಹಾನಿಮಾಡುವ ಅಥವಾ ಸ್ವಯಂ ಹಾನಿಮಾಡಿಕೊಳ್ಳುವ ಅನುಭವಗಳನ್ನು ನಿಷೇಧಿಸಬೇಕು. ಮುಕ್ತ ಸ್ವಾತಂತ್ಯ್ರವೆಂದರೆ ಸ್ವಚ್ಛಂದತೆಯಲ್ಲ, ಸ್ವೈರತೆಯಲ್ಲ. ಅದು ಜವಾಬ್ದಾರಿ ಪ್ರಜ್ಞೆಯುಳ್ಳ, ತನ್ನ ಹಾಗೂ ಪರರ ಬಗ್ಗೆ ಅರಿವುಳ್ಳ ಸ್ವಾತಂತ್ಯ್ರ ಎಂದರ್ಥ. ಚೂರಿಹಿಡಿದು ಓಡಾಡುವ ಮಗು ಪರರನ್ನು ಗಾಸಿಗೊಳಿಸಬೇಕೆಂದಿಲ್ಲ. ಒಂದು ಚೂರಿಯಿಂದ ಹಣ್ಣನ್ನು ಕತ್ತರಿಸಬಹುದು, ಇನ್ನೊಬ್ಬರ ಎದೆಯನ್ನು ಇರಿಯಬಹುದು. ಯಾವುದು ಆಗಬೇಕು? ಯಾವುದರಿಂದ ಏನಾಗುತ್ತದೆ? ಅದರ ಪರಿಣಾಮವೇನು? ಎಂಬ ಅರಿವಿನ ಬೆಳಕನ್ನು ಹಿರಿಯರು ಒದಗಿಸಬೇಕು. ಚೂರಿಯನ್ನು ಕಸಿದುಕೊಳ್ಳುವುದು, “ಈಗಲೆ ಚೂರಿ ಹಿಡಿದಿದ್ದೀಯ – ಮುಂದೇನು ಕತೆ”  ಎಂದು ಹಂಗಿಸುವುದು ತರವಲ್ಲ. ಅದೇ ಚೂರಿಯಿಂದ ತರಕಾರಿ ಕತ್ತರಿಸುವುದನ್ನು ಹೇಳಕೊಡಬಹುದಲ್ಲವೆ? ಇಷ್ಟಕ್ಕೂ ಚೂರಿಯಿಂದ ತರಕಾರಿ ಕತ್ತರಿಸುವಾಗ ಮಗು ಕೈಬೆರಳಿಗೆ ಗಾಯಮಾಡಿಕೊಂಡರೆ ‘ಇನ್ನು ಮೇಲೆ ಚೂರಿ ಮುಟ್ಟಿದರೆ ಜಾಗ್ರತೆ’ ಎಂದು ಗದರಿಸುವುದರಿಂದ ಪ್ರಯೋಜನವಿಲ್ಲ; ಬದಲಾಗಿ ಚೂರಿಯನ್ನು ಬಳಸುವಾಗ ವಹಿಸಬೇಕಾದ ಎಚ್ಚರಿಕೆಯನ್ನು ತಿಳಿಸುವುದು ಅಥವಾ ಮಗುವೇ ಸ್ವಾನುಭವದಿಂದ ತಿಳಿದುಕೊಳ್ಳುವಂತೆ ಮಾಡುವುದು ಹೆಚ್ಚು ಸೂಕ್ತ.
ಈ ಹೊತ್ತು ಭಾರತದಲ್ಲಿ ನಾವು ‘ಶಿಶುಕೇಂದ್ರಿತ ಶಿಕ್ಷಣ’ದ ಬಗ್ಗೆ ಬಹಳ ಮಾತನಾಡುತ್ತೇವೆ. ಆದರೆ ಎಲ್ಲಿದೆ ಅದು? ಇಂದಿಗೂ ನಮ್ಮ ತರಗತಿಗಳು ‘ಶಿಕ್ಷಕ ಕೇಂದ್ರಿತ’ವಾಗಿಯೇ ಇವೆ. ‘ಚಟುವಟಿಕೆ ಪ್ರಧಾನ’ ಎಂಬ ಘೋಷಣೆ ಹೊರಡಿಸಲಾಗಿದೆ. ಆದರೆ ಚಟುವಟಿಕೆಗಳನ್ನು ರೂಪಿಸುವವರು, ಮಕ್ಕಳ ಮೇಲೆ ಹೇರುವವರು, ನಿಯಂತ್ರಿಸುವವರು ಶಿಕ್ಷಕರೇ. ಮಗುವಿಗೆ ಯಾವ ಸ್ಥಾನವೂ ಇಲ್ಲ. ಮಗುವೇ ತನಗೆ ಬೇಕಾದ ಕಲಿಕೆಯ ಅನುಭವಗಳನ್ನು ಆಯ್ದುಕೊಳ್ಳುವುದಕ್ಕೆ ನಮ್ಮಲ್ಲಿ ಅವಕಾಶಗಳೇ ಇಲ್ಲ. ವಿದೇಶಗಳಲ್ಲಿ ಒಂದು ತರಗತಿಯಲ್ಲಿ ‘ಕಥಾಮೂಲೆ’, ‘ವಾಚನಮೂಲೆ’, ‘ಚಟುವಟಿಕೆ ಮೂಲೆ’, ‘ಚಿತ್ರಮೂಲೆ’, ‘ಪುಸ್ತಕಮೂಲೆ’, ‘ಮೌನಮೂಲೆ’-ಹೀಗೆ ಬೇರೆ ಬೇರೆ ಮೂಲೆಗಳಿರುತ್ತವೆ. ಮಕ್ಕಳು ತಮತಮಗೆ ಇಷ್ಟವಾದ ಮೂಲೆಗಳಿಗೆ ತೆರಳಿ ತಮಗೆ  ಆಸಕ್ತಿದಾಯಕವೆನಿಸಿದ ಕ್ರಿಯೆಯಲ್ಲಿ ತೊಡಗಿ ಕಲಿಯುತ್ತವೆ. ನಮ್ಮಲ್ಲಾದರೋ ಈ ಸ್ವಾತಂತ್ಯ್ರವಿಲ್ಲ. ನಮ್ಮಲ್ಲಿ ಇರುವುದೊಂದೇ ಮೂಲೆ. ಅದು ‘ಶಿಕ್ಷಕಮೂಲೆ’ ಅಥವಾ ‘ಶಿಕ್ಷಕಮೂಲ’. ಆದಿ ಅಂತ್ಯ ಎಲ್ಲವೂ ಅಲ್ಲೇ ಅದರಲ್ಲೇ!
ಪ್ರಾಜ್ಞರೆನಿಸಿಕೊಂಡ ಕೆಲವರು ವೇದಿಕೆಗಳಿಂದ ಹೇಳುವುದುಂಟು “ಮಕ್ಕಳಿಗೆ ಬೆಳೆಯಲು ಸಮಯ ಕೊಡಿ.” ಮಕ್ಕಳ ಪರವಗಿರುವವರೆಲ್ಲ ಭಾರಿ ಕರತಾಡನ ಮಾಡಿ ಈ ಹೇಳಿಕೆಯನ್ನು ಸ್ವಾಗತಿಸುತ್ತಾರೆ. ಆದರೆ ಯೋಚಿಸಿ. ಯಾರಿಗಾದರೂ ನೀವು ಸಮಯ ಕೊಡುವುದು ಹೇಗೆ? ನಾವು ಇನ್ನೊಬ್ಬರ ಸಮಯ ಹಾಳುಮಾಡುವುದನ್ನು ತಡೆಗಟ್ಟಬಹುದು.  ಆದರೆ ಸಮಯ ಕೊಡಲು ಬರುವುದಿಲ್ಲ. ಕಾರ್ಯಕ್ರಮಗಳಲ್ಲಿ ಹೇಳುವುದುಂಟು: ‘ನಿಮಗೆ ಅರ್ಧಗಂಟೆ ಕೊಟ್ಟಿದ್ದೇನೆ’ ಎಂದು. ಅದು ಅಲ್ಲಿ ನೆರೆದ ಪ್ರೇಕ್ಷಕರ ಸಮಯವಾಗಿರಬಹುದು. ಸಮಯ ಕೊಡುವುದು, ಬಿಡುವುದು ಏನೇ ಇರಲಿ, ಮಗು ತನ್ನ ಅಂತಃಸ್ಥ ಜೈವಿಕ ನಕಾಶೆಗೆ ಅನುಗುಣವಾಗಿ ಬೆಳೆಯುತ್ತದೆ. ಪೌಷ್ಟಿಕ ಆಹಾರ ದೊರೆತರೆ ದಷ್ಟಪುಷ್ಟವಾಗಿ ಬೆಳೆಯಬಹುದು. ಪೋಷಣೆ ನ್ಯೂನವಾದರೆ ದುರ್ಬಲವಾಗಬಹುದು. ಮಗು ದೇಹದ ಗಾತ್ರ, ತೂಕ, ಎತ್ತರದಲ್ಲಿ ಬೆಳೆಯುವುದು ಮಾತ್ರವಲ್ಲದೆ ಬೆಳೆಯುವುದು ಮಾತ್ರವಲ್ಲದೆ ಬುದ್ಧಿ, ಜ್ಞಾನ, ಸೃಜನಶಕ್ತಿ, ಮನೋಭಾವ, ಮೌಲ್ಯಗಳು, ಆಸಕ್ತಿ, ಅಭಿಕ್ಷಮತೆ ಇತ್ಯಾದಿ ಕ್ಷೇತ್ರಗಳಲ್ಲಿ ವಿಕಾಸ ಹೊಂದಬೇಕಾದರೆ ಅದಕ್ಕೆ ಸಮಯಬೇಕಲ್ಲ. ಈ ಎಲ್ಲ ಗುಣ ವಿಶೇಷಗಳನ್ನು, ಸಾಮರ್ಥ್ಯಗಳನ್ನು ರೂಪಿಸುವಂಥ ಪರಿಸರ ಹಾಗೂ ವೈವಿಧ್ಯಮಯ ಅನುಭವಗಳು ಬೇಕು. ಈ ಅನುಭವಗಳೇ ಮಗುವನ್ನು ಪೂರ್ಣ ಸ್ವರೂಪದ ವ್ಯಕ್ತಿಯನ್ನಾಗಿ ರೂಪಿಸುತ್ತವೆ. ಅಂತೆಯೇ ಮಗು ಭಯ, ಆತಂಕ, ಅಪಮಾನ, ಮೋಸಗಾರಿಕೆ, ವಿಶ್ವಾಸದ್ರೋಹ, ಆಯ್ಕೆಯ ಅವಕಾಶವಿಲ್ಲದಿರುವುದು, ಯಾಂತ್ರಿಕ ಏಕತಾನತೆ ಇತ್ಯಾದಿ ಅನುಭವಗಳಿಂದ ದೂರ ಉಳಿಯಲು ಬಯಸುತ್ತದೆ.
ಹಿರಿಯರಾದ ನಾವು ಮಕ್ಕಳನ್ನು ನಿರಂತರವಾಗಿ ಅಳೆದು ಸುರಿದು ತೂಕಮಾಡಿ ‘ಬೆಲೆ ಕಟ್ಟುತ್ತೇವೆ’. ಹೀಗೆ ಬೆಲೆ ಕಟ್ಟುವುದಕ್ಕೆ ನಮ್ಮದೇ ಆದ ಅಸ್ಥಿರ ಮಾನದಂಡಗಳನ್ನು ರೂಪಿಸಿಕೊಂಡಿದ್ದೇವೆ. ತುಂಬ ಚೆನ್ನಾಗಿ ಹಾಡುವ ಒಂದು ಮಗುವಿಗೆ ಇಲ್ಲಿ ನಡೆಸಿದ ಸ್ಪರ್ಧೆಯಲ್ಲಿ ಮೊದಲ ಬಹುಮಾನ. ಅದೇ ಮಗು ಇನ್ನೊಂದು ಕಡೆ ನಡೆದ ಸ್ಪರ್ಧೆಯಲ್ಲಿ ಭಾಗವಹಿಸಿದಾಗ ಅದಕ್ಕಿಂತ ಚೆನ್ನಾಗಿ ಹಾಡುವ ಮಕ್ಕಳಿರದಿದ್ದರೂ ಆ ಮಗುವಿಗೆ ಬಹುಮಾನ ಸಿಗುವುದಿಲ್ಲ! ಕಾರಣ ನಮ್ಮ ಮನಸೋಇಚ್ಛೆ ಏರುಪೇರು ಮಾಡುವ ಮಾನದಂಡಗಳು! ಬಹುಮಾನಗಳು, ರ‍್ಯಾಂಕ್‌ಗಳು, ಅಂಕಗಳು, ದರ್ಜೆಗಳು. ಬುದ್ಧಿಸೂಚ್ಯಂಕಗಳು, ಹಾಗೂ ಶಿಷ್ಯವೇತನಗಳ ಆಧಾರದಿಂದ ನಾವು ಮಕ್ಕಳನ್ನು ಅಳೆಯುತ್ತೇವೆ. ಇನ್ನೊಬ್ಬರನ್ನು ಅಳೆಯುವ ಹಕ್ಕು ಎಲ್ಲರಿಗೂ ಇರಬಹುದು. “ಪರರ ತೀರ್ಪಿಗೆ  ಒಳಗಾಗದಿರಬೇಕಾದರೆ ಅವರ ಬಗ್ಗೆ ನೀನು ತೀರ್ಪು ಕೊಡಬಾರದು” ಎಂಬ ಒಂದು ಮಾತಿದೆ. ಅನ್ಯರ ಕಡೆ ನೀನೊಂದು ಬೆರಳು ತೋರಿದರೆ ಅವರು ನಿನ್ನ ಕಡೆ ಐದು ಬೆರಳು ತೋರಬಹುದು. ಆದುದರಿಂದ ಜಾಣರು ಇನ್ನೊಬ್ಬರ ಬಗ್ಗೆ ತೀರ್ಪು ನೀಡದೆ ಪಾರಾಗಲು ಹವಣಿಸುತ್ತಾರೆ. ಬೇರೆಯವರ ಬಗ್ಗೆ ತೀರ್ಪು ನೀಡುವ ರೀತಿಯಲ್ಲಿ ಮಾತಾಡಬೇಡ. ಅದರಿಂದ ನಿನಗೇ ಹಾನಿ ಎಂದು ಮನೋವಿಜ್ಞಾನಿಗಳು ಹೇಳಬಹುದು. ಆದರೆ ತಾನು ಹೇಗೇ ಇರಲಿ, ಅನ್ಯರ ಬಗ್ಗೆ ತೀರ್ಪು ನೀಡುವುದು ತನ್ನ ಜನ್ಮಸಿದ್ಧ ಹಕ್ಕು ಎಂದು ಹಲವರು ಭಾವಿಸಿಕೊಂಡಿರುತ್ತಾರೆಎ. ಅಂತೆಯೇ ಮಕ್ಕಳ ಮಾತು, ವರ್ತನೆ. ಕ್ರಿಯೆ, ವಿದ್ಯೆ, ಬುದ್ಧಿ, ಸಾಮರ್ಥ್ಯ ಹಾಗು ಸಾಧನೆಗಳ ಬಗ್ಗೆ ತೀರ್ಪು ನೀಡಿ ಅವರನ್ನು ವರ್ಗೀಕರಿಸುವುದು ಹಿರಿಯರ ಕರ್ತವ್ಯವೆಂದು ಭಾವಿಸಿದ್ದೇವೆ. ಆದರೆ ಹೀಗೆ ಮಾಡುವ ಮೂಲಕ ನಾವು ಅವರ ಆತ್ಮವಿಶ್ವಾಸ ಹಾಗೂ ಆತ್ಮಸಂಮಾನವನ್ನು ಎಷ್ಟೋ ಸಲ ಧೂಳೀಪಟ ಮಾಡುತ್ತಿದ್ದೇವೆ ಎಂಬ ಪ್ರಜ್ಞೆಯೂ ನಮಗಿಲ್ಲ. ನಮ್ಮ ತೀರ್ಪು, ತೀರ್ಮಾನಗಳು ಏನೇ ಇರಲಿ, ಮಾನವ ಘನತೆ ಹೊಂದಿರುವ ಮಕ್ಕಳ ತಿಳಿವಳಿಕೆ, ಅರಿವು, ಭಾವನೆ ಇತ್ಯಾದಿಗಳೆಲ್ಲ ನಾವು ಅವರ ಬಗ್ಗೆ ಕಟ್ಟಿಕೊಂಡಿರುವ ಕಲ್ಪಿತ ಬಿಂಬಗಳ ಚೌಕಟ್ಟನ್ನು ಮೀರಿ ನಿಲ್ಲುತ್ತವೆ.
ಬಾನಾಡಿಗೆ ಬಂಧನವೆ?: ಮಕ್ಕಳ ಹಕ್ಕುಗಳ ಸ್ಥಿತಿಗತಿ:
ಜಗತ್ತಿನಲ್ಲಿ ಹದಿನೆಂಟು ವರ್ಷಕ್ಕಿಂತ ಕೆಳಗಿನ ವಯೋಮಾನದ ಸುಮಾರು ಎರಡು ಬಿಲಿಯ ಮಕ್ಕಳಿದ್ದಾರೆ. ಸಮಾಜದ ತೀರ ಸೂಕ್ಷ್ಮಸಂವೇದಿ ಸದಸ್ಯರಾಗಿರುವ ಮಕ್ಕಳು ಮಾನವಹಕ್ಕುಗಳ ಉಲ್ಲಂಘನೆಯಿಂದಾಗಿ ಸಂತ್ರಸ್ತರಾಗುತ್ತಿದ್ದಾರೆ. ನ್ಯೂನ ಪೋಷಣೆಯಿಂದ ಹಿಡಿದು ಮಿಲಿಟರಿ ದಾಖಲಾತಿವರೆಗೆ. ದುಡಿಮೆಯ ಕ್ಷೇತ್ರದಲ್ಲಿ ಶೋಷಣೆಯಿಂದ ಆರಂಭಿಸಿ ವಿದ್ಯಾಭ್ಯಾಸ ಅವಕಾಶ ವಂಚನೆಯವರೆಗೆ ಮಕ್ಕಳು ತೀವ್ರ ಶೋಷಿತರು.  ನ್ಯೂನ ಪೋಷಣೆ ಎಂಬುದು ಮಕ್ಕಳ ಬದುಕುವ ಹಕ್ಕು ಮತ್ತು ಸಂತೋಷಪಡುವ ಹಕ್ಕನ್ನೇ ಕಸಿದುಕೊಳ್ಳುವ ಮಾನವಹಕ್ಕುಗಳ ಉಲ್ಲಂಘಟನೆ. ಪ್ರತಿವರ್ಷ ಒಂದು ಅಂದಾಜಿನ ಪ್ರಕಾರ ಐದು ವರ್ಷದೊಳಗಿನ ೧೨ ಮಿಲಿಯ ಮಕ್ಕಳು ನ್ಯೂನ ಪೋಷಣೆಯಿಂದಾಗಿ ಸಾಯುತ್ತಿದ್ದಾರೆ. ೫ ರಿಂದ ೧೪ ವರ್ಷ ಪ್ರಾಯದ ೧೨೦ ಮಿಲಿಯ ಮಕ್ಕಳು ಪೂರ್ಣಕಾಲಿಕ ಕಾರ್ಮಿಕರಾಗಿ ದುಡಿಯುತ್ತಿದ್ದಾರೆ. ೨೫೦ ಮಿಲಿಯ ಮಕ್ಕಳು ಅರೆಕಾಲಿಕ ಕಾರ್ಮಿಕರಾಗಿ ದುಡಿಯುತ್ತಿದ್ದಾರೆ. ಬೀದಿಬದಿಯ ಮಕ್ಕಳ ಮಾರಾಟ.  ಅಕ್ರಮಸಾಗಣೆ, ಹತ್ಯೆ, ಅಂಗಾಂಗ ಮಾರಾಟ.  ಅಶ್ಲೀಲ ವ್ಯವಹಾರ, ವೇಶ್ಯಾವೃತ್ತಿ ಇತ್ಯಾದಿಯಾದ ಅಮಾನವೀಯ ಪಾಶವ ಈ ಕೃತ್ಯಗಳಿಗೆ ಮಕ್ಕಳು ಪ್ರಪಂಚದೆಲ್ಲೆಡೆ ಬಲಿಯಾಗುತ್ತಿದ್ದಾರೆ.  ಒಟ್ಟು ಎರಡು ಮಿಲಿಯ ಮಕ್ಕಳು ವೇಶ್ಯಾವಾಟಿಕೆಯ ವ್ಯವಹಾರದಲ್ಲಿ ಸಿಲುಕಿಕೊಂಡಿದ್ದಾರೆ ಎನ್ನಲಾಗಿದೆ.
ದೊಡ್ಡವರು ನಡೆಸುವ ಯುದ್ಧಗಳಿಗೆ ಬೆಲೆ ತೆರುವವರು ಅಮಾಯಕ ಮಕ್ಕಳು. ತಮ್ಮ ತಾಯ್ತಂದೆಗಳನ್ನು, ಮನೆಕುಟುಂಬಗಳನ್ನು, ಅಮೂಲ್ಯಬಾಲ್ಯ ಕಳೆದ ಒಂದು ದಶಕದಲ್ಲಿ ಎರಡು ಮಿಲಿಯ ಮಕ್ಕಳು ಯುದ್ಧಗಳ ದೆಸೆಯಿಂದಾಗಿ ಹತರಾದರೆ ಒಂದು ಮಿಲಿಯ ಮಕ್ಕಳು ಅನಾಥರಾಗಿದ್ದಾರೆ. ಶಸ್ತ್ರ ಸಮರದ ಪರಿಣಾಮಗಳು ಕರಾಳವಾಗಿವೆ. ಮಕ್ಕಳ ಮನಸ್ಸಿನ ಮೇಲೆ ಅವು ಬೀರುವ ಪರಿಣಾಮ ಅನೂಹ್ಯ.
ಆಧುನಿಕ ಯುದ್ಧ ಹಾಗೂ ಭಯೋತ್ಪಾದನ ಕೃತ್ಯಗಳಿಂದಾಗಿ ಮಕ್ಕಳ ಬಾಲ್ಯಜೀವನ ಕಮರಿಹೋಗುತ್ತದೆ. ಹೆತ್ತವರು ನೇರವಾಗಿ ಯುದ್ಧದಲ್ಲಿ ತೊಡಗುವುದರಿಂದ, ತಲೆತಪ್ಪಿಸಿ ಕೊಳ್ಳುವುದರಿಂದ ಅಥವಾ ಪಲಾಯನ ಮಾಡುವುದರಿಂದಾಗಿ ಮಕ್ಕಳು ತಬ್ಬಲಿಗಳಾಗುತ್ತಾರೆ . ಜಗತ್ತಿನಲ್ಲಿರುವ ಒಟ್ಟು ನಿರಾಶ್ರಿತರಲ್ಲಿ ಅರ್ಧಾಂಶದಷ್ಟು ಮಂದಿ ಮಕ್ಕಳೇ ಆಗಿದ್ದಾರೆ.  ಯುದ್ಧ ಸಂತ್ರಸ್ತ ಮಕ್ಕಳಿಗೆ ಭವಿಷ್ಯವೇ ಇಲ್ಲವೆಂಬಂತಾಗಿದೆ. ಭಯ, ಸಾವುನೋವು ಅವರ ನಿತ್ಯ ವಾಸ್ತವ.
ಮಕ್ಕಳ ಹಕ್ಕುಕಗಳ ಬಗ್ಗೆ ಮಾತನಾಡುವಾಗ ಈ ದೇಶದಲ್ಲಿ ಅದನ್ನು ‘ಬಾಲಕಾರ್ಮಿಕರು’, ‘ಬೀದಿಬದಿಯ ಮಕ್ಕಳು’.  ‘ಅಂಚಿಗೆ ಸರಿದ ಮಕ್ಕಳು’ ಎಂದೆಲ್ಲ  ವರ್ಗೀಕರಣದ ಕಣ್ಣಿನಿಂದ ನೋಡಲಾಗುತ್ತದೆ. ಹಾಗೆ ನೋಡಿದರೆ ಮಕ್ಕಳ ಹಕ್ಕುಗಳ ಉಲ್ಲಂಘನೆ ಕೇವಲ ಬಡವರ್ಗಗಳಿಗೆ ಸೀಮಿತವಲ್ಲ. ಮಧ್ಯಮವರ್ಗ ಹಾಗೂ ಶ್ರೀಮಂತ ವರ್ಗಗಳ ಮಕ್ಕಳ ಮಾನವಹಕ್ಕುಗಳು ಸಾಕಷ್ಟು ಪ್ರಮಾಣದಲ್ಲಿ ಉಲ್ಲಂಘನೆಯಾಗುತ್ತಿವೆ. ವಿಭಿನ್ನ ರೂಪದಲ್ಲಿ ಆಗುತ್ತಿರುವ  ಈ ಉಲ್ಲಂಘನೆಯ ಪ್ರಕರಣಗಳು ನಿಗೂಢ ಮೌನದಲ್ಲಿ ಮುಳುಗಿಹೋಗುತ್ತಿವೆ.
ಮಕ್ಕಳಲು ಎಂದಾಗ ಒಂದು ಏಕರೂಪದ ಸಂರಚನೆ ಎಂದು ತಿಳಿಯುವುದು ತಪ್ಪು. ನಾವು ಬಹಳ ಸಲ ಹಾಗೆ ಭಾವಿಸುತ್ತೇವೆ.  ಸಾಮಾಜಿಕ, ಆರ್ಥಿಕ ಸ್ಥಿತಿಗತಿಗಳು, ದೈಹಿಕ-ಮಾನಸಿಕ ಸ್ವಾಸ್ಥ್ಯ, ಭೌಗೋಳಿಕ ಪರಿಸರ ಇತ್ಯಾದಿಯಾಗಿ ಅವರಲ್ಲಿ ವ್ಯತ್ಯಾಸಗಳು ಕಂಡುಬರುತ್ತವೆ.
ಈ ವ್ಯತ್ಯಾಸಗಳಿಂದಾಗಿ ಅವರ ಹಕ್ಕುಕಗಳ ಉಲ್ಲಂಘನೆಯಲ್ಲೂ ಏರುಪೇರುಗಳು ಕಂಡುಬರುತ್ತವೆ.  ಭಾರತದಂಥ ದೇಶದಲ್ಲಿ ಎಲ್ಲ ವಿಷಯಗಳಲ್ಲೂ ಲಿಂಗತಾರತಮ್ಯ ಎದ್ದುಕಾಣುತ್ತದೆ.  ಬಡತನ, ಅಂಗವಿಕಲತೆ, ಸೂರಿಲ್ಲದಿರುವಿಕೆ ಮುಂತಾದ ಸ್ಥಿತಿಗಳಿಂದಾಗಿ ಹೆಣ್ಣುಮಕ್ಕಳು ತೊಂದರೆಗೆ ಈಡಾಗುತ್ತಾರೆ.  ಇದಲ್ಲದೆ ಹೆಣ್ಣು ಎಂಬ ಕಾರಣಕ್ಕಾಗಿ ಶೋಷಣೆಗೂ ಒಳಗಾಗುತ್ತಾರೆ.  ಹೀಗೆ ಅವರು ಅನುಭವಿಸುವ ಶೋಷಣೆ ಹಾಗೂ ಹಕ್ಕುಗಳ ಉಲ್ಲಂಘನೆಗಳ ಪರಿಣಾಮ ಇಮ್ಮಡಿಯಾಗುತ್ತದೆ.
ನಮ್ಮ ದೇಶದ ಕಾನೂನುಗಳು ಕೂಡ ‘ಬಾಲಸ್ನೇಹಿ’ಗಳಾಗಿ ಅಥವಾ ಮಕ್ಕಳ ಹಿತರಕ್ಷಣೆಯ ಪರಿವಾಗಿ ಇಲ್ಲ. ಅಕ್ರಮ ವಿವಾಹ ಅಥವಾ ವಿವಾಹೇತರ ಸಂಬಂಧದಿಂದಾಗಿ ಹುಟ್ಟಿದ ಮಗುವಿಗೆ ಕುಟುಂಬದಲ್ಲಿ ಯಾವ ಪಿತ್ರಾರ್ಜಿತ ಹಕ್ಕೂ ಇರುವುದಿಲ್ಲ. ‘ಅಕ್ರಮ ಸಂತಾನ’ ಎಂಬ ಅಪಖ್ಯಾತಿಗೆ ತುತ್ತಾಗುವ ಈ ಮಕ್ಕಳಿಗೆ ಯಾವ ಭದ್ರತೆಯೂ ಲಭಿಸದು.
ಭಾರತದಲ್ಲಿ ಮಕ್ಕಳಲು ನ್ಯೂನ ಪೋಷಣೆಗೆ ತುತ್ತಾಗುವುದು ಒಂದು ದೊಡ್ಡ ಸಮಸ್ಯೆ. ಹಸಿವು, ಬಡತನ ಹಾಗೂ ಸಾಂಕ್ರಾಮಿಕ ರೋಗಗಳಿಂದಾಗಿ ಹಿಂದುಳಿದ ಕುಟುಂಬಗಳಲ್ಲಿ  ಮಕ್ಕಳು ಸಾಯುತ್ತವೆ.  ಈಗೀಗಲಂತೂ ಎಚ್‌ಐವಿ/ಏಯ್ಡ್ಸ್ ಸೋಂಕಿಗೆ ಭಾರತದಲ್ಲಿ ೧,೭೦,೦೦೦ ಮಕ್ಕಳು ತುತ್ತಾಗಿದ್ದಾರೆ. ಸಮಾಜದ ಅಂಚಿನಲ್ಲಿ ಬದುಕುವ ಕುಟುಂಬಗಳಿಗೆ ಸೇರಿದ ಅಥವಾ ಮಾನವ ಕಳ್ಳಸಾಗಣೆಯಿಂದಾಗಿ ವೇಶ್ಯಾವಾಟಿಕೆ ಸೇರಿದ  ಈ ಮಕ್ಕಳಲು ಸೋಂಕಿಗೆ ತುತ್ತಾಗಿ ಸಾಮಾಜಿಕ ಬಹಿಷ್ಕಾರಕ್ಕೆ ಒಳಗಾಗುತ್ತಾರೆ. ಪ್ರೀತಿ ಪ್ರೇಮಗಳಿಂದ ವಂಚಿತರಾಗುತ್ತಾರೆ. ಮಕ್ಕಳ ಆರೋಗ್ಯರಕ್ಷಣೆಗೆ ಸಂಬಂಧಿಸಿದಂತೆ ಸರಕಾರಗಳ ಪ್ರಯತ್ನ ಸಾಲದು.
ಶಿಕ್ಷಣ  ಈಗ ಮಕ್ಕಳ ಮೂಲಭೂತ ಹಕ್ಕು ಆಗಿ ಜಾರಿಗೆ ಬಂದಿದೆ. ಶಾಲೆಗೆ ದಾಖಲಾಗದೆ ಇರುವ ಸುಮಾರು ೯೨ ಲಕ್ಷ ಮಕ್ಕಳಿಗೆ ಇದರಿಂದ ಪ್ರಯೋಜನವಾಗಲಿದೆಯಂತೆ.  ಆದರೆ ಸರ್ವಶಿಕ್ಷಾ ಅಭಿಯಾನ ಹೆಚ್ಚುಕಡಿಮೆ ಮುಗಿದಿದೆಯಾದರೂ ಸರ್ವರಿಗೂ ಶಿಕ್ಷಣದ ಅವಕಾಶಗಳು ಇನ್ನೂ ಲಭಿಸಿಲ್ಲ. ಹಣದ ಹೊಳೆ ಹರಿದಿದೆ. ಸಮಾನಶಿಕ್ಷಣದ ಬಗ್ಗೆ ದಿನೇ ದಿನೇ ಬೇಡಿಕೆಗಳು ಹೆಚ್ಚುತ್ತಿವೆ. ಆದರೆ ‘ವಿಭೇದಕವಾದ ಶಿಕ್ಷಣನೀತಿ ಜಾರಿಯಲ್ಲಿದೆ.  ದೇಶದಲ್ಲಿ ಕೆಲವು ಪ್ರತಿಷ್ಠಿತರ ಮಕ್ಕಳಿಗೆ ದುಬಾರಿಯಾದ ಆಂಗ್ಲಮಾಧ್ಯಮ ಶಾಲೆಗಳು; ಉಳಿದವರಿಗೆ ಸ್ಥಳೀಯ ಭಾಷಾಮಾಧ್ಯಮದ ಸರಕಾರಿ ಅಥವಾ ಔಪಚಾರಿಕೇತರ ಶಾಲೆಗಳು. ಈ ಶಾಲೆಗಳಲ್ಲಿ ಶಿಕ್ಷಕರ ಕೊರತೆಯಿದೆ.  ಹಲವು ವರ್ಷಗಳಿಂದ ಸರಿಯಾದ ನೇಮಕಾತಿ ಆಗಿಲ್ಲ. ಹೀಗಾಗಿ ಅರೆಕಾಲಿಕ ಶಿಕ್ಷಕರು/ಗೌರವ ಶಿಕ್ಷಕರು/ಹಂಗಾಮಿ ಶಿಕ್ಷಕರು/‘ಶಿಕ್ಷಾಕರ್ಮಿ’ಗಳಿಂದ ಪರಿಣಾಮಹೀನ ಬೋಧನೆ; ಇದೂ ಸಾಲದೆಂಬಂತೆ ಉತ್ತರ ಭಾರತದಲ್ಲಿ ಗೈರುಹಾಜರಿ ಶಿಕ್ಷಕರ ಸಮಸ್ಯೆ ಉಲ್ಬಣಿಸಿದೆ. ಖಾಸಗಿ ಶಾಲೆಗಳವರು ಸಮಾಜದ ವಂಚಿತ ವರ್ಗಗಳವರಿಗೆ ಶೇಕಡ ೨೫ ಸ್ಥಾನಗಳನ್ನು ಮೀಸಲಿಡಬೇಕು ಎಂದು ಶಿಕ್ಷಣ ಮೂಲಭೂತ ಹಕ್ಕು ಮಸೂದೆಯಲ್ಲಿ ಪೋಷಣೆ ಮಾಡಲಾಗಿದೆಯಾದರೂ ಅನುಷ್ಠಾನದಲ್ಲಿ ತೆರೆಯಮರೆಯ ನಾಟಕ ಚೆನ್ನಾಗಿ ನಡೆದೀತು! ಅಂತೂ ಮಕ್ಕಳ ಶಿಕ್ಷಣದ ಹಕ್ಕುಗಳ ಅನುಷ್ಠಾನ ಸುಲಭವಲ್ಲ!
ಶಿಕ್ಷಣದ ಹಕ್ಕು ಮಸೂದೆ ೦-೬ ಪ್ರಾಯದ ಮಕ್ಕಳ ಶಿಕ್ಷಣ ಲಾಲನೆ ಪಾಲನೆ ಇತ್ಯಾದಿಗಳನ್ನು ಪೂರ್ಣವಾಗಿ ತನ್ನ ವ್ಯಾಪ್ತಿಯಿಂದ ಹೊರಗಿಟ್ಟಿದೆ. ಇದಲ್ಲದೆ ಉಚಿತ ಕಡ್ಡಾಯ ಪ್ರಾಥಮಿಕ ಶಿಕ್ಷಣದ ಹಕ್ಕು ಕೇವಲ ೬-೧೪ ಪ್ರಾಯದ ಮಕ್ಕಳಿಗೆ ಸೀಮಿತವಾಗಿದೆ. ೧೮ ವರ್ಷದೊಳಗಿನವರೆಲ್ಲ ಮಕ್ಕಳೇ. ಹೀಗಾಗಿ ೧೪-೧೮ ಪ್ರಾಯದಲ್ಲಿರುವ ಮಕ್ಕಳ ಶಿಕ್ಷಣ, ಆರೋಗ್ಯ.  ಮನರಂಜನೆ ಬದುಕುವ ಹಕ್ಕು. ಉದ್ಯೋಗದ ಹಕ್ಕು ಇವೆಲ್ಲ ಅತ್ಯಂತ ಮಹತ್ವದ ಸಂಗತಿಗಳು. ಇದು ಹದಿಹರೆಯದ ಕಾಲವಾದುದರಿಂದ ಮಕ್ಕಳು ಸಾಕಷ್ಟು ಕ್ಷೋಭೆಗೆ ಒಳಗಾಗುವ ಆತಂಕಗಳಿರುತ್ತವೆ. ಈ ಬಗ್ಗೆ ಕೇಂದ್ರ ಹಾಗೂ ರಾಜ್ಯ ಸರಕಾರಗಳ ಮುಂದೆ ನಿರ್ದಿಷ್ಟವಾದ ಯೋಜನೆಗಳು-ಕಾರ್ಯಕ್ರಮಗಳು ಇಲ್ಲ. ಶಿಕ್ಷಣದ ಹಕ್ಕು ಕೂಡ ಇವರನ್ನು ಕಡೆಗಣಿಸಿದೆ.
ವಿದ್ಯಾರ್ಥಿಗಳು ಅರ್ಧದಲ್ಲೆ ಶಾಲೆಯನ್ನು ತೊರೆಯುತ್ತಾರೆ. ಇದಕ್ಕೆ ಬಹಳ ಮುಖ್ಯ ಕಾರಣವೆಂದರೆ ‘ಉಗ್ರನರಸಿಂಹ’ ಶಿಕ್ಷಕರು; ಹೊಡೆತ ಬಡಿತ, ನಿಂದನೆ, ಅಪಮಾನ, ದೈಹಿಕ ಹಾಗೂ ಮಾನಸಿಕ ಹಿಂಸೆಯ ಆರಾಧಕವಾಗಿರುವ ಅನೇಕ ‘ಭಯೋತ್ಪಾದಕ’ ಶಿಕ್ಷಕರು. ಶರೀರ ದಂಡನೆಯು ಮಕ್ಕಳ ಬೆಳವಣಿಗೆ ಹಾಗೂ ವಿಕಾಸಕ್ಕೆ ಮಾರಕ ಮಾತ್ರವಲ್ಲದೆ ಅವರ ಮೂಲಭೂತ ಹಕ್ಕುಕಗಳ ಉಲ್ಲಂಘನೆಯೂ ಹೌದು. ಶಿಕ್ಷಣದ ಹಕ್ಕು ಕಾಯ್ದೆ ಶಾಲೆಗಳಲ್ಲಿ ಶರೀರದಂಡನೆಯನ್ನು ನಿಷೇಧಿಸಿದೆ. ಆದರೆ ಅನುಷ್ಠಾನ ಮಾತ್ರ ಅಸಮರ್ಪಕ. “ಮಕ್ಕಳಿಗೆ ಹೊಡೆಯದಿದ್ದರೆ ಅವರು ಕಲಿಯುವುದೇ ಇಲ್ಲ” ಎಂಬುದನ್ನೇ ಸಿದ್ಧಾಂತ ಮಾಡಿಕೊಂಡ ಶಿಕ್ಷಕರ ಮನೋಭಾವಗಳಲ್ಲಿ ಬದಲಾವಣೆ ತರುವುದು ಹೇಗೆ? ಮಕ್ಕಳಿಗೆ ಶಿಕ್ಷೆ ಕೊಟ್ಟರೆ ಮಾತ್ರವೇ ಕಲಿಯುವುದು ಎಂದು ಯೋಚಿಸುವ ಪಾಲಕರ ಪೊರೆ ಕಳಚುವುದು ಯಾವಾಗ? ಹೇಗೆ?
ಇತ್ತೀಚೆಗೆ ನೆರವೇರಿದ ಮಕ್ಕಳ ಹಕ್ಕುಗಳ ಸಮಾವೇಶವೊಂದರಲ್ಲಿ ದಿವ್ಯ ಎಂಬ ಹುಡುಗಿ ಕೇಳಿದ ಪ್ರಶ್ನೆ ಎಲ್ಲರನ್ನೂ ಗಾಬರಿಗೊಳಿಸುವಂತೆ, ತಲೆತಗ್ಗಿಸುವಂತೆ ಮತ್ತು ಆಲೋಚನೆಗೆ ಹಚ್ಚುವಂತೆ ಮಾಡಿತು. “ನನ್ನ ಹೆಸರು ದಿವ್ಯಾ. ನನ್ನ ಹೆಸರಿನಿಂದ ನನ್ನನ್ನು ಇತರರು ಗುರುತಿಸಬೇಕೆಂಬ ಹಕ್ಕು ನನಗಿದೆ. ನನ್ನೆಲ್ಲ ಗೆಳತಿಯರನ್ನು ಹೆಸರು ಹಿಡಿದು ಕರೀತಾರೆ. ಆದರೆ ನನ್ನನ್ನು ಮಾತ್ರ ‘ಕುಂಟಿ’ ಅಂತ ಯಾಕೆ ಕರೀತಾರೆ? ನನ್ನ ಗೆಳತಿ ಸುಷ್ಮಾಳನ್ನು ‘ಅರೆ ಹುಚ್ಚಿ’ ಅಂತ ಯಾಕೆ ಕರೀಬೇಕು?”
ಮಕ್ಕಳ ಹಕ್ಕುಗಳ ಬಗ್ಗೆ ಚರ್ಚಿಸುವಾಗ ಭಿನ್ನ ಸಾಮರ್ಥ್ಯದ ಅಥವಾ ವಿಶೇಷ ಮಕ್ಕಳ ಹಕ್ಕುಗಳ ಬಗ್ಗೆ ಯಾರೂ ಯೋಚಿಸುವುದಿಲ್ಲ. ಮಕ್ಕಳ ಮೂಲಭೂತ ಹಕ್ಕುಗಳ ಉಲ್ಲಂಘನೆ ನಿತ್ಯವೂ  ಈ ದೇಶದಲ್ಲಿ ನಡೆಯುತ್ತಿದೆ. ಸಾಮಾಜಿಕ ಭದ್ರತೆ, ಆರ್ಥಿಕ ಸುರಕ್ಷಿತತೆ, ಒಂದು ಹಂತದವರೆಗಿನ ಕೌಶಲಗಳ ಶಿಕ್ಷಣ, ಆರೋಗ್ಯ ಸುರಕ್ಷೆ ಹಾಗೂ ಅವರ ಬೆಳವಣಿಗೆಗೆ ಅಗತ್ಯವಾದ ಎಲ್ಲ ಸೌಕರ್ಯಗಳನ್ನೂ ಈ ಭಿನ್ನ ಸಾಮರ್ಥ್ಯದ ಮಕ್ಕಳಿಗೆ ನಿರಾಕರಿಸಲಾಗುತ್ತಿದೆ. ವಿಕಲಾಂಗ ಮಕ್ಕಳ ಬಗೆಗೆ ಕರುಣೆ ಇದೆ. ಆದರೆ ಅವರಿಗೆ ಕರುಣೆ ಬೇಕಾಗಿಲ್ಲ.  ಅನುಭೂತಿ ನೀಡಬೇಕು. ತಮ್ಮ ಇತಿಮಿತಿಗಳೊಳಗೆ ಅವರು ಸ್ವಾಲವಂಬಿಗಳಾಗಲು ಸಮಾಜ ಸಹಕರಿಸಬೇಕು. ಆದರೆ ಬುದ್ಧಿಮಾಂದ್ಯತೆ, ಮಾನಸಿಕ ಮಾಂದ್ಯತೆಯುಳ್ಳ ಮಕ್ಕಳನ್ನು  ಈ ದೇಶದಲ್ಲಿ ತೀರ ನಿಕೃಷ್ಟವಾಗಿ ನೋಡಿಕೊಳ್ಳಲಾಗುತ್ತಿದೆ. ಅವರಿಗೇನೂ ತಿಳಿಯುವುದಿಲ್ಲವೆಂದು ಭಾವಿಸಿ ಅವರ ಮನೋವಿಕಲತೆಯನ್ನು ಬಳಸಿಕೊಂಡು ಲೈಂಗಿಕವಾಗಿ ಶೋಷಣೆ ಮಾಡಲಾಗುತ್ತಿದೆ. ಸರಕಾರಗಳು ಈ ವಿಶೇಷ ಮಕ್ಕಳು ಹಾಗೂ ವಿಕಲಾಂಗ ವ್ಯಕ್ತಿಗಳ ಸಂಬಂಧದಲ್ಲಿ ಹೊರಡಿಸಿದ ಕಾನೂನುಗಳ ಅರಿವು ಸಾರ್ವಜನಿಕರಲ್ಲಿ ಮೂಡಬೇಕು ಮತ್ತು ಇವುಗಳ ಸದುಪಯೋಗ ಆಗುವಂತೆ ನೋಡಿಕೊಳ್ಳುವ ಗುರುತರ ಹೊಣೆಗಾರಿಕೆಯಿದೆ. ಈ ಕ್ಷೇತ್ರದಲ್ಲಿ ಹಲವು ಸರಕಾರಿ ಹಾಗೂ ಸರಕಾರೇತರ ಸಂಸ್ಥೆಗಳು ಸಾಕಷ್ಟು ಚೆನ್ನಾಗಿ ಕಾರ್ಯನಿರ್ವಹಿಸುತ್ತಿವೆ; ಆದರೂ ಮುಟ್ಟಿರುವ ಗುರಿ ಚಿಕ್ಕದು. ನಡೆಯಬೇಕಾದ ಗುರಿ ದೂರದ್ದು.
ನಮ್ಮ ದೇಶದ ಬಾಲಕಾರ್ಮಿಕ ಸಮಸ್ಯೆ ಅತ್ಯಂತ ಗಂಭೀರವಾದುದು. ಮಕ್ಕಳು ದೇಶದ ಸಂಪತ್ತು ಎಂದು ದಾಖಲೆಗಳು ಹೇಳುತ್ತಿವೆ. ಆದರೆ ೫-೧೪ ವರ್ಷಗಳ ಪ್ರಾಯದ ಒಂದು ಕೋಟಿ ಮೂವತ್ತು ಲಕ್ಷ ಹುಡುಗ ಹುಡುಗಿಯರು ಈ ದೇಶದಲ್ಲಿ ಬಾಲಕಾರ್ಮಿಕರಾಗಿದ್ದಾರೆ. ವಿಶ್ವಸಂಸ್ಥೆಯ ಪ್ರಕಾರ ಭಾರತದ ದುಡಿಯುವ ವರ್ಗದಲ್ಲಿ ಶೇಕಡ ೫೫ ರಷ್ಟು ಮಂದಿ ಬಾಲಕ ಬಾಲಿಕೆಯರು, ಸುಮರು  ಒಂದುಕೋಟಿ ಹತ್ತುಲಕ್ಷ ಮಕ್ಕಳು ಬೀದಿಬದಿಯಲ್ಲಿದ್ದಾರೆ. ಇವರಿಗೆ ರಕ್ಷಣೆಯಿಲ್ಲ. ನೆಲೆಯಿಲ್ಲ. ಆಸರೆಯಿಲ್ಲ. ಕೇಂದ್ರ ಸರಕಾರ ಶೇಕಡ ೫ ಕ್ಕೂ ಕಡಿಮೆ ಮೊತ್ತದ ಹಣವನ್ನು ಬಜೆಟ್‌ನಲ್ಲಿ ಮಕ್ಕಳಿಗಾಗಿ ಮೀಸಲಿರಿಸಿದೆ.
ಬಾಲಕಾರ್ಮಿಕರನ್ನು ಕೆಲಸದ ಆಧಾರದ ಮೇಲಿನಿಂದ ಗೃಹ ಬಾಲಕಾರ್ಮಿಕರು, ಬೀದಿ ಬಾಲಕಾರ್ಮಿಕರು, ಜೀತದ ಬಾಲಕಾರ್ಮಿಕರು ಹಾಗೂ ಕಾರ್ಖಾನೆ-ಹೋಟೆಲ್‌ ಇತ್ಯಾದಿಗಳಲ್ಲಿ ದುಡಿಯುವ ಕಾರ್ಮಿಕರು ಎಂದು ನಾಲ್ಕು ವಿಧವಾಗಿ ವಿಂಗಡಿಸಲಾಗಿದೆ. ಬಾಲಕಾರ್ಮಿಕ ನಿಷೇಧ ಕಾಯ್ದೆ ೧೯೮೬ ರಲ್ಲಿ ಜಾರಿಗೆ ಬಂದಿತು.ಇದರ ಪ್ರಕಾರ ೧೪ ವರ್ಷಕ್ಕಿಂತ ಕೆಳ ವಯಸ್ಸಿನ ಮಕ್ಕಳು ಪ್ರತಿಫಲಕಾರಿ ದುಡಿಮೆಯಲ್ಲಿ ತೊಡಗಿದರೆ ಅಂಥವರನ್ನು ಬಾಲಕಾರ್ಮಿಕರೆನ್ನುತ್ತಾರೆ. ಒಟ್ಟು  ೭೦ ಅಪಾಯಕಾರಿ ಕೆಲಸಗಳಲ್ಲಿ ಮಕ್ಕಳು ದುಡಿಯುವುದನ್ನು ಈ ಕಾಯ್ದೆ ನಿಷೇಧಿಸುತ್ತದೆ. ಆದರೆ ಮಕ್ಕಳನ್ನು ರಕ್ಷಿಸುವ ವಿಷಯದಲ್ಲಿ ಅಪಾಯಕಾರಿ ಹಾಗೂ ಅಪಾಯಕಾರಿಯಲ್ಲದ ದುಡಿಮೆ ಎಂಬ ವರ್ಗೀಕರಣವೇ ದೊಡ್ಡ ತೊಡರುಗಾಲು. ಕೆಲವು ಕೆಲಸಗಳನ್ನು ಮಾಡಬಹುದು ಮತ್ತು ಕೆಲವು ಕೆಲಸಗಳನ್ನು ಮಾಡಬಾರದು ಎಂಬ ಕಾಯ್ದೆಯೇ ಹಾಸ್ಯಾಸ್ಪದ.
ಭಾರತದ ಸಂವಿಧಾನದ ಪ್ರಕಾರ ೬-೧೪ ಪ್ರಾಯದ ಎಲ್ಲ ಮಕ್ಕಳೂ ಶಾಲೆಯಲ್ಲಿರಬೇಕು. ಅವರಿಗೆ ಸರಕಾರ ಉಚಿತ ಕಡ್ಡಾಯ ಪ್ರಾಥಮಿಕ ಶಿಕ್ಷಣ ಒದಗಿಸಬೇಕು. ಹೆತ್ತವರು ಹಾಗೂ ಸರಕಾರಗಳು ಮಕ್ಕಳಿಗೆ ಶಿಕ್ಷಣ ನೀಡುವ ಜವಾಬ್ದಾರಿ ಹೊರಬೇಕು. ಇಲ್ಲವಾದರೆ ಅದು ಶಿಕ್ಷಣ ಹಕ್ಕು ಕಾಯ್ದೆ ಪ್ರಕಾರ ಶಿಕ್ಷಾರ್ಹ ಅಪರಾಧ. ಬೀದಿಯಲ್ಲಿ ಬದುಕುವ, ಚಿಂದಿ ಆಯುವ, ಪತ್ರಿಕೆ ಮಾರುವ, ಭಿಕ್ಷೆ ಬೇಡುವ ಮಕ್ಕಳು ಅತ್ಯಂತ ಅಪಾಯಕಾರಿ ಸ್ಥಿತಿಯಲ್ಲಿದ್ದರೂ ಸಹ ಅವರನ್ನು ಈ ಕಾಯ್ದೆಯ ನೆರವಿನಿಂದ ರಕ್ಷಿಸಲು ಸಾಧ್ಯವಿಲ್ಲ. ಏಕೆಂದರೆ ಸಾಮಾನ್ಯವಾಗಿ ಇವರನ್ನು ಯಾರೂ ಕೆಲಸಕ್ಕೆ ಇಟ್ಟುಕೊಂಡಿರುವುದಿಲ್ಲ. ಮಕ್ಕಳನ್ನು ಕೆಲಸಕ್ಕೆ ದೂಡುವ ಪ್ರಮುಖ ವಿಧಾನವೇ ‘ಜೀತ’. ‘ಜೀತಪದ್ಧತಿ ನಿರ್ಮೂಲನ’ವಾಗಿದೆ ಎಂದು ಘೋಷಣೆ ಮಾಡಿದರೂ ಕೃಷಿ, ಮನೆಗೆಲಸ, ಹೋಟೆಲ್‌ ಕೆಲಸ ಮುಂತಾದವುಗಳಿಗೆ ಮುಂಗಡ ನೀಡಿ ಮಕ್ಕಳನ್ನು ಕೆಲಸಕ್ಕೆ ಇಟ್ಟುಕೊಳ್ಳುವುದು ಸಾಮಾನ್ಯವಾಗಿಬಿಟ್ಟಿದೆ. ಅಪ್ಪ ಅಮ್ಮ ಮಾಡಿದ ಸಾಲ ತೀರದೆ ಈ ಮಕ್ಕಳು ಕೆಲಸಬಿಟ್ಟು ಬರುವಂತಿಲ್ಲ. ಮನೆಗೆಲಸ ಹಾಗೂ ಹೋಟೆಲ್‌ ಕೆಲಸದಲ್ಲಿ ಮಕ್ಕಳು ಸಾಕಷ್ಟು ಹಿಂಸೆ, ದೌರ್ಜನ್ಯ ಮತ್ತು ಲೈಂಗಿಕ ಶೋಷಣೆಗೆ ತುತ್ತಾಗುತ್ತಾರೆ. ಕಾನೂನುಗಳು ಇದ್ದರೂ ಕೂಡ ನ್ಯಾಯದಾನದಲ್ಲಿ ವಿಳಂಬವಾಗುತ್ತಿದೆ; ಸರಿಯಾಗಿ ನ್ಯಾಯ ದೊರೆಯುತ್ತಿಲ್ಲ ಮತ್ತು ಎಷ್ಟೋ ಪ್ರಕರಣಗಳು ವರದಿಯಾಗುವುದೇ ಇಲ್ಲ.
ಮಕ್ಕಳ ಅನೈತಿಕ ಕಳ್ಳಸಾಗಣೆ ಮಕ್ಕಳ ಮೇಲೆ ನಡೆಸಲಾಗುತ್ತಿರುವ ದೌರ್ಜನ್ಯಗಳಲ್ಲೇ ಅತ್ಯಂತ ಕ್ರೂರವಾದುದು. ಇದು ರಾಷ್ಟ್ರೀಯ ಹಾಗೂ ಅಂತಾರಾಷ್ಟ್ರೀಯ ನೆಲೆಯಲ್ಲಿ ಭೀಕರ ಸ್ವರೂಪದಲ್ಲಿ ನಡೆಯುತ್ತಿದೆ. ವೇಶ್ಯಾವಾಟಿಕೆ, ಕಾರ್ಖಾನೆ, ಅತಿಥಿಗೃಹ, ಡ್ಯಾನ್ಸ್‌ ಬಾರ್, ಶ್ರೀಮಂತರ ಮನೆಗಳು, ತೋಟದ ಮನೆಗಳಲ್ಲಿ ಬಲವಂತದ ದುಡಿಮೆಗೆ ಮಕ್ಕಳು ಬಳಕೆಯಾಗುತ್ತಾರೆ. ಇದಲ್ಲದೆ ಕಾನೂನುಬಾಹಿರವಾದ ದತ್ತುನೀಡಿಕೆ, ಅಂಗಾಂಗ ಕಸಿ ಹಾಗೂ ಮನೋರಂಜನಾ ಉದ್ಯಮಗಳಲ್ಲೂ ಇವರನ್ನು ಉಪಯೋಗಿಸಿಕೊಳ್ಳಲಾಗುತ್ತಿದೆ. ಈ ಅಕ್ರಮ ಸಾಗಣೆಗೆ ವಲಸೆ. ವೇಶ್ಯಾವೃತ್ತಿ ಮತ್ತು ವಿವಾಹದ ಮುಖವಾಡ ತೊಡಿಸಿ ಮರೆಮಾಡಲಾಗುತ್ತಿದೆ. ಜಗತ್ತಿನಲ್ಲಿ ಸದ್ಯ ಹತ್ತು ಲಕ್ಷಕ್ಕೂ ಹೆಚ್ಚು ಮಕ್ಕಳನ್ನು ವೇಶ್ಯಾವಾಟಿಕೆಗಳಲ್ಲಿ ಕಾಣಬಹುದು; ಅದರಲ್ಲಿ ಅರ್ಧಾಂಶದಷ್ಟು ಮಕ್ಕಳು ಭಾರತದ ವೇಶ್ಯಾವಾಟಿಕೆಗಳಲ್ಲಿ ಕಂಡುಬರುತ್ತಾರೆ! ಭಾರತದ ಪ್ರಮುಖ ನಗರಗಳ ವೇಶ್ಯಾವಾಟಿಕೆಗೆ ಭೇಟಿ ನೀಡಿದರೆ ಬೀದಿಬದಿಯಿಂದ ಅಪಹರಣಕ್ಕೆ ಒಳಗಾದ, ಮಾದಕ ದ್ರವ್ಯ ತಿನ್ನಿಸಿ ಕರೆತಂದ, ಬಲಾತ್ಕರಿಸಿ ಶೀಲಭಂಗ ಮಾಡಿ ಕರೆತಂದ ಅಥವಾ ಒಳ್ಳೆಯ ಕೆಲಸ ಇಲ್ಲವೆ ಸಿನೆಮಾ ನಟನೆಯ ಆಮಿಷ ಒಡ್ಡಿ ಕರೆತಂದ ೧೪ ವರ್ಷ ಪ್ರಾಯದ ಹುಡುಗಿಯರನ್ನು ಕಾಣಬಹುದು. ಅನ್ಯಮಾರ್ಗವಿಲ್ಲದೆ ದಂಧೆಯಲ್ಲಿ ತೊಡಗುವ ಈ ಹುಡುಗಿಯರ ಬದುಕು ಬಹುತೇಕ ಕೊನೆಗೊಳ್ಳುವುದು ಗುಹ್ಯರೋಗಗಳ ಜಾಲದಲ್ಲಿ.
ಶಾಲೆಯಲ್ಲಿ ಕಲಿಯಬೇಕಾದ, ತಂದೆತಾಯಿಗಳ ರಕ್ಷಣೆಯಲ್ಲಿರಬೇಕಾದ ಮಕ್ಕಳನ್ನು ಸಾಗಣೆ ಮಾಡುವುದು ಕಾನೂನುಬಾಹಿರ ಶಿಕ್ಷಾರ್ಹ ಅಪರಾಧ. ಸಾಗಣೆಗೊಳಗಾದ ಮಕ್ಕಳು ಎಲ್ಲ ರೀತಿಯ ಹಕ್ಕುಗಳಿಂದ ವಂಚಿತರಾಗುತ್ತಾರೆ. ಇಂಥ ಮಕ್ಕಳಿಗೆ ಯಾವುದೇ ಬಗೆಯ ರಕ್ಷಣೆ ದೊರೆಯುವುದಿಲ್ಲ. ತಮ್ಮ ಯಾತನೆಯನ್ನು ಹೇಳಿಕೊಳ್ಳುವ ಅವಕಾಶಗಳೂ ಅವರಿಗೆ ಲಭಿಸುವುದಿಲ್ಲ. ಆದುದರಿಂದ ಇಂದು ತುರ್ತಾಗಿ ಮಕ್ಕಳ ಅಕ್ರಮ ಮಾರಾಟ ಮತ್ತು ಸಾಗಣೆಯನ್ನು ತಡೆಗಟ್ಟುವ ಶಾಸನದ ಅಗತ್ಯವಿದೆ. ಸದ್ಯ ದೇಶದಲ್ಲಿ ಅಕ್ರಮವಾಗಿ ಮಕ್ಕಳ ಸಾಗಣೆ ಮಾಡುತ್ತಿರುವವರ ವಿರುದ್ಧ ಕಟ್ಟುನಿಟ್ಟಿನ ಕ್ರಮಗಳನ್ನು ಕೈಗೊಳ್ಳಲಾಗುತ್ತಿಲ್ಲ ಎಂಬುದು ಚಿಂತೆಯ ವಿಷಯವಾಗಿದೆ.
ಧರ್ಮ, ಮತೀಯತೆ ಹಾಗೂ ಜಾತಿ ಆಧಾರದಲ್ಲಿ ಸಮಾಜದ ಒಳಗಡೆ ಆಗಾಗ್ಗೆ ನಡೆಯುವ ಘರ್ಷಣೆಗಳಿಂದಾಗಿ ಮಕ್ಕಳ ಬಾಳು ನಿಜಕ್ಕೂ ಗೋಳಾಗುತ್ತಿದೆ. ಗುಜರಾತಿನ ಗೋದ್ರ ಪ್ರಕರಣವಿರಲಿ, ಕಳೆದ ಒಂದೆರಡು ದಶಕಗಳಲ್ಲಿ ಪಂಜಾಬ್‌ನಲ್ಲಿ ನಡೆದ ಗಲಭೆಗಳಿರಲಿ, ನಿತ್ಯವೂ ಜಮ್ಮು ಮತ್ತು ಕಾಶ್ಮೀರದಲ್ಲಿ ನಡೆಯುತ್ತಿರುವ ಮಾರಣಹೋಮವಿರಲಿ ಅಥವಾ ಈಶಾನ್ಯ ಭಾರತದಲ್ಲಿ ಸಂಭವಿಸುತ್ತಿರುವ ಗದ್ದಲಗಳಿರಲಿ ಈ ಎಲ್ಲದರಲ್ಲೂ ಅನಾಥರಾಗುತ್ತಿರುವವರು ಮಕ್ಕಳು. ತಂದೆತಾಯಿಗಳನ್ನು ಮತ್ತು ಮನೆಗಳನ್ನು ಕಳೆದುಕೊಂಡು ಮಕ್ಕಳು ನಿರ್ಗತಿಕರಾಗುತ್ತಾರೆ. ಅಥವಾ ಪದೇ ಪದೇ ನಡೆಯುವ ಭಯೋತ್ಪಾದಕರ ದಾಳಿ, ಸೈನಿಕ ಕಾರ್ಯಾಚರಣೆ, ಕರ್ಫ್ಯೂ ಇತ್ಯಾದಿಗಳಿಂದಾಗಿ ವಿದ್ಯಾಭ್ಯಾಸದ ಅವಕಾಶಗಳಿಂದ ವಂಚಿತರಾಗುತ್ತಾರೆ. ಇನ್ನೊಂದೆಡೆ ಸುಲಭವಾಗಿ ಈ ಬಗೆಯ ಮಕ್ಕಳ ಮೇಲೆ ಮಂಕುಬೂದಿ ಎರಚಿ, ಅನ್ಯಮತ ನಿರಾಕರಣದ ವಿಚಾರಗಳನ್ನು ಉದ್ದೀಪಿಸಿ ಭಯೋತ್ಪಾದನ ಶಿಬಿರಗಳಿಗೆ ಎಳೆದೊಯ್ದು ಸಶಸ್ತ್ರ ತರಬೇತಿ ನೀಡಿ ಭಯೋತ್ಪಾದಕರ ತಯಾರಿಯೂ ಸಾಗುತ್ತಿದೆ. ದ್ವೇಷ, ಹಿಂಸೆ, ಧನದಾಸೆಗಳಿಂದಾಗಿ ಅವರು ವಿವೇಚನಾರಹಿತವಾಗಿ ತಮ್ಮ ಜೀವ ಕಳೆದುಕೊಳ್ಳುತ್ತಾರೆ ಇಲ್ಲವೆ ಸೆರೆಮನೆಗಳಲ್ಲಿ ಹತ್ತಾರು ವರ್ಷ ಕೊಳೆಯುತ್ತಾರೆ. ಒಟ್ಟಿನಲ್ಲಿ ದೋಷಪೂರಿತ ವಯಸ್ಕ ಲೋಕದೃಷ್ಟಿಗೆ ಮಕ್ಕಳು ಬಲಿಪಶುಗಳು!
ಈ ದೇಶದಲ್ಲಿ ೧೪೭ ದಶಲಕ್ಷ ಸುರಕ್ಷಿತ ಮನೆಗಳಿಲ್ಲದೆ ಕಚ್ಚಾಮನೆಗಳಲ್ಲಿ ವಾಸಿಸುತ್ತಿದ್ದಾರೆ. ೭೭ ದಶಲಕ್ಷ ಮಕ್ಕಳಿಗೆ ಸುರಕ್ಷಿತ ಕುಡಿಯುವ ನೀರಿನ ಸೌಲಭ್ಯವಿಲ್ಲ. ಪ್ರಗತಿ ಹಾಗೂ ಅಭಿವೃದ್ಧಿಯ ಹೆಸರಿನಲ್ಲಿ ಪ್ರತಿನಿತ್ಯ ಸಾವಿರಾರು ಮಕ್ಕಳು ತಮ್ಮದೆಲ್ಲವನ್ನೂ ಕಳೆದುಕೊಂಡು ಪಟ್ಟಣಗಳಿಗೆ ಅಥವಾ ಇನ್ನಾವುದೋ ಊರಿಗೆ ಅಥವಾ ರಾಜ್ಯಕ್ಕೆ ಗುಳೆ ಹೋಗುತ್ತಾರೆ. ಸಾರ್ವಜನಿಕ ಹಿತಾಸಕ್ತಿ ಹೆಸರಿನಲ್ಲಿ ಅವರ ಭೂಮಿಯನ್ನು ಸ್ವಾಧೀನ ಪಡಿಸಿಕೊಂಡು ಅದರ ಪ್ರತಿಫಲ ಉಣ್ಣುವವರು ಉಳ್ಳವರು. ಭೂಮಿಯನ್ನು ಬಿಟ್ಟುಕೊಟ್ಟವರು ಅನಾಥರು, ನಿರ್ಗತಿಕರು! ಪ್ರವಾಹ, ಬಿರುಗಾಳಿ, ಭೂಕಂಪ, ವಿಪರೀತ ಮಳೆ ಇತ್ಯಾದಿ ಕಾರಣಗಳಿಂದ ಇನ್ನಿತರರು ಮನೆಗಳನ್ನು ಕಳೆದುಕೊಳ್ಳುತ್ತಾರೆ. ಗಂಜಿ ಕೇಂದ್ರಗಳಲ್ಲಿ ಪರಿಹಾರಕ್ಕಾಗಿ ಅಂಗಲಾಚುವ ಇವರ ಮಕ್ಕಳ ಪಾಡು ಅವರ್ಣನೀಯ.
೧೯೯೯ ರಲ್ಲಿ ಬಂದ ಸುನಾಮಿಯಿಂದಾಗಿ ೩.೩ ಮಿಲಿಯ ಮಕ್ಕಳು ನೆಲೆ ಕಳೆದುಕೊಂಡರು. ಸುನಾಮಿ ಅಪ್ಪಳಿಸಿ ಐದು ದಿನಗಳು ಆದ ಬಳಿಕವೂ ಮಕ್ಕಳಿಗಾಗಿ ಯಾವುದೇ ಪರಿಹಾರ ಯೋಜನೆ ಜಾರಿಗೆ ಬರಲಿಲ್ಲ. ಈ ಮಕ್ಕಳು ಎಲ್ಲಿಗೆ ಹೋದರು? ಯಾರು ಅವರನ್ನು ಕರೆದೊಯ್ದರು? ಅವರು ನಿಜಕ್ಕೂ ಬದುಕಿರುವರೇ? ಎಂಬ ಬಗ್ಗೆ ಯಾವ ಮಾಹಿತಿಯೂ ಇಲ್ಲ.
ಕ್ರಿ.ಶ. ೨೦೦೦ ದಲ್ಲಿ ಗುಜರಾತಿನಲ್ಲಿ ಸಂಭವಿಸಿದ ಭೂಕಂಪದಿಂದ ನಿಜಕ್ಕೂ ನೆಲೆ ಕಳೆದುಕೊಂಡ ಮಕ್ಕಳೆಷ್ಟು? ಯಾರಿಗೂ ಗೊತ್ತಿಲ್ಲ. ಪ್ರಾಕೃತಿಕ ವಿಕೋಪಗಳ ಸಂದರ್ಭ ನಮ್ಮಲ್ಲಿ ಇಂಥ ಗೊಂದಲದ ಸ್ಥಿತಿ ಕಂಡುಬರುತ್ತಿದೆ. ಶಿಶುಸ್ನೇಹಿಯಾದ ವಿಪತ್ತು ನಿರ್ವಹಣೆಯ ವ್ಯವಸ್ಥೆ-ನೀತಿ ನಮ್ಮಲ್ಲಿ ಇನ್ನೂ ಜಾರಿಗೆ ಬಂದಿಲ್ಲ.
ಮಕ್ಕಳ ಹಕ್ಕುಗಳ ವಿಷಯದಲ್ಲಿ ಸಂಘಟಿತ ಹೋರಾಟದ ಅಗತ್ಯವಿದೆ. ಸಮೂಹ ಮಾಧ್ಯಮಗಳ ಮೂಲಕ ಮಕ್ಕಳ ಮೂಲಭೂತ ಹಕ್ಕುಗಳ ಬಗ್ಗೆ ಸಾಮಾಜಿಕರಲ್ಲಿ ಅರಿವು ಮೂಡಿಸಬೇಕಾಗಿದೆ. ಫಲಿತಾಂಶ ಆಧಾರಿತ ಯೋಜನೆ ಮತ್ತು ನಿರ್ವಹಣೆಯ ಅಗತ್ಯವಿದ್ದು ಕಾರ್ಯಕ್ರಮಗಳ ಮೇಲುಸ್ತುವಾರಿ, ಸಂಪನ್ಮೂಲಗಳ ಒದಗಾವಣೇ, ಸೂಕ್ತ ಮಾರ್ಪಾಡುಗಳು ಬೇಕಾಗಿವೆ. ಮಕ್ಕಳ ಹಕ್ಕುಗಳ ಸ್ಥಾಪನೆ ಹಾಗೂ ಸಂರಕ್ಷಣೆ ಎಂಬುದು ಒಂದು ರಾಷ್ಟ್ರೀಯ ಆಂದೋಲನ ಅಥವಾ ಅಭಿಯಾನದ ಸ್ವರೂಪ ತಳೆಯಬೇಕಾಗಿದೆ. ಎಲ್ಲ ಸರಕಾರೇತ ಸಂಸ್ಥೆಗಳು ತಳಮಟ್ಟದಲ್ಲಿ ಶಿಕ್ಷಕರನ್ನು, ಶಾಲಾಕಾಲೇಜುಗಳನ್ನು ತಮ್ಮ ಕಾರ್ಯವ್ಯಾಪ್ತಿಗೆ ಅಳವಡಿಸಿಕೊಂಡು ಚೆನ್ನಾಗಿ ದುಡಿಯಬೇಕಾಗಿದೆ.
ಬಾನಾಡಿಗೆ ಬಂಧನವೆ?: ಶಾಲೆಗಳು ಕಲಿಕೆಯ ಕೇಂದ್ರಗಳೇ?
ಈ ದೇಶದಲ್ಲಿ ಏಕರೂಪದ ಶಾಲಾಶಿಕ್ಷಣವನ್ನು ಜಾರಿಗೆ ತಂದು ಬಹಳ ವರ್ಷಗಳೇ ಕಳೆದಿವೆ. ಹಾಗಿದ್ದರೂ ಶಿಕ್ಷಣ ತನ್ನ ಏಕರೂಪತೆಯನ್ನು ಕಾಯ್ದುಕೊಂಡಿಲ್ಲ. ನಿಜಕ್ಕೂ ನಾವು ಮಕ್ಕಳಿಗೆ ಒದಗಿಸುವ ಶಿಕ್ಷಣ ಏಕರೂಪವಾಗಿರಬೇಕೇ ಬೇಡವೆ ಎಂಬುದು ಚರ್ಚಾಸ್ಪದ ವಿಚಾರ. ಆದರೆ ತೋರಿಕೆಯ ಈ ಏಕರೂಪದ ಶಿಕ್ಷಣ ವ್ಯವಸ್ಥೆಯಲ್ಲಿ ದೇಶದಲ್ಲಿರುವ ಲಕ್ಷಾಂತರ ಶಾಲೆಗಳಲ್ಲಿ ಏಕರೂಪತೆಯಿಲ್ಲ. ನಮ್ಮಲ್ಲಿ ಸರಕಾರಿ, ಅರೆಸರಕಾರಿ, ಖಾಸಗಿ, ಅನುದಾನಿತ, ಕೇಂದ್ರಸರಕಾರಿ, ಕೇಂದ್ರೀಯ ಪಠ್ಯಕ್ರಮ, ರಾಜ್ಯ ಪಠ್ಯಕ್ರಮ,  ಅಂತಾರಾಷ್ಟ್ರೀಯ ಪಠ್ಯಕ್ರಮ, ತಾಯ್ನುಡಿಮಾಧ್ಯಮ, ಆಂಗ್ಲಮಾಧ್ಯಮ, ನಗರ, ಅರೆನಗರ, ಗ್ರಾಮೀಣ – ಹೀಗೆ ಬಹುಪದರಗಳ ಶಾಲಾವ್ಯವಸ್ಥೆ ಜಾರಿಯಲ್ಲಿದೆ. ಈ ವಿವಿಧ ವರ್ಗೀಕರಣಗಳಿಗೆ ಒಳಪಟ್ಟಿರುವ ಶಾಲೆಗಳೂ ಒಂದೇ ರೀತಿಯಾಗಿಲ್ಲ. ಆಂಗ್ಲಮಾಧ್ಯಮ ಅಂದರೆ ಅದರಲ್ಲಿ ಏರುಪೇರು , ತಾರತಮ್ಯ ಇದ್ದೇ ಇದೆ.
ಹಣೆಪಟ್ಟಿ ಏನೇ ಇರಲಿ, ಕೆಲವೊಂದು ಶಾಲೆಗಳು ಸರ್ವಾಂಗಸುಂದರವೂ ಮೌಲಿಕವೂ ಆಗಿವೆ. ಕೆಲವು ಶಾಲೆಗಳು ತಕ್ಕಮಟ್ಟಿಗೆ ಉತ್ತಮವಾಗಿವೆ. ಕೆಲವು ಶಾಲೆಗಳು ಅದರಲ್ಲೂ ಸರಕಾರಿ ಶಾಲೆಗಳು ಸರಕಾರದ ಬೆಂಬಲದಿಂದ ಭೌತಿಕವಾಗಿ ಸುಧಾರಿಸುತ್ತಿವೆ. ಇಷ್ಟಾದರೂ ಮೂಲಭೂತ ಸೌಕರ್ಯಗಳ ದೃಷ್ಟಿಯಿಂದ ನಮ್ಮ ಬಹಳಷ್ಟು ಪ್ರಾಥಮಿಕ ಹಾಗೂ ಪ್ರೌಢಶಾಲೆಗಳು ಅತೃಪ್ತಿಕರವಾಗಿವೆ. ನಮ್ಮ ಮಕ್ಕಳು ಶಾಲೆಗೆ ಬಂದು ಅಲ್ಲಿ ಕುಳಿತು ಪಾಠ ಕೇಳಲು, ಕಲಿಯಲು ಉತ್ತಮವಾದ ವಾತಾವರಣ ಇಂದು ಅನೇಕ ಶಾಲೆಗಳಲ್ಲಿಲ್ಲ. ಉದಾಹರಣಗೆ, ನಾನೊಮ್ಮೆ ಒಂದು ಪ್ರೌಢಶಾಲೆಯಲ್ಲಿ ಅಧ್ಯಾಪಕರ ಕೊಠಡಿಯಲ್ಲಿದ್ದಾಗ ಇಬ್ಬರು ಮೂವರು ಶಿಕ್ಷಕರ ನಡುವೆ ಶಿಕ್ಷೆಗೆ ಸಂಬಂಧಪಟ್ಟಂತೆ ಚರ್ಚೆ ನಡೆಯುತ್ತಿತ್ತು. ಸಾಧುಸ್ವಭಾವದ ಅನುಭವಿ ಶಿಕ್ಷಕರು “ಮಕ್ಕಳಿಗೆ ಹೊಡೀಲಿಕ್ಕೆ ನನ್ಗೆ ಮನಸ್ಸಾಗುವುದಿಲ್ಲ. ಅವರಿಗೆ ನಾವು ಪ್ರೀತಿಯಿಂದ ಹೇಳಿದ್ರೆ ತಿದ್ದಿಕೊಳ್ತಾರೆ.” ಆಗ ಉಳಿದ ಇಬ್ಬರು ಮೂವರು ಶಿಕ್ಷಕರು “ಭಟ್ರೆ, ನಿಮ್ಮ ಗಾಂಧಿವಾದ ಇಲ್ಲಿ ನಡೆಯುವುದಿಲ್ಲ . ‘ದಂಡಂ ದಶಗುಣಂ ಭವೇತ್‌’ ಹೊಡೆದ್ರೇನೇ ಅವರಿಗೆ ಬುದ್ಧಿ ಬರುವುದು. ನೀವು ಹೊಡೆಯದೆ ‘ಪಾಪದ ಮಾಸ್ಟ್ರು’ ಅಂತ ಹೆಸ್ರು ತಕ್ಕೊಳ್ಳುವುದು ಬೇಡ ಆಯಿತಾ” ಎಂದು ಆಕ್ರಮಣ ಮಾಡಿದರು. ಶಾಂತಿಯ ಮೌಲ್ಯವನ್ನು ಪಠ್ಯದಲ್ಲಿ ಅಳವಡಿಸಿದರೂ ಶಾಲೆಗಳಲ್ಲಿ ಹಿಂಸೆಗೆ, ಕ್ರೌರ್ಯಕ್ಕೆ ಸಾಕಷ್ಟು ಅವಕಾಶ ಕೊಡಲಾಗಿದೆ!
ಈಗೀಗ ಯಾರೂ ಸಾರ್ವಜನಿಕವಾಗಿ ಶಾಲೆಗಳಲ್ಲಿ ಮಕ್ಕಳನ್ನು ಶಿಕ್ಷಿಸಬೇಕು ಎಂದು ಹೇಳುವುದಿಲ್ಲ. ಅದೂ ಅಲ್ಲದೆ ಮಕ್ಕಳ ಹಕ್ಕುಗಳು ಹಾಗೂ ಶಿಕ್ಷಣ ಮೂಲಭೂತಹಕ್ಕು ಮಸೂದೆ ಜಾರಿಯಾಗಿರುವುದರಿಂದ ದೇಹದಂಡನೆಯ ಪರವಾಗಿ ಗಟ್ಟಿಯಾಗಿ ಮಾತನಾಡುವುದೂ ಅಪರಾಧವೆನಿಸೀತು. ತಮ್ಮ ಮೇಲೆ ಯಾರಾದರೂ ನೇರವಾಗಿ ಆಕ್ರಮಣ ಮಾಡಿದರೆ, ಹಿಂಸಿಸಿದರೆ ಮಕ್ಕಳು ಪ್ರತಿಭಟಿಸಿಯಾರು; ವಿರೋಧಿಸಿಯಾರು. ತಮಗೆ ಯಾವ ಬಗೆಯ ಹಿಂಸೆ ಕೊಡಲಾಗುತ್ತಿದೆ ಎಂಬುದನ್ನೂ ಮಕ್ಕಳು ಗುರುತಿಸಿ ಯಾರು. ಆದರೆ ಶಾಲೆಗಳಲ್ಲಿ ನಡೆಯುವ ಕೆಲವೊಂದು ಹಿಂಸೆಗಳು ಏಕೆ? ಯಾರು? ಎಂಬ ವಿವೇಚನೆಯಿಲ್ಲದೆ ನಡೆಯುತ್ತವೆ. ಮಕ್ಕಳು ಹೀಗಾಗಿ ಪ್ರತಿಭಟಿಸಲಾಗದೆ ಸುಮ್ಮನಾಗುತ್ತಾರೆ. ಕೆಲವೊಮ್ಮೆ ಈ ಹಿರಿಯರು ಮಾಡುವುದೆಲ್ಲ ತಮ್ಮ ಒಳ್ಳೆಯದಕ್ಕಾಗಿ ಎಂದು ತಮ್ಮನ್ನು ತಾವು ನಂಬಿಸಿಕೊಳ್ಳುತ್ತಾರೆ.
‘ಶಾಲಾ ಭಯ’ವುಳ್ಳ ಕೆಲವು ಮಕ್ಕಳನ್ನು ಹೊರತುಪಡಿಸಿ ಉಳಿದ ಮಕ್ಕಳನ್ನು ಗಮನಿಸಿ. ಶಾಲಾರಂಭದ ಮೊದಲ ದಿನ ಅವರಿಗೆ ಎಲ್ಲಿಲ್ಲದ ಉತ್ಸಾಹ. ಶಾಲೆ ಶುರುವಾಗಲು ಒಂದು ವಾರ ಇದೆ ಎನ್ನುವಾಗಲೆ ಎಲ್ಲಿಯದೋ ಉತ್ಸಾಹ. ಪುಸ್ತಕ, ಪೆನ್ನು, ಬಟ್ಟೆ, ಚೀಲ ಎಲ್ಲ ರೆಡಿ. ಪಾಠಪುಸ್ತಕದ ಕೆಲವು ಪಾಠಗಳನ್ನು ಓದಿಕೊಂಡಾಗದೆ. ಕುತೂಹಲ, ಆಸಕ್ತಿ, ಜಿಜ್ಞಾಸೆ, ತಿಳಿವ ಹಂಬಲ, ಕಲಿವ ಬಯಕೆಯಿಂದ ಮಕ್ಕಳು ಶಾಲೆಗಳಲ್ಲಿ ಕಾಲಿಡುತ್ತಾರೆ. ಶಾಲೆಗೆ ಸೇರುವ ಮೊದಲು ಮಕ್ಕಳು ತಮ್ಮ ಮನೆಯವರು ಹಾಗೂ ಪರಿಸರದ ಇತರರ ಜೊತೆ ಬೆರೆತು ಹೆಚ್ಚು ಸಂಇಕೀರ್ಣವಾದ, ಜಿಡುಕಿನ ಕೆಲಸಗಳನ್ನು ಮಾಡುತ್ತಾರೆ. ಭಾಷೆಯ ನಿಗೂಢತೆಯನ್ನು ಗ್ರಹಿಸಲು ಯತ್ನಿಸುತ್ತಾರೆ. ಭಾಷೆಯ ಜೊತೆ ಆಟವಾಡುತ್ತಾರೆ. ಶೋಧನೆ, ಪ್ರಯೋಗಶೀಲತೆ ಹಾಗೂ ಆವಿಷ್ಕಾರ ಪ್ರವೃತ್ತಿಯಂದ ಬದುಕಿನ ಅನೇಕ ಸಂಗತಿಗಳನ್ನು ಅವರು ಕಲಿತಿರುತ್ತಾರೆ. ಶಾಲೆಗಳು ತಾವು ಕಲಿಸುತ್ತಿದ್ದೇವೆ ಎಂದು ಭ್ರಮಿಸಿದ ಹಲವು ಪರಿಕಲ್ಪನೆಗಳನ್ನು ಮಕ್ಕಳು ಶಾಲೆಗೆ ಸೇರುವ ಮೊದಲೆ ಕಲಿತುಕೊಳ್ಳುತ್ತಾರೆ.
ಇಂಥ ಕುತೂಹಲಿ, ಉತ್ಸಾಹಿ, ಕ್ರಿಯಾಶೀಲ ವಿದ್ಯಾರ್ಥಿ ಶಾಲೆಗೆ ಸೇರಿದರೆ ನಾವೇನು ಮಾಡುತ್ತೇವೆ? “ಇಲ್ಲೇ ಈ ಬೆಂಚಿನಲ್ಲೇ ಕುಳಿತುಕೊ. ಇನ್ನುಮೇಲೆ ಇದೇ ನಿನ್ನ ಜಾಗ” ಎಂದು ಕೂರಿಸಿ ವಿಷಯಗಳನ್ನು ಒತ್ತಾಯಪೂರ್ವಕ ಕಲಿಸುತ್ತೇವೆ.
ಜೀವನಕ್ಕೂ ಕಲಿಕೆಗೂ ಸಂಬಂಧವಿಲ್ಲವೆಂಬುದನ್ನು ಮೊದಲಿಗೇ ನಾವು ಮಕ್ಕಳಿಗೆ ಶಾಲೆಗಳಲ್ಲಿ ತಿಳಿಸಿಕೊಡುತ್ತೇವೆ. ಶಾಲೆಯಲ್ಲಿ ಮಗು ಏನಾದರೂ ತಂಟೆ ಮಾಡಿದರೆ ಶಿಕ್ಷಕರು ಏನು ಹೇಳುತ್ತಾರೆ? “ನೀನು ಶಾಲೆಗೆ ಬರುವುದು ಕಲಿಯುವುದಕ್ಕಾ? ಅಥವಾ ಮಂಗಾಟ ಮಾಡಲಿಕ್ಕಾ?” ಅಂದರೆ ಮಗು ಇದುವರೆಗೆ ಏನೂ ಕಲಿಯಲಿಲ್ಲವೆ? ಶಾಲೆಯ ಒಳಗೆ ಕಲಿಕೆ ಹಾಗೂ ಹೊರಗೆ ಜೀವನ ಮತ್ತು ಇವೆರಡರ ನಡುವೆಡ ಯಾವ ಸಂಬಂಧವೂ ಇಲ್ಲ ಎಂದಲ್ಲವೆ ನಮ್ಮ ಆಚರಣೆಗಳು ಸಾರುತ್ತಿರುವುದು? ಎರಡನೆಯ ವಿಷಯ ನಾವು ಶಿಕ್ಷಕರು ಮಕ್ಕಳಿಗೆ ಕಲಿಸುವುದೇನೆಂದರೆ ಕಲಿಯುವ ವಿಷಯದಲ್ಲಿ ಮಕ್ಕಳನ್ನು ನಂಬುವಹಾಗಿಲ್ಲ. ಮಕ್ಕಳು ಕಲಿಯಲಾರರು. ಅವರಿಗೆ ಕಲಿಯುವ ಶಕ್ತಿಯಿಲ್ಲ. ಅವರೇನೂ ಪ್ರಯೋಜನವಿಲ್ಲ! “ಮಕ್ಕಳೆ, ನೀವು ಇದನ್ನು ಇಲ್ಲೇ ಕಲಿಯಬೇಕು. ಕಲಿಯದಿದ್ದರೆ ಮುಂದೆ ನಿಮಗೆ ಇದನ್ನು ಯಾರೂ ಕಲಿಸುವುದಿಲ್ಲ.  ನಿಮ್ಮಿಂದ ಕಲಿಯಲು ಸಾಧ್ಯವಿಲ್ಲ” ಎಂದು ಶಿಕ್ಷಕರು ಮಕ್ಕಳಿಗೆ ಹೇಳುತ್ತಿರುತ್ತಾರೆ. ಹಾಗಾದರೆ ಕಲಿಕೆ ಎಂಬುದು ಬೇರೆ ಯಾರೋ ನಮಗೋಸ್ಕರ ಸಿದ್ಧಪಡಿಸುವ ನೀರಸ ಕಾರ್ಯಕ್ರಮ ಎಂದು ಮಕ್ಕಳು ಭಾವಿಸುತ್ತಾರೆ. ನಿಜಕ್ಕಾದರೂ ಕಲಿಕೆ ಎಂಬುದು ನಮಗಾಗಿ ನಾವು ನಾವೇ ರೂಪಿಸಿಕೊಳ್ಳಬೇಕಾದ, ತೊಡಗಿಕೊಳ್ಳಬೇಕಾದ ಅರ್ಥಪೂರ್ಣ-ಸೃಜನಶೀಲ ಕ್ರಿಯೆ.
ಶಾಲೆಗಳು ಹೇಗಿರಬೇಕು? ಶಿಕ್ಷಕರು ಹೇಗೆ ನಡೆದುಕೊಳ್ಳಬೇಕು? ಮಕ್ಕಳನ್ನು ಹೇಗೆ ನೋಡಿಕೊಳ್ಳಬೇಕು? ಎಂದು ಎಷ್ಟೆಲ್ಲ ಬಗೆಗಳಲ್ಲಿ ನಿರೂಪಿಸುವ ಪ್ರಯತ್ನಗಳನ್ನು ಮಾಡಲಾಗಿದ್ದರೂ ಶಾಲೆಗಳು ಹಾಗೂ ಶಿಕ್ಷಕರು ನಮ್ಮ ಮಕ್ಕಳಲ್ಲಿ ಬಿಂಬಿಸುವ ಭಾವವೇನು?ನೀವೇನೂ ಪ್ರಯೋಜನವಿಲ್ಲ; ನಿರುಪಯುಕ್ತ ಜೀವಿಗಳು; ವಿಶ್ವಸನೀಯರಲ್ಲ; ;ಉತ್ಸಾಹದಿಂದ ಮುನ್ನುಗ್ಗುವವರಲ್ಲ, ಬದಲಾಗಿ ಪರರ ಆಜ್ಞಾವರ್ತಿಗಳು; ಬೇರೆಯವರು ಬರೆಯಬಹುದಾದ ಖಾಲಿ ಹಾಳೆ; ಬೇರೆಯವರು ರೂಪಿಸಬಹುದಾದ ಒದ್ದೆಮಣ್ಣು ಇತ್ಯಾದಿ. ಮಕ್ಕಳ ಹಕ್ಕುಗಳು, ಮಕ್ಕಳ ಆತ್ಮಸಂಮಾನ, ವ್ಯಕ್ತಿಭಿನ್ನತೆ ಇತ್ಯಾದಿಗಳ ಬಗ್ಗೆ ನಾವು ಶಾಲೆಗಳಲ್ಲಿ ತಾಸುಗಟ್ಟಲೆ ಭಾಷಣ ಬಿಗಿಯುತ್ತೇವೆ. ಆದರೆ ನಮ್ಮ ಕ್ರಿಯೆಗಳು ನಾವಾಡುವ, ಬರೆಯುವ ಮಾತುಗಳಿಗೆ ತದ್ವಿರುದ್ಧವಾಗಿವೆ. ನಿಮ್ಮ ಅನುಭವ, ಚಿಂತನೆ, ಕ್ರಿಯಾಶೀಲತೆ, ಸಾಮರ್ಥ್ಯ ಯಾವುದೂ ಅಷ್ಟು ಮುಖ್ಯವಲ್ಲ. ಆದರೆ ನಾವಾಡುವ ಮಾತುಗಳು, ನಮ್ಮ ಯೋಚನೆಗಳಲು ನಾವೇನು ಮಾಡಬೇಕೆಂದು ಹೇಳುತ್ತೇವೋ ಅದು ನೀವು ಹೇಗೆ ಯೋಚಿಸಬೇಕೆಂದು ನಾವು ಹೇಳುತ್ತೇವೋ ಅದು ಮುಖ್ಯ ಎಂಬ ಸಂದೇಶವನ್ನು ಮಕ್ಕಳಿಗೆ ನೀಡುತ್ತೇವೆ. ಇದರ ಪರಿಣಾಮವೇನೆಂದರೆ ಶಿಕ್ಷಕರು ಮಕ್ಕಳ ಕುತೂಹಲ ತಣಿಸುವ ಪ್ರಯತ್ನ ಮಾಡುವುದಿಲ್ಲವಾದುದರಿಂದ ಮಕ್ಕಳು ಪ್ರಶ್ನೆ ಕೇಳಲು ಹೋಗುವುದಿಲ್ಲ. ಹೀಗಾಗಿ ಮಕ್ಕಳು ತಮ್ಮ ಕುತೂಹಲವನ್ನು ಬಚ್ಚಿಟ್ಟುಕೊಳ್ಳುತ್ತಾರೆ. ಮುಂದೆ ಆ ಬಗ್ಗೆ ಸಂಕೋಚಪಡುತ್ತಾರೆ . ಮಗುವಿಗೆ ತಾನು ಏನು? ತನ್ನಿಂದ ಏನು ಸಾಧ್ಯ? ತಾನೇನು ಮಾಡಬಲ್ಲೆ? ಎಂದು ಕಂಡುಕೊಂಡು ಆ ದಿಸೆಯಲ್ಲಿ ತನ್ನ ವ್ಯಕ್ತಿತ್ರವವನ್ನು ರೂಪಿಸಿಕೊಳ್ಳುವುದಕ್ಕೆ ಅವಕಾಶವಿಲ್ಲದಿರುವುದರಿಂದ ಹಿರಿಯರು ತನ್ನ ಬಗ್ಗೆ ಮಾಡುವ ಮೌಲ್ಯಮಾಪನವನ್ನು ಒಪ್ಪಿಕೊಂಡುಬಿಡುತ್ತದೆ. ದೊಡ್ಡವರು ಹಾಗೂ ಶಿಕ್ಷಕರು ನಾನು ನಿಷ್ಪ್ರಯೋಜಕ ಎಂದು ತೀರ್ಮಾನಿಸಿಬಿಟ್ಟಿದ್ದಾರೆ. ಹಾಗೆ ಆಗುವುದೇ ಸೂಕ್ತ; ಮತ್ತೆ ನಾನೇಕೆ ಉಪಯುಕ್ತ ವ್ಯಕ್ತಿಯಾಗಬೇಕು ಎಂದು ಮಕ್ಕಳು ಭಾವಿಸಿಕೊಳ್ಳುತ್ತಾರೆ. ಸೃಜನಶೀಲತೆ ಹಾಗೂ ಸಾಮರ್ಥ್ಯವಿರುವ ವ್ಯಕ್ತಿಗಳನ್ನು ಶಾಲೆಗಳು ಹೊಯಿಗೆ ತುಂಬಿದ ಮೂಟೆಗಳಾಗಿಸುತ್ತವೆ.
ಮಕ್ಕಳು ಶಾಲೆಗಳಲ್ಲಿ ಇನ್ನೂ ಕೆಲ ಸಂಗತಿಗಳನ್ನು ಕಲಿಯುತ್ತಾರೆ. ಗೊಂದಲಕ್ಕೆ ಒಳಗಾಗುವುದು, ತಪ್ಪು ಮಾಡುವುದು, ಖಚಿತವಾದ ನಿರ್ಧಾರ ಮಾಡದಿರುವುದು ಒಂದು ಅಪರಾಧ. ಶಿಕ್ಷಕರು ಯಾವಾಗಲೂ ವಿದ್ಯಾರ್ಥಿಗಳಿಂದ ಬಯಸುವುದು ಸರಿ ಉತ್ತರವನ್ನು. ಸರಿ ಉತ್ತರ ನೀಡಲು ವಿದ್ಯಾರ್ಥಿಗಳು ಎಷ್ಟೆಲ್ಲ ಹೆಣಗುತ್ತಾರೆ? ಸುಳ್ಳು ಹೇಳುತ್ತಾರೆ. ಬುರುಡೆ ಬಿಡುತ್ತಾರೆ. ಸರಿ ಉತ್ತರ ಗೊತ್ತಿಲ್ಲದಿದ್ದರೆ ತಲೆತಪ್ಪಿಸಿಕೊಳ್ಳುತ್ತಾರೆ ಅಥವಾ ಕಣ್ಣುಮುಚ್ಚಿ ಸರಿ ಉತ್ತರ ಬರೆಯಲು ಯತ್ನಿಸುತ್ತಾರೆ. ಅನೇಕಸಲ ಮಕ್ಕಳು ಮೋಸಮಾಡುವುದನ್ನು ಕಲಿಯುವುದು ಶಿಕ್ಷಕರಿಂದಲೇ. ಉದಾಹರಣೆಗೆ: ಶಿಕ್ಷಕರು ಅತ್ಯಂತ ಕಠಿಣವಾದ ದೀರ್ಘವಾದ ಮನೆಗೆಲಸ ಕೊಟ್ಟು ನಾಳೆಯೇ ಬರೆದು ತೋರಿಸಬೇಕು ಎಂದು ಆಜ್ಞಾಪಿಸುತ್ತಾರೆ. ಆದರೆ ವಿದ್ಯಾರ್ಥಿಗೆ ಮನೆಗೆಲಸ ಮಾಡುವುದು ಕಷ್ಟ. ಕೊಟ್ಟಿರುವ ಎಲ್ಲ ಪ್ರಶ್ನೆಗಳಿಗೂ ಬರೆಯಲು ಉತ್ತರ ಗೊತ್ತಿಲ್ಲ. ಹೀಗಾದಾಗ ಹುಡುಗ ಮರುದಿನ ಅಧ್ಯಾಪಕರಿಂದ ಪೆಟ್ಟುತಿನ್ನುವುದನ್ನು ತಪ್ಪಿಸಿಕೊಳ್ಳಲು ಶಾಲೆಗೆ ಬರುವುದ’ಇಲ್ಲ. ಒಂದು ದಿನ ರಜೆ ಮಾಡಿ ಮತ್ತೆ ಶಾಲೆಗೆ ಹಾಜರಾದಾಗ ‘ನಿನ್ನೆ ಹೊಟ್ಟೆನೋವು’ ಎಂದು ಕುಂಟುನೆಪ ಹೇಳುತ್ತಾನೆ. ಮನೆಗೆಲಸದ ವಿಚಾರಣೆ ಮೊನ್ನೆಯೇ ಮುಗಿದಿದೆ. ಹುಡುಗ ಸುಳ್ಳುಹೇಳಿ ರಜೆಮಾಡಿ ಬಚಾವಾದ. ಇನ್ನೊಂದು ವಂಚನೆಯೆ ಪ್ರಸಂಗ ಗಮನಿಸಿ: ಮನೆಗೆಲಸ ಹೇಗೆ ಮಾಡುವುದು ಎಂದು ತಿಳಿಯದ ಒಬ್ಬ ಹುಡುಗ ಮರುದಿನ ಶಾಲೆಗೆ ಬೇಗ ಬಂದು ಇನ್ನೊಬ್ಬ ಬುದ್ಧಿವಂತ ಹುಡುಗ ಮಾಡಿರುವ ಮನೆಗೆಲಸವನ್ನು ಯಥಾವತ್ತಾಗಿ ನಕಲು ಮಾಡುತ್ತಾನೆ. ‘ಯಾರೆಲ್ಲ ಮನೆಗೆಲಸ ಮಾಡಿದ್ದೀರಿ?’ ಎಂದು ಶಿಕ್ಷಕರು ಕೇಳಿದಾಗ ಕೈಮೇಲೆತ್ತುತ್ತಾನೆ ಅಥವಾ ಹಲವರೊಂದಿಗೆ ತಾನೂ ಎದ್ದು ನಿಲ್ಲುತ್ತಾನೆ. ಆದರೆ ಮನೆಗೆಲಸ ಆತ ಸ್ವಂತವಾಗಿ ಮಾಡಿದ್ದಲ್ಲ. ನಕಲು ತೆಗೆದದ್ದು. ನಕಲು ತೆಗೆಯುವುದಕ್ಕೆ ಶಿಕ್ಷಕರೇ ಕಾರಣರಲ್ಲವೇ? ಇಲ್ಲಿ ನಿಜವಾದ ಕಲಿಕೆಯ ಬದಲಿಗೆ ಸುಳ್ಳು-ಮೋಸ-ವಂಚನೆಯನ್ನು ಶಾಲೆ-ಶಿಕ್ಷಕರು ಕಲಿಸಿದ್ದಲ್ಲವೆ?
ಶಾಲೆ ಮಕ್ಕಳಿಗೆ ಮೈಗಳ್ಳರಾಗುವುದನ್ನು ಕಲಿಸುತ್ತದೆ. ಮನೆಯಲ್ಲಿ ಅಪ್ಪ ಅಮ್ಮ ಹೇಳಿದ ಕೆಲಸ ಮಾಡಿಕೊಂಡು ಸಹಕರಿಸುವ ಮಕ್ಕಳು ಶಾಲೆಗೆ ಸೇರಿ ಓದಲು, ಬರೆಯಲು ಕಲಿತ ಹಾಗೆ ಶ್ರಮ ದುಡಿಮೆಯಿಂದ ದೂರಸರಿಯುತ್ತಾರೆ. “ತೋಟಕ್ಕೆ ಹೋಗಿ ತೆಂಗಿನಕಾಯಿ ಬಿದ್ದಿದೆಯಾ ನೋಡಿಕೊಂಡು ಬಾರೋ” ಅಂತ ತಂದೆ ಹೇಳಿದರೆ “ಈ ಸಾರಿನ ಪಾತ್ರೆ ಆಚೆ ತಗೊಂಡು ಹೋಗೋ” ಅಂತ ತಾಯಿ ಹೇಳಿದರೆ “ನನಗೆ ಓದೋಕುಂಟು. ನಾಳೆ ಪರೀಕ್ಷೆ” ಅಂತ ಮಕ್ಕಳಿಂದ ಉತ್ತರ ಬರುತ್ತದೆ. ತಂದೆತಾಯಿ ಏನೇ ಕೆಲ್ಸ ಹೇಳಿದರೂ ಅದರಿಂದ ತಪ್ಪಿಸಿಕೊಳ್ಳಲಿಕ್ಕೆ ಪರೀಕ್ಷೆ, ಸ್ಪರ್ಧೆ ಇತ್ಯಾದಿ ಏನಾದರೊಂದು ನೆಪ ಮಕ್ಕಳಿಗೆ ಹೊಳೆಯುತ್ತದೆ. ಅಂದರೆ ಕಲಿಯುವುದು ಬೇರೆ, ಕೆಲಸಮಾಡುವುದು ಬೇರೆ. ಕೆಲಸಗಳಿಗೂ ವಿದ್ಯೆಗೂ ಸಂಬಂಧವಿಲ್ಲ. ಕಲಿಯುವಾಗ ಕೆಲಸಮಾಡಬಾರದು. ಕೆಲಸದಿಂದ ಕಲಿಕೆ ಆಗುವುದಿಲ್ಲ ಎಂಬಂಥ ಸಂದೇಶಗಳನ್ನು ನಮ್ಮ ಶಿಕ್ಷಣ ವ್ಯವಸ್ಥೆ ಹೊರಹೊಮ್ಮಿಸಿದೆ. ಹೀಗಾಗಿ ಇಂದಿನ ಮಕ್ಕಳು ಶಿಕ್ಷಣ ವ್ಯವಸ್ಥೆಯಿಂದಾಗಿ ಸೋಂಭೇರಿಗಳಾಗಿದ್ದಾರೆ ಎಂದರೆ ತಪ್ಪಲ್ಲ.
ಶಾಲೆ ಎಂಬುದು ಪ್ರಜಾಪ್ರಭುತ್ವದ ಕಾರ್ಯಾಗಾರ ಎನ್ನಬಹುದಾಗಿದೆ. ಶಾಲೆಗಳಲ್ಲಿ ಮಕ್ಕಳಿಗೆ ಪ್ರಜಾಪ್ರಭುತ್ವದ ಮೌಲ್ಯಗಳನ್ನು ಕಲಿಸಬೇಕು ಎಂದು ಉಪದೇಶಿಸಲಾಗುತ್ತದೆ. ನಮ್ಮ ಪಠ್ಯಕ್ರಮಗಳಲ್ಲಿ ಈ ಮೌಲ್ಯಗಳ ಪ್ರಸಾರಕ್ಕೆ ಅವಕಾಶ ಕಲ್ಪಿಸಲಾಗಿದೆ. ಆದರೆ ನಿಜಕ್ಕೂ ಶಾಲೆಯಲ್ಲಿ ಮಕ್ಕಳು ಪ್ರಜಾಪ್ರಭುತ್ವಕ್ಕೆ ವ್ಯತಿರಿಕ್ತವೆನಿಸಿದ ಗುಲಾಮಿ ಸಂಸ್ಕೃತಿಯ ಮೌಲ್ಯಗಳನ್ನು ಕಲಿಯುತ್ತಿದ್ದಾರೆ. ವಿದ್ಯಾರ್ಥಿಗಳು ಮಾತ್ರವಲ್ಲದೆ ಶಿಕ್ಷಕರೂ ಇಂದು ಹಲವು ಸಂಸ್ಥೆಗಳಲ್ಲಿ ಗುಲಾಮರಂತೆ ದುಡಿಯುತ್ತಿದ್ದಾರೆ. ಮೇಲಾಗಿ ನಮ್ಮ ಶಾಲೆಗಳು ಬದುಕಿಗೆ ಅನಿವಾರ್ಯವೋ ಎಂಬಂತೆ ಮಕ್ಕಳ ನಡುವೆ ಅನಾರೋಗ್ಯಕರ ಸ್ಪರ್ಧಾತ್ಮಕತೆಯನ್ನು ಮೂಡಿಸುತ್ತವೆ. ಮಕ್ಕಿಳು ಪರಸ್ಪರ ಸಹಾಯ-ಸಹಕಾರದಿಂದ ಕಲಿಯುವ ಬದಲಿಗೆ ಒಬ್ಬನ ವಿರುದ್ಧ ಮತ್ತೊಬ್ಬನು ಸ್ಪರ್ಧಿಸುವುದು, ಒಬ್ಬ ಇನ್ನೊಬ್ಬನನ್ನು ತನ್ನ ಪ್ರತಿಸ್ಪರ್ಧಿ ಹಾಗೂ ವೈರಿಯೆಂದು ಭಾವಿಸುವುದು ಇತ್ಯಾದಿ ಭಾವನೆಗಳನ್ನು ಶಾಲೆಗಳು ಪೋಷಿಸುತ್ತಿವೆ. ಬದುಕಿನಲ್ಲಿ ಅದೂ ಆಧುನಿಕ ಬದುಕಿನಲ್ಲಿ ಕತ್ತುಕೊಯ್ಯುವ ತೀವ್ರ ಸ್ವರೂಪದ ಸ್ಪರ್ಧೆ ಅನಿವಾರ್ಯವಾಗಿದೆ. ಈ ಸ್ಪರ್ಧೆಯಲ್ಲಿ ಒಬ್ಬರು ಗೆಲ್ಲಲೇಬೇಕು. ಒಬ್ಬರು ಗೆದ್ದರೆ ಹಲವರು ಸೋಲಲೇಬೇಕು. ಒಬ್ಬನು ಗೆಲ್ಲಲು ಸೋಲುವವರು ಹಲವರಿರಬೇಕು ಎಂಬುದು ಈ ಸ್ಪರ್ಧೆಯೆಂಬ ಆಟದ ನಿಯಮ. ಇಂದು ಎಲ್ಲ ಶಾಲೆಗಳವರೂ ಭಾವಿ ಬದುಕಿನ ದೃಷ್ಟಿಯಿಂದ ಸ್ಪರ್ಧೆಗಳು ಅಗತ್ಯವೆಂಬುದನ್ನು ಮಕ್ಕಳ ತಲೆಯಲ್ಲಿ ತುಂಬುತ್ತಾ ಅವರನ್ನು ಸ್ಪರ್ಧೆಗಳಲ್ಲಿ ಗೆಲ್ಲುವ ಕುದುರೆಗಳನ್ನಾಗಿ ಮಾರ್ಪಡಿಸುವ ತರಾತುರಿಯಲ್ಲಿದ್ದಾರೆ. ಸರಕಾರವೂ ಕೂಡ ಹೊಸ ಪ್ರಯೋಗದ ಹೆಸರಿನಲ್ಲಿ ಕಣ್ಮುಚ್ಚಿ ಸ್ಪರ್ಧೆಗಳನ್ನು ಸಾಂಸ್ಥೀಕರಿಸಿ ಬೆಂಬಲಿಸುತ್ತಿದೆ! ಯಾವಾಗ ಶಿಕ್ಷಣದಲ್ಲಿ ಸ್ಪರ್ಧಾತ್ಮಕತೆ ಒಳನುಗ್ಗಿತೋ ಆಗಲೇ ಸಹಾಯ-ಸಹಕಾರ ಕೊನೆಯುಸಿರೆಳೆಯಿತು. ಪ್ರಾಮಾಣಿಕತೆ ನಶಿಸಿ ಮೋಸ-ವಂಚನೆ ತಲೆ ಎತ್ತಿತು. ‘ಏನಕೇನ ಪ್ರಕಾರೇಣ ಗೆಲ್ಲುವುದೇ ಮುಖ್ಯ’. ಏಕೆಂದರೆ ಗೆದ್ದವರಿಗೆ ತಾನೆ ಹಾರ-ತುರಾಯಿ, ಪದಕ, ಪ್ರಶಂಸೆ! ಗೆಲವು ಪಡೆಯಲು ಅನುಸರಿಸುವ ವಿಧಾನ ಈಗೀತ ಗೌಣವಾಗುತ್ತಿದೆಯಲ್ಲವೆ? ಹೀಗಾಗಿ ಮೋಸಗಾರಿಕೆ ಎಂಬುದು ದಿನನಿತ್ಯದ ನ್ಯಾಯಯುತ ವ್ಯವಹಾರ ಎಂದು ಆಬಾಲವೃದ್ಧರಿಗೂ ಗೊತ್ತು. ಆದುದರಿಂದ ಯಾರೂ ನಯವಂಚನೆ,ಕಾಪಟ್ಯವನ್ನು ಗಂಭೀರವಾಗಿ ಪರಿಗಣಿಸುವುದಿಲ್ಲ. ಪ್ರೇಮ ಹಾಗೂ ಯುದ್ಧದಲ್ಲಿ ನಿಯಮಗಳನ್ನು ಗಾಳಿಗೆ ತೂರಬಹುದು; ಹಾಗೆಯೇ ಸ್ಪರ್ಧೆಗಳಲ್ಲಿ ಗೆಲ್ಲಲು ನಿಯಮಗಳನ್ನು ಭಂಗಿಸಬಹುದು ಎಂಬುದು ಈಗ ಸಿದ್ಧವಾಗಿದೆ.
ಸ್ಪರ್ಧಾತ್ಮಕತೆಯಿಂದಾಗಿ ಮಕ್ಕಳು ಬೆಳೆಬೆಳೆಯುತ್ತ ಬೇರೆಯವರ ಬಗ್ಗೆ ಕಾಳಜಿ ವಹಿಸದಿರುವುದನ್ನು ಶಾಲೆಗಳು ಬೆಳೆಸುತ್ತಿವೆ ಎಂದೆನಿಸುತ್ತದೆ. ಇತರ ಮಕ್ಕಳಿಗೂ ತನಗೂ ಏನೂ ಸಂಬಂಧವೇ ಇಲ್ಲವೋ ಏನೋ ಎಂಬಂಥ ವರ್ತನೆಯನ್ನು ನಾವಿಂದು ಮಕ್ಕಳಲ್ಲಿ ಕಾಣಬಹುದು. ಭಾರತದ ಕೆಲವು ಶಾಲೆಗಳಲ್ಲಿ ಹಣ, ಅಂತಸ್ತು, ವರ್ಗ, ಲಿಂಗ, ಮೈಬಣ್ಣ, ಭಾಷೆ, ಆಹಾರಕ್ರಮ, ಪ್ರಾದೇಶಿಕ ಭಿನ್ನತೆ ಇತ್ಯಾದಿಗಳೆಲ್ಲ ಮಕ್ಕಳ ನಡುವಿನ ಸಂಬಂಧ-ಸಂಪರ್ಕ ಹಾಗೂ ಸಂವಹನಕ್ಕೆ ದೊಡ್ಡ ತೊಡಕುಗಳು. ಹೀಗಾಗಿ ‘ಹಿಂದೂ ನಾವೆಲ್ಲ ಒಂದು’, ‘ಭಾರತೀಯರು ನಾವು ಎಂದೆಂದು ಭಾವೈಕ್ಯದಲಿ ನಡೆಯುವೆವು ಒಂದಾಗಿ’ ಎಂಬಿತ್ಯಾದಿ ಮಾತುಗಳೆಲ್ಲ ಸುಂದರ ಘೋಷಣೆಗಳು ಮಾತ್ರ. ಬೇಕಿದ್ದರೆ ನೀವು ಶಾಲೆಗೆ ಹೋಗುವ ಯಾವುದೇ ಹುಡುಗ-ಹುಡುಗಿಯನ್ನು ನಿಲ್ಲಿಸಿ ತನ್ನ ಬೆಂಚು ಹಾಗೂ ಅದರ ಹಿಂದುಮುಂದಿನ ಬೆಂಚಿನಲ್ಲಿ ಕುಳಿತುಕೊಳ್ಳುವ ವಿದ್ಯಾರ್ಥಿಗಳು ಹೆಸರು ಹೇಳಲು ತಿಳಿಸಿ. ಬಹಳಷ್ಟು ಮಂದಿಗೆ ನಾಲ್ಕೈದು ಮಂದಿಯ ಹೆಸರು ಮಾತ್ರ ಗೊತ್ತಿರುತ್ತದೆ. ಇಡಿ ತರಗತಿಯ ವಿದ್ಯಾರ್ಥಿಗಳ ಹೆಸರು ಬಹಳಷ್ಟು ಮಕ್ಕಳಿಗೂ ಮಾಸ್ಟ್ರಿಗೂ ಗೊತ್ತಿರುವುದಿಲ್ಲ!
ಶಾಲೆಯ ಕಟ್ಟಡಗಳು ಹಾಗೂ ಶಾಲೆಯ ಒಳಗಿನ ಪರಿಸರ ನೋಡಲು ತೀರ ಅಸಹ್ಯವಾಗಿರುವುದಿಲ್ಲವೆ! ಶಾಲಾಕಟ್ಟಡ ನೋಡಿದೊಡನೆ ಮಗುವಿಗೆ ‘ಇದು ನನ್ನ ಶಾಳೆ. ಅಂದದ ಚಂದದ ಶಾಲೆ’ ಎಂಬ ಭಾವನೆ ಮೂಡಬೇಡವೆ? ಆದರೆ ನಮ್ಮ ದೇಶದಲ್ಲಿ ಸರಕಾರಗಳು ‘ಕರಿಹಲಗೆ ಕಾರ್ಯಾಚರಣೆ’ ‘ಪಂಚ ಸೌಲಭ್ಯಗಳು’ ಇತ್ಯಾದಿಗಯಾಗಿ ಕಾರ್ಯಕ್ರಮಗಳನ್ನು ಹಮ್ಮಿಕೊಂಡರೂ ಶಾಲೆಗಳ ಸ್ಥಿತಿಗತಿ ಪೂರ್ತಿ ಸುಧಾರಿಸಿಲ್ಲ. ಕೆಲವೊಂದು ಪ್ರತಿಷ್ಠಿತ ಶಾಲೆಗಳ ಕಟ್ಟಡಗಳು ಹೊರನೋಟಕ್ಕೆ ಆಕರ್ಷಕವಾಗಿರುತ್ತವೆ. ಆದರೆ ತರಗತಿಯ ಗೋಡೆಗಳು, ಸಭಾಭವನದ ಭಿತ್ತಿಗಳು ಬೋಳುಬೋಳಾಗಿರುತ್ತವೆ. ನಾನು ಹಲವಾರು ಶಾಲೆಗಳಿಗೆ ಭೇಟಿ ನೀಡಿದ್ದೇನೆ. ಕೆಲವೇ ಕೆಲವು ಶಾಲೆಗಳಲ್ಲಿ ಸಭಾಭವನಗಳು ಚಿತ್ರಗಳು, ಛಾಯಾಚಿತ್ರಗಳು, ಕಲಾಕೃತಿಗಳಲು, ಮಕ್ಕಳು ಬಿಡಿಸಿದ ಚಿತ್ರಗಳು ಇತ್ಯಾದಿಗಳಿಂದ ಅಲಂಕೃತಗೊಂಡಿದೆ. ಬಹುಸಂಖ್ಯೆಯ ಶಾಲೆಗಳಲ್ಲಿ ಅಧ್ಯಾಪಕರ ಕೊಠಡಿ ಅಥವಾ ಮುಖ್ಯ ಶಿಕ್ಷಕರ ಕೊಠಡಿ ಅಲ್ಲದೆ ಗ್ರಂಥಾಲಯದಲ್ಲಿ ಗಾಂಧಿ, ನೆಹರೂ, ಇಂದಿರಾ ಗಾಂಧಿ, ಶಾಸ್ತ್ರಿ ಇಂಥ ನಾಲ್ಕೈದು ಮಂದಿ ಪ್ರಧಾನಮಂತ್ರಿಗಳ ಚಿತ್ರಗಳಿರುತ್ತವೆ. ಈ ಚಿತ್ರಗಳನ್ನು ಬಿಟ್ಟರೆ ತರಗತಿಯ ಗೋಡೆಗಳ ಮೇಲೆ ‘ದೇವರ ಭಯವೇ ಜ್ಞಾನದ ಮೂಲ.’ ‘ಗುರುವಿನ ಗುಲಾಮನಾಗುವ ತನಕ ದೊರೆಯದಣ್ಣ ಮುಕುತಿ’ ಮುಂತಾದ ಒಂದೆರಡು ಹೇಳಿಕೆಗಳಿರುತ್ತವೆ. ಇದನ್ನು ಬಿಟ್ಟರೆ ತರಗತಿಯ ಗೋಡೆಗಳು, ಸಭಾಭವನದ ಗೋಡೆಗಳು ಸುಣ್ಣಬಣ್ಣ ಕಾಣದೆ ಬೋಳಾಗಿರುತ್ತವೆ. ಇತ್ತೀಚಿನ ದಿನಗಳಲ್ಲಿ ಸರ್ವಶಿಕ್ಷಣ ಅಭಿಯಾನ ಜಾರಿಗೆ ಬಂದಮೇಲೆ ಶಾಲೆಗಳ ಸುಂದರೀಕರಣದ ಕಾರ್ಯ ಹಲವು ಕಡೆಗಳಲ್ಲಿ ಜೋರಾಗಿ ನಡೆದಿದೆ. ‘ನಲಿ-ಕಲಿ’ ಕಾರ್ಯಕ್ರಮದಲ್ಲಿ ತರಗತಿಗಳನ್ನು ಮಕ್ಕಳು ಬರೆದ ಚಿತ್ರಗಳಿಂದ ಅಲಂಕರಿಸುವ ವ್ಯವಸ್ಥೆ ಆಗಿದೆ. ಆದರೂ ನಮ್ಮ ಶಾಲೆಗಳು ಮನೆಯಿಂದ ದೂರವಿರುವ ಮನೆ (Home away from Home) ಎಂಬ ಕಲ್ಪನೆಗೆ ಇನ್ನೂ ಇಂಬುನೀಡಿಲ್ಲ.
ನಮ್ಮೆಲ್ಲ ಶಾಲೆಗಳೂ ಶಿಸ್ತಿನ ಹೆಸರಿನಲ್ಲಿ ಪಠಿಸುವ ಮಂತ್ರ ಯಾವುದು ಗೊತ್ತೇ? ‘ನೆಟ್ಟಗೆ ಕುಳಿತುಕೋ! ದೇವರ ಹಾಗೆ ಮೌನವಾಗಿ ಕುಳಿತಿರು’. ಈ ಬಗೆಯ ಶಿಸ್ತು ಶಿಕ್ಷಣದ ಎಲ್ಲ ಹಂತಗಳಲ್ಲೂ ನಮ್ಮಲ್ಲಿ ಕಂಡುಬರುತ್ತದೆ.  ತರಗತಿಗಳಲ್ಲಿ ‘ಶ್ಮಶಾನಮೌನ’ ನೆಲೆಸಿದ್ದರೆ ಅದು ಒಳ್ಳೆಯ ತರಗತಿ. ಶಿಕ್ಷಕರು ಸರ್ವಶ್ರೇಷ್ಠರು! ಮಕ್ಕಳು ಬೆಳಗ್ಗಿನಿಂದ ಸಂಜೆತನಕ ಹೀಗೆ ಚಿತ್ರದ ಬೊಂಬೆಗಳಂತೆ ಮಿಸುಕಾಡದೆ, ‘ಅನಿಮಿಷನೇತ್ರ’ರಂತೆ ಇರಬೇಕು! ಮಕ್ಕಳನ್ನು ನಿಷ್ಕ್ರಿಯರನ್ನಾಗಿ ಮಾಡುವ ಅತ್ಯುತ್ತಮ ವಿಧಾನವಿದು! ಇಡೀ ದಿನ ಪಾಠ ಪಾಠ ಪಾಠ… ದೈಹಿಕ ಶ್ರಮದ ಚಟುವಟಿಕೆಗಳಿಗೆ ಒಂದಿಷ್ಟೂ ಎಡೆಯಿಲ್ಲದ ಅಥವಾ ಅಲ್ಪ ಸ್ವಲ್ಪ ಮಾತ್ರ ಅವಕಾಶವಿರುವ ಬಿಗಿಯಾದ ವೇಳಾಪಟ್ಟಿ, ಮಕ್ಕಳ ಕರ್ತೃತ್ವ ಶಕ್ತಿಯನ್ನು ನುಂಗಿ ನೀರು ಕುಡಿಯುತ್ತದೆ! ನಾಳಿನ ‘ಭವ್ಯ ಭವಿಷ್ಯತ್ತಿ’ಗಾಗಿ ಅವರು ಇಷ್ಟೆಲ್ಲ ಬಿಗಿಯಾಗಿ ಇಂದು ಕುಳಿತಿರಬೇಕೆ! ತಮ್ಮ ಸಹಜ ಕುತೂಹಲ ಹಾಗೂ ಪ್ರವೃತ್ತಿಯನ್ನು ಶುಷ್ಕ ಬೋಧನೆಗೆ ಬಲಿಕೊಡಬೇಕೇ? ತಮ್ಮ ಸಹಜ ಕುತೂಹಲ ಹಾಗೂ ಪ್ರವೃತ್ತಿಯನ್ನು ಶುಷ್ಕ ಬೋಧನೆಗೆ ಬಲಿಕೊಡಬೇಕೇ? ಎಂದು ಎಂದೂ ನಮ್ಮನ್ನು ನಾವು ಪ್ರಶ್ನಿಸಿಕೊಂಡಿಲ್ಲ! ‘ಆಟದ ಬಯಲಲಿ ಆಂಜನೇಯರೇ ನಾವು’ ಎಂದು ಕೆಎಸ್‌ನ ‘ಹಿಂದಿನ ಸಾಲಿನ ಹುಡುಗರು’ ಕವನದಲ್ಲಿ ಹೇಳಿದ್ದನ್ನು ಶಿಕ್ಷಕರು ಕೇಳಿಸಿಕೊಂಡಿಲ್ಲ. ಆಟದ ಬಯಲಿನಲ್ಲಿ. ಹೂದೋಟದಲ್ಲಿ ಮಕ್ಕಳು ನಗ್ತಾ,  ಆಡ್ತಾ, ಓಡ್ತಾ, ಸಂಭ್ರಮಿಸುತ್ತಾ ಅವರ ಬುದ್ಧಿಶಕ್ತಿ-ಜಾಣ್ಮೆ-ಕೌಶಲಗಳು ಅಲ್ಲಿ ವಿವಿಧ ರೂಪಗಳಲ್ಲಿ ಪ್ರಕಟಗೊಳ್ಳುವುದನ್ನು ನಿಶ್ಚಲವೂ ಮೌನವೂ ಆಗಿರುವ ತರಗತಿಗಳಲ್ಲಿರುವ ಶಿಕ್ಷಕರು ಗುರುತಿಸುವ ಗೋಜಿಗೇ ಹೋಗುವುದಿಲ್ಲ!
ಹಲವು ವರ್ಷಗಳ ಹಿಂದೆ ನಾನೊಂದು ಪ್ರಾಥಮಿಕ ಶಾಲೆಯಲ್ಲಿ ಮಕ್ಕಳನ್ನು ಉದ್ದೇಶಿಸಿ ಭಾಷಣಮಾಡುವ ಸಂದರ್ಭ ಒದಗಿತ್ತು. ಕಾರ್ಯಕ್ರಮ ಆರಂಭವಾಯಿತು. ಸ್ವಾಗತ, ಸಂದೇಶವಾಚನ ಇತ್ಯಾದಿಯಾಗಿ ಸುದೀರ್ಘ ಕಾರ್ಯಕ್ರಮ ‘ಸಹಜವಾಗಿ ಪುಟಾಣಿಗಳಿಗೆ ಹಿರಿಯರ ಈ ಚಟುವಟಿಕೆ ಅದೂ ಮಾತೇ ಪ್ರಧಾನವಾದ ಚಟುವಟಿಕೆಯಲ್ಲಿ ಆಸಕ್ತಿಯಿಲ್ಲ; ಆದರೆ ವೇದಿಕೆಯ ಮುಂಭಾಗಕ್ಕೆ ಆಗಾಗ್ಗೆ ಒಬ್ಬರು ಶಿಕ್ಷಕರು ಬಂದು ನಿಂತು ‘ಕೈಕಟ್ಟಿ, ಬಾಯ್ಮುಚ್ಚಿ’ ಎಂದು ಆದೇಶ ನೀಡುತ್ತಿದ್ದರು. ಅಧ್ಯಾಪಕರ ಆಣತಿಯ ಮೇರೆಗೆ ಮಕ್ಕಳು ಸ್ವಲ್ಪ ಹೊತ್ತು ಕೈಕಟ್ಟಿಕೊಂಡು ಮೌನವಾಗಿರುತ್ತಿದ್ದರು. ಸ್ವಲ್ಪ ಸಮಯದ ಮೇಲೆ ಕೈ ಸಡಿಲವಾಗುತ್ತದೆ. ಪರಸ್ಪರ ಮಾತುಕತೆ ಶುರುವಾಗುತ್ತದೆ. ಅಂದರೆ ಬಾಹ್ಯ ಪ್ರೇರಿತವಾದ ಈ ಬಗೆಯ ಶಿಸ್ತು ತತ್ಕಾಲೀನ ಎಂಬುದು ಶಿಕ್ಷಕರಾದ ನಮಗೆ ಮನವರಿಕೆ ಆಗುವುದೇ ಇಲ್ಲ! ನಾವು ಬೈಗುಳ, ಬೆತ್ತ, ಮೂದಲಿಕೆಯ ಮೂಲಕ ಶಿಸ್ತನ್ನು ಕೊಂಡು ಕೊಂಡು ಮಕ್ಕಳಿಗೆ ನಿಜವಾದ ಶಿಸ್ತನ್ನು ಕಲಿಸಿದ್ದೇವೆ ಎಂದು ಭ್ರಮಿಸಿದ್ದೇವೆ. ಸ್ವಯಂಪ್ರೇರಿತ ಶಿಸ್ತು ಮೂಡಿಸಲು ಏನನ್ನೂ ಮಾಡಲು ಹೋಗುವುದಿಲ್ಲ!
ಮಕ್ಕಳ ದೈಹಿಕ ಚಟುವಟಿಕೆಗಳಿಗೆ ಅವಕಾಶವೇ ಇಲ್ಲದ ಶಿಕ್ಷಣ ವ್ಯವಸ್ಥೆ ನಮ್ಮದು. ಇಡೀ ದಿನ ಮಕ್ಕಳು ಪಾಠ ಕೇಳಬೇಕು. ತರಗತಿಗಳಲ್ಲಿ ಕೇಳುವುದು ಹಾಗೂ ಬರೆದುಕೊಳ್ಳುವುದು ಬಿಟ್ಟರೆ ಬೇರೆ ಚಟುವಟಿಕೆಗಳಿಲ್ಲ. ಎಂಥ ಬೇಸರದ ಚಟುವಟಿಕೆಯಿದು. ಗಿಡಗಳಿಗೆ ನೀರುಣಿಸುವುದು, ಗುಂಡಿ ತೋಡುವುದು, ಕಸ ಗುಡಿಸುವುದು, ಆಟವಾಡುವುದು, ಕತ್ತರಿಸುವುದು, ಹೊಲಿಯುವುದು, ಕುಣಿಯುವುದು, ಹಾಡುವುದು-ಇತ್ಯಾದಿಯಾದ ಯಾವ ಚಟುವಟಿಕೆಗಳಿಗೂ ನಮ್ಮ ವೇಳಾಪಟ್ಟಿಯಲ್ಲಿ ಸ್ಥಾನವೇ ಇಲ್ಲ. ಹಾಗಂತ ವೇಳಾಪಟ್ಟಿಯಲ್ಲಿ ವಾರದಲ್ಲಿ ಒಂದೆರಡು ಅವಧಿ ಆಟಗಳು, ಗೆಯ್ಮೆ, ನೈತಿಕಶಿಕ್ಷಣ ಇತ್ಯಾದಿ ತರಗತಿಗಳಿರುತ್ತವೆ. ಆದರೆ ಗಂಭೀರವಾದುದೇನೂ ಈ ಅವಧಿಯಲ್ಲಿ ನಡೆಯುವುದಿಲ್ಲ. ಆಟದ ಅವಧಿಯಲ್ಲಿ ಮಕ್ಕಳು ಕ್ರೀಡಾಂಗಣ ಇದ್ದರೆ ಅಲ್ಲಿಗೆ ಹೋಗಿ ಕ್ರಿಕೆಟ್‌ ಆಡುತ್ತಾಋಎ. ಟೆನಿಕಾಯ್ಟ್‌ ಆಡುತ್ತಾರೆ. ಬೇರೆ ಆಟಗಳನ್ನು ಕಲಿಸುವ, ಆಟಗಳ ನಿಯಮಗಳನ್ನು ಪ್ರಾಯೋಗಿಕವಾಗಿ ಕಲಿಸುವ ವ್ಯವಧಾನ ದೈಹಿಕ ಶಿಕ್ಷಕರಿಗಿಲ್ಲ. ಅನೇಕರಿಗೆ ಇದೊಂದು ಉಪವೃತ್ತಿ. “ಹೋಗ್ರೋ, ಆಡ್ಕೊಳ್ರೊ! ಸಾಲಾಗಿ ಬನ್ನಿ” ಎಂದು ಜಬರ್ ದಸ್ತು ಮಾಡುವುದಷ್ಟೇ ಅನೇಕ ಶಾಲೆಗಳಲ್ಲಿ ಕಂಡುಬರುತ್ತಿದೆ. ಗೆಯ್ಮೆ, ನೈತಿ , ಶಿಕ್ಷಣದ ಕತೆಯೂ ಇಷ್ಟೇ. ವರ್ಷದ ಕೊನೆಕೊನೆ ಬರುವಾಗ ಈ ಚಟುವಟಿಕೆಯ ಅವಧಿಗಳು ವಿಷಯಬೋಧಕರಿಗೆ ಆಹಾರ! ಏಕೆಂದರೆ ಹೇಗಾದರೂ ಮಾಡಿ ಪಾಠ ಮುಗಿಸಬೇಕಲ್ಲ! ನಿಜಕ್ಕಾದರೂ ನಮ್ಮ ಶಾಲಾ ವ್ಯವಸ್ಥೆಯಲ್ಲಿ ಹೇಗಾದರೂ ಮಾಡಿ ಪಾಠ ಮುಗಿಸಬೇಕಲ್ಲ? ನಿಜಕ್ಕಾದರೂ ನಮ್ಮ ಶಾಲಾ ವ್ಯವಸ್ಥೆಯಲ್ಲಿ ಮಕ್ಕಳ ದೈಹಿಕ ಚಟುವಟಿಕೆಗಳಿಗೆ ಇನ್ನಷ್ಟು ಅವಧಿ ಮೀಸಲಿಡಬೇಕು ಮತ್ತು ಕಲಿಸುವುದನ್ನು ವ್ಯವಸ್ಥಿತವಾಗಿ, ಶಿಸ್ತುಬದ್ಧವಾಗಿ ಕಲಿಸಬೇಕು. ಕಲಿಸುವುದು ಕಾಟಾಚಾರವಾಗಬಾರದು. ನಿಜಜೀವನ, ನಿಜವಾದ ವಸ್ತಗಳು ಹಾಗೂ ನಿಜವಾದ ವ್ಯಕ್ತಿಗಳೊಂದಿಗೆ ಅಧಿಕಾಧಿಕ ಸಂಪರ್ಕವನ್ನು ಏರ್ಪಡಿಸಬೇಕು.
ವಿದ್ಯಾರ್ಥಿಗಳು ಕಡ್ಡಾಯವಾಗಿ ಶಾಲೆಗಳಲ್ಲಿ ಹಾಜರಾಗಿ ದಿನವಿಡೀ ಅಲ್ಲೇ ಕೊಳೆಯಬೇಕು, ಬೆಂಚು ಬಿಸಿಮಾಡಬೇಕು ಎಂಬ ನಿಯಮವನ್ನು ಇನ್ನಾದರೂ ಕಿತ್ತೆಸೆಯುವ ನಿಟ್ಟಿನಲ್ಲಿ ಗಂಭೀಋವಾಗಿ ಯೋಚಿಸಬೇಕು. ಶಿಕ್ಷಣದ ಹಕ್ಕು ಮಸೂದೆ ಜಾರಿಗೆ ಬಂದಿರುವ ಸಂದರ್ಭದಲ್ಲಿ ಹೀಗೆ ವಾದಿಸುವುದು ಯಾರಿಗೂ ಶೋಭೆ ತರುವಂಥದ್ದಲ್ಲ. ಆದರೆ ಯೋಚಿಸಿ-ಸ್ವಂತ ಆಸಕ್ತಿ-ಕಾಳಜಿಯಿಲ್ಲದೆ, ಯಾರದೋ ಒತ್ತಾಯಕ್ಕೆ, ಯಾವುದೋ ಆಸೆಗೆ ಶಾಲೆಗೆ ಬರುವ ಮಕ್ಕಳು ನಿಜಕ್ಕೂ ಏನನ್ನು ಕಲಿತಾರು? ತಾವು ಕಲಿಯದಿದ್ದರೆ ಹೋಗಲಿ, ಬೇರೆಯವರಿಗೆ ಕಲಿಯಲು ಬಿಡದೇ ಇರುವ ಪ್ರಸಂಗಗಳೂ ಇವೆಯಲ್ಲಧ? ಇಷ್ಟಕ್ಕೂ ಶಾಲೆಗಳಲ್ಲಿ ನಾವು ಕಲಿಸುವ ಸಂಗತಿಗಳು ಅವರ ಸದ್ಯದ ಬದುಕನ್ನು ಎಷ್ಟರಮಟ್ಟಿಗೆ ‘ಅರ್ಥಪೂರ್ಣ’ವಾಗಿಸುತ್ತವೆ? ಯಾವ ಸಂಪಾದನೆಯ, ಸ್ವಾವಲಂಬಿತ್ವದ ಕೌಶಲಗಳನ್ನು ನಾವು ಶಾಲೆಗಳಲ್ಲಿ ಅವರಿಗೆ ಕಲಿಸುತ್ತೇವೆ? ‘ಶಾಲೆಗಳು ಶೋಷಣೆಯ ವ್ಯರ್ಥ ಕಾಲಹರಣದ ಕೇಂದ್ರಗಳಾಗಿವೆ!” -ಜಾನ್‌ ಹೋಲ್ಟ್‌ ಅವರ ಈ ಅಭಿಪ್ರಾಯ ಪೂರ್ತಿ ನಿರಾಕರಣ ಯೋಗ್ಯವೇನಲ್ಲ.
ಇಂದು ದೂರಶಿಕ್ಷಣ ಹಾಗೂ ಮುಕ್ತಶಿಕ್ಷಣ ಕಲ್ಪನೆ ದಿನೇ ದಿನೇ ಪ್ರಬಲವಾಗುತ್ತಿದೆ. ನಮ್ಮ ದೇಶದ ಸಂದರ್ಭದಲ್ಲಿ  ರಾಷ್ಟ್ರೀಯ ಮುಕ್ತ ಕಲಿಕೆಯ ಶಾಲೆಯ ಕೇಂದ್ರಗಳು ಸಾಕಷ್ಟು ಚೆನ್ನಾಗಿ ಕೆಲಸಮಾಡುತ್ತಿವೆ. ಸಂಸ್ಥಾಬದ್ಧ ಔಪಚಾರಿಕ ಶಿಕ್ಷಣದ ಬಿಗಿಯನ್ನು ಸಡಿಲಿಸಿ ಅದಕ್ಕೆ ಮುಕ್ತ ಶಿಕ್ಷಣವನ್ನು ಕಸಿಕಟ್ಟುವುದರ ಮೂಲಕ ಎಲ್ಲ ಮಕ್ಕಳು ಶಾಲೆಗಳಲ್ಲಿ ಇಡೀ ದಿನ ತಪ್ಪದೆ ಇರಬೇಕು ಎಂಬ ಕಡ್ಡಾಯ ಹಾಜರಿಯ ನಿಯಮವನ್ನು ಬದಲಾಯಿಸಬಹುದು. ಇದರಿಂದ ಮಕ್ಕಳು ಇನ್ನಿತರ ಕೆಲಸಗಳನ್ನೂ ಮಾಡಬಹುದು. ಕಲಾಪ್ರಕಾರಗಳಲ್ಲಿ ತರಬೇತಿ ಪಡೆಯಬಹುದು.
ನಮ್ಮ ಶಿಕ್ಷಣವೆಂಬುದು ತರಗತಿ ಕೋಣೆಗಳಿಗಷ್ಟೇ ಸೀಮಿತ. ಜಗತ್ತಿನ ಜ್ಞಾನರಾಶಿಯನ್ನು ನಾವು ಶಿಕ್ಷಕರು ಪುಸ್ತಕಗಳಿಂದ ಸಂಗ್ರಹಿಸಿ ತರಗತಿಯ ಕೃತಕ ವಾತಾವರಣದಲ್ಲಿ ಮಕ್ಕಳ ತಲೆಯ ಮೇಲೆ ಹೇರುತ್ತೇವೆ. ಮಕ್ಕಳಿಗೆ ಅರ್ಥವಾಗುವುದೋ ಇಲ್ಲವೋ, ಅವರು ಅದರಿಂದ ಪ್ರಯೋಜನ ಪಡೆಯುವರೋ ಇಲ್ಲವೋ ಎಂಬುದು ನಮಗೆ ಗೌಣ. ನಮಗೆ ನಿಗದಿತ ಸಮಯದೊಳಗೆ ಪಾಠಮಾಡಿ ಮುಗಿಸಿ ಪರೀಕ್ಷೆಗಳಿಗೆ ವಿದ್ಯಾರ್ಥಿಗಳನ್ನು ಸಿದ್ಧಪಡಿಸುವುದೇ ಮುಖ್ಯ. ತರಗತಿಯ ಹೊರಗೆ ಮಿಡಿಯುತ್ತಿರುವ ಜೀವನವನ್ನು ಜೀವಿಸುವುದಕ್ಕೆ ತಕ್ಕುದಾದ ಸಾಮರ್ಥ್ಯ, ಕೌಶಲ, ತಿಳಿವಳಿಕೆ ಅವರಲ್ಲಿ ಮೂಡಿದೆಯೇ ಇಲ್ಲವೆ ಎಂಬುದು ನಮಗೆ ಅಷ್ಟು ಮಹತ್ವದ ಸಂಗತಿಯಲ್ಲ. ಹೀಗಾಗಿ ಇಂದಿನ ಬಹಳಷ್ಟು ಮಕ್ಕಳಿಗೆ ಸಾಮಾಜಿಕ ಬದುಕು, ರೀತಿನೀತಿ, ಶಿಷ್ಟಾಚಾರ, ಸಂಪ್ರದಾಯಗಳು, ಉತ್ಸವಗಳು, ಹಬ್ಬಹರಿದಿನಗಳು, ಕಸುಬುಗಳು, ಜೀವನಶೈಲಿ, ಬದುಕಿನ ಕಷ್ಟಕಾರ್ಪಣ್ಯಗಳು ಅಷ್ಟಾಗಿ ತಿಳಿದಿಲ್ಲ. ಏಕೆಂದರೆ ಬದುಕನ್ನು ನಿಬ್ಬೆರಗಾಗಿ ನೋಡುವ, ಅರಿಯುವ, ಆಸ್ವಾದಿಸುವ, ವಿಶ್ಲೇಷಿಸುವ ಅವಕಾಶಗಳನ್ನು ನಾವು ಮಾಡಿಕೊಟ್ಟಿಲ್ಲ. ಮಕ್ಕಳನ್ನು ಈಜುಕೊಳದ ಬಳಿಗೆ ಎಂದೂ ಕರೆದೊಯ್ಯದೆ ನೀರಿಲ್ಲದ ತರಗತಿಯಲ್ಲಿ ಈಜುಗಾರಿಕೆ ಬಗ್ಗೆ ಪಾಠಹೇಳಿ ಪರೀಕ್ಷೆ ಮಾಡಿ ಮಾರ್ಕುಕೊಟ್ಟು ಪಾಸುಮಾಡಿಸಿದ್ದೇವೆ. ಆದರೆ ಈಜುವುದು ಹೇಗೆಂಬುದೇ ತಿಳಿದಿಲ್ಲ!
ಮಕ್ಕಳನ್ನು ತರಗತಿಯ ಚೌಕಟ್ಟುಗಳಿಂದಾಚೆಗೆ, ಹೊರಗಿನ ಬಯಲಿಗೆ, ಸಾಮಾಜಿಕ ಜೀವನರಂಗಕ್ಕೆ ಕರೆದೊಯ್ಯುವುದು ಅತಿ ಅಗತ್ಯ. ಹೀಗೆ ಮಾಡಿ ಅವರಿಗೆ ಜೀವನದ ದರ್ಶನ ಮಾಡಿಸುವುದು, ಬದುಕಿನ ಪ್ರಥಮಾನುಭವಗಳನ್ನು ಒದಗಿಸುವುದು ಅತಿ ಅಗತ್ಯ. ಬಿ.ವಿ. ಕಾರಂತರು ‘ರಂಗಾಯಣ’ದಲ್ಲಿ ಮಾಡಿದ ಪ್ರಯೋಗಗಳು ನಮ್ಮ ಶಿಕ್ಷಣ ವ್ಯವಸ್ಥೆಯಲ್ಲೂ ಮೂಡಿಬರಬೇಕು. ಅವರು ತಮ್ಮ ನಟರಿಗೆ ಮೈಸೂರಿನ ಬೀದಿಗಳಲ್ಲಿ ಬೆಳಗಿನ ಹೊತ್ತು ಸಂಚರಿಸಿ, ಜನ ಮಾತನಾಡುವ ರೀತಿಯನ್ನು ಅವರ ಪದ ಪ್ರಯೋಗವನ್ನು, ಸ್ವರಭಾರ, ಕಾಕು, ಹಾವಭಾವ ಇತ್ಯಾದಿಗಳನ್ನು ಗಮನಿಸಲು ತಿಳಿಸುತ್ತಿದ್ದರಂತೆ. ದೇವರಾಜ ಮಾರುಕಟ್ಟೆಯಲ್ಲಿ ನಡೆಯುವ ಕ್ರಯವಿಕ್ರಯದ ಸಾಮಾಜಿಕ ಭಾಷಿಕ ಹಾಗೂ ಸಾಂಸ್ಕೃತಿಕ ಸಂಬಂಧಗಳನ್ನು ಗಮನಿಸಲು ಹೇಳುತ್ತಿದ್ದರಂತೆ. ಶವಯಾತ್ರೆಯನ್ನು ಸೂಕ್ಷ್ಮವಾಗಿ ಗಮನಿಸಲು ಸೂಚಿಸುತ್ತಿದ್ದರಂತೆ. ಅವಲೋಕನದ ಬಳಿಕ ನಟರು ರಂಗಾಯಣಕ್ಕೆ ಮರಳಿ ಬಂದು ಆವಿಷ್ಕಾರಸಹಿತ ಅದನ್ನು ಅಭಿನಯಿಸಿ ತೋರಿಸಲು ಹೇಳುತ್ತಿದ್ದರಂತೆ. ಅಂದರೆ ಯಾವುದೇ ಕಲಿಕೆ ನಿರ್ವಾತದಲ್ಲಿ ಆಗುವಂಥದ್ದಲ್ಲ. ಅದಕ್ಕೊಂದು ಸಾಮಾಜಿಕ ಸಂದರ್ಭ ಬೇಕು. ಆ ಸಂದರ್ಭದಿಂದ ಕಲಿಕೆಯನ್ನು ಹೊರತೆಗೆದು ತರಗತಿ ಕೋಣೆಗಳೆಂಬ ಗೂಡುಗಳಲ್ಲಿ ಬಂಧಿಸುವುದು ನೀರಿನಿಂದ ಮೀನನ್ನು ಹೊರತೆಗೆದಂತೆ.
ಇಷ್ಟಕ್ಕೂ ನಿಜವಾದ ಭಾಷೆ, ವ್ಯಾಕರಣ, ವ್ಯವಹಾರ, ಅರ್ಥಶಾಸ್ತ್ರ, ವಿಜ್ಞಾನ, ಸಮಾಜ ಅಧ್ಯಯನ ತರಗತಿಯ ನಾಲ್ಕು ಗೋಡೆಗಳೊಳಗೆ ಇಲ್ಲ; ಪಠ್ಯಪುಸ್ತಕಗಳಲ್ಲಿಲ್ಲ. ಅದಿರುವುದು ಜೀವಂತ ಸಾಮಾಜಿಕ ಸನ್ನಿವೇಶದಲ್ಲಿ. ಸಮಾಜವೇ ನಿಜವಾದ ಭಾಷಾ ಪ್ರಯೋಗಶಾಲೆ. ಆದುದರಿಂದ ಮಕ್ಕಳನ್ನು ವಾರದಲ್ಲಿ ಒಂದೆರಡು ಬಾರಿ ಶಾಲೆಯಿಂದ ಹೊರಗೆ ಕರೆತಂದು ಮಾರುಕಟ್ಟೆ, ಬಸ್‌ಸ್ಟ್ಯಾಂಡ್‌, ಬ್ಯಾಂಕು, ಅಂಚೆ ಕಛೇರಿ, ಸಮುದ್ರತೀರ, ನದೀತೀರ-ಮುಂತಾದ ಕಡೆಗಳಲ್ಲಿ ಸಂಚರಿಸಲು ಬಿಟ್ಟು ಜನರ ಜೊತೆ ಸಂಪರ್ಕ ಸಾಧಿಸಲು ಅವಕಾಶ ಕಲ್ಪಿಸಿ ಬಳಿಕ ಅಲ್ಲೇ ಒಂದೆಡೆ ಕುಳಿತು ಕಂಡದ್ದು, ಕೇಳಿದ್ದು, ಅನುಭವಿಸಿದ್ದು ಇವುಗಳ ಬಗ್ಗೆ ಮುಕ್ತ ವಿಚಾರವಿನಿಮಯ -ಚರ್ಚೆ ನಡೆಸುವ ವ್ಯವಸ್ಥೆ ಜಾರಿಗೆ ಬರಬೇಕು. ರಾಷ್ಟ್ರೀಯ ಪಠ್ಯಕ್ರಮ ಚೌಕಟ್ಟು ೨೦೦೫ ಈ ನಿಟ್ಟಿನಲ್ಲಿ ಗಮನಹರಿಸಿದ್ದು ಸ್ಥಳೀಯ ಸಾಮುದಾಯಿಕ ಸಂಪನ್ಮೂಲಗಳ ಬಳಕೆ ಹಾಗೂ ಸ್ಥಳೀಯ ಕಲಾವಿದರ, ಕರಕುಶಲಿಗರ, ವೃತ್ತಿಪರರ ಭೇಟಿ-ಸಂವಾದದಂಥ ಚಟುವಟಿಕೆಗಳಿಗೆ ಮಹತ್ತ್ವ ನೀಡಿದೆ.
ಮಕ್ಕಳು ಹೊರಜಗತ್ತಿಗೆ ತೆರೆದುಕೊಂಡ ಹಾಗೆಲ್ಲ, ಹೊರಜಗತ್ತಿನ ಅನುಭವಗಳು ನೀರಸ ತರಗತಿಯನ್ನು ಪ್ರವೇಶಿಸಿ ಮಿಂಚಿನ ಸಂಚಾರ ಉಂಟುಮಾಡುತ್ತವೆ. ಮಕ್ಕಳಿಗೆ ತಮ್ಮ ಕುಟುಂಬದ ಸದಸ್ಯರನ್ನು ಬಿಟ್ಟರೆ ಸಮುದಾಯದ ಇತರ ವ್ಯಕ್ತಿಗಳ ಜೊತೆ ಸಂಪರ್ಕವಿರುವುದಿಲ್ಲ. ಇದರಿಂದಾಗಿ ಸಾಮಾಜಿಕ ಕೌಶಲಗಳನ್ನು ಕರಗತಮಾಡಿಕೊಳ್ಳುವಲ್ಲಿ ಅವರು ಸೋಲುತ್ತಾರೆ. ಆದುದರಿಂದ ನಾವು ನಮ್ಮ ಸಮುದಾಯದಲ್ಲಿರುವ ವಿವಿಧ ಬಗೆಯ ಜನರನ್ನು (ಅವರು ಶಿಕ್ಷಕರಲ್ಲದಿದ್ದರೂ ಕೂಡ) ಶಾಲಾ ತರಗತಿಗಳಿಗೆ ಕರೆದೊಯ್ದು ಪರಸ್ಪರ ಕ್ರಿಯೆಯನ್ನು ಏರ್ಪಡಿಸಬೇಕು. ದುರ್ದೈವ ಏನೆಂದರೆ ನಮ್ಮ ಬಹಳಷ್ಟು ಶಾಲೆಗಳು ತಮ್ಮ ಸಮುದಾಯದಲ್ಲಿರುವ ಕಲಾವಿದರನ್ನು, ಸಾಹಿತಿಗಳನ್ನು, ವಿಜ್ಞಾನಿಗಳನ್ನು, ಪತ್ರಕರ್ತರನ್ನು, ಕರಕುಶಲಿಗರನ್ನು ಆಹ್ವಾನಿಸಿ ಮಕ್ಕಳ ಜೊತೆ ಆತ್ಮೀಯ ಸಂವಾದ ನಡೆಸಲು ಅವಕಾಶ ಮಾಡಿಕೊಡುವುದಿಲ್ಲ. ಏನೇನೋ ಕುಂಟುನೆಪಗಳು! ಇಂಥ ಅನುಭವ ನಿಜಕ್ಕೂ ಮಕ್ಕಳ ಭಾವಕೋಶವನ್ನು, ಬುದ್ಧಿಪ್ರಪಂಚವನ್ನು ಹಾಗೂ ಭಾಷಿಕ ಲೋಕವನ್ನು ಬೆಳಗುತ್ತದೆ.
ಕೇಂದ್ರ ಸಾಹಿತ್ಯ ಅಕಾಡೆಮಿ ಪುರಸ್ಕೃತ ಕವಯಿತ್ರಿ ವೈದೇಹಿ ಅವರ ಜೊತೆ ನಾನೊಮ್ಮೆ ಕುಂದಾಪುರದ ಬಿ.ಆರ್. ರಾಯರ ಶಾಲೆಯ ಶತಮಾನೋತ್ಸವ ಕಾರ್ಯಕ್ರಮದಲ್ಲಿ ಪಾಲ್ಗೊಂಡಿದ್ದೆ. ನಾವಿಬ್ಬರೂ ಸಾಕಷ್ಟು ಮುಂಚಿತವಾಗಿ ಕಾರ್ಯಕ್ರಮ ನಡೆಯುವ ಸ್ಥಳಕ್ಕೆ ಹೋಗಿದ್ದೆವು. ಸಮಯವಿದೆ ಎಂದು ತಿಳಿದು ಅಲ್ಲೇ ಸಮೀಪದ ಒಂದು ಪುಟ್ಟ ದೇಗುಲಕ್ಕೆ ಹೋಗಿ ಹೊರಗೆ ಬರುವಾಗ ಒಬ್ಬ ಹುಡುಗ ವೈದೇಹಿ ಅವರನ್ನು ಗಮನಿಸಿ “ನೀವು ವೈದೇಹಿ ಅಲ್ದಾ?” ಎಂದು ಪ್ರಶ್ನಿಸಿ ಬೇರೆ ಮಕ್ಕಳನ್ನು ಅಲ್ಲಿಗೆ ಕರೆದ. ಆಶ್ಚರ್ಯಚಕಿತರಾದ ವೈದೇಹಿ “ಹೌದು. ನಿಂಗೆ ಹ್ಯಾಂಗೆ ಗೊತ್ತಾಯ್ತು ನಾ ವೈದೇಹಿ ಅನ್ಕಂಡು” ಅಂತ ಪ್ರಶ್ನಿಸಿದರು. “ನಿಮ್‌ ಪದ್ಯ ನಮ್‌ ಪಾಠ ಪುಸ್ತಕದಂಗಿತ್ತು. ಅದರಂಗೆ ನಿಮ್‌ ಚಿತ್ರ ಕೊಟ್ಟಿದ್ರು” ಅಂತ ಹುಡುಗ ಹೇಳಿದ.  ನಿರ್ಜೀವಾಕ್ಷರಗಳಿಂದ ತುಂಬಿದ ಪುಸ್ತಕಗಳಲ್ಲಿ ಬರುವ ವ್ಯಕ್ತಿಗಳು ಜೀವಂತವಾಗಿ ಕಣ್ಣೆದುರೇ ಬಂದಾಗ ಮಕ್ಕಳಿಗೆ ಎಷ್ಟು ಖಷಿಯಾಗುತ್ತದೆ ಎಂಬುದು ನನಗೆ ಈ ಪ್ರಸಂಗದಲ್ಲಿ ಅರಿವಿಗೆ ಬಂತು ಮತ್ತು ನಮ್ಮ ಶಾಲೆಗಳು ಸಮುದಾಯದಲ್ಲಿರುವ ಅಮೂಲ್ಯ ಮಾನವ ಸಂಪನ್ಮೂಲಗಳನ್ನು ಬಳಸಿಕೊಳ್ಳದಿರುವ ಬಗ್ಗೆ ವ್ಯಥೆಯೂ ಆಯಿತು.
ಮಕ್ಕಳು ಜೊತೆಗೂಡಿ ಕೆಲಸ ಮಾಡಲಿ; ಸ್ಪರ್ಧಿಸುವ ಬದಲು ಪರಸ್ಪರ ಸಹಕರಿಸಲಿ; ಸಹಾಯಹಸ್ತ ಚಾಚಲಿ; ಒಬ್ಬರು ಇನ್ನೊಬ್ಬರಿಗೆ ಕಲಿಸಲಿ-ಒಬ್ಬರಿಂದೊಬ್ಬರು ಕಲಿಯಲಿ. ಇನ್ನೊಬ್ಬರು ಮಾಡುವ ತಪ್ಪುಗಳನ್ನು ಕಂಡು ಆ ತಪ್ಪುಗಳಿಂದ ಪಾಠ ಕಲಿಯಲಿ. ತನ್ನ ತಪ್ಪುಗಳೇನು ಎಂದು ತಿಳಿದು ನಿವಾರಣೆಗೆ ಯತ್ನಿಸಲಿ. ನಮಗೆ ಈಗಾಗಲೆ ಗೊತ್ತಿರುವಂತೆ ಪ್ರತಿಭಾವಂತ ಮಕ್ಕಳನೇಕರು ತಮ್ಮ ಸ್ನೇಹಿತರಿಗೆ ಕಲಿಸುವ ವಿಚಾರದಲ್ಲಿ ಶಿಕ್ಷಕರಿಗಿಂತ ಮಿಗಿಲು. ಶಿಕ್ಷಕರಲ್ಲಿ ಸಹನೆ ಕಡಿಮೆ. ಗದರಿಕೆ ಹೆಚ್ಚು. ಮೇಲಾಗಿ ಆತ್ಮೀಯತೆ ಸಾಲದು. ಆದರೆ ಮಕ್ಕಳು ಜೊತೆಗೂಡಿ ಕಲಿಯುವಾಗ ಒಂದೇ ತರಗತಿಯ ಅಥವಾ ಹಿರಿಯ ತರಗತಿಯ ವಿದ್ಯಾರ್ಥಿಗಳು ಆತ್ಮೀಯತೆ, ಸಲುಗೆಯಿಂದ, ತಾಳ್ಮೆಯಿಂದ ಚೆನ್ನಾಗಿ ಪಾಠ ಹೇಳುತ್ತಾರೆ. ಈ ಒಂದು ಅದ್ಭುತ ಅವಕಾಶವನ್ನು ನಮ್ಮ ಶಾಲೆಗಳು ಚೆನ್ನಾಗಿ ಬಳಸಿಕೊಳ್ಳುತ್ತಿಲ್ಲ. ‘ನಲಿ ಕಲಿ’ ಕಾರ್ಯಕ್ರಮದಲ್ಲಿ ಸ್ವಲ್ಪಮಟ್ಟಿಗೆ ಈಗ ಇದನ್ನೂ ಸರಕಾರ ಅಳವಡಿಸಿದೆ. ಕೆಲವು ಶಿಕ್ಷಕರು ಈ ಕ್ರಮವನ್ನು ಉತ್ತೇಜಿಸುತ್ತಾರೆ. ಆದರೆ ನಿಜಕ್ಕೂ ಇದೊಂದು ಸಾರ್ವತ್ರಿಕ ಕಲಿಕೆಯ ಪರಸ್ಪರ ಕಲಿಕೆ ಸಹಕಾರದ ಕಾರ್ಯಕ್ರಮವಾಗಿ ರೂಪುಗೊಂಡರೆ ಮಕ್ಕಳ ಸಾಧನೆಯ ಮಟ್ಟವನ್ನು ಹೆಚ್ಚಿಸಬಹುದು . ಆದರೆ ನಾವು ಕಲಿಕೆಯ ಸಂದರ್ಭದಲ್ಲಿ ಅನಾರೋಗ್ಯಕರ ಸ್ಪರ್ಧಾತ್ಮಕತೆಯ ವಿಷಬೀಜ ಬಿತ್ತುವುದರಿಂದ ‘ಸಹಕಾರಿ ಕಲಿಕೆ’ ಇಲ್ಲಿ ಅರಳುತ್ತಿಲ್ಲ. ಇನ್ನಾದರೂ ಇಂಥ ಪ್ರಯತ್ನಗಳು ಹೆಚ್ಚಬೇಕು.
ಮಕ್ಕಳು ತಮ್ಮ ತಪ್ಪುಗಳನ್ನು ತಾವೇ ಕಂಡು ಸುಧಾರಿಸುವ ಅವಕಾಶಗಳನ್ನು ನಾವು ಶಾಲೆಗಳಲ್ಲಿ ಹೆಚ್ಚಿಸುವ ಅಗತ್ಯವಿದೆ. ಮಕ್ಕಳ ಪ್ರತಿಯೊಂದು ಕ್ರಿಯೆಯನ್ನು ಭೂತಕನ್ನಡಿಯಲ್ಲಿಟ್ಟು ‘ಇದು ತಪ್ಪು ಇದು ತಪ್ಪು’ ಎಂದು ನಿಂದಿಸುತ್ತಿದ್ದರೆ, ಬರೆಹ ಪುಸ್ತಕದಲ್ಲೆಲ್ಲ ಶಿಕ್ಷಕರ ಕೆಂಪುಶಾಯಿ ರಾರಾಜಿಸುತ್ತಿದ್ದರೆ ಮಕ್ಕಳು ಹತಾಶರಾಗುತ್ತಾರೆ. ಆದರೆ ಮಕ್ಕಳು ತಾವು ಮಾಡುವ ಚಟುವಟಿಕೆಯನ್ನು ಇತರ ಮಕ್ಕಳು ಮಾಡುವ ಚಟುವಟಿಕೆಯೊಂದಿಗೆ ಹೋಲಿಸಿ ನೋಡಿ ತಿದ್ದಿಕೊಳ್ಳಲು ಪ್ರಯತ್ನಿಸುತ್ತಾರೆ. ತಿಳಿಯದಿದ್ದರೆ “ಏ, ನೀನು ಅದನ್ನು ಹೇಗೆ ಮಾಡಿದಿ? ನನಗೂ ಸ್ವಲ್ಪ ಹೇಳಿಕೊಡೋ” ಎಂದು ಗೋಗರೆದು ಕಲಿಯುತ್ತಾರೆ. ಆದರೆ ನಾವು ಶಾಲೆಗಳಲ್ಲಿ ಮಕ್ಕಳು ತಮ್ಮ ತಪ್ಪುಗಳನ್ನು ತಾವೇ ಗುರುತಿಸಲು ಅವಕಾಶ ಕಲ್ಪಿಸುವುದಿಲ್ಲ. ಮಕ್ಕಳಿಗೆ ಏನೂ ತಿಳಿಯುವುದಿಲ್ಲವೆಂದು ಭಾವಿಸಿ ನಾವೇ ಎಲ್ಲ ಸಿದ್ಧಮಾಡಿ ಕೊಡುತ್ತೇವೆ. ನಾವೇ ತಪ್ಪುಗಳನ್ನು ಗುರುತಿಸಿ ಹೇಳುತ್ತೇವೆ.ನಾವೇ ತಿದ್ದಿ ಹೇಳುತ್ತೇವೆ. ಇದರಿಂದಾಗಿ ಮಕ್ಕಳು ಪ್ರತಿಯೊಂದು ವಿಷಯದಲ್ಲೂ ಶಿಕ್ಷಕರನ್ನು ಅವಲಂಬಿಸುತ್ತರೆ: “ಸರ್, ನಾ ಮಾಡಿದ್ದು ಸರಿಯಿದೆಯಾ? ತಪ್ಪಿದೆಯಾ, ನೋಡಿ ಸರ್” ಎಂದು ದೊಡ್ಡವರಾದ ಮೇಲೂ ಹೇಳುತ್ತಿರುತ್ತಾರೆ. ಸ್ವಾವಲಂಬಿತ್ವ ಬೆಳೆಯುವುದೇ ಇಲ್ಲ! ಕಲಿಯುವವನೇ ಮಾಡಲಿ.  ಅವನಿಗೆ ಅದು ಬೇಕಾಗಿದ್ದರೆ ಅವನೇ ಇತರ ಮಕ್ಕಳನ್ನು ನೋಡಿ ಅವರ ಜೊತೆ ಕುಳಿತು ಕಲಿಯುತ್ತಾನೆ.
ನಾವು ಪರೀಕ್ಷೆಗಳನ್ನು ಮಾಡಿ ಅಂಕಗಳನ್ನು ಕೊಡುತ್ತೇವೆ. ಸರಿತಪ್ಪು ಹೇಳುತ್ತೇವೆ. ಬದಲಾಗಿ ಮಕ್ಕಳೇ ಇದರ ನೇತೃತ್ವ ವಹಿಸಬಹುದಲ್ಲ! ಕೆಲವರಾದರೂ ಬುದ್ಧಿವಂತ ಹುಡುಗರಿಗೆ ಸರಿ ಉತ್ತರಗಳೇನು, ಯಾವುದು ಎಂಬುದು ಗೊತ್ತಿರುತ್ತದೆ. ಅವರ ಬೆಂಬಲವನ್ನು ನಾವೇಕೆ ಪಡೆಯಬಾರದು? ಕೆಲವೊಂದು ಶಾಲೆಗಳಲ್ಲಿ ತರಗತಿ ಪರೀಕ್ಷೆಗಳಲ್ಲಿ ಈ ಕ್ರಮವನ್ನು ಅನುಸರಿಸಲಾಗುತ್ತಿದೆ. ಇದನ್ನು ವ್ಯಾಪಕ ಪ್ರಮಾಣದಲ್ಲಿ ಯಾಕೆ ಜಾರಿಗೆ ತರಬಾರದು? ಮಕ್ಕಳು ಮೌಲ್ಯಮಾಪನ ಮಾಡುವಾಗ ಮೋಸ ಮಾಡಬಹುದು; ತಪ್ಪು ಉತ್ತರವನ್ನು ತಿದ್ದಿ ಸರಿಪಡಿಸಿ ಅಂಕಗಳಿಸಬಹುದು; ಉತ್ತರ ತಪ್ಪಿದ್ದರೂ ಸರಿ ಗೆರೆ ಎಳೆದು ಅಂಕಕೊಡಬಹುದು ಎಂಬ ಅಪನಂಬಿಕೆ ಮಕ್ಕಳ ಬಗ್ಗೆ ಇರಬಹುದು . ಮೌಲ್ಯಮಾಪನ ಶಿಕ್ಷಕರು ಎಷ್ಟರಮಟ್ಟಿಗೆ ವಿಶ್ವಾಸಾರ್ಹರು? ಪ್ರತಿಯೊಂದು ಮುಖ್ಯ ಪರೀಕ್ಷೆಯಲ್ಲೂ ಶಿಕ್ಷಕರು ನಡೆಸುವ ಮೌಲ್ಯಮಾಪನ ಅಕ್ರಮಗಳೇನು ಕಡಿಮೆಯೇ? ದಿನಹೋದಂತೆ ಈ ಅಕ್ರಮಗಳು ಹೆಚ್ಚುತ್ತಾ ಹೋಗಿ ನಮ್ಮ ಪರೀಕ್ಷೆಗಳು ತಮ್ಮ ವಿಶ್ವಾಸಾರ್ಹತೆಯನ್ನು ಕಳೆದುಕೊಂಡಿಲ್ಲವೆ?
ಇನ್ನೊಬ್ಬನಿಗೆ ಏನು ಗೊತ್ತಿದೆ ಎಂಬುದನ್ನು ಸರಿಯಾಗಿ ಅಳೆಯುವುದು ದುಸ್ತರ. ಅವನ ತಿಳಿವಳಿಕೆಯ ಆಳ-ಅಗಲಗಳನ್ನು ನಾವು ಸರಿಯಾಗಿ, ಪ್ರಾಮಾಣಿಕವಾಗಿ ಬೆಲೆ ಕಟ್ಟಲಾರೆವು. ನಮ್ಮ ಪರೀಕ್ಷಾ ವ್ಯವಸ್ಥೆಯ ಮೂಲಕವಂತೂ ಇದು ಸಾಧ್ಯವಿಲ್ಲ. ಈ ವ್ಯವಸ್ಥೆಯಲ್ಲಿ ನಾವು ಮಾಡುತ್ತಿರುವುದೇನು? ವಿದ್ಯಾರ್ಥಿಗಳಿಗೆ ಏನು ಗೊತ್ತಿದೆ? ಎಂಬುದನ್ನು ಬಯಲಿಗೆ ತರುವುದಲ್ಲ; ಬದಲಾಗಿ ಅವರಿಗೇನು ತಿಳಿದಿಲ್ಲ. ಅವರೆಷ್ಟು ಮೂರ್ಖರು? ಎಂಬುದನ್ನು ಪ್ರಕಟಿಸುವುದು. ಆದುದರಿಂದ ಪ್ರತಿಯೊಬ್ಬ ವಿದ್ಯಾರ್ಥಿಯೂ ತನ್ನ ಗ್ರಹಿಕೆ,  ಸಾಮರ್ಥ್ಯ ಇತ್ಯಾದಿಗಳನ್ನು ಒರೆಗೆ ಹಚ್ಚುವಂಥ ಪರಿಶೀಲನ ವ್ಯವಸ್ಥೆಯನ್ನು ಜಾರಿಗೆ ತರಬೇಕು. ಸಾರ್ವತ್ರಿಕ ಪರೀಕ್ಷೆಗಳನ್ನು ಪೂರ್ತಿಯಾಗಿ ಕೈಬಿಡಲು ಆಗದಿರಬಹುದು. ಆದರೆ ಹೆಚ್ಚು ಹೆಚ್ಚು ಆಂತರಿಕ ಮೌಲ್ಯಮಾಪನವನ್ನು ಅಳವಡಿಸುತ್ತಾ ಈ ಬಗೆಯ ಮೌಲ್ಯಮಾಪನವು ಸ್ವಯಂ ವಿದ್ಯಾರ್ಥಿಯಿಂದಲೇ ಆಗುವಂತೆ ಪ್ರಯತ್ನಿಸಬಹುದು.
ನಮ್ಮ ಶಾಲಾ ಶಿಕ್ಷಣಕ್ಕಾಗಿ ಏಕರೂಪದ ಪಠ್ಯಕ್ರಮವೊಂದನ್ನು ರಾಷ್ಟ್ರಮಟ್ಟದಲ್ಲಿ ರೂಪಿಸಿ ರಾಜ್ಯಗಳ ಮೇಲೆ ಹೇರುವ ಕ್ರಮ ಒಂದು ಸಂಪ್ರದಾಯವೇ ಆಗಿದೆ. ಆಡಳಿತದ ದೃಷ್ಟಿಯಿಂದ ಇದು ಸರಿಯಿರಿಬಹುದು. ಆದರೆ ಪಠ್ಯಕ್ರಮ , ಪಠ್ಯಪುಸ್ತಕ ಏಕೆ ಬೇಕು? ಸುಗಮ ಶೈಕ್ಷಣಿಕ ಆಡಳಿತ ಹಾಗೂ ನಿರ್ದಿಷ್ಟ ಮಾನದಂಡಗಳ ದೃಷ್ಟಿಯಿಂದ ಇದು ಅಗತ್ಯವೆನಿಸಿದರೆ ತೀರ ಸಡಿಲವಾದ ಒಂದು ಚೌಕಟ್ಟು ಒದಗಿಸಿದರೆ ಸಾಕು. ಮತ್ತೆ ಆಯಾ ಶಾಲೆ ಹಾಗೂ ಶಿಕ್ಷಕರು ತಂತಮ್ಮ ಶಾಲಾಮಕ್ಕಳನ್ನು ಲಕ್ಷ್ಯದಲ್ಲಿರಿಸಿಕೊಂಡು ಕಲಿಸುವ ವ್ಯವಸ್ಥೆ ಮಾಡುತ್ತಾರೆ . ಸರಕಾರ ಬೇಕಿದ್ದರೆ ಪ್ರತಿಯೊಂದು ವಿಷಯದಲ್ಲೂ ‘ಅವಶ್ಯಕ ಅಂಶ’ಗಳೇನು ಎಂಬುದನ್ನು ತಿಳಿಸಲಿ. ಇವುಗಳನ್ನು ಮಾರ್ಗದರ್ಶಿ ಸೂತ್ರಗಳನ್ನಾಗಿ ಇಟ್ಟುಕೊಂಡು ಶಾಲೆಗಳವರು ತಮ್ಮ ವಿದ್ಯಾರ್ಥಿಗಳಿಗೆ ತಕ್ಕುದಾದ ಪಠ್ಯಕ್ರಮ ರೂಪಿಸಿಕೊಂಡು ಕಲಿಕೆಯ ಅನುಭವ ಒದಗಿಸಬಹುದು. ಇದು ಶಿಕ್ಷಕರಿಗೆ ಹೆಚ್ಚಿನ ಪ್ರಯೋಗಪ್ರಿಯ ಅವಕಾಶವನ್ನು ಕಲ್ಪಿಸುತ್ತದೆ. ಯಾವುದೇ ವಿಷಯದಲ್ಲಿ ಒಣ ಮಾಹಿತಿಗಿಂತ ಬಾಳಿನ ಹೋರಾಟದಲ್ಲಿ ಎದುರಾಗುವ ನಮ್ಮ ಕಾಲದ ಸಮಸ್ಯೆಗಳು, ಪ್ರಶ್ನೆಗಳು ಪಠ್ಯಕ್ರಮದಲ್ಲಿ ಪ್ರತಿಫಲನಗೊಳ್ಳಬೇಕು.
ಮಕ್ಕಳು ಎಲ್ಲಕ್ಕಿಂತ ಹೆಚ್ಚಾಗಿ ಶಿಕ್ಷಣದ ಮೂಲಕ ಬಯಸುವುದು ಬದುಕನ್ನು ಅರ್ಥಮಾಡಿಕೊಳ್ಳುವ ಕಲೆಯನ್ನು ಜನರನ್ನು ಮತ್ತು ಬದುಕನ್ನು ಅವರು ತಮ್ಮ ಕಣ್ಣುಗಳಿಂದಲೇ ನೋಡಿ ಗ್ರಹಿಸುವ ಸಾಮರ್ಥ್ಯವನ್ನು ಬೆಳೆಸಿಕೊಳ್ಳಬೇಕು. ಅಂಥ ಶಿಕ್ಷಣ ವ್ಯವಸ್ಥೆ ನಮ್ಮದಾಗಬೇಕು. ಮುಂದೆಂದೋ ಒಂದು ದಿನ ಬೇಕಾಗಬಹುದಾದುದನ್ನು, ನಿಜಕ್ಕೂ ಅದು ಬೇಕೋ-ಬೇಡವೋ ಈಗಲೆ ಹೇಳುವುದು ಹೇಗೆ? ಮತ್ತು ಅದು ಎಲ್ಲರಿಗೂ ಬೇಕಾಗಬಹುದೇ? ಈಗಲೆ ಹೇಳುವುದು ಕಷ್ಟ. ಅದನ್ನೆಲ್ಲ ಈಗ ಏಕೆ ಮಕ್ಕಳ ತಲೆಯಲ್ಲಿ ತುರುಕಬೇಕು? ಅವರಿಗೇನು ಬೇಕೋ ಅದನ್ನು ಅವರು ಇಂದಲ್ಲ ನಾಳೆ ಕಲಿತೇ ಕಲಿಯುತ್ತಾರೆ; ಇಲ್ಲದಿದ್ದರೆ ಅವರ ಭವಿಷ್ಯವೇ ಮಸುಕಾಗುತ್ತದೆ. ಸದ್ಯದ ಬದುಕಿನ ಬುನಾದಿ ಭದ್ರವಾದರೆ ಮಾತ್ರವೇ ನಾಳಿನ ಬದುಕು. ಇಂದಿನ ಅಗತ್ಯಗಳನ್ನು ಪೂರೈಸಿದ ಮೇಲೆಯೇ ನಾಳಿನ ಅಗತ್ಯಗಳ ಚಿಂತೆ. ನಾವು ವರ್ತಮಾನವನ್ನು ಕಡೆಗಣಿಸಿ ಭವಿಷ್ಯ ಚಿಂತನ ನಡೆಸುತ್ತಿದ್ದೇವೆ!! ಇಂಥ ಚಿಂತನ ನಿಷ್ಪ್ರಯೋಜಕ ಹಾಗೂ ಆತ್ಮಹನನಕಾರಿ!
“ಮಕ್ಕಳಿಗೆ ಆಯ್ಕೆಯ ಅವಕಾಶ ಕೊಟ್ಟುಬಿಟ್ಟರೆ, ಸ್ವಾತಂತ್ಯ್ರ ಕೊಟ್ಟರೆ ಅವರು ಹಾಳಾಗುತ್ತಾರೆ” ಎಂದು ಹಿರಿಯರು ಉದ್ಗರಿಸುತ್ತಾರೆ. ನಿಜ, ಕೆಲವೊಮ್ಮೆ ಅವರ ಆಯ್ಕೆಗಳು ಬಾಲಿಶವಾಗಬಹುದು. ಆದರೆ ಆಯ್ಕೆಯ ಅವಕಾಶಗಳನ್ನು ಕೊಡದಿದ್ದರೆ ಒಳ್ಳೆಯದು, ಕೆಟ್ಟದ್ದು ಎಂದು ಗೊತ್ತಾಗುವುದು ಹೇಗೆ? ತಪ್ಪು ಎಂದು ಗೊತ್ತಾದರೆ ತಾನೆ ತಿದ್ದಿಕೊಳ್ಳಲು ಮನಮಾಡುವುದು? ಕೆಟ್ಟ ಆಯ್ಕೆ ಎಂದು ತಿಳಿದಾಗ ತಾನೆ ಒಳ್ಳೆಯದು ಯಾವುದು ಎಂದು ತಿಳಿಯುವುದು? ಇಷ್ಟಕ್ಕೂ ಮಕ್ಕಳ ಪರವಾಗಿ ಹಿರಿಯರು ಮಾಡುವ ಎಲ್ಲ ಆಯ್ಕೆಗಳೂ ಒಳ್ಳೆಯ ಆಯ್ಕೆಗಳಾಗಿರುತ್ತಾವಾ? “ನೀನು ಈ ಕೋರ್ಸು ಆಯ್ದುಕೊ” ಎಂದು ತಂದೆ ಹೇಳಿದ್ದಕ್ಕೆ ಸಮ್ಮತಿ ಸೂಚಿಸಿದ ಹುಡುಗ ನಾಲ್ಕು ವರ್ಷಗಳ ಬಳಿಕ ಉದ್ಯೋಗಬೇಟೆ ಆರಂಭಿಸಿದಾಗಲೆ ತಿಳಿಯುವುದು ತನ್ನ ಪರವಾಗಿ ತಂದೆ ಮಾಡಿದ ಆಯ್ಕೆ ಒಳಿತೋ…ಕೆಡುಕೋ… ಎಂದು. “ನೀನು ಇವನನ್ನು ಮದುವೆಯಾಗು” ಎಂದು ಹೆತ್ತವರು ಹೇಳಿದ ಮಾತು ಕೇಳಿ ಮದುವೆಯಾದ ಹುಡುಗಿಗೆ ಪತಿರಾಯ ಎಂಥವನೆಂಬುದು ಸಂಸಾರಜೀವನ ತೊಡಗಿದ ಮೇಲೆ ತಾನೆ ತಿಳಿಯುವುದು? ಆದುದರಿಂದ ಮಕ್ಕಳನ್ನು ಆತ್ಮಸಂಮಾನವಿರುವ, ತಿಳಿವಳಿಕೆಯುಳ್ಳ ವ್ಯಕ್ತಿಗಳೆಂದು ತಿಳಿದು ತಮ್ಮ ಆಯ್ಕೆಯನ್ನು ತಾವೇ ಮಾಡಿಕೊಳ್ಳಲು ಅವಕಾಶ ನೀಡುವುದರಲ್ಲಿ ಹಿರಿಯರ ಹಿರಿತನವಿದೆ.
ಶಾಲೆಗಳಲ್ಲಿ ಮಕ್ಕಳು ಕಲಿಯಲು ನಿಜಕ್ಕೂ ನಾವು ಅವಕಾಶ ಕಲ್ಪಿಸುತ್ತಿದ್ದೇವಾ? ಅಥವಾ ಕುರಿಗಳು ಸಾರ್ ನಾವು ಕುರಿಗಳು, ಸಾಗಿದ್ದೇ ಗುರಿಗಳು, ಅದರ ಬಾಲ ಇದು ಮೂಸುತ್ತಾ, ಇದರ ಬಾಲ ಅದು ಮೂಸುತ್ತಾ ಮಂದೆಯಲ್ಲಿ ಒಂದಾಗಿ ಸ್ವಂತಿಕೆಯೇ ಬಂದಾಗಿಸುವ ಕುರಿಮಂದೆಯನ್ನು ಸಿದ್ಧಗೊಳಿಸುತ್ತಿದ್ದೇವಾ? ಸರ್ಕಸ್‌ನ ಪ್ರಾಣಿಗಳನ್ನು ಅಥವಾ ಕುರಿಮಂದೆಯನ್ನು ಪೋಷಿಸುವುದು ಶಾಲೆಗಳ ಉದ್ದೇಶವೆಂದಾದರೆ ಈಗಿನ ವ್ಯವಸ್ಥೆ ಸರಿಯಾಗಿಯೇ ಇದೆ. ಹದಿನೈದು ವರ್ಷಗಳ ವಿದ್ಯಾಭ್ಯಾಸದ ಬಳಿಕ ಪದವೀಧರರಾಗುವ, ಜೀವನಾನುಭವವಿಲ್ಲದ ನಮ್ಮ ಯುವಜನಾಂಗವನ್ನು ನೋಡುವಾಗ ನಮ್ಮ ಶಿಕ್ಷಣ ವ್ಯವಸ್ಥೆಯ ಭೀಕರ ಪರಿಣಾಮ ಏನೆಂಬುದು ವೇದ್ಯವಾಗುತ್ತದೆ . ‘ಎಲ್ಲಿ ಮನಕಳುಕಿರದೊ? ಎಲ್ಲಿ ತಲೆಬಾಗಿರದೊ? ಎಲ್ಲಿ ತಿಳಿವಿಗೆ ತೊಡಕು ತೋರದಿಹುದೊ?’ ಎಂಬ ಕವಿ ರವೀಂದ್ರರ ಕವನದ ಸಾಲುಗಳ ಆಶಯದಂತೆ ಬಂಧನರಹಿತ ಮುಕ್ತಮನದ ಸ್ವತಂತ್ರ ವ್ಯಕ್ತಿಗಳ ನಿರ್ಮಾಣವೇ ನಮ್ಮ ಶಾಲೆಗಳ ಘನವಾದ ಉದ್ದೇಶವೆಂದಾದರೆ ನಾವು ನಡೆದುಬಂದ ದಾರಿಯ ಕಡೆಗೆ ಕಣ್ಣ ಹೊರಳಿಸದೆ ಹೊಸ ಹಾದಿಯ ಹಿಡಿದು ನಡೆಯಲು ಇನ್ನಾದರೂ ಮನಮಾಡಬೇಕು.

ಬಾನಾಡಿಗೆ ಬಂಧನವೆ?: ಹಕ್ಕುಗಳು ಸಾಕಾರಗೊಳ್ಳುವುದೆಂತು?
ಒಂದು ಕಾಲಕ್ಕೆ “ಮಕ್ಕಳ ಹಕ್ಕುಗಳೇ, ಹಾಗೆಂದರೆ ಏನು? ಮಕ್ಕಳಿಗೆ ಹಕ್ಕುಗಳೇ? ನಿಮಗೆ ಬೇರೆ ಕೆಲ್ಸವಿಲ್ಲ. ಸುಮ್ಮನೆ ಕೂರಿ” ಎಂದು ಜನ ಅನ್ನುತ್ತಿದ್ದರು. ಆದರೆ ಈಗ ಮಕ್ಕಳ ಹಕ್ಕುಗಳ ಬಗ್ಗೆ ವಿಶ್ವವ್ಯಾಪಕ ನೆಲೆಯಲ್ಲಿ ಚರ್ಚೆಗಳು ನಡೆದಿವೆ. ಅಂತಾರಾಷ್ಟ್ರೀಯ ಮಕ್ಕಳ ದಿನವನ್ನು ಆಚರಿಸಲಾಗುತ್ತಿದೆ. ಮಕ್ಕಳ ಹಕ್ಕುಗಳ ಬಗ್ಗೆ ಜಾಗತಿಕವಾಗಿ ಒಂದು ಪ್ರಜ್ಞೆ ಮೂಡಿದೆ.
ಆದರೆ ಮಕ್ಕಳ ಹಕ್ಕುಗಳನ್ನು ಮಕ್ಕಳು ಚಲಾಯಿಸುವ ಬಗೆ ಹೇಗೆ? ಹಕ್ಕುಗಳನ್ನು ಕೊಡುವವರಾರು? ಪಡೆಯುವ ಬಗೆ ಹೇಗೆ?
ಒಂದು ಮಗುವಿಗೆ ಒಳ್ಳೆಯ ಬಾಲ್ಯ, ಗೌರವ, ತಂದೆತಾಯಿಗಳ ಪ್ರೀತಿ, ಶಿಕ್ಷಣ ಪಡೆಯುವ ಹಕ್ಕಿದೆ. ಮಗುವಿಗೆ ಅಪ್ಪ ಅಮ್ಮ ಶಿಕ್ಷಣ ಕೊಡದೇ ಹೋದಲ್ಲಿ ತಮ್ಮ ಜೊತೆ ದುಡಿಯುವಂತೆ ಮಾಡುತ್ತಾರೆ. ಮಗು ಪ್ರತಿಭಟಿಸಲಾದೀತೇ? ಪ್ರತಿಭಟಿಸುವ ಮುನ್ನ ಮಗುವಿಗೆ ಇಂಥ ಹಕ್ಕು ಒಂದಿದೆ ಎಂಬುದು ತಿಳಿದಿರುತ್ತದೆಯೇ? ತಂದೆತಾಯಿಗಳು ಮಗುವಿಗೆ ಪ್ರೀತಿ ತೋರದಿದ್ದರೆ, ಮಗುವನ್ನು ಕಡೆಗಣಿಸಿದರೆ, ನಿಕೃಷ್ಟವಾಗಿ ನೋಡಿಕೊಂಡರೆ ಮಗು ಯಾರಲ್ಲಿ ದೂರಿಕೊಳ್ಳುವುದು? ಯಾರಲ್ಲಾದರೂ ದೂರಿಕೊಂಡರೂ “ಮಗುವಿನ ಮಾತೇನು ಕೇಳುತ್ತೀರಿ? ಅದಕ್ಕೇನು ಗೊತ್ತಾಗುತ್ತೆ” ಎಂದು ತಂದೆತಾಯಿ ದಬಾಯಿಸುತ್ತಾರೆ. ಮಗುವಿಗೆ ಯಾರು ನ್ಯಾಯಕೊಡಬಲ್ಲರು? ‘ಸಹಾಯವಾಣಿ’ಯಿಂದ ಯಾವ ಸಹಾಯ ಸಿಕ್ಕೀಊತು? ಸಹಾಯ ಸಿಕ್ಕಿದರೂ ಅದು ಶಾಶ್ವತವೇ? ಮಗುವನ್ನು ಕೂಡಿಹಾಕಿ ಉಪವಾಸ ಕೆಡಹುವ, ಹೆಣ್ಣುಮಗ ಉವನ್ನು ವೇಶ್ಯಾವಾಟಿಕೆಗೆ ಮಾರಾಟ ಮಾಡುವ ತಂದೆತಾಯಿಗಳ ವಿರುದ್ಧ ಮಕ್ಕಳು ಹೇಗೆ ತಮ್ಮ ಹಕ್ಕುಗಳನ್ನು ಚಲಾಯಿಸಬಲ್ಲರು?
ಇತ್ತ ಶಾಲೆಯಲ್ಲೂ ಅದೇ ಸಮಸ್ಯೆ. ಶಿಕ್ಷಕರು ಮಕ್ಕಳನ್ನು ವಿಪರೀತ ದಂಡಿಸಿ, ಅವಮಾನಿಸಿದರೆ, ಬೈದು ಭಂಗಿಸಿದರೆ ಬಹಳಷ್ಟು ವಿದ್ಯಾರ್ಥಿಗಳು ಮೌನವಾಗಿ ಸಹಿಸಿಕೊಳ್ಳುತ್ತಾರೆ. ಯಾರಲ್ಲಾದರೂ ದೂರುಕೊಟ್ಟರೆ ಪರಿಸ್ಥಿತಿ ವಿಕೋಪಕ್ಕೆ ತಿರುಗುತ್ತದೆ. ಹೀಗಾಗಿ ಮಕ್ಕಳು ತಮ್ಮ ಹಕ್ಕುಗಳನ್ನು ಚಲಾಯಿಸುವುದು ಎಲ್ಲಿ? ಹೇಗೆ? ಕೆಲವೊಂದು ಸರಕಾರೇತರ ಸಂಸ್ಥೆಗಳು ಮಕ್ಕಳ ಹಕ್ಕುಗಳ ಅನುಷ್ಠಾನದ ನಿಟ್ಟಿನಲ್ಲಿ ಕೆಲಸ ಮಾಡುತ್ತಿವೆಯಾದರೂ ಇದು ರಾವಣನ ಹೊಟ್ಟೆಗೆ ಕಾಸಿನ ಮಜ್ಜಿಗೆಯಂತಾಗಿದೆ.
ಮಕ್ಕಳ ಹಕ್ಕುಗಳ ಪಾಲನೆ ಬಗ್ಗೆ ಕಾನೂನಿದೆ. ವಿವಿಧ ರಾಷ್ಟ್ರಗಳು ಅಂತಾರಾಷ್ಟ್ರೀಯವಾಗಿ ಈ ಹಕ್ಕುಗಳ ಅನುಷ್ಠಾನದ ವಿಷಯದಲ್ಲಿ ಒಡಂಬಡಿಕೆ ಮಾಡಿಕೊಂಡಿವೆ. ಇದೆಲ್ಲ ಸರಿ. ಆದರೆ ಕಾನೂನಿದ್ದಮಾತ್ರಕ್ಕೆ ಎಲ್ಲವೂ ಆಗಬೇಕೆಂದೇನಿಲ್ಲವಲ್ಲ. ಮತದಾನದ ಹಕ್ಕು ನನಗಿದೆ ಎಂದಮಾತ್ರಕ್ಕೆ ನಾನು ಮತದಾನ ಮಾಡಬೇಕೆಂದೇನೂ ಇಲ್ಲವಲ್ಲ. ಮತದಾನದ ದಿನ ಮತಗಟ್ಟೆಗೆ ಹೋಗದೆ ಆರಾಮವಾಗಿ ಟಿ.ವಿ. ನೋಡುತ್ತಿರಬಹುದಲ್ಲ. ಕಾನೂನು, ಸಂವಿಧಾನ ನಮಗೆ ಹಕ್ಕುಗಳನ್ನು ಕೊಟ್ಟಿದೆಯಾದರೂ ಅದು ನಾನೇನು ಮಾಡಬೇಕು? ಎಂಬುದನ್ನು ಹೇಳಿಕೊಡುವುದಿಲ್ಲ. ಹಕ್ಕುಗಳ ಬಗ್ಗೆ ಅರಿವು ಇರದೇ ಇರಬಹುದು. ಯಾರೂ ಅರಿವು ಮೂಡಿಸದೇ ಇರಬಹುದು. ಹಕ್ಕುಗಳನ್ನು ಚಲಾಯಿಸದೇ ಇರಬಹುದು. ಅಥವಾ ಬೇರೆಯವರು ಅದನ್ನು ಗೌರವಿಸದೇ ಇರಬಹುದು.
ಮಕ್ಕಳಿಗೆ ಒಳ್ಳೆಯ ಪರಿಸರ, ಒಳ್ಳೆಯ ಮನೆ, ಒಳ್ಳೆಯ ತಂದೆತಾಯಿ, ಉತ್ತಮ ಶಿಕ್ಷಣ ಪಡೆಯುವ ಹಕ್ಕುಗಳಿವೆ. ಸರಕಾರದ ಬಳಿ ಹಣವಿದೆ. ಹೀಗಾಗಿ ತಿಂಗಳಲ್ಲಿ ಲ೦ ರಷ್ಟು ಹಾಜರಾತಿ ಉಳ್ಳ ಮಕ್ಕಳಿಗೆ ಸರಕಾರ ಕಿಂಚಿತ್‌ ಸಹಾಯಧನ ಕೊಡಬಹುದು ಅಥವಾ ಅಕ್ಷರ ದಾಸೋಹ ಕಾರ್ಯಕ್ರಮದ ಮೂಲಕ ಮಧ್ಯಾಹ್ನ ಉಚಿತ ಭೋಜನ ನೀಡಬಹುದು. ಮಕ್ಕಳು ಶಾಲೆಗೆ ಬರಲೆಂದು ಉಚಿತ ಪಠ್ಯಪುಸ್ತಕ, ಬರೆಯುವ ಪುಸ್ತಕ, ಸಮವಸ್ತ್ರ ಇತ್ಯಾದಿಗಳನ್ನು ಒದಗಿಸಬಹುದು. ಆದರೆ ಸರಕಾರ ಪ್ರತಿಯೊಂದು ಮಗುವಿಗೂ ಒಳ್ಳೆಯ ಮನೆ ಕೊಡಲಾರದು. ಒಳ್ಳೆಯ ತಂದೆತಾಯಿ ಅಥವಾ ಕುಟುಂಬ ಜೀವನವನ್ನು ಕೊಡಲಾರದು. ಮಗುವಿಗಾಗಿ ಒಳ್ಳೆಯ ಮನೆ ಇರಲಿ ಎಂದು ಸರಕಾರ ಹೇಳಬಹುದು. ಆದರೆ ಅದರ ಮುಂದೆ ಏನು ಆಯ್ಕೆಗಳಿವೆ? ಮನೆ ಒಳ್ಳೆಯದಿರಬೇಕು ಎಂದು ನಿರ್ಧರಿಸುವವರು ಯಾರು? ಒಳ್ಳೆಯದು ಅಂದರೆ ಏನು? ಅದನ್ನು ನಿರ್ಧರಿಸುವವರು ಯಾರು?
ಸಕಲ ಸೌಕರ್ಯಗಳಿಂದ ಸುಸಜ್ಜಿತವಾದ ಮನೆಯನ್ನು ಒಳ್ಳೆಯ ಮನೆ ಅನ್ನುವಿರಾ? ಸೌಲಭ್ಯಗಳ ಕೊರತೆಯಿದ್ದರೂ ಉತ್ತಮ ಭಾವನಾತ್ಮಕ ಪರಿಸರವಿರುವ ಮನೆಯನ್ನು ಒಳ್ಳೆಯ ಮನೆ ಅನ್ನುವಿರಾ? ಈ ಬಗ್ಗೆ ಯಾರು ತೀರ್ಮಾನಿಸುವವರು? ಸರಕಾರವೆ? ವಿಶ್ವ ಆರೋಗ್ಯ ಸಂಸ್ಥೆಯೇ? ಮಕ್ಕಳ ಮನೋತಜ್ಞರೇ? ಉದಾಹರಣೆಗೆ, ಗಂಡಹೆಂಡತಿ ವಿಚ್ಛೇದನಕ್ಕೆ ಅರ್ಜಿ ಹಾಕುತ್ತಾರೆ. ಒಂದೇ ಒಂದು ಮಗುವಿದೆ. ಆ ಮಗು ಯಾರ ಬಳಿ ಇರಬೇಕು? ತಂದೆಗೂ ಮಗು ಬೇಕು. ತಾಯಿಗೂ ಮಗು ಬೇಕು. ತಾಯಿಯ ರೀತಿ ನೀತಿ ಸರಿಯಿಲ್ಲ. ಮಗುವಿಗೆ ಒಳ್ಳೆಯ ವಿದ್ಯಾಭ್ಯಾಸ ಕೊಡುವ ಚೈತನ್ಯ ಆಕೆಗಿಲ್ಲ. ಆದ್ದರಿಂದ ಮಗು ತನ್ನ ಬಳಿಯೇ ಇರಬೇಕು ಎಂಬುದು ತಂದೆಯ ವಾದ. ಮಗು ತನಗೆ ಹೆಚ್ಚು ಹತ್ತಿರ. ತಾನು ಮಗುವನ್ನು ಹೆತ್ತವಳು ಎಂಬುದು ತಾಯಿಯ ವಾದ. ಎರಡೂ ವಾದಗಳಲ್ಲಿ ಹುರುಳಿದೆಯಾದರೂ ನ್ಯಾಯಾಲಯ ತಾಯಿಯ ಕಡೆ ವಾಲುತ್ತದೆ. ಏಕೆಂದರೆ ‘ಉತ್ತಮ ಶಿಕ್ಷಣ’ ಕೊಡುವ ಚೈತನ್ಯ ತಾಯಿಗೆ ಇಲ್ಲದೇ ಇರಬಹುದಾದರೂ ಮಗುವಿನ ವ್ಯಕ್ತಿತ್ವ ವಿಕಾಸದಲ್ಲಿ ತಾಯಿಯ ಮಮತೆ ಎಳವೆಯಲ್ಲಿ ಅತಿ ಮಹತ್ವದ ಪಾತ್ರ ವಹಿಸುತ್ತದೆ. ಆದುದರಿಂದ ಮಗು ತಾಯಿಯ ಜೊತೆಗಿರಲಿ. ತಂದೆ ಆಗಾಗ್ಗೆ ಬಂದು ಮಗುವನ್ನು ನೋಢಿ ಹೋಗಲಿ; ತಂದೆ ಬಯಸಿದ ಶಾಲೆಗೆ ಮಗುವನ್ನು ಸೇರಿಸಲಿ. ವಿದ್ಯಾಭ್ಯಾಸದ ವೆಚ್ಚವನ್ನು ತಂದೆ ಭರಿಸಲಿ ಎಂದು ನ್ಯಾಯಾಲಯ ಆಜ್ಞೆ ಮಾಡಬಹುದು.
ನಮ್ಮ ದೇಶದಲ್ಲಿ ಶಿಕ್ಷಣ ಮೂಲಭೂತ ಹಕ್ಕು ಮಸೂದೆ ಅಂಗೀಕೃತವಾಗಿದೆ. ಹೆತ್ತವರು ಮಕ್ಕಳನ್ನು ಕಡ್ಡಾಯವಾಗಿ ಶಾಲೆಗೆ  ಸೇರಿಸಬೇಕು. ಶಾಲೆಗೆ ಸೇರಿಸದಿದ್ದರೆ ಮಗು ಏನು ಮಾಡಬೇಕು? ತಂದೆತಾಯಿಗಳ ಮೇಲೆ ದಾವೆಹೂಡಲು ಸಾಧ್ಯವೆ? ಸರಕಾರ ಜುಲ್ಮಾನೆ ವಿಧಿಸಬಹುದು. ಆದರೆ ಜುಲ್ಮಾನೆ ಕಟ್ಟುವುದಕ್ಕೂ ಆಗದ ತಂದೆತಾಯಿಗಳ ಮೇಲೆ ಸರಕಾರ ಏನು ಕ್ರಮಕೈಗೊಳ್ಳಲು ಸಾಧ್ಯ? ಸರಕಾರ ಎಲ್ಲ ಮಕ್ಕಳಿಗೆ ಗುಣಾತ್ಮಕ ಶಿಕ್ಷಣ ಒದಗಿಸಬೇಕು. ಉತ್ತಮ ಶಿಕ್ಷಕರನ್ನು ನೇಮಕಮಾಡಿಕೊಳ್ಳಬೇಕು. ಸೌಲಭ್ಯಸಹಿತ ಶಾಲೆಯನ್ನು ಸ್ಥಾಪಿಸಬೇಕು. ಹಣಕಾಸಿನ ಕೊರತೆಯಿಂದ ಸರಕಾರ ಶಾಲೆಗಳನ್ನು ತೆರೆಯದಿದ್ದರೆ? ಶಿಕ್ಷಕರ ನೇಮಕಾತಿಯನ್ನು ವಿಳಂಬಿಸಿದರೆ? ಸಾರ್ವಜನಿಕ ಹಿತಾಸಕ್ತಿ ಪ್ರಕರಣ ದಾಖಲಿಸಬಹುದಾದರೂ ಪೂರ್ಣ ನ್ಯಾಯ ದೊರಕುವ ಭರವಸೆಯಿಲ್ಲ. ಮಿಲಿಯಗಟ್ಟಲೆ ಬಾಲಕಾರ್ಮಿಕರು ಶಾಲೆಗಳಿಂದ ಹೊರಗೇ ಉಳಿದಿದ್ದಾರೆ. ಬಾಲಶ್ರಮ ಅಪರಾಧ. ಆದರೆ ಸರಕಾರ ಯಾರ ಮೇಲೆ ಇದುವರೆಗೆ ಕ್ರಮ ಕೈಗೊಂಡಿದೆ? ಬಾಲಕಾರ್ಮಿಕ ಪದ್ಧತಿಯನ್ನು ನಿವಾರಣೆ ಮಾಡಲು ಶಾಸನಗಳನ್ನು ಮಾಡಿದರೆ ಸಾಲದು. ಅದು ನಿವಾರಣೆ ಆಗಬೇಡವೇ? ಅದಿನ್ನೂ ಆಗಿಲ್ಲ. ಹೀಗಿರುವಾಗ ಮಕ್ಕಳ ಹಕ್ಕುಗಳ ಅನುಷ್ಠಾನ ಹೇಗೆ ಎಂಬುದೇ ಸಮಸ್ಯೆ. ಅಲ್ಲೊಂದು ಇಲ್ಲೊಂದು ಪ್ರಕರಣದಲ್ಲಿ ಮಕ್ಕಳಿಗೆ ನ್ಯಾಯ ಸಿಕ್ಕಿರಬಹುದು. ಆದರೆ ಒಟ್ಟಾರೆಯಾಗಿ ಹಕ್ಕುಗಳಿದ್ದರೂ ಅವುಗಳ ಪಾಲನೆಯಾಗದೆ ಮಕ್ಕಳ ಸ್ಥಿತಿ ಶೋಚನೀಯವಾಗಿಯೆ ಉಳಿದಿದೆ.
ಮಕ್ಕಳಿಗೆ ದುಡಿಮೆಯ ಹಕ್ಕು ಲಭ್ಯವಾಗಬೇಕು ಅಂದರೆ ಅವರೂ ತಮ್ಮ ಬಿಡುವಿನ ವೇಳೆಯಲ್ಲಿ ಒಂದಿಷ್ಟು ಸಂಪಾದನೆ ಮಾಡಿ ತಮ್ಮ ಖರ್ಚುವೆಚ್ಚಗಳಿಗಾಗಿ ತಮ್ಮ ತಾಯ್ತಂದೆಗಳನ್ನು ಆಶ್ರಯಿಸದಂತಿರಬೇಕು. ಹೀಗೆ ಅಂದರೆ ಬಾಲಕಾರ್ಮಿಕ ಶಾಸನ ಅಡ್ಡಬರುತ್ತದೆ. ೧೪ ವರ್ಷದೊಳಗಿನ ಮಕ್ಕಳು ದುಡಿಯಬಾರದು. ಅವರ ಶೋಷಣೆ ಕೂಡದು ಎಂಬ ಕಾನೂನಿದೆ. ನಿಜ. ನಾನು ಆ ಬಗೆಯ ದುಡಿಮೆ ಬಗ್ಗೆ ಹೇಳುತ್ತಿಲ್ಲ. ದಿನದಲ್ಲಿ ಅರ್ಧ-ಒಂದು ಗಂಟೆ ಎಲ್ಲಾದರೂ ಒಂದು ಕಡೆ ಪೇಪರ್ ಮಾರುವವನಾಗಿ, ಹಾಲು-ಹೂ-ಹಣ್ಣು ಮಾರುವವನಾಗಿ ಕೆಲಸಮಾಡಲು ಅವಕಾಶವಿರಬೇಕು. ಇದು  ಮಕ್ಕಳಲ್ಲಿ ಆರ್ಥಿಕ ಸ್ವಾವಲಂಬನೆ ಹಾಗೂ ಆತ್ಮಾಭಿಮಾನವನ್ನು ಬೆಳೆಸಲು ಸಹಕಾರಿ.
ಕೆಳಜಾತಿ, ಕೆಳವರ್ಗಗಳಲ್ಲಿ ಈಗಲೂ ಅಲ್ಲಲ್ಲಿ ಮಕ್ಕಳು ದುಡಿದು ತಂದೆತಾಯಿಗಳಿಗೆ ನೆರವಾಗುತ್ತಾರೆ. ಆದರೆ ಶ್ರೀಮಂತರ ಕುಟುಂಬಗಳಲ್ಲಿ, ಮಧ್ಯಮ ಹಾಗೂ ಮೇಲು ಮಧ್ಯಮ ವರ್ಗದ ಕುಟುಂಬಗಳಲ್ಲಿ ಮಕ್ಕಳಿಗೆ ದುಡಿಮೆಯ ಸಂಸ್ಕೃತಿಯ ಪರಿಚಯವಿಲ್ಲ. ಮನೆಯಲ್ಲಿ ಎಲ್ಲ ಕೆಲಸಗಳಿಗೆ ಆಳುಕಾಳುಗಳಿರುತ್ತಾರೆ. ಹೀಗಾಗಿ ಮಕ್ಕಳಿಗೆ ಯಾವ ಕೆಲಸವೂ ಇರುವುದಿಲ್ಲ. ದುಡಿಮೆ, ಸಂಪಾದನೆಯ ಪರಿಚಯವೇ ಇರುವುದಿಲ್ಲ; ಎಲ್ಲಿಯವರೆಗೆಂದರೆ ಕಸಗುಡಿಸಿ ಗೊತ್ತಿಲ್ಲ, ಕಸಬರಿಕೆ ಹಿಡಿದು ಗೊತ್ತಿಲ್ಲ; ಕಾಫಿ ಕುಡಿದ ಲೋಟ ತೆಗೆದಿಡುವುದು ಗೊತ್ತಿಲ್ಲ – ಲೋಟ ಬಟ್ಟಲು ತೊಳೆದೇ ಗೊತ್ತಿಲ್ಲ. ಗಿಡಗಳನ್ನು ನೆಡುವುದು, ಗಿಡಗಳಿಗೆ ನೀರುಣಿಸುವುದು ಬಲದೂರದ ಮಾತು. ಏಕೆಂದರೆ ಮಕ್ಕಳು ಮೈಕೈ ಮಣ್ಣು ಮಾಡಿಕೊಳ್ಳುವುದೆಂದೆರೇನು? ಆದಷ್ಟು ಮಟ್ಟಿಗೆ ಮಣ್ಣಿನಿಂದ ದೂರವಿದ್ದೇ ಬದುಕುವ ವಿಚಿತ್ರ ರೀತಿ. ಹೀಗಾಗಿ ಕೆಲವರ್ಷಗಳ ಹಿಂದೆ ಪತ್ರಿಕೆಯೊಂದರಲ್ಲಿ ಪ್ರಾಥಮಿಕ ಶಾಲೆಯಲ್ಲಿ ಮಕ್ಕಳು ಕಸಗುಡಿಸಬಹುದೇ? ಎಂಬ ತೀರ ಸಾಮಾನ್ಯ ವಿಷಯದ ಬಗ್ಗೆ ಭಾರಿಭಾರಿ ಚರ್ಚೆ ನಡೆಯಿತು.
ನಿಜಕ್ಕಾದರೋ ನಮ್ಮ ಇಂದಿನ ಮಕ್ಕಳಿಗೆ ಮನೆಗಳಲ್ಲಿ ಹಾಗೂ ಶಾಲೆಗಳಲ್ಲಿ ದೈಹಿಕ ದುಡಿಮೆಗೆ ಸಾಕಷ್ಟು ಅವಕಾಶವಿದೆಯೇ? ಇದರರ್ಥ ಮಕ್ಕಳನ್ನು ದುಡಿಮೆಗೆ ಹಚ್ಚಿ ಶೋಷಿಸಬೇಕೆಂದಲ್ಲ. ದುಡಿಮೆಯ ಮೂಲಕ ಜೀವನಮೌಲ್ಯಗಳನ್ನು ಕಂಡುಕೊಳ್ಳುವ ಅವಕಾಶಗಳಿರಬೇಕು. ಹಾಗೆಯೇ ಶಾಲಾಶಿಕ್ಷಣದಲ್ಲಿ ಮುಖ್ಯವಾಗಿ ಗಾಂಧೀಜಿ ಪ್ರಣೀತ ಮೂಲಶಿಕ್ಷಣದಲ್ಲಿ ನೂಲು ತೆಗೆಯುವುದು , ಕೃಷಿ ಮೊದಲಾದ ವಿಷಯಗಳಿಗೆ ಆದ್ಯತೆ ನೀಡಲಾಗಿತ್ತು. ಗಾಂಧೀಜಿಯನ್ನು ಮರೆಯುತ್ತಾ ಬಂದಹಾಗೆ ಕೈಕಸುಬು ಆಧಾರಿತ ಶಿಕ್ಷಣ ಹಿನ್ನೆಲೆಗೆ ಸರಿಯಿತು. ಆದರೂ ಗಾಂಧೀಜಿಯ ಮಾತುಗಳು ಯಾರನ್ನೊ ಕಾಡಿದ್ದರಿಂದ  ‘ಕಾರ್ಯಾನುಭವ’, ‘ಸಮಾಜೋಪಯೋಗಿ ಉತ್ಪಾದಕ ಚಟುವಟಿಕೆ’ ಇತ್ಯಾದಿಗಳೆಲ್ಲ ಪಠ್ಯಕ್ರಮದಲ್ಲಿ ಅಳವಡಿಕೆಯಾದವು. ಇದೆಲ್ಲ ಈಗ ಒಂದು ದೊಡ್ಡ ನಗೆಪಾಟಲಿನ ಸಂಗತಿಗಳು. ಕೈಬೆರಳಿಣಿಕೆಯ ಸಂಸ್ಥೆಗಳನ್ನು ಬಿಟ್ಟರೆ ದೈಹಿಕ ದುಡಿಮೆಯ ಯಾವ ಚಟುವಟಿಕೆಗಳಿಗೂ ಶಾಲೆಗಳಲ್ಲಿ ಬೆಲೆಯಿಲ್ಲ. ಪಠ್ಯಕ್ರಮದಲ್ಲಿ ಕೊಟ್ಟಿರುವ ಅವಕಾಶಗಳನ್ನು ಇತರ ವಿಷಯಗಳು ನುಂಗಿ ನೀರುಕುಡಿದಿವೆ. ಹೀಗಾಗಿ ಅನೇಕ ಮಕ್ಕಳಿಗೆ ಪ್ರಾಣಿಗಳ ಬಗ್ಗೆ ಒಲವಿಲ್ಲ. ಗಿಡಮರಗಳ ಬಗ್ಗೆ ಪ್ರೀತಿಯಿಲ್ಲ. ಮರ ಹತ್ತಿ ಧರೆ ಹಾರಿ, ಸೈಕಲ್‌ ತುಳಿದು, ನದಿಯಲ್ಲಿ ಈಜಾಡಿ ಗೊತ್ತಿಲ್ಲ. ಬುದ್ಧಿ ಬಲವಾಗಿರುವಾಗ ದೇಹಶ್ರಮವೇಕೆ? ಮೈಕೈ ಕೆಸರು ಮಾಡಿಕೊಂಡು ಬೆವರು ಸುರಿಸಿ ದುಡಿಯುವ ಕಾಯಕಯೋಗಿಗಳ ಬಗ್ಗೆ ಗೌರವವಿಲ್ಲ. ಬಿಟಿ ಬದನೆ ತಿನ್ನುವವರಿಗೆ ನೆಲಗುಲಾಬಿಯೇಕೆ? ಆದುದರಿಂದ ನಮ್ಮ ಶಿಕ್ಷಣ ವ್ಯವಸ್ಥೆಯನ್ನು ಮರುರೂಪಿಸಿ ಶರೀರ ಶ್ರಮಕ್ಕೆ ವಿಶೇಷ ಬೆಲೆ ನೀಡಬೇಕಾದ ಕಾಲ ಈಗ ಒದಗಿಬಂದಿದೆ.
ಕೆಲಸವೆನ್ನುವುದು ವಿನೂತನ, ಸಾಹಸಮಯ. ಅದು ಜಗತ್ತನ್ನು ಶೋಧಿಸುವ ಒಂದು ಚಟುವಟಿಕೆ. ಶಾಲೆಗಳಲ್ಲಿ ತುಂಟರಾದ , ಉಡಾಳರಾದ ಮಕ್ಕಳು ದೈಹಿಕ ದುಡಿಮೆಯಲ್ಲಿ ಮುಂದಿರುತ್ತಾರೆ . ಕಲಿಕೆಯಲ್ಲಿ ಹಿಂದಿದ್ದರೂ ಚೆನ್ನಾಗಿ ದುಡಿಯುತ್ತಾರೆ . ನಿಜವಾದ ದುಡಿಮೆ ವ್ಯಕ್ತಿಗಳನ್ನು ಉಪಯುಕ್ತರನ್ನಾಗಿ ಮಾಡುತ್ತದೆ. ವಯಸ್ಕರ ಲೋಕದ ಆಶ್ಚರ್ಯಗಳನ್ನು ಕಿರಿಯರಿಗೆ ತೆರೆದಿಡುತ್ತದೆ. ಮಕ್ಕಳು ದೊಡ್ಡವರ ಜೊತೆ ಕೆಲಸ ಮಾಡುವಾಗ ಅವರ ವ್ಯಕ್ತಿತ್ವದ ಇನ್ನೊಂದು ಮಗ್ಗುಲು ಮಕ್ಕಳಿಗೆ ಗೋಚರವಾಗುತ್ತದೆ ಮತ್ತು ತಾವು ಕೂಡ ಅವರ ಲೋಕದ ಒಂದು ಭಾಗ ಎಂಬ ಅರಿವು ಮೂಡುತ್ತದೆ. ಅಂತೆಯೇ ಇಂಥ ಕೆಲಸಗಳಲ್ಲಿ ತೊಡಗಿಕೊಂಡಾಗ ತಮ್ಮ ಭವಿಷ್ಯ ಹೇಗಿರಬಹುದು ಎಂಬ ಕಲ್ಪನೆಯೂ ಮೂಡುತ್ತದೆ. ಒಂದಾನೊಂದು ದಿವಸ ಈ ಮಕ್ಕಳೂ ದೊಡ್ಡವರಾಗಿ ಹಿರಿಯರ ಹಾಗೆ ದುಡಿದು ಗಳಿಸಬಹುದು; ಗೌರವ ಸಂಪಾದಿಸಬಹುದು. ಅದರ ಅರಿವು ಮಕ್ಕಳು ಕೆಲಸದಲ್ಲಿ ತೊಡಗಿದಾಗ ಅರಳುತ್ತದೆ.
ಇಂದಿನ ಮಕ್ಕಳು ತಮ್ಮ ಸ್ವಂತ ಮನೆಯ ಕೆಲಸಮಾಡಲು ಹಿಂಜರಿಯುತ್ತಾರೆ ಎಂದೆ ನಾನು. ಈ ವಿಷಯದಲ್ಲಿ ತಂದೆತಾಯಿಗಳನ್ನು ನಾವು ದೂಷಿಸಬೇಕು. ಎಲ್ಲದಕ್ಕೂ ಬೇರೆಯವರನ್ನು ಆಶ್ರಯಿಸುವ ಪ್ರವೃತ್ತಿ ಮತ್ತು ತಾವು ಕಷ್ಟದಲ್ಲಿ ಬೆಳೆದೆವು. ತಮ್ಮ ಮಕ್ಕಳು ಸುಖವಾಗಿರಬೇಕು ಎಂಬ ಧೋರಣೆ ಕಾರಣ. ಹೆತ್ತವರು ಮಕ್ಕಳಿಗೆ ಇಷ್ಟವಿಲ್ಲದಿದ್ದರೂ ಒತ್ತಾಯಪೂರ್ವಕ ಕೆಲವೊಂದು ಕೆಲಸಗಳನ್ನು ಅವರಿಂದ ಮಾಡಿಸಬೇಕು. ಅವರ ಜೊತೆ ತಾವೂ ಸೇರಿ ಕೆಲಸಮಾಡಬೇಕು. ಆಗ ತಾನಾಗಿ ಮಕ್ಕಳೂ ಕೂಡ ಕೆಲಸ ಕಲಿಯುತ್ತಾರೆ. ಕೆಲಸದ ಋಷಿ ಏನು ಎಂದು ತಿಳಿಯುತ್ತದೆ. ಹೀಗೆ ಮಾಡುವಗ ಯಾವ ಕೆಲಸವೂ ಮೇಲಲ್ಲ ಯಾವ ಕೆಲಸವೂ ಕೀಳಲ್ಲ ಎಂಬ ಸಂದೇಶ ಮಕ್ಕಳ ಮನಸ್ಸನ್ನು ನಾಟುವಂತೆ ನೋಡಿಕೊಳ್ಳಬೇಕು. ಗಾಂಧೀಜಿ ತಮ್ಮ ಫೀನಿಕ್ಸ್‌ ಆಶ್ರಮದಲ್ಲಿ ಪ್ರತಿಯೊಬ್ಬರೂ ತಂತಮ್ಮ ಕೆಲಸವನ್ನು ಮಾಡಿಕೊಳ್ಳುವುದನ್ನು ಕಡ್ಡಾಯ ಮಾಡಿದಂತೆ, ಕಸ್ತೂರ್ಬಾ ಅವರಿಂದ ಕೆಲಸ ಮಾಡಿಸಿದರಂತೆ ಮಾಡಬೇಕು. ಮೇಲ್ನೋಟಕ್ಕೆ ಇದು ಕ್ರೌರ್ಯವೆಂದು ಕಾಣಬಹುದು. ಆದರೆ ನಾವು ದೈಹಿಕ ಶ್ರಮದಲ್ಲಿ ತೊಡಗಿಕೊಂಡಾಗ, ಕಸಗುಡಿಸುವ, ಪಾತ್ರೆ ತೊಳೆಯುವ, ಪಾಯಿಖಾನೆ ತೊಳೆಯುವ ಕೆಲಸ ಮಾಡಿದಾಗ ಅಂಥ ಕೆಲಸಗಳನ್ನು ಪರರಿಗಾಗಿ, ಹೊಟ್ಟೆಪಾಡಿಗಾಗಿ ಮಾಡುವವರ ಬಗ್ಗೆ ನಮ್ಮಲ್ಲಿ ಅನುಭೂತಿ ಹುಟ್ಟುತ್ತದೆ. ಮನಸ್ಸು ಕರಗುತ್ತದೆ . ನಿಜವಾದ ದುಡಿಮೆ ಈ ಬಗೆಯ ಕಕ್ಕುಲಾತಿಯನ್ನು ಉಂಟುಮಾಡುತ್ತದೆ.
ನಮ್ಮ ಜೊತೆ ನಮ್ಮ ಮಕ್ಕಳನ್ನೂ ಕೆಲವು ಸರಳ ಕೆಲಸಗಳನ್ನು ಮಾಡಲು ಹಚ್ಚಿದಾಗ ಒದಗುವ ಲಾಭಗಳು ವಿಶಿಷ್ಟವಾಗಿರುತ್ತವೆ. ಉದ್ಯಾನವನವನ್ನು ಬೆಳೆಸುವ, ಹೂಗಿಡಗಳ ಜೊತೆ ಸಮಯ ಕಳೆಯುವ ತಾಯಿಯ ಜೊತೆ ಮಗುವೂ ಕೆಲಸ ಮಾಡಿದರೆ ಮಗುವಿನಲ್ಲಿ ಹೂಗಿಡಗಳ ಬಗ್ಗೆ, ಹಣ್ಣುಗಳ ಬಗ್ಗೆ, ಹಕ್ಕಿಗಳ ಬಗ್ಗೆ ಆಸಕ್ತಿ ಬೆಳೆಯುತ್ತದೆ. ಮಗು ಮುಂದೊಂದು ದಿನ ಆಹಾರ ತಂತ್ರಜ್ಞಾನ, ಸಸ್ಯಶಾಸ್ತ್ರ, ಪಕ್ಷಿವೀಕ್ಷಣೆ, ಛಾಯಾ ಚಿತ್ರೀಕರಣ, ಸಾಹಿತಿ – ಹೀಗೆ ಹಲವು ಮಗ್ಗುಲುಗಳಲ್ಲಿ ಬೆಳೆಯಬಹುದು.  ಸಾಹಿತಿಯಾದರಂತೂ ಬಾಲ್ಯದ ಈ ಬಗೆಯ ಅನುಭವಗಳೆಲ್ಲ ಕೃತಿಗಳಲ್ಲಿ ‘ಮಣ್ಣಿನ ವಾಸನೆ’ಯಾಗಿ ಹೊರಹೊಮ್ಮುತ್ತವೆ.
ಕೆಲವು ಮಕ್ಕಳಿಗೆ ಅಡುಗೆಮಾಡಲು ಆಸೆ. ಆದರೆ ಮನೆಯಲ್ಲಿ ಮಕ್ಕಳಿಗೆ ಅಡುಗೆ ಕಲಿಸಲು ತಂದೆತಾಯಿಗಳು ತಯಾರಿಲ್ಲ. ಮಕ್ಕಳು ಗ್ಯಾಸ್‌ಸ್ಟವ್‌ ಹೊತ್ತಿಸಲು ಹೋಗಿ ಕೈಸುಟ್ಟುಕೊಂಡರೆ? ಪಾತ್ರೆ ಇಳಿಸಲು ಹೋಗಿ ಮೈಮೇಲೆ ಬಿಸಿನೀರು ಬಿದ್ದರೆ? ಈ ಭಯಗಳು ತಂದೆತಾಯಿಯರನ್ನು  ಕಾಡುತ್ತವೆ. ಹೀಗಾಗಿ ದೊಡ್ಡವರಾದಮೇಲೂ ಅನೇಕ ಹುಡುಗಹುಡುಗಿಯರಿಗೆ ಅಡುಗೆಮಾಡಲು ಬರುವುದಿಲ್ಲ. ಅಡುಗೆಮಾಡಲು ಕಲಿಸಿದರೆ ಬದುಕು ಸ್ವಾವಲಂಬಿಯಾಗುತ್ತದೆ ಎಂದು ಯಾಕೆ ತಂದೆತಾಯಿಗಳು ಗಮನಿಸುವುದಿಲ್ಲ!?
ನಮ್ಮ ಸಮಾಜ ಮಕ್ಕಳಿಗೆ ಕೆಲಸ ಕಲಿಸಬೇಕು. ಮಕ್ಕಳು ದುಡಿಯುತ್ತ ಕಲಿಯುವಂತಾಗಬೇಕು. `Earn while you learn’ ಎಂಬ ಮಾತು ಒಂದು ಕಾಲಕ್ಕೆ ಪ್ರಚಲಿತದಲ್ಲಿತ್ತು. ಕೆಲವೇ ಸಮಯದಲ್ಲಿ ಈ ಮಾತು ಮೂಲೆಪಾಲಾಯಿತು. ನಾವು ಕೈತುಂಬ ಸಂಬಳ ತರುವಾಗ ಮಕ್ಕಳೇಕೆ ದುಡಿಯಬೇಕು? ನಮಗೆ ಅವರ ದುಡ್ಡೇಕೆ? ಅವರನ್ನು ದುಡಿಸಿ ನಾವು ಯಾವ ಲೋಕಕ್ಕೆ ಹೋಗಬೇಕು? ಎಂಬ ಮಾತುಗಳು ಕೇಳಿಬರುತ್ತವೆ. ದುಡ್ಡಿಗಾಗಿ ಎಲ್ಲ ಮಕ್ಕಳು ದುಡಿಯಬೇಕೆಂದಿಲ್ಲ. ದುಡಿಮೆಯ ಆನಂದಕ್ಕಾಗಿ ಕೆಲವರು ದುಡಿಯಲಿ.  ಹಣದ ಅಗತ್ಯವಿರುವ ಮಕ್ಕಳು ಕಲಿಯುತ್ತ ದುಡಿಯಲಿ. ಅವರು ಗಳಿಸಿದ ಹಣವನ್ನು ಭವಿಷ್ಯಕ್ಕಾಗಿ ಉಳಿಸಲು ತಂದೆತಾಯಿ ಹೇಳಿಕೊಡಲಿ; ಬದಲಾಗಿ ಆ ಹಣವನ್ನು ಕಸಿದುಕೊಳ್ಳದಿರಲಿ. ಹೀಗೆ ಮಾಡಿದರೆ ಮಕ್ಕಳ ಹಕ್ಕುಗಳ ಉಲ್ಲಂಘನೆಯಾಗುತ್ತದೆ. ಮಕ್ಕಳಿಗೆ ದತ್ತವಾಗಿರುವ ಕೆಲವೊಂದು ಹಕ್ಕುಗಳನ್ನು ಕಾಪಾಡುವುದು ಹೇಗೆ? ಅವರು ಅದನ್ನು ಬೆಳೆಸಿಕೊಳ್ಳುವಂತೆ ಮಾಡುವುದು ಹೇಗೆ? ಅವುಗಳ ಉಲ್ಲಂಘನೆಯಾದಾಗ ಅದರ ವಿರುದ್ಧ ಹೋರಾಟದ ಕಿಡಿ ಹೊತ್ತಿಸುವುದು ಹೇಗೆ? ತಂದೆತಾಯಿಗಳು ಮಕ್ಕಳ ಹಕ್ಕುಗಳ ಉಲ್ಲಂಘನೆ ಮಾಡಿದರೆ ಏನು ಮಾಡುವುದು? ಹರ ಕೊಲ್ಲಲ್‌ ಪರ ಕಾಯ್ವನೆ? ಈ ಎಲ್ಲ ಪ್ರಶ್ನೆಗಳಿಗೆ ಆರೋಗ್ಯವಂತ ಸಮಾಜ ಸರಿಯಾದ ಉತ್ತರವನ್ನು ಈಗಲಾದರೂ ಕಂಡುಕೊಳ್ಳಬೇಕಾಗಿದೆ.
ಬಾನಾಡಿಗೆ ಬಂಧನವೆ?: ಪ್ರೇಮಗಂಗೆ ಪಾಪ ತೊಳೆದೀತೇ?
ನನ್ನ ಮಗಳು ಪದವಿಪೂರ್ವ ಹಂತದಲ್ಲಿದ್ದಾಗ ಅಖಿಲ ಭಾರತ ಎಂಜಿನಿಯರಿಂಗ್‌ ಪ್ರವೇಶ ಪರೀಕ್ಷೆ ಇತ್ಯಾದಿಗಳಿಗೆ ಸಿದ್ಧವಾಗುವುದಕ್ಕೆ ವಿಶೇಷ ತರಬೇತಿ ಪಡೆಯುತ್ತಿದ್ದಳು. ಅವಳ ಜೊತೆ ಅವಳ ಸಹಪಾಠಿಗಳು ಒಂದಿಬ್ಬರು ಆ ತರಗತಿಗಳಿಗೆ ಹಾಜರಾಗುತ್ತಿದ್ದರು. ಸುಮಾರು ಎರಡು ವರ್ಷಗಳ ಕಾಲ ಈ ತರಗತಿಗಳು ಸಂಜೆ ಹೊತ್ತು ಹಾಗೂ ರಜಾದಿನಗಳಲ್ಲಿ ನಡೆಯುತ್ತಿದ್ದವು. ನನ್ನ ಮಗಳ ಜೊತೆ ಈ ತರಗತಿಗಳಿಗೆ ಹಾಜರಾಗುತ್ತಿದ್ದ ಒಬ್ಬಳು ಹುಡುಗಿಗೆ ಹೇಗಾದರೂ ಸರಿ ತಾನು ಹೆಚ್ಚು ಬುದ್ಧಿವಂಥೆ; ನಿನ್ನನ್ನು ನಾನು ಮೀರಿಸಬಲ್ಲೆ ಎಂದು ತೋರ್ಪಡಿಸುವ ಬಯಕೆ. ಹೀಗಾಗಿ ವಾರ್ಯಂತ್ಯ ಪರೀಕ್ಷೆ, ಮಾಸಿಕ ಪರೀಕ್ಷೆಗಳಾದೊಡನೆ ತನಗೆ ಬಂದ ಅಂಕಗಳನ್ನು ಮುಚ್ಚಿಟ್ಟುಕೊಂಡು ನನ್ನ ಮಗಳು ಗಳಿಸಿದ ಅಂಕಗಳನ್ನು ವಿಚಾರಿಸಿ “ನಿನಗಿಂತ ನನಗೆ ಜಾಸ್ತಿ ಅಂಕಗಳು ಬಂದಿವೆ. ನೀನು ಪ್ರಯೋಜನವಿಲ್ಲ.  ಹೀಗೆ ಆದರೆ ನೀನು ಇದು ಬಿಡು, ಸಿ.ಇ.ಟಿ .ಯಲ್ಲೂ ಒಳ್ಳೆ ರ‍್ಯಾಂಕಿಂಗ್‌ ಪಡೆಯಲಾರೆ” ಅಂತ ಯಾವಾಗಲೂ ಹಂಗಿಸುತ್ತಿದ್ದಳು. “ನಿನ್ನ ಅಪ್ಪ ನಿನ್ನನ್ನು ಇಲ್ಲಿಗೆ ತಂದುಬಿಟ್ಟು ಮನೆಗೆ ಕರೆದುಕೊಂಡು ಹೋಗಲು ಪೆಟ್ರೋಲ್‌ ಖರ್ಚು ಮಾಡಿದ್ದೇ ಬಂತು” ಎಂದು ತೀರ ಹೀನಾಯವಾಗಿ ಮಾತನಾಡಿ ನನ್ನ ಮಗಳ ಮನಸ್ಸು ನೋಯಿಸುತ್ತಿದ್ದಳು. ನನ್ನ ಮಗಳ ಮುಖ ಬಾಡಿದ್ದನ್ನು ಕಂಡು, ಮಾತು ಸೊರಗಿದ್ದನ್ನು ಕಂಡು ಅವಳಿಗೆ ಒಳಗೊಳಗೇ ಖುಷಿ. ಅವಳು ಭಾವನಾತ್ಮಕವಾಗಿ ಪೀಡಿಸುತ್ತಿದ್ದ ರೀತಿಯನ್ನು ನನ್ನ ಮಗಳು ನನಗೆ ವರದಿ ಒಪ್ಪಿಸುತ್ತ ನೋಯುತ್ತಿದ್ದಳು. ಕೆಲವೊಮ್ಮೆ ಅಳುತ್ತಿದ್ದಳು. ಸಮಸ್ಯೆ ಬಗೆಹರಿಸುವುದು ಹೇಗೆ ಎಂಬ ಚಿಂತೆ ಕಾಡತೊಡಗಿತು.
ಅದೃಷ್ಟವಶಾತ್‌ ಅವಳ ಬಣ್ಣ ಬೇಗೆ ಬಯಲಾಯಿತು. ಉದ್ದಕ್ಕೂ ಅವಳು ನನ್ನ ಮಗಳು ಗಳಿಸಿದ ಅಂಕಗಳಿಗಿಂತ ಸಾಕಷ್ಟು ಕಡಿಮೆ ಅಂಕ ಗಳಿಸುತ್ತಿದ್ದಳು. ಈ ವಿಷಯ ಒಮ್ಮೆ ಶಿಕ್ಷಕರಿಂದ ತಿಳಿದದ್ದೇ ನನ್ನ ಮಗಳು ಕಳೆದುಕೊಂಡ ಆತ್ಮವಿಶ್ವಾಸವನ್ನು ಗಳಿಸಿದಳು. ಆದರೆ ಅವಳೆಂದೂ ಪ್ರತೀಕಾರ ಬಗೆಯಲಿಲ್ಲ. ಗೆಳತಿಯ ಮನ ನೋಯಿಸಲಿಲ್ಲ. ಇಂದು ಯಾವುದನ್ನು ಬುಲ್ಲಿಯಿಂಗ್‌, ರ‍್ಯಾಗಿಂಗ್‌ ಎಂದು ಕರೆಯುತ್ತೇವೋ ಅದರ ಒಂದು ರೂಪವಿದು; ಭಾವನಾತ್ಮಕ ಹಿಂಸಾನಂದವಿದು.
‘ದ ಲೈವ್ಸ್‌ ಆಫ್‌ ಚಿಲ್ಡ್ರನ್‌’ ಎಂಬ ಕೃತಿಯಲ್ಲಿ ಸ್ಟ್ಯಾನ್ಲಿ ಎಂಬ ಹನ್ನೆರಡು ವರ್ಷದ ಹುಡುಗನೊಬ್ಬನ ಬಗ್ಗೆ ಜಾರ್ಜ್ ಡೆನಿಸನ್‌ ಬರೆಯುತ್ತಾನೆ. ಈ ಹುಡುಗ ಮಹಾ ಉಪದ್ರವಿ. ಶಾಲೆಯಲ್ಲಿ ಎಲ್ಲವನ್ನೂ ಎಲ್ಲರನ್ನೂ ಲಗಾಡಿ ತೆಗೆಯುವವನು. ಇತರ ವಿದ್ಯಾರ್ಥಿಗಳಿಗೆ ಅವನು ಕೊಡುತ್ತಿದ್ದ ಉಪಟಳ ಅಷ್ಟಿಷ್ಟಲ್ಲ. ಅವರೆಲ್ಲಾ ಸೇರಿ ಅವನನ್ನು ಶಾಲೆಯಿಂದ ಹೊರಗೆ ಅಟ್ಟಬೇಕೆಂದು ಶಾಲಾ ಆಡಳಿತಕ್ಕೆ ಮನವಿ ಮಾಡಿದರು. ಸ್ಟ್ಯಾನ್ಲಿ ಬದಲಾಗಬಹುದು ಎಂದು ಶಾಲೆಯವರು ಕಾದರು. ಅಷ್ಟರೊಳಗಾಗಲೆ ಅವನು ಸಾಕಷ್ಟು ಹಾನಿ ಮಾಡಿದ್ದ. ನಿರ್ವಾಹವಿಲ್ಲದೆ ಅವನನ್ನು ಶಾಲೆಯಿಂದ ಬಹಿಷ್ಕರಿಸಿದರು.
ನಮ್ಮ ಶಾಲೆಗಳಲ್ಲಿ ಕೆಲವು ವಿದ್ಯಾರ್ಥಿಗಳು ಅನಗತ್ಯವಾಗಿ ಇತರ ಮಕ್ಕಳನ್ನು ಗೋಳುಹೊಯ್ದುಕೊಳ್ಳುತ್ತಿರುತ್ತಾರೆ. ಅನಗತ್ಯವಾಗಿ ಲೇವಡಿ ಮಾಡುತ್ತಾರೆ . ಛೇಡಿಸುತ್ತಾರೆ. ಜಗಳ ಕಾಯುತ್ತಾರೆ.  ದುರ್ಬಲ ಮಕ್ಕಳಿಗೆ ನಾಲ್ಕು ಬಾರಿಸುತ್ತಾರೆ. ಅಧ್ಯಾಪಕರಲ್ಲಿ ಸುಳ್ಳು ಹೇಳಿ ಇತರ ಮಕ್ಕಳಿಗೆ ಶಿಕ್ಷೆಕೊಡಿಸಿ ನಗುತ್ತಾರೆ. ನಾನು ಚಿಕ್ಕಂದಿನಲ್ಲಿ ಎಲಿಮೆಂಟರಿ ಶಾಲೆಗೆ ಹೋಗುತ್ತಿದ್ದಾಗ ಒಬ್ಬ ಠೊಣಪನಿದ್ದ. ಅವನು ಯಾವಾಗಲೂ ನನ್ನ ಬೆನ್ನಿಗೆ ಗುದ್ದುತ್ತಿದ್ದ . ನಾನು ಯಾರಲ್ಲೂ ಹೇಳಲಾಗದೆ ಅವನ ಕಾಟ ಸಹಿಸಿಕೊಂಡೆ. ಕೊನೆಗೊಮ್ಮೆ ನನ್ನ ಮೇಲೆ ಕರುಣೆಯುಳ್ಳ ನಮ್ಮ ಮನೆ ಸಮೀಪದ ಹೈಸ್ಕೂಲು ವಿದ್ಯಾರ್ಥಿಗೆ ಈ ವಿಷಯ ತಿಳಿಯಿತು. ಆತ ಬಲಿಷ್ಠನಾಗಿದ್ದ. ಅವನು ಠೊಣಪನನ್ನು ಚೆನ್ನಾಗಿ ಗದರಿಸಿದ ಮೇಲೆ ಆತ ನನ್ನ ಸುದ್ಧಿಗೆ ಬರಲಿಲ್ಲ.
ಉಡುಪಿಯ ಒಂದು ಕನ್ನಡ ಮಾಧ್ಯಮ ಪ್ರೌಢಶಾಲೆಯ ಎಂಟನೆಯ ತರಗತಿಗೆ ಗುಲಾಮ ಎಂಬ ಹುಡುಗನನ್ನು ತಂದೆತಾಯಿ ಸೇರಿಸಿದರು. ಗುಲಾಮ ಹಾಗೂ ಅವನ ತಂದೆತಾಯಿ ಬಿಜಾಪುರದಿಂದ ಉಡುಪಿಗೆ ಕೆಲಸ ಅರಸಿಕೊಂಡು ಬಂದವರು. ಗುಲಾಮ ಏಳನೆಯ ಇಯತ್ತೆಯಲ್ಲಿ ನಪಾಸಾಗಿ ಅಪ್ಪ-ಅಮ್ಮನ ಜೊತೆ ಅಲ್ಲಿ ಇಲ್ಲಿ ಕೆಲಸಮಾಡಿ ಖಾಸಗಿಯಾಗಿ ಪಾಸಾದವನು. ಉಡುಪಿಯಲ್ಲಿ ಅಪ್ಪ-ಅಮ್ಮನಿಗೆ ಕಟ್ಟಡ ನಿರ್ಮಾಣದ ಕಂಟ್ರಾಕ್ಟರ್ ಬಳಿ ಕೆಲಸ ಸಿಕ್ಕಿತು. ಕೆಲವೊಮ್ಮೆ ಶಾಲೆಗೆ ಚಕ್ಕರ್ ಹಾಕಿ ಅಪ್ಪ ಅಮ್ಮನ ಜೊತೆ ಗುಲಾಮ ಕೆಲಸಕ್ಕೆ ಹೋಗುತ್ತಿದ್ದ.
ಗುಲಾಮ ತನ್ನ ತರಗತಿಯಲ್ಲಿ ಎತ್ತರದ ಹುಡುಗ. ಉಳಿದವರಿಗಿಂತ ಹೆಚ್ಚು ಬಲಿಷ್ಠ. ಫೈಲಾಗಿ ಫೈಲಾಗಿ ಎಂಟನೇ ಕ್ಲಾಸಿಗೆ ಬಂದದ್ದರಿಂದ ಪ್ರಾಯದಲ್ಲಿ ಉಳಿದ ಮಕ್ಕಳಿಗಿಂತ ದೊಡ್ಡವನು. ಹೀಗಾಗಿ ಅವನು ಶಾಲೆಗೆ ಸೇರಿದ ಸ್ವಲ್ಪ ದಿನಗಳಲ್ಲೇ ಉಳಿದವರಿಗೆ ತಂಟೆಮಾಡಲು ಶೂರುಮಾಡಿದ. ಹುಡುಗಿಯರನ್ನು ಗೇಲಿಮಾಡುತ್ತಿದ್ದ. ಸಿಟ್ಟುಬಂದರೆ ಹುಡುಗರನ್ನು ಹಿಡಿದು ದರದರನೆ ಎಳೆಯುತ್ತಿದ್ದ. ತರಗತಿಯ ಮಕ್ಕಳಿಗೆ ಅವನೆಂದರೆ ಭಯ-ತಿರಸ್ಕಾರ. ತರಗತಿ ಶಿಕ್ಷಕರಿಗೆ ಮಕ್ಕಳು ದೂರುಕೊಡುತ್ತಿದ್ದರು. ಶಿಕ್ಷಕಿಯ ಮಾತುಗಳಿಗೆ ಗುಲಾಮ ಕಿವಿಗೊಟ್ಟರೆ ತಾನೆ?  ನಿರ್ವಾಹವಿಲ್ಲದೆ ಶಿಕ್ಷಕಿ ಆತನನ್ನು ಆಗಾಗ್ಗೆ ಮುಖ್ಯೋಪಾಧ್ಯಾಯರ ಬಳಿಗೆ ಕಳುಹಿಸುತ್ತಿದ್ದರು. ಮುಖ್ಯೋಪಾಧ್ಯಾಯರಿಗೋ ಸಮಸ್ಯೆ ಈಗಾಗಲೇ ಕನ್ನಡಮಾಧ್ಯಮ ಶಾಲೆಯಲ್ಲಿ ಮಕ್ಕಳ ಸಂಖ್ಯೆ ಕಡಿಮೆ ಆಗುತ್ತಿದೆ. ಮೇಲ್‌ ಮಧ್ಯಮವರ್ಗದ ಮಕ್ಕಳು ಹಾಗೂ ಶ್ರೀಮಂತವರ್ಗದ ಮಕ್ಕಳೆಲ್ಲ ಆಂಗ್ಲಮಾಧ್ಯಮ ಶಾಲೆಗಳಲ್ಲಿ; ಕೂಲಿಕಾರ್ಮಿಕರು, ವಲಸೆ ಕಾರ್ಮಿಕರು ಇತ್ಯಾದಿ ವರ್ಗಗಳ ಮಕ್ಕಳನ್ನು ಹಾಗೂ ಹೀಗೂ ಪುಸಲಾಯಿಸಿ ಒಂದಿಷ್ಟು ಸೌಲಭ್ಯಗಳನ್ನು ಒದಗಿಸಿ ದಾಖಲು ಮಾಡಿಕೊಂಡು ವಿದ್ಯಾರ್ಥಿ ಸಂಖ್ಯೆಯನ್ನು ಕಷ್ಟದಲ್ಲಿ ಕಾಪಾಡಿಕೊಂಡು ಬರುತ್ತಿರುವಾಗ ಗುಲಾಮನಂಥ ಹುಡುಗನನ್ನು ಗದರಿಸಿ ಬೆದರಿಸಿ ಶಿಕ್ಷಿಸಿದರೆ ಶಾಲೆ ಬಿಟ್ಟೇಬಿಡುತ್ತಾನೆ.  ಹಾಗೆಂದು ವಿಚಾರಣೆ ಮಾಡದೇ ಇರುವಂತಿಲ್ಲ. ಏನೂ ಮಾಡದಿದ್ದರೆ ಆ ಶಿಕ್ಷಕಿಯ ಕಣ್ಣಲ್ಲಿ ‘ಎಚ್ಚೆಮ್‌ ಬುರ್ನಾಸು’ ಆಗಬೇಕಾಗುತ್ತದೆ!
ಕೊನೆಗೂ ಮುಖ್ಯೋಪಾಧ್ಯಾಯರು ಗುಲಾಮನ ಜೊತೆ ಹತ್ತಾರುಬಾರಿ ಮಾತನಾಡಿ ಇತರ ಹುಡುಗರ ಜೊತೆ ಕೂಡಿ ನಡೆದುಕೊಂಡರೆ ಅವರಿಗೆ ಸಹಕಾರಿಯಾದರೆ ತರಗತಿಯಲ್ಲಿ ಏನೂ ಸಮಸ್ಯೆಯಾಗದು ಎಂಬು ಭರವಸೆ ನೀಡಿದರು. ಗುಲಾಮ ತನ್ನ ವರ್ತನೆ ತಿದ್ದಿಕೊಳ್ಳಲು ಒಪ್ಪಿಕೊಂಡ. ಸ್ವಲ್ಪ ದಿನ ತರಗತಿಯ ವಾತಾವರಣ ತಿಳಿಯಾಯಿತು. ತರಗತಿಯ ಶಿಕ್ಷಕಿಗೂ ಋಷಿಯಾಯಿತು. ಮುಖ್ಯೋಪಾಧ್ಯಾಯರು ಗುಲಾಮನನ್ನು ಅಭಿನಂದಿಸಿದರು. ಆದರೆ ಇದಾದ ತಿಂಗಳೊಪ್ಪತ್ತಿನಲ್ಲಿ  ಯಥಾಪ್ರಕಾರ ಅದೇ ಹಳೆ ಪರಿಸ್ಥಿತಿ. ಕೈಸೋತ ಶಿಕ್ಷಕಿ ‘ಹೋಗಪ್ಪಾ ಹೆಡ್‌ಮಾಸ್ಟರ್ ಬಳಿಗೆ’ ಅನ್ನುತ್ತಿದ್ದರು.  ಮತ್ತೆ ಮುಖ್ಯ ಶಿಕ್ಷಕರ ಕಛೇರಿಯಲ್ಲಿ ಗುಲಾಮನ ತಲೆ ಕಾಣಿಸಿಕೊಂಡಿತು. “ಈಗ ಯಾವ ಹೊಸ ಸಮಸ್ಯೆ ಗುಲಾಮ? ನೀನು ಬದಲಾಗಲಿಲ್ವೆ? ಮತ್ತೆ ಕ್ಲಾಸಿನಲ್ಲಿ ಏನು ತೊಂದರೆ?” ಹುಡುಗ ಹೇಳಿದ “ಸಮಸ್ಯೆ ಹಳೆಯದೆ. ಬದಲಾಗಲು ಹೋಗಿ ಬದಲಾಗಬಾರದೆಂದು ತೀರ್ಮಾನಿಸಿದ್ದೇನೆ. ಏಕೆಂದರೆ ಹೀಗಿರುವುದೇ ನನಗೆ ಕ್ಷೇಮ!”
ಯಾಕೆ ಹೀಗಾಯಿತು! ಹಲವು ಕಾರಣಗಳಿರಬಹುದು. ಇತರ ಹುಡುಗರ ಸ್ನೇಹ ಸಂಪಾದನೆಗೆ ಹೊರಟಾಗ ಗುಲಾಮ ಹಲವು ತೊಂದರೆಗಳನ್ನು ಎದುರಿಸಬೇಕಾಗಿ ಬಂದಿರಬಹುದು. ತರಗತಿಯಲ್ಲಿ ಉಳಿದ ಮಕ್ಕಳು ಒಂದು ರೀತಿಯಾದರೆ ಇವನ ರೀತಿಯೇ ಬೇರೆ. ಇವನು ನಮ್ಮ ಹಾಗಿರುವವನಲ್ಲ ಎಂಬ ಕಾರಣಕ್ಕೆ ಮಕ್ಕಳು ಅವನನ್ನು ತಿರಸ್ಕರಿಸಿರಬಹುದು. ಗುಲಾಮನಿಗೆ ತನ್ನ ಬಡತನದ ಬಗ್ಗೆ ತುಂಬ ಅಪಮಾನವಿದ್ದಿರಬೇಕು. ಈ ಬಡ ಹುಡುಗನ ಜೊತೆ ಆಟ ಆಡಬೇಡಿ ಎಂದು ತಂದೆತಾಯಿಗಳು ತಮ್ಮ ಮಕ್ಕಳಿಗೆ ಹೇಳಿರಬಹುದು. ವಯಸ್ಸಾದ ಹಾಗೆ ಈ ಅಂತರ ಹೆಚ್ಚುವುದೇ ಹೊರತು ಅಳಿಯುವುದಿಲ್ಲವೆಮಬುದೂ ಅವನಿಗೆ ಅರಿವಾಗಿರಬೇಕು.
ಹತಾಶೆ, ಅಪಮಾನ, ನಾಚಿಕೆ ಹಾಗೂ ಅಸಹಾಯಕತೆಯಿಂದ ಪಾರಾಗಲು ಅನೇಕರು ಮಾಡುವಂತೆ ಈ ಹುಡುಗ ಉದ್ದೇಶಪೂರ್ವಕ ಸೋಲಿಗೆ ಶರಣಾದ. ಈ ಮೊದಲು ತರಗತಿಯಲ್ಲಿ ಏನುಮಾಡುತ್ತಿದ್ದನೋ ಅದನ್ನು ಮುಂದುವರಿಸುವುದು ಯೋಗ್ಯವೆಂದು ಕಂಡುಕೊಂಡ.  ಈ ಹಿಂದೆ ತಾನು ಮಾಡದೇ ಇರುವುದನ್ನು ಮಾಡುವುದು ನಿಜಕ್ಕೂ ಯಾತನಾಮಯ ಹಾಗೂ ಅಪಮಾನಕರ ಎಂಬುದನ್ನು ಅನುಭವದಿಂದ ಕಂಡುಕೊಂಡ.  ತನ್ನತ್ತಲೇ ಗಮನ ಕೇಂದ್ರೀಕರಿಸಬೇಕು. ತನ್ನ ಬಗ್ಗೆ ಕಾಳಜಿ ವ್ಯಕ್ತಪಡಿಸಬೇಕು. ತನಗೆ ಬೇಕಾದ್ದನ್ನು ಕೊಡಬೇಕೆ ಹೊರತು ಶಿಕ್ಷೆಯನ್ನಲ್ಲ ಎಂದು ಬಯಸಿದ ಗುಲಾಮ ಇತರ ಮಕ್ಕಳನ್ನು ಹಿಂಸಿಸಿ ಆನಂದಿಸುತ್ತಿದ್ದ. ಬೇಕಾದದ್ದು ಗಮನ! ಆದರೆ ಅದಷ್ಟೇ ಅಲ್ಲ; ಇನ್ನೂ ಏನೇನೋ ಇದೆ. ಶಾಲೆಯಲ್ಲಿ ತಂಟೆಕೋರರೆಂದೋ ಉಡಾಳರೆಂದೋ ಅಥವಾ ಅಪರಾಧಿಗಳೆಂದೋ ಪರಿಗಣಿಸಲಾದ ಈ ಸ್ಟ್ಯಾನ್ಲಿ, ಗುಲಾಮ ಮುಂತಾದ ವಿದ್ಯಾರ್ಥಿಗಳು ನಿರುಪಯುಕ್ತತೆ ಹಾಗೂ ನೈರಾಶ್ಯದ ಭಾವನೆಗಳಿಂದ ನರಳುತ್ತಾರೆ. “ನಾನೇನೂ ಪ್ರಯೋಜನವಿಲ್ಲ. ನನ್ನನ್ನು ಯಾರೂ ಇಷ್ಟಪಡುವುದಿಲ್ಲ. ನನ್ನ ಜೊತೆ ಯಾರೂ ಸ್ನೇಹ ಬೆಳೆಸುವುದಿಲ್ಲ. ನಾನೊಬ್ಬ ಮೂರ್ಖನೆಂದು ಅವರೆಲ್ಲ ಭಾವಿಸಿರುವಂತಿದೆ. ಆದುದರಿಂದ ನಾನು ಕೂಡ ಅವರ ಸ್ನೇಹವನ್ನು ನಿರಾಕರಿಸುವೆ. ನಾನು ಏನೂ ಮಾಡಿದರೂ ಅವರು ನನ್ನನ್ನು ಇಷ್ಟಪಡುವವರಲ್ಲ; ಆದ್ದರಿಂದ ನಾನು ಕೂಡ ಅವರನ್ನು ವಿರೋಧಿಸಿ ಋಷಿಪಡಬೇಕು”-ಹೀಗೆ ತಮ್ಮನ್ನು ತಾವು ದ್ವೇಷಿಸುವ ಹುಡುಗರು ಅನ್ಯರು ತಮಗೆ ನೆರವಿಗೆ ಬರುವುದನ್ನು ಧಿಕ್ಕರಿಸಿ ಅವರಿಗೆ ನೋವುಂಟುಮಾಡುತ್ತಾರೆ!
ಎಲ್ಲ ಮಕ್ಕಳೂ ಒಬ್ಬರನ್ನೊಬ್ಬರು ಪ್ರೀತಿಸಬೇಕು ಎಂದು ಹೇಳುವುದು ಸುಲಭ. ಆದರೆ ಹಾಗೆ ಆಗುವುದು ಕಷ್ಟ . ಮನೆಯಲ್ಲೇ ಅಣ್ಣ ತಂಗಿ, ಅಕ್ಕ ತಮ್ಮ, ಅಣ್ಣ ತಮ್ಮ, ಅಕ್ಕ ತಂಗಿ ನಡುವೆ ಪ್ರೇಮದ ಬಂಧ ಬೆಸೆಯದ ಸಂದರ್ಭಗಳು ಹಲವಿವೆ. ಹೀಗಿರುವಾಗ ಶಾಲೆಯಲ್ಲಿ ಪರಿಸ್ಥಿತಿ ಇನ್ನೂ ಕಠಿಣ. ತಾವು ಪ್ರೀತಿಪಾತ್ರರು ಹೌದೋ ಅಲ್ಲವೋ ಎಂಬುದನ್ನು ತಾತ್ಕಾಲಿಕವಾಗಿ ಮರೆಯುವಂಥ ಕೆಲವಾರು ಅನುಭವಗಳನ್ನು  ಇಂಥ ಮಕ್ಕಳಿಗೆ ಒದಗಿಸುವುದು ಸೂಕ್ತ.
ಓರ್ವ ಅಮೇರಿಕನ್‌ ಪರಿಣತರು ವಿದ್ಯಾರ್ಥಿಗಳಿಗೆ ನೀಡಿದ ಸಂದೇಶವೊಂದು ಇಲ್ಲಿ ಮನನೀಯ.  ಡೀನ್‌ಪಾಲ್‌ ರಾಬರ್ಟ್ಸ್ ಅಪ್ರಾಪ್ತ, ಗೊಂದಲಬಡುಕ ಹಾಗೂ ಸ್ವದ್ವೇಷಿ ಯುವಕರಿಗೆ ನೀಡಿದ ಸಂದೇಶ ಹೀಗಿದೆ: (೧) ನಿಮ್ಮನ್ನು ನೀವು ಮೊದಲು ಒಪ್ಪಿಕೊರ್ಳಳಿ. (೨ ) ನಿಮ್ಮನ್ನು ನೀವು ಮರೆಯಿರಿ. (೩) ನಿಮಗಿಂತ ಮುಖ್ಯವಾದ ಮತ್ತು ಹೆಚ್ಚು ಆಸಕ್ತಿದಾಯಕವಾದ ಏನಾದರೊಂದು ಕೆಲಸ ಮಾಡಿ.
ಎಷ್ಟೊಂದು ಮಹತ್ವದ ಸಂದೇಶ? ನಾವು ಹೇಗಿದ್ದೇವೋ ಹಾಗೆ ಒಪ್ಪಿಕೊಳ್ಳುವುದು ತುಂಬ ಮುಖ್ಯ ಏನಾಗಿದ್ದೆವು? ಏನಾಗಬೇಕೆಂದಿದ್ದವು? ಅವೆಲ್ಲ ದೂರದ ಭೂತ ಹಾಗೂ ನಿಗೂಢ ಭವಿಷ್ಯ. ವರ್ತಮಾನದಲ್ಲಿ ಕ್ಷಣಕ್ಷಣಕ್ಕೂ ಬುದಕುತ್ತ ನಮ್ಮ ಇರುವಿಕೆಯನ್ನು ನಾವೇ ಮೊದಲು ಸ್ವೀಕರಿಸಬೇಕು; ಅಂತೆಯೇ ನಮ್ಮ ಸ್ಥಾನಮಾನ, ಹಿನ್ನೆಲೆ, ಬಡತನ, ಸಿರಿತನ ಇತ್ಯಾದಿ ಬೇತಾಳಗಳು ನಮ್ಮ ಬೆನ್ನೇರಿ ನಮ್ಮ ವ್ಯಕ್ತಿತ್ವದ ಚೀಲಕ್ಕೆ ಗಾಳಿ ತುಂಬಿಸುತ್ತವೆ ಅಥವಾ ವ್ಯಕ್ತಿತ್ವದ ಬಲೂನಿಗೆ ಸೂಜಿ ಚುಚ್ಚಿಬಿಡುತ್ತವೆ. ಆದುದರಿಂದ ನಮ್ಮನ್ನು ನಾವು ಮರೆಯಬೇಕು. ಎಷ್ಟೊಂದು ಸಲ ನಮ್ಮ ಚಿಂತನಗಳು ಆತ್ಮಕೇಂದ್ರಿತವಾಗಿರುತ್ತವೆ. ಆ ಲೋಕದಲ್ಲಿ ನಮ್ಮನ್ನು ಬಿಟ್ಟು ಬೇರೆ ಯಾರೂ ಇಲ್ಲ.  ನಾವು  ಬಹುಮುಖ್ಯ ವ್ಯಕ್ತಿಗಳಾಗಿರುತ್ತೇವೆ. ಆದರೆ ನಮಗಿಂತಲೂ ಆಸಕ್ತಿದಾಯಕವಾದುದನ್ನು ಮಿಗಿಲಾದುದನ್ನು ಕಂಡು ಅದಕ್ಕೆ ಬೆಲೆಕೊಟ್ಟು ಏನಾದರೂ ಮಾಡಿದಾಗ ಬಾಳು ಸಾರ್ಥಕ.
ನಾನು ಹತ್ತೊಂಬತ್ತರ ಪ್ರಾಯದಲ್ಲಿ ಪದವೀಧರನಾದೆ. ಆದರೆ ಒಂದು ವರ್ಷ ಕಾಲ ನಿರುದ್ಯೋಗಿಯಾಗಿ ಬೀದಿಬೀದಿ ಅಲೆದೆ. ನನ್ನ ಬಗ್ಗೆ ನನಗೇ ತಿರಸ್ಕಾರ ಮೂಡಿತು. ಇತರರು ‘ಅಯ್ಯೋ ಪಾಪ’ ಅಂತ ಯೋಚಿಸುತ್ತಿದ್ದರು. “ಸೆಕೆಂಡ್‌ಕ್ಲಾಸ್‌ನಲ್ಲಿ ಪಾಸಾಗಿದ್ದಿದ್ದರೆ ಬ್ಯಾಂಕ್‌ ಕೆಲ್ಸ ತೆಗ್ಸಿ ಕೊಡ್ತಿದ್ದೆ. ಏನು ಮಾಡೋದು? ಥರ್ಡ್‌ಕ್ಲಾಸಿನಲ್ಲಿ ಪಾಸಾದ೧ ಯಾರು ಕೆಲ್ಸ ಕೊಡ್ತಾರೆ?” ಎಂಬ ಮಾತುಗಳನ್ನು ಕೇಳಬೇಕಾಯಿತು. ಆದರೆ ನಾನು ನನ್ನ ತಂದೆಗೆ ಹೊರೆಯಾಗಬಾರದು ಮತ್ತು ಬಡತನ, ಅಪಮಾನಗಳ ಕುಲುಮೆಯಿಂದ ಹೊರಕ್ಕೆ, ಮುಕ್ತ ಬಯಲಿಗೆ ಧುಮುಕಬೇಕು ಎಂದು ನಿರ್ಧರಿಸಿ ಹೋಟೆಲ್‌ ಕೆಲಸಕ್ಕೆ ಸೇರಿಕೊಂಡೆ. ಚೆನ್ನಾಗಿ ಕೆಲಸ ಮಾಡಿದೆ. ತಿಂದೆ, ಉಂಡೆ, ಅಲ್ಪ ಸ್ವಲ್ಪ ಸಂಪಾದನೆ ಮಾಡಿದೆ. ಮುಂದೆ ಜೀವವಿಮಾ ನಿಗಮದಲ್ಲಿ ಮೂರುತಿಂಗಳು ತಾತ್ಕಾಲಿಕ ನೆಲೆಯಲ್ಲಿ ಸಹಾಯಕನಾಗಿ ದುಡಿದದ್ದು ಬಾಳಿನ ಒಂದು ಮುಖ್ಯ ತಿರುವು. ಅಲ್ಲಿಯವರೆಗೆ ನಾನು ಪ್ಯಾಂಟ್‌ ಹಾಕಿದ್ದಿಲ್ಲ. ವಾಚ್‌ ಕಟ್ಟಿದ್ದಿಲ್ಲ. ಒಳ್ಳೆಯ ಶರ್ಟ್ ತೊಟ್ಟಿದ್ದಿಲ್ಲ. ಮೊದಲ ತಿಂಗಳ ಸಂಬಳ ಬಂದೊಡನೆ ಪ್ಯಾಂಟು, ಶರ್ಟ್ ಹೊಲಿಸಿದೆ. ವಾಚ್‌ ಕೊಂಡುಕೊಂಡೆ! ಜೀವವಿಮಾ ನಿಗಮದ ತಾತ್ಕಾಲಿಕ ಕೆಲಸ ಮುಗಿಯುತ್ತಿದ್ದಂತೆಯೆ ಬ್ರಹ್ಮಾವರ ಪದವಿಪೂರ್ವ ಕಾಲೇಜಿನ ಹೈಸ್ಕೂಲು ವಿಭಾಗದಲ್ಲಿ ಒಂಬತ್ತು ತಿಂಗಳಮಟ್ಟಿಗೆ ಕನ್ನಡ ಪಂಡಿತನಾಗಿ ಕೆಲಸಕ್ಕೆ ಸೇರಿಕೊಂಡೆ. ನನ್ನ ಅಧ್ಯಾಪನದ ವೃತ್ತಿಜೀವನಕ್ಕೇ ತಿರುವುನೀಡಿದ ಸಂದರ್ಭವಿದು. ನನ್ನೊಳಗಿನ ಶಿಕ್ಷಕನನ್ನು ನಾನಿಲ್ಲಿ ಕಂಡುಕೊಂಡೆ. ಬೋಧನೆಯ ಮೂಲಕ ಆತ್ಮಾನಂದ ಹಾಗೂ ಆತ್ಮತೃಪ್ತಿಯನ್ನು ಕಂಡುಕೊಂಡೆ. ಪಾಠಮಾಡುತ್ತ ಮಾಡುತ್ತ ತನ್ನನ್ನು ತಾನು ಮರೆಯಲು ಸಾಧ್ಯವೆಂಬುದನ್ನು ತಿಳಿದುಕೊಂಡೆ. ವಿದ್ಯಾರ್ಥಿಗಳಿಗೆ ಮಾರ್ಗದರ್ಶನ ಮಾಡವುಲ್ಲಿ ನನಗಿಂತ ಮಿಗಿಲಾದುದೇನೋ ಇದೆ ಎಂದು ಮನವರಿಕೆಯಾಯಿತು.
ಶಾಲೆಯಲ್ಲಿ ಅತೃಪ್ತಿಯಿಂದ ನಡೆದುಕೊಳ್ಳುವ ಇತರರಿಗೆ ಸಮಸ್ಯೆಯಾಗಿ ಪರಿಣಮಿಸುವ ಹುಡುಗ ಹುಡುಗಿಯರ ಒಂದು ಸಮಸ್ಯೆ ಇದು. ಅವರು ಯಾವ ಕೆಲಸದಲ್ಲಿ ತಮ್ಮನ್ನು ತಾವು ಮರೆಯಲು ಸಾಧ್ಯ? ಯಾವ ಕೆಲಸ ಅವರಿಗೆ ಗೊತ್ತಿದೆ? ಯಾವ ಕೆಲಸ ಮಾಡಲು ಅವರು ಸಿದ್ಧರಿದ್ದಾರೆ? ಎಲ್ಲರಿಗೂ ಬಿಳಿಯ ಕಾಲರಿನ ಕೆಲಸವೇ ಬೇಕು ಎಂದರೆ ಹೇಗೆ? ಪರಂಪರಾಗತ ಕುಲಕಸುಬುಗಳು ನಶಿಸುತ್ತಿವೆ. ಕೃಷಿ ಯಾರಿಗೂ ಬೇಡ. ಹಾಗಾದರೆ ಮಾಡುವುದೇನು? ಹಾಲಿನ ವಿತರಣೆ, ಪೇಪರ್ ಮಾರಾಟ, ಕೊರಿಯರ್ ಸೇವೆ, ರಿಪೇರಿ ಇತ್ಯಾದಿ ಕೆಲಸಗಳು ಹಲವರಿಗೆ ಬೇಡ. ಯುವಕ, ಯುವತಿ ಮಂಡಲಗಳು, ಮಹಿಳಾ ಮಂಡಳಿಗಳು ಸುಮ್ಮನೆ ಹೆಸರಿಗಾಗಿ ಇವೆ. ಇವುಗಳಿಂದ ನಿರೀಕ್ಷಿತ ಮಟ್ಟದಲ್ಲಿ ಸಾಧನೆ ಆಗುತ್ತಿಲ್ಲ. ಹೀಗಾಗಿ ಇಂದಿನ ಅತೃಪ್ತ, ಸಮಸ್ಯೆಯ ಯುವಜನಾಂಗಕ್ಕೆ ಸರಿಯಾದ ಮಾರ್ಗದರ್ಶನ, ಉದ್ಯೋಗ ಕೌಶಲಗಳ ತರಬೇತಿ ಅಗತ್ಯವಿದೆ. ಅವರಿಗೆ ವಿಶಾಲ ಜಗದಲ್ಲಿ ನೆಲೆನಿಲ್ಲುವ ಅಗತ್ಯವಿದೆ.
ಅತೃಪ್ತರಾದ, ಹತಾಶರಾದ ಇಂಥ ಮಕ್ಕಳು ಅಥವಾ ತರುಣರು ಅವಕಾಶ ಒದಗಿದರೆ ಬೇರೆಯವರಿಗೆ ಸಹಾಯಮಾಡಲು ಸಿದ್ಧರು. ಗುಂಪಿನಲ್ಲಿ ಅವರು ಗುಂಪಿನ ನಿರ್ದೇಶನಕ್ಕೆ ಅನುಗುಣವಾಗಿ ವರ್ತಿಸುತ್ತಾರೆ. ಆದರೆ ಅವರ ಹೃದಯತಂತಿಯನ್ನು ಮೀಟಿ ಮಾತನಾಡಿಸಿದರೆ ತಮ್ಮ ಹಂಬಲವನ್ನು ಹೇಳಿಕೊಳ್ಳುತ್ತಾರೆ. ಹೀಗಾಗಿ ಶಾಲೆಗಳವರು ಇಂಥ ಮಕ್ಕಳ ವರ್ತನೆಯಲ್ಲಿ ಪರಿವರ್ತನೆ ಉಂಟುಮಾಡಲು ಸಾಮಾಜಿಕವಾಗಿ ಉಪಯುಕ್ತವೂ ಉದಾತ್ತವೂ ಆದ ಏನಾದರೊಂದು ಕಾರ್ಯ ಯೋಜನೆಯನ್ನು ಕೈಗೆತ್ತಿಕೊಂಡರೆ ಒಳ್ಳೆಯ ಫಲಿತಾಂಶಗಳು ದಕ್ಕುತ್ತವೆ. ಏಕೆಂದರೆ ಇವರು ಕೆಲಸಗಳ್ಳರಲ್ಲ, ಸೋಂಬೇರಿಗಳಲ್ಲ.
ಉಡಾಳರಿಗೆ, ಉಪದ್ರವಜೀವಿಗಳಿಗೆ ಎಷ್ಟೋ ವೇಳೇ ನಾವು ಇನ್ನೊಂದು ಅವಕಾಶ ಕೊಡುವುದಿಲ್ಲ, ಹೊಸಜೀವ ಮರುಜನ್ಮ ನೀಡಹೋಗುವುದಿಲ್ಲ. “ನಿನಗೆ ಸಾಕಷ್ಟು ಬುದ್ಧಿ ಹೇಳಿಯಾಯಿತು. ತಗೋ ನಿನ್ನ ಟಿ.ಸಿ. ನೀನಿಲ್ಲಿ ಏನೂ ಆಗುವುದಿಲ್ಲ ಅಂತ ನನಗೆ ಗೊತ್ತು. ನಿನ್ನ ಬಗ್ಗೆ ನಾನು ಕನಸುಕಾಣುವುದೇ ತಪ್ಪು” ಎಂದು ತಂದೆ ತೀರ್ಪು ನೀಡುತ್ತಾನೆ. “ನೀನು ಈ ಲವರ್ಷ ಎಸ್‌.ಎಸ್‌.ಎಲ್‌.ಸಿ. ಪಾಸಾದ ಹಾಗೆ”  ಅಂತ ಲೆಕ್ಕದ ಮಾಸ್ಟ್ರು ಪ್ರವಾದಿತ್ವದ ಮಾತುಗಳನ್ನು ತರಗತಿಯಲ್ಲಿ ಎಲ್ಲರೆದುರು ಘೋಷಣೆ ಮಾಡುತ್ತಾಋಎ . ಅವಕಾಶ ನಿರಾಕರಣೆಯೇ ಶಿಕ್ಷೆ. ಪ್ರಾಯಃ ಇನ್ನೊಂದು ಅವಕಾಶ ಸಿಕ್ಕರೆ ಚಿತ್ರ ಬದಲಾಗಲಾರದೆ? ಬಾಳಿನಲ್ಲಿ ಎಷ್ಟೋ ವೇಳೆ ಇನ್ನೊಂದು ಅವಕಾಶ, ಬೇರೊಂದು ಸನ್ನಿವೇಶ ಒದಗಿದರೆ ನಮ್ಮ ಗತಿ ಖಂಡಿತಕ್ಕೂ ಬದಲಾಗುತ್ತದೆ. ಬಿ.ಎಡ್‌. ಪದವಿಯಲ್ಲಿ ಒಂಬತ್ತನೆಯ ರ‍್ಯಾಂಕ್‌ ಗಳಿಸಿಯೂ ಒಂದು ವರ್ಷ ತರಬೇತಿರಹಿತ ಶಿಕ್ಷಕನಾಗಿ ದುಡಿದರೂ ನನಗೆ ಮೂರುನಾಲ್ಕು ತಿಂಗಳು ಉದ್ಯೋಗ ದೊರೆಯಲಿಲ್ಲ. ಎಲ್ಲೋ ಒಂದು ಕಡೆ ಆಯ್ಕೆಯಾಗಿ ಆ ಶಾಲೆಗೆ ನಾಳೆ ಸೇರಬೇಕೆನ್ನುವಾಗ ಇನ್ನೊಂದು ಶಾಲೆಯಲ್ಲಿ ಶಿಕ್ಷಕನಾಗಲು ಕರೆ ಬಂದಿತು. ಆ ಶಾಲೆಗೆ ಸೇರಿದೆ. ಐದು ವರ್ಷ ದುಡಿದೆ. ಬಾನುಲಿಗೆ ಹಾರಿದೆ. ಮತ್ತೆ ಬೋಧನೆಯ ಕ್ಷೇತ್ರಕ್ಕೆ ಮರಳಬೇಕೆಂದು ಹಂಬಲಿಸಿದೆ. ‘ಶಿಕ್ಷಕರ ಶಿಕ್ಷಕ’ (‘ಗುಗ್ಗುರು’)ನಾಗುವ ಅವಕಾಶ ಕೈಬೀಸಿ ಕರೆಯಿತು. ಪುನರಪಿ ವಿದ್ಯಾಭ್ಯಾಸದ ಕ್ಷೇತ್ರದ ಕಡೆಗೆ ಹೊರಳಿದೆ. ಅಲ್ಲಿಂದ ಹಿಂತಿರುಗಿ ನೋಡಿದ್ದಿಲ್ಲ. ಹಾದಿ ಸವೆಸುತ್ತಲೇ ಇದ್ದೇನೆ. ಬ್ರಹ್ಮಾವರ ಶಾಲೆಯನ್ನು, ಅದಮಾರು ಶಾಲೆಯನ್ನು ಬಿಡುವ ಅವಕಾಶ ನನಗೆ ಸಿಗದೇ ಇರುತ್ತಿದ್ದರೆ ಅಲ್ಲೇ ಪಾಚಿಗಟ್ಟುತ್ತಿದ್ದೆ. ಕೊಳೆಯುತ್ತಿದ್ದೆ. ಬಾನುಲಿಯನ್ನು ತೊರೆಯುವ ಅವಕಾಶ ಸಿಗದೇ ಇರುತ್ತಿದ್ದರೆ ನಾನೊಬ್ಬ ‘ಅತೃಪ್ತ ಅಧಿಕಾರಿ’ಯಾಗಿ ಯಾರ ಕಣ್ಣಿಗೂ ಬೀಳದ ನಿಷ್ಕ್ರಿಯತೆಯ ಬದುಕಿನ ಸಂಕೇತವಾಗಿ ಇರುತ್ತಿದ್ದೆ. ಆದರೆ ಬಾನುಲಿಯ ಸೇವೆಯನ್ನು ತೊರೆಯುವ ಅವಕಾಶದ ಬಾಗಿಲು ನನ್ನ ಬಾಳಿನಲ್ಲಿ ಭಾಗ್ಯದ ಬಾಗಿಲನ್ನು ತೆರೆದಂತಾಯ್ತು. ನನ್ನ ವ್ಯಕ್ತಿತ್ವ, ಧೋರಣೆ, ಚಿಂತನೆ, ಸಾಮಾಜಿಕ ಸ್ಥಿತಿಗತಿ-ಎಲ್ಲವೂ ಸುಧಾರಿಸಿದವು.
ತಂಟಕೋರರಿಗೆ, ಉಡಾಳರಿಗೆ, ‘ನೀನು ಬದಲಾಗುವುದಿಲ್ಲ’ ಎಂದು ಉಗಿಸಿಕೊಂಡವರಿಗೆ, ‘ಬದಲಾಗದೇ ಇರುವುದರಲ್ಲಿ ಸುಖವಿದೆ’ ಎಂದು ನಂಬಿದ ಹುಡುಗರಿಗೆ ಹೊಸಲೋಕದ ಹೊಸ ಪ್ರೇಮ ಮಕರಂದ ಬೇಕು.
ಬಾನಾಡಿಗೆ ಬಂಧನವೆ?: ಬಾವಿಯೊಳಗಿನ ಕಪ್ಪೆ
ಅಪ್ಪ, ಅಮ್ಮ,ಮಗು-ಮೂವರು ತಪ್ಪಿದರೆ ನಾಲ್ವರು ಇರುವ ಕುಟುಂಬವ್ಯವಸ್ಥೆ ತೀರ ಈಚಿನದ್ದು. ನೂರಾರು ವರ್ಷಗಳಿಂದ ರೂಢಿಯಲ್ಲಿದ್ದ ದೊಡ್ಡ ಕುಟುಂಬಗಳು, ಅವಿಭಕ್ತ ಕುಟುಂಬಗಳು ಕಳೆದ ಐದು ಅರು ದಶಕಗಳಲ್ಲಿ ನಾಮಾವಶೇಷವಾಗಿವೆ. ಈಗ ಪತ್ರಿಕೆಯ ‘ವಿಚಿತ್ರ ಆದರೂ ನಿಜ’, ‘ಸುದ್ದಿಸೂರು’ ಇತ್ಯಾದಿ ಅಂಕಣಗಳಲ್ಲಿ ಆಗೊಮ್ಮೆ ಈಗೊಮ್ಮೆ ನಲ್ವತ್ತು ಐವತ್ತು ಜನರಿರುವ ಅವಿಭಕ್ತ ಕುಟುಂಬದ ವಿವರಗಳು ಪ್ರಕಟವಾಗುತ್ತವೆ!
‘ದೊಡ್ಡ ಕುಟುಂಬಗಳಲ್ಲಿ ವ್ಯಕ್ತಿಸ್ವಾತಂತ್ಯ್ರವಿಲ್ಲ, ಖಾಸಗಿತನವಿಲ್ಲ, ಒಬ್ಬರ ದುಡಿಮೆ ಹಲವರ ಪಾಲು’ ಇತ್ಯಾದಿ ಟೀಕೆಗಳನ್ನು ಮಾಡುತ್ತ ನಮ್ಮ ಸಮಾಜ ಅದರಿಂದ ಬಿಡುಗಡೆಗೊಂಡಿದೆ. ‘ಚಿಕ್ಕದು ಚಂದ’ ಎಂಬ ನಂಬಿಕೆಯಿಂದ ಹೆಚ್ಚು ಸ್ನಿಗ್ಧವಾದ ಸಣ್ಣ ಅಥವಾ ‘ಚಿಕಣಿ ಕುಟುಂಬ’ಗಳನ್ನು ಬರಸೆಳೆದು ಅಪ್ಪಿಕೊಂಡಿದೆ. ಆದರೆ ಈ ಕುಟುಂಬಗಳು ಎದುರಿಸುತ್ತಿರುವ ಚಿತ್ರವಿಚಿತ್ರ ಸಮಸ್ಯೆಗಳು ಈಗ ಬಟಾಬಯಲಾಗುತ್ತಿವೆ.
ಕುಟುಂಬವೆಂಬುದು ಪ್ರೀತಿಯ ನಂದನವನ. ಕಠೋರ ಜಗತ್ತಿನ ನಡುವೆ ವ್ಯಕ್ತಿಗಳಿಗೆ ತಂಪರೆವ ನೀರಸೆಲೆ. ಸ್ವೀಕಾರ, ಅನುಮೋದನೆಯ ಅಗರ ಎಂದು ಜನ ನಂಬಿದ್ದಾರೆ. ಹಲವು ಸಂದರ್ಭಗಳಲ್ಲಿ ಇದು ದಿಟವು ಹೌದು. ಕುಟುಂಬಜೀವನ ವ್ಯಕ್ತಿಗಳ ಬಾಳನ್ನು ಬೆಳಗಿದೆ. ಆದರೆ ಅದೇ ಕುಟುಂಬ ಜೀವನ ಹಲವರ ಬಾಳನ್ನು ನರಕಸದೃಶವಾಗಿಸಿದೆ. ಎಲ್ಲಿ ಪ್ರೀತಿಪ್ರೇಮದ ಹೂಗಳು ಸೌಗಂಧ ಸೂಸುತ್ತವೆ, ಭ್ರಾತೃತ್ವದ ಬೀಜಗಳು ಮೊಳಕೆಯೊಡೆಯುತ್ತವೆ ಹಾಗೂ ವಾತ್ಸಲ್ಯದ ಕಾರಂಜಿ ಪುಟಿಯುತ್ತದೆ ಎಂದೆಲ್ಲ ನಂಬಲಾಗಿದೆಯೋ ಅಲ್ಲೇ ದ್ವೇಷ, ಹಿಂಸೆ, ಅಸೂಯೆ, ಬದ್ಧ ವೈರದ ಕಿಡಿಗಳು ಮೇಲೆ ನಗೆಯುತ್ತವೆ. ಮಮತೆಯ ಮಾತುಗಳಿಗೆ ಬದಲಾಗಿ ಕ್ರೂರ ಕಿಡಿನುಡಿಗಳು ಉದ್ಭವಿಸುತ್ತವೆ. ‘ಅಮೃಫಲ’ದ ಬದಲಾಗಿ ‘ಕಾರ್ಕೋಟಕವಿಷ’ದ ಜ್ವಾಲೆ ಪಸರಿಸುತ್ತದೆ!
ಕುಟುಂಬದ ಬಗ್ಗೆ ರಮ್ಯ ಭಾವನೆಗಳ ಚಿತ್ರ ಕಲ್ಪಿಸಿಕೊಂಡ ಕೆಲವರಿಗೆ ನಿರಾಸೆ ಉಂಟುಮಾಡಬಹುದಾದರೂ ಇದು ಈ ಲೋಕದ ಸತ್ಯ. ಮಕ್ಕಳಿಗೆ ಸಂತೋಷವುಉಂಟು ಮಾಡಬೇಕೆಂಬ ಏಕೈಕ ಕಾರಣಕ್ಕಾಗಿ ಕುಟುಂಬವೆಂಬ ಸಂಸ್ಥೆಯನ್ನು ಹುಟ್ಟುಹಾಕಿದ್ದಲ್ಲ. ಪುಟ್ಟ ಸಮಾಜಗಳಲ್ಲಿ ಕುಟುಂಬವು ಭದ್ರತೆಯ ಭಾವನೆಯನ್ನು ಮೂಡಿಸುತ್ತದೆ ಮತ್ತು ಐದಾರು ಮಂದಿಗಿಂತ ಹೆಚ್ಚುಮಂದಿ ಕುಟುಂಬದ ಸದಸ್ಯರಾದಾಗ ಅವರೆಲ್ಲ ದುಡಿದಾಗ ಕುಟುಂಬದ ಆದಾಯವೂ ಹೆಚ್ಚುತ್ತದೆ. ಆದುದರಿಂದ ‘ಮಕ್ಕಳಿರಲವ್ವ ಮನೆತುಂಬ’ ಎಂಬ ಘೋಷಣೆ ಕೇಳಿಬಂದಿತು.  ಹೆಚ್ಚು ಮಕ್ಕಳಾದರೆ ಉಣ್ಣುವ ಬಾಯಿಗಳ ಸಂಖ್ಯೆ ಹೆಚ್ಚುತ್ತದೆ ಎಂಬ ಅಪಾಯವಿದ್ದರೂ ದುಡಿಯಲು ಹೆಚ್ಚು ಕೈಗಳು ಒದಗುತವೆ; ಹತ್ತಾರು ಮಕ್ಕಳಲ್ಲಿ ಕೆಲವರಾದರೂ ದುಡಿದು ಕುಟುಂಬದ ಆರ್ಥಿಕ ಭದ್ರತೆಗೆ ಕಾರಣವಾಗುತ್ತಾರೆ ಎಂಬ ನಂಬಿಕೆಯೇ ಕುಟುಂಬದ ಆಧಾರ ಕಲ್ಪನೆಯಾಯಿತು. ಹುಟ್ಟಿದ ಮಕ್ಕಳು ಚೆನ್ನಾಗಿ ಬೆಳೆದರೆ ದುಡಿಮೆ ಹೆಚ್ಚುತ್ತದೆ. ಆದುದರಿಂದ ಅವರು ಸ್ವತಂತ್ರರಾಗುವ ತನಕ ಅವರ ಪಾಲನೆ ಪೋಷಣೆ ತಂದೆತಾಯಿಗಳ ಗುರಿಯಾಯಿತು.
ಹಿಂದಿನ ಕಾಲದಲ್ಲಿ ಪ್ಲೇಗು, ಮಲೇರಿಯ, ಸಿಡುಬು ಇತ್ಯಾದಿ ಮಾರಕ ರೋಗಗಳಿಂದಾಗಿ, ಭೀಕರ ಪ್ರವಾಹ, ಚಂಡಮಾರುತ ಅಥವಾ ಬರಗಾಲದೆ ಕಾರಣದಿಂದಾಗಿ ಕುಟುಂಬ ಕುಟುಂಬವೇ ನಿರ್ಣಾಮವಾಗುವ ದಾರುಣ ಪರಿಸ್ಥಿತಿ ಇತ್ತು. ಹೀಗಾಗಿ ಹುಟ್ಟಿದ ಹಲವು ಮಕ್ಕಳಲ್ಲಿ ಕೆಲವು ಸತ್ತರೂ ಕೆಲವಾದರೂ ಉಳಿಯುತ್ತವೆ. ಆದುದರಿಂದ ಹೆಚ್ಚು ಮಕ್ಕಳನ್ನು ಹುಟ್ಟಿಸುತ್ತ, ಕುಟುಂಬದ ಗಾತ್ರವನ್ನು ಹಿಗ್ಗಿಸುವ ಪ್ರಯತ್ನಗಳಿಗೆ ಮಾನ್ಯತೆ ಲಭಿಸಿತು. ಲೈಂಗಿಕ ಕಾಮನೆಗಳನ್ನು ತಣಿಸಿಕೊಳ್ಳುವುದು ಮಕ್ಕಳನ್ನು ಪಡೆಯಲು . ಮಕ್ಕಳನ್ನು ಪಡೆದಮೇಲೆ ಲೈಂಗಿಕ ಬಯಕೆಗಳನ್ನು ವಿಶೇಷವಾಗಿ ಪೋಷಿಸಬೇಕಾಗಿಲ್ಲ ಎಂಬ ಭಾವನೆಗಳು ಒಂದು ಕಾಲದಲ್ಲಿ ಪ್ರಬಲವಾಗಿದ್ದವು.
ಮದುವೆಯಾದ ಹೆಣ್ಣು ಗರ್ಭವತಿಯಾಗಿ ಮಕ್ಕಳನ್ನು ಹೆರಬೇಕು. ಅಜ್ಜ ಅಜ್ಜಿ ಆ ಮಕ್ಕಳನ್ನು ಕಣ್ತುಂಬ ನೋಡಿ ಕೊನೆ ಉಸಿರೆಳೆಯಬೇಕು. ಮಕ್ಕಳು ತಂದೆತಾಯಿಗಳನ್ನು ನರಕದಿಂದ ಪಾರುಮಾಡಬೇಕು. ಮಕ್ಕಳನ್ನು ಹೆರಲಾರದ ಹೆಣ್ಣು ‘ಬಂಜೆ’. ಆಖೆಗೆ ಕುಟುಂಬದಲ್ಲಿ ಅತ್ಯಂತ ನಿಕೃಷ್ಟ ಸ್ಥಾನ. ಆದುದರಿಂದಲೇ ಜನಪದ ಗೀತೆಗಳಲ್ಲಿ ಹೆಣ್ಣು ಮತ್ತೆ ಮತ್ತೆ ಹೇಳುವ ಮಾತು ‘ಬಂಜೆಂಬ ಶಬುದ ಹೊರಲಾರೆ.”
ಈ ವ್ಯವಸ್ಥೆಯಿಂದಾಗಿ ಹೊರುವ ಹೆರುವ ಹೆಣ್ಣು ಗಂಡಿನ ಆಸ್ತಿಯಾಗಿ ಮಾರ್ಪಟ್ಟಳು. ಹೆಣ್ಣು ತನ್ನ ಮಕ್ಕಳೊಂದಿಗೆ ಗಂಡ ಹೇಳಿದ ಕೆಲಸ ಮಾಡಬೇಕಿತ್ತು. ಗಂಡು ಮನೆಯ,ಕುಟುಂಬದ ಯಜಮಾನನಾದ. ಹೆಣ್ಣನ್ನು ತನಗೆ ಬೇಕಾದಂತೆ ಬಳಸಿಕೊಮಡ, ದುಡಿಸಿಕೊಂಡ. ಮಕ್ಕಳಾದ ಮೇಲೂ ವಿವಾಹಬಾಹಿರವಾಗಿ ತನ್ನ ಕಾಮನೆಗಳನ್ನು ಬೇರೆಬೆರೆ ಹೆಂಡಿರನ್ನು ಮನೆಯಲ್ಲಿಟ್ಟುಕೊಂಡು ಸಾಕಿದ. ಹೆಚ್ಚು ಹೆಂಡಿರನ್ನು ಹೊಂದುವುದು ತನ್ನ ಪೌರುಷದ, ಲೈಂಗಿಕ ಶಕ್ತಿಯ ಸಂಕೇತವೆಂದು ಭಾವಿಸಿ ಬೀಗಿದ. ವೇಶ್ಯೆಯರ ಸಂಗದಲ್ಲಿ ತನ್ನ ರಸಿಕತೆಯನ್ನು ಮೆರೆದಚ. ಅಧಿಕಾರಹೀನಳಾದ, ಗಂಡಿನ ಅಡಿಯಾಳಾದ ಹೆಣ್ಣು ಕುಟುಂಬ ವ್ಯವಸ್ಥೆಯಲ್ಲಿ ತನ್ನ ನೋವುಗಳನ್ನು ಯಾರಲ್ಲೂ ಹೇಳದೆ ಒಳಗೊಳಗೇ ಮರುಗಿದಳು. ತನ್ನ ಹಾಗೂ ಮಕ್ಕಳ ಹೊಟ್ಟೆ ಹೊರೆಯುವ ‘ಪತಿಯೆ ಪರದೈವ’ವೆಂದು ಭಾವಿಸಿದಳು.
ತನ್ನ ಹೆಣ್ಣನ್ನು, ಪರರ ಹೆಣ್ಣನ್ನು ಅಥವಾ ಎಲ್ಲ ಗಂಡಸರಿಗೂ ಸೇರಿದ ಹೆಣ್ಣನ್ನು ಬಗೆಬಗೆಯಾಗಿ ಹೀರಿ ಹಿಪ್ಪೆಮಾಡಿದ ಗಂಡಸು ಅವರ ಸುತ್ತ ನೈತಿಕತೆಯ ಬೇಲಿ ಕಟ್ಟಿದ. ಧರ್ಮಶಾಸ್ತ್ರಗಳ ಕರಿಪರದೆ ಎಳೆದ.
ಮಕ್ಕಳುಮರಿಗಳ ಸಂಖ್ಯೆ ಹೆಚ್ಚಿದಂತೆ ಕುಟುಂಬದ ಗಾತ್ರ ಬೆಳೆಯಿತು. ದೊಡ್ಡ ಕುಟುಂಬ ಸಿರಿವಂತಿಕೆಯ ನೆಲೆಮನೆ ಎಂದು ಆಧುನಿಕ ಯುಗದವರೆಗೂ ಭಾವಿಸಲಾಯಿತು. ಹೀಗೆ ಕುಟುಂಬವೆಂದರೆ ಕೆಲವರು ಹಲವರನ್ನು ತಮ್ಮ ಅಂಕೆಯಲ್ಲಿಟ್ಟು ಆಡಿಸುವ ಆಡುಂಬೊಲವಾಯಿತು. ಗಂಡಸರು ಹೆಂಗಸರನ್ನು ಅಡುಗೆಮನೆಗೆ ತಳ್ಳಿ ಅವರ ಕೊರಳಿಗೆ ‘ಸೂತ್ರ’, ಮೂಗಿಗೆ ಮೂಗುತಿ ತೊಡಿಸಿ ಅಳತೊಡಗಿದರು. ಬಾಗಿಲ ಮರೆಯಲ್ಲಿ ನಿಂತ ಅಸಹಾಯಕರಾದ ಮಕ್ಕಳು ಹಾಗೂ ಹೆಂಗಸರು ಚಾವಡಿಯಲ್ಲಿ ಕೂತ ಗಂಡಸರಿಂದ ಆಳಿಸಿಕೊಂಡರು. ಇದಕ್ಕೆಲ್ಲ ಅಲ್ಲಿ ಇಲ್ಲಿ ಮಾತೃಪ್ರಧಾನ ವ್ಯವಸ್ಥೆ ಅಪವಾದವಾಗಿ ಪರಿಣಮಿಸಿತು. ಮಾತೃಪ್ರಧಾನ ವ್ಯವಸ್ಥೆಯಲ್ಲಿ ಹೆಣ್ಣಿನ ಪ್ರಾಬಲ್ಯ ಮೆರೆಯಿತು. ಆದರೆ ಈಗ ಈ ಎಲ್ಲ ಕುಟುಂಬ ರಚನೆಗಳೂ ಮುರಿದುಬಿದ್ದಿವೆ ಅಥವಾ ಮುರಿದುಬೀಳುತ್ತಿವೆ. ಇಂದು ಗಂಡುಪ್ರಧಾನವಾದ, ಹೆಣ್ಣುಪ್ರಧಾನವಾದ ಅಥವಾ ಗಂಡುಹೆಣ್ಣು ಇಬ್ಬರೂ ಪ್ರಧಾನವಾದ ಮತ್ತು ಕೆಲವು ಕಡೆಗಳಲ್ಲಿ ಮಕ್ಕಳ ಆಧಿಪತ್ಯವೇ ಪ್ರಧಾನವಾದ ಕುಟುಂಬಗಳು ಕಾಣಸಿಗುತ್ತಿವೆ.
ಮೂಲಭೂತವಾಗಿ ಕುಟುಂಬವೆಂದರೆ ಒಂದು ಆಧಿಪತ್ಯದ ಆಳ್ವಿಕೆಯ ಬೀಡು. ಹೆಂಡತಿ ಮಕ್ಕಳ ಜೀವನ್ಮರಣದ ಹಕ್ಕು ಗಂಡನಿಗೆ ಎಂದು ರೋಮ್‌ನ ಹಿಂದಿನ ಕಾನೂನುಗಳು ಹೇಳುತ್ತವೆ. ಅರಬ್‌ದೇಶಗಳಲ್ಲೂ ತಂದೆಗೆ ಈ ಹಕ್ಕು ಇದೆಯಂತೆ. ಉತ್ತರ ಭಾರತದಲ್ಲಿ ಇತ್ತೀಚೆಗೆ ಮತ್ತಗೆ ಬೆಳಕಿಗೆ ಬರುತ್ತಿರುವ ‘ಮರ್ಯಾದಾಹತ್ಯೆ’ಗಳು ಇದನ್ನು ಸಾರುತ್ತಿವೆ. ಹುಡುಗಿ-ಹುಡುಗ ಯಾರನ್ನು ಮದುವೆಯಾಗಬೇಕು ಎಂಬುದನ್ನು ತಂದೆ ನಿರ್ಧರಿಸಬೇಕು. ತಂದೆಯ ಅಥವಾ ಕುಟುಂಬದ ನಿರ್ಧಾರಕ್ಕೆ ವ್ಯತಿರಿಕ್ತವಾಗಿ ನಡೆದುಕೊಂಡರೆ ‘ಕುಲಗೌರವ’ಕ್ಕೆ ಅಪಚಾರವಾಯಿತೆಂದು ತಂದೆ ಹಾಗೂ ಕುಟುಂಬದ ಇತರ ಸದಸ್ಯರು ಪ್ರೇಮಿಗಳನ್ನು ಬಡಿದು ಕೊಲ್ಲುತ್ತಾರೆ! ಆದರೂ ಕ್ರಮೇಣ ಇಂಥ ವಿಚಾರಗಳಲ್ಲಿ ಸಾಮಾಜಿಕ ಪ್ರಜ್ಞೆ ಜಾಗೃತಗೊಳ್ಳುತ್ತದೆ ಎಂಬುದಕ್ಕೆ ಈಚೆಗೆ ಕಾಸರಗೋಡು ಹಾಗೂ ಉಡುಪಿ ಜಿಲ್ಲೆಗಳಲ್ಲಿ ನಡೆದ ಘಟನೆಗಳು ಸಾಕ್ಷಿಯಾಗಿವೆ. ಕುಡಿದ ಅಮಲಿನಲ್ಲಿ ತನ್ನ ಪ್ರಾಯಕ್ಕೆ ಬಂದ ಮಗಳ ಮೇಲೆ ಏರಿಹೋಗಿ ಲೈಂಗಿಕ ಬಲಾತ್ಕಾರ ನಡೆದಸಲು ಹವಣಿಸಿದ ತಂದೆಗೆ ಸಾರ್ವಜನಿಕರು ಸೇರಿ ‘ಧರ್ಮದೇಟು’ ನೀಡಿದ್ದಾರೆ.
ಕುಟುಂಬ ವ್ಯವಸ್ಥೆ ಎಂಬುದು ಮಕ್ಕಳ ಲಾಲನೆ, ಪಾಲನೆ, ಬೆಳವಣಿಗೆ ಹಾಗೂ ವಿಕಾಸಕ್ಕೆ ಪೂರಕವಾಗಿರಬೇಕಾದ ಸಂಸ್ಥೆ. ಮಕ್ಕಳ ಸಹಜ ವಿಕಾಸಕ್ಕೆ, ಸಹಜ ಅಭಿವ್ಯಕ್ತಿಯ ವಿಕಾಸಕ್ಕೆ ಕುಟುಂಬವ್ಯವಸ್ಥೆ ಅನುಕೂಲಕರವಾಗಿರಬೇಕು. ಆದರೆ ಇಂದು ನಮ್ಮ ಕುಟುಂಬ ಜೀವನ ನಶಿಸುತ್ತಿದೆ. ಚಿಕಣಿ ಕುಟುಂಬಗಳ ದೆಸೆಯಿಂದಾಗಿ ಮಕ್ಕಳಲ್ಲಿ ಮೌಲ್ಯಪ್ರಜ್ಞೆಯಿಲ್ಲ. ಅವರು ಸಂಸ್ಕಾರಶೂನ್ಯರಾಗಿದ್ದಾರೆ. ಅವಿಧೇಯರೂ ಉದ್ಧಟರೂ ಆಗಿ ಬೆಳೆಯುತ್ತಿದ್ದಾರೆ. ಗುರುಹಿರಿಯರನ್ನು ತಾತ್ಸಾರದಿಂದ ಕಾಣುತ್ತಾರೆ ಎಂದು ಬೊಬ್ಬೆ ಹೊಡೆಯುತ್ತಿರುವವರಿಗೆ ಕುಟುಂಬವೆಂಬುದು ವ್ಯಕ್ತಿವಿಕಾಸದ ಕೇಂದ್ರವಾಗಿ ಕಾಣುತ್ತಿಲ್ಲ. ಬದಲಾಗಿ ಅದು ಪ್ರಾಬಲ್ಯ, ಗುಲಾಮತನ, ಪ್ರೇಮದ ಮುಸುಕಿನೊಳಗಿನ ನಿರಂಕುಶ ವ್ಯವಸ್ಥೆ ಆಗಿರಬೇಕು ಎಂಬುದು ಅವರ ಆಶಯ. ಕುಟುಂಬವೆಂಬುದು ಮಕ್ಕಳು ಹಿರಿಯರ ಅಧಿಕಾರವನ್ನು ಪ್ರಶ್ನಿಸದೆ ತಗ್ಗಿಬಗ್ಗಿ ನಡೆಯಲು ಕಲಿಸುವ ವ್ಯವಸ್ಥೆಯಾಗಿಯೇ ಮುಂದುವರಿಯಬೇಕು ಎಂದು ಅವರು ಇಂದಿಗೂ ಬಯಸುತ್ತಿದ್ದಾರೆ.
ಮಕ್ಕಳ ಬೆಳವಣಿಗೆ ಹಾಗೂ ವಿಕಾಸದಲ್ಲಿ ಕುಟುಂಬದ ಪಾತ್ರ ಅತ್ಯಂತ ಮಹತ್ವದ್ದು. ಮಕ್ಕಳನ್ನು ಆಪ್ತವೂ ವಾತ್ಸಲ್ಯಭರಿತವೂ ಆದ ಪರಿಸರದಲ್ಲಿ ಬೆಳೆಸಬೇಕು; ಮಕ್ಕಳಿಗೆ ಪ್ರೀತಿ, ಪ್ರೇಮ, ವಾತ್ಸಲ್ಯ, ರಕ್ಷಣೆ, ಆಸರೆ, ಕಾಳಜಿ, ಕಕ್ಕುಲಾತಿ ಇತ್ಯಾದಿಗಳೆಲ್ಲವನ್ನೂ ಹಿರಿಯರು ನೀಡಬೇಕು. ಹಿರಿಯರ ಮೇಲುಸ್ತುವಾರಿಯ ಕಣ್ಣಳತೆಯಲ್ಲಿ ಮಕ್ಕಳು ಬೆಳೆಯಬೇಕು ಎಂಬುದು ಆಧುನಿಕ ದೃಷ್ಟಿ.
ಇಷ್ಟಾದರೂ ಬದಲಾಗುತ್ತಿರುವ ಆಧುನಿಕ ಸಂದರ್ಭದಲ್ಲಿ ಉದ್ಯೋಗಿ ಮಹಿಳೆ ಮೇಲೆ ಹೇಳಿದ್ದೆಲ್ಲವನ್ನೂ ಮಗುವಿಗೆ ಒದಗಿಸುವ ಸ್ಥಿತಿಯಲ್ಲಿಲ್ಲ. ಕೂಲಿನಾಲಿ ಮಾಡುವ ಹೆಂಗಸರಿಂದ ಹಿಡಿದು ಕಛೇರಿಯಲ್ಲಿ ದುಡಿಯುವ ಮಹಿಳೆವರೆಗೆ ಇಂದು ಗಂಡಸು ದುಡಿದರಷ್ಟೇ ಸಾಲದು; ಹೆಣ್ಣು ದುಡಿಯಬೇಕು. ಇಬ್ಬರೂ ದುಡಿದರೆ ಇದ್ದುದರಲ್ಲಿ ‘ಸುಖಮಯ ಜೀವನ’ ನಡೆಸಬಹುದು, ಮಕ್ಕಳಿಗೆ ಒಳ್ಳೆಯ ವಿದ್ಯಾಭ್ಯಾಸ ಕೊಡಿಸಬಹುದು ಮತ್ತು ಅವರ ಬದುಕು ಹಸನಾಗುತ್ತದೆ ಎಂಬ ಧೋರಣೆ ಪ್ರಬಲವಾಗಿದೆ. ಪರಿಣಾಮವಾಗಿ ಈಗ ‘ಗೃಹಿಣೇ ಗೃಹಮುಚ್ಯತೆ’ ಎಂಬ ಮಧ್ಯಮವರ್ಗದ ಪೌರಾಣಿಕ ಮಿಥ್ಯೆ ಮುರಿದು ಬಿದ್ದಿದೆ. ಹೆಣ್ಣಿನ ದುಡಿಮೆ ಅನಿವಾರ್ಯವಾಗಿದೆ. ಹೆಣ್ಣು ಮನೆಯ ಹೊಸಲು ದಾಟಿ ಆರೇಳು ಗಂಟೆಗಳ ಕಾಲ ಒಂದೆಡೆ ಕೆಲಸಮಾಡುವ ಪರಿಸ್ಥಿತಿ ಇದೆ. ಈ ಪರಿಸ್ಥಿತಿಯಿಂದಾಗಿ ದುಡಿಯುವ ಮಹಿಳೆ ತನ್ನ ಮಕ್ಕಳಿಂದ ತಾತ್ಕಾಲಿಕವಾಗಿ ದೂರವಾಗುವ, ಪ್ರೀತಿಪ್ರೇಮ ಆರೈಕೆ ಒದಗಿಸಲಾರದ ಸ್ಥಿತಿ ಉದ್ಭವಿಸಿದೆ. ಇಂಥ ಪರಿಸ್ಥಿತಿಯಲ್ಲಿ ಇಂದು ಕುಟುಂಬಗಳಲ್ಲಿ ಮಕ್ಕಳು ಬೆಳೆಯುತ್ತಿದ್ದಾರೆ. ಅವರು ಎದುರಿಸುತ್ತಿರುವ ಕೊರತೆಯನ್ನು ಕಂಪ್ಯೂಟರ್ ಆಟಗಳು, ಮಾಧ್ಯಮಗಳು, ಮೊಬೈಲ್‌ಗಳು, ಕಾರ್ಟೂನುಗಳು ಇತ್ಯಾದಿಗಳ ಮೂಲಕ ಪರಿಹರಿಸಿಕೊಳ್ಳುತ್ತಿದ್ದಾರೆ! “ಅಮ್ಮ ಕೆಲಸಕ್ಕೆ ಹೋಗುವುದು ಅನಿವಾರ್ಯ. ನನಗಾಗಿ,  ನಮಗಾಗಿ” ಎಂಬುದನ್ನು ಕೆಲವು ಮಕ್ಕಳು ಅರ್ಥಮಾಡಿಕೊಂಡು ತಾಯಿಯೊಂದಿಗೆ ಸಹಕರಿಸಿದರೆ ಮತ್ತೆ ಕೆಲವು ಮಕ್ಕಳು ಉಡಾಳರಾಗಿ, ಅವಿಧೇಯರಾಗಿ ವರ್ತಿಸಬಹುದು.
ಕುಟುಂಬಜೀವನ ಮಕ್ಕಳಿಗೆ ತಮ್ಮ ಅಪ್ಪ ಅಮ್ಮನಲ್ಲಿ ‘ಆದರ್ಶ ವ್ಯಕ್ತಿತ್ವ’ಗಳನ್ನು ಕಂಡುಕೊಳ್ಳಲು ಸಹಕರಿಸುತ್ತದೆ. ಹೀಗಾಗಿ ಅಪ್ಪ ಅಮ್ಮನ ನಡವಳಿಕೆ ಆದರ್ಶಪ್ರಾಯವಾಗಿರಬೇಕು ಎನ್ನಲಾಗುತ್ತದೆ. ಆದರೆ ಯಾವುದು ಯಾರಿಗೆ ಆದರ್ಶ? ಮತ್ತು ಅದು ನಿಜಕ್ಕೂ ಆದರ್ಶವೇ? ಎಂಬ ಪ್ರಶ್ನೆ ಉದ್ಭವಿಸುತ್ತದೆ. ನನ್ನ ಬಾಲ್ಯದಲ್ಲಿ ನಾನು ಅನುಭವಿಸಿದ ತಂದೆಯ ಸಿಟ್ಟು, ಕಂಡ ಸೋದರಮಾವನ ಕೋಪ ಅದು ಹೇಗೋ ನನ್ನ ವ್ಯಕ್ತಿತ್ವದಲ್ಲೂ ನುಸುಳಿಕೊಂಡಿತಲ್ಲ? ಮುಂದೆ ಉದ್ಯೋಗ ರಂಗದಲ್ಲಿ ನನ್ನ ಕೋಪವೇ ನನ್ನ ವಿರುದ್ಧ ಒಂದಿಷ್ಟು ಶತ್ರುಗಳನ್ನು ಬೆಳೆಸಿತಲ್ಲ? ಗಂಡಸರು ಬಿಗಿಯಾಗಿರಬೇಕು. ಸಿಟ್ಟಿನಿಂದ ಉಳಿದವರನ್ನು ನಿಯಂತ್ರಿಸಬೇಕು ಎಂಬ ಈ ಆದರ್ಶ ಅಪಾಯಕಾರಿಯಲ್ಲವೆ? ಆಧುನಿಕ ತಂದೆತಾಯಿಗಳು ಮಕ್ಕಳಿಗೆ ಯಾವ ಆದರ್ಶದ ಪಡಿಯೆಚ್ಚುಗಳನ್ನು ಒದಗಿಸಬಲ್ಲರು? ಸಂಜೆ ತಡವಾಗಿ ಮನೆಗೆ ಬರುವ ಅಪ್ಪ ಯಾರ ಜೊತೆಗೂ ಮಾತಾಡದೆ ಪತ್ರಿಕೆ ಓದಿ ಬಳಿಕ ಟಿ.ವಿ. ನೋಡುತ್ತ ಬಾಟ್ಲಿ ಜಗತ್ತಿಗೆ ಮೊರೆ ಹೋಗುವುದು ಮಕ್ಕಳಿಗೆ ಆದರ್ಶವಾದೀತೇ? ಅಥವಾ ಕಛೇರಿಯಿಂದ ಮರಳುವ ತಾಯಿ “ಬೆನ್ನು ನೋಯ್ತಾ ಇದೆ; ತುಂಬ ಕೆಲಸ ಇವತ್ತು; ಸುಸ್ತೋ ಸುಸ್ತು” ಎಂದು ಸೂಗೂಡುತ್ತ ಮಕ್ಕಳು ಪ್ರೀತಿಯಿಂದ ಮಾತಾಡಿಸಿದರೆ ಸಿಡಿಮಿಡಿಗುಟ್ಟುತ್ತ ಕೋಣೆಯಲ್ಲಿ ಬಿದ್ದುಕೊಂಡರೆ ಅದು ಮಕ್ಕಳಿಗೆ ಆದರ್ಶವಾಗುವುದು ಹೇಗೆ? ಮಕ್ಕಳ ಸಣ್ಣಪುಟ್ಟ ಉಪಟಳವನ್ನು ಸಹಿಸಿಕೊಳ್ಳದೆ ವಿಪರೀತವಾಗಿ ಹೊಡೆಯುವ ಬಡಿಯುವ, ಕಿವಿಹಿಂಡುವ, ಉಪವಾಸ ಕೆಡಹುವ ‘ತಂದೆತಾಯಿಗಳು ಸತ್ತೇ ಹೋಗ್ಲಿ’ ಎಂದು ಮಕ್ಕಳು ಶಪಿಸಿದರೆ ತಪ್ಪೇನು?
ಇಂದಿನ ನಮ್ಮ ಚಿಕಣಿ ಕುಟುಂಬ ವ್ಯವಸ್ಥೆ ನಿಜಕ್ಕೂ ಮಕ್ಕಳಿಗೆ ಆದರ್ಶಪ್ರಾಯ ಎಂಬಂತಿಲ್ಲ. ಏಕೆಂದರೆ ಅದು ಅಪರಿಪೂರ್ಣವೂ ವಿಕಾರವೂ ಆಗಿದೆ.
ಮಕ್ಕಳು ಬೆಳೆಯುವ ಕಾಲಕ್ಕೆ ಅವರ ಸಮಾಜೀಕರಣ ಮತ್ತು ಮನೋಸಾಮಾಜಿಕ ವಿಕಾಸದ ದೃಷ್ಟಿಯಿಂದ ಹೆಚ್ಚು ಹೆಚ್ಚು ವೈವಿದ್ಯಮಯವಾದ ಜನರ ಜೊತೆಗಿನ ಸಂಪರ್ಕ ಬೆಳೆಯಬೇಕು. ಆದರೆ ಸಣ್ಣ ಕುಟುಂಬದ ಗಾತ್ರವೆ ಈ ಸಂಪರ್ಕಕ್ಕೆ ಕುಠಾರಪ್ರಾಯವಾಗಿದೆ. ನಮ್ಮ ಮಗು ನಮ್ಮ ಕಣ್ಣಳತೆಯಲ್ಲಿ ಚೆನ್ನಾಗಿ ಬೆಳೆಯಬೇಕು. ನಾವು ಮಾತ್ರ ಮನುಷ್ಯರು. ಮನೆಯಾಚೆಗಿರುವ ಬಡವರು, ಹೀನಕುಲಜರು ಮನುಷ್ಯರಲ್ಲ. ಅವರು ಸಂಸ್ಕಾರಹೀನರು. ಅನ್ಯಮತೀಯರು ದೇಶದ್ರೋಹಿಗಳು. ಅವರ ಜೊತೆ ಸಂಪರ್ಕ ಬೆಳೆಸಬಾರದು. ಪಕ್ಕದ ಮನೆಯಲ್ಲಿರುವ ‘ಅವರು’ ಮೀನು ಮಾಂಸ ತಿನ್ನುವವರು. ಕ್ಷಾತ್ರ-ತಾಮಸ ಪ್ರವೃತ್ತಿಯವರು. ಅವರೊಡನೆ ಬೆರೆಯಬಾರದು. “ನಮ್ಮಷ್ಟೇ ಯೋಗ್ಯತೆ, ಅಂತಸ್ತು ಉಳ್ಳವರನ್ನು ಬಿಟ್ಟು ಬೇರಾರ ಜೊತೆ ಬರೆಯಕೂಡದು; ಮಾತಾಡಕೂಡದು; ಸ್ನೇಹ ಬೆಳೆಸಕೂಡದು” ಎಂಬ ವಿಷಬೀಜವನ್ನು ಮಕ್ಕಳ ತಲೆಯಲ್ಲಿ ಇಂದಿನ ಹೆತ್ತವರು ಬಿತ್ತುತ್ತಿದ್ದಾರೆ.  ಹೀಗಾಗಿಯೇ ಮಧ್ಯಮ ವರ್ಗದ ಬಹುಮಂದಿ ಕೋಮುವಾದಿಗಳೂ ಜಾತಿವಾದಿಗಳೂ ಆಗಿ ಬೆಳೆಯುತ್ತಿದ್ದಾರೆ! ಅವರು ಗಳಿಸುವ ವಿದ್ಯೆ ಕೂಡ ಅವರನ್ನು ಕೌಟುಂಬಿಕ ಪೂರ್ವಾಗ್ರಹಗಳಿಂದ ವಿಮೋಚನೆಗೊಳಿಸುವಲ್ಲಿ ವಿಫಲವಾಗುತ್ತಿದೆ.
ಬಾಹ್ಯಪ್ರಭಾವ-ಪರಿಸರ ಹಾಗೂ ಶಕ್ತಿಗಳಿಂದ ಮಕ್ಕಳನ್ನು ರಕ್ಷಿಸಲೆಂದು ತಂದೆ ತಾಯಿಗಳು ಬಿಲಗಳನ್ನಲು ತೋಡುತ್ತಾರೆ. ಈ ಬಿಲಗಳಲ್ಲಿ ಕುಟುಂಬಗಳು ಹುದುಗಿ ಕೊಳ್ಳುತ್ತವೆ. ಹೀಗಾಗಿ ಇಂದು ಯಾರಿಗೆ ಏನಾದರೂ ಆದರೆ ಏನೂ ಅನ್ನಿಸುವುದಿಲ್ಲ. ಸಾರ್ವಜನಿಕ ಹಿತಾಸಕ್ತಿಯ ಯಾವ ಪ್ರಕರಣವೂ ಸಿಟ್ಟುಬರಿವುಸುದಿಲ್ಲ; ಹೋರಾಟದ ಕೆಚ್ಚು ಮೂಡಿಸುವುದಿಲ್ಲ.  “ನಾನು, ನನ್ನ ಕುಟುಂಬ ಆದಷ್ಟು ಸುರಕ್ಷಿತವಾಗಿರುವುದು ಮುಖ್ಯ! ಉಳಿದವರು ಸತ್ತರೆ ಸಾಯಲಿ ಬಿಡಿ ನಮಗೇನು?” ಎಂಬ ತೀರ ಸಂಕುಚಿತ ಸ್ವಾರ್ಥಪರ ದೃಷ್ಟಿಯನ್ನು ನಮ್ಮ ಕುಟುಂಬವ್ಯವಸ್ಥೆ ಮಕ್ಕಳಲ್ಲಿ ಮೂಡಿಸುತ್ತಿದೆ. “ಇರುವೆಲ್ಲವನು ಎಲ್ಲ ಜನಕೆ ತೆರವಾಗಿಸುವ; ಸಮಬಗೆಯ, ಸಮಸುಖದ, ಸಾಮರಸ್ಯದ, ಸಾಮಗಾನ ಲಹರಿಯ ಮೇಲೆ ತೇಲಿಬರಲಿದೆ ನೋಡು ನಮ್ಮ ನಾಡು” ಈಗ ಆದರ್ಶವಲ್ಲ. “ಇರುವೆಲ್ಲವು ನಮಗಿರಲಿ. ಪರರ ದುಃಖ ನಮಗೇಕೆ?  ನಮ್ಮ ಸುಖ ನಮಗೆ” ಎಂಬ ಭಾವ ಬಲಿಯುತ್ತಿದೆ. ಹೀಗಾಗಿಯೆ ಆಧುನಿಕೋತ್ತರ ಕಾಲಘಟ್ಟದಲ್ಲಿ ದೊಡ್ಡ ಸಮಾಜಮುಖಿ ಆಂದೋಲನಗಳು ಕ್ಷೀಣಿಸುತ್ತಿವೆ.
ಇಂದಿನ ಕುಟುಂಬ ವ್ಯವಸ್ಥೆ ಹುಟ್ಟುಹಾಕುತ್ತಿರುವ ಆತ್ಮಕೇಂದ್ರಿತ ಪ್ರವೃತ್ತಿ ಎಷ್ಟು ತೀವ್ರವಾದುದೆಂದರೆ ಎಲ್ಲ ಕನ್ನಡಿಗಳಲ್ಲೂ ನಮ್ಮದೇ ಬಿಂಬ; ಅನ್ಯರ ಬಿಂಬಗಳೊಂದೂ ಇಲ್ಲ. ಹೀಗಾಗಿ ಇತರರ ಜೊತೆ ಸಂಪರ್ಕವಿಲ್ಲ; ಸಮುದಾಯದ ಒಡನೆ ಬಾಂಧವ್ಯವಿಲ್ಲ. ಕನಿಷ್ಠ ಮನುಷ್ಯ-ಸಹಜ ಕುತೂಹಲ ಕೂಡ ಇಲ್ಲ. ಇತ್ತೀಚೆಗೆ ಮೈಸೂರಿನಲ್ಲಿ ಒಬ್ಬರ ಮನೆಗೆ ಭೇಟಿಕೊಟ್ಟಿದ್ದೆ. ಸಣ್ಣ ಕುಟುಂಬವದು. ಗಂಡ-ಹೆಂಡತಿ-ಒಬ್ಬನೇ ಮಗ. ನಾನು ಆ ಮನೆಗೆ ಭೇಟಿಕೊಡುವುದು ಪೂರ್ವನಿಗದಿತವಾಗಿತ್ತು . ಗಂಡಹೆಂಡತಿ ಮಾತನಾಡಿಸಿದರು. ಕಾಫಿ ಕೊಟ್ಟು ಉಪಚರಿಸಿದರು. ಆದರೆ ಪಿ.ಯು.ಸಿ. ಓದುವ ಅವರ ಮಗ ಒಳಕೋಣೆಯಲ್ಲಿ ಹಾಸಿಗೆಯಲ್ಲಿ ಸುಮ್ಮನೆ ಒರಗಿಕೊಂಡಿದ್ದ. ಆತ ಕುತೂಹಲಕ್ಕೂ ಹೊರಗೆ ಹಾಲಿಗೆ ಬಂದು ನನ್ನನ್ನು ನೋಡಲೂ ಇಲ್ಲ. ಯಾರು ಏನು ಎಂದು ತಿಳಿದುಕೊಳ್ಳಲು ಪ್ರಯತ್ನಿಸಲೂ ಇಲ್ಲ. ದೊಡ್ಡವರ ವ್ಯವಹಾರಕ್ಕೂ ತನಗೂ ಏನೂ ಸಂಬಂಧವಿಲ್ಲ. ತನಗೆ ಅದು ಅನಗತ್ಯವೆಂದು ತಂದೆತಾಯಿ ಹೇಳಿದ್ದಾರೆ. ಹೀಗಿರುವಾಗ ಬಂದವನು ಉಡುಪಿಯವನಾದರೇನು? ಬೀದರ್ ನವನಾದರೆ ನನಗೇನು? ಎಂದು ತನ್ನ ಪಾಡಿಗೆ ತಾನಿದ್ದ. ಇನ್ನೊಬ್ಬ ಮನುಷ್ಯನ ಇರುವಿಕೆ-ಸಾಮೀಪ್ಯ-ಸಂಪರ್ಕವೇ ಅಸಹನೀಯವಾಗುವ ಹಾಗೆ ಮಕ್ಕಳನ್ನು ಇಂದಿನ ಕುಟುಂಬವ್ಯವಸ್ಥೆ ಬೆಳೆಸುತ್ತಿದೆ.
ಒಂದು ಕಾಲಕ್ಕೆ ನಮ್ಮ ದೊಡ್ಡ ಕುಟುಂಬಗಳಲ್ಲಿ ಒಡಹುಟ್ಟಿದವರ ನಡುವೆ ದ್ವೇಷ, ಮತ್ಸರದ ಭಾವನೆಗಳು ಹೊಗೆಯಾಡುತ್ತಿದ್ದವು. ದಾಯಾದಿಮತ್ಸರ-ಅದರಿಂದ ಜಗಳಗಳು ಸಾಮಾನ್ಯವಾಗಿರುತ್ತಿದ್ದವು. ಈಗ ಚಿಕಣಿ ಕುಟುಂಬದಲ್ಲಿ ಅದಕ್ಕೆಲ್ಲಿದೆ ಆಸ್ಪದ? ಒಂದೇ ಮಗು. ಅದೇ ಸರ್ವಸ್ವ. ಬದುಕು, ಅದರ ಸುತ್ತ ಕಟ್ಟಿದ ಕೋಟೆ. ಇನ್ನೊಂದು ಮಗು ಹುಟ್ಟದಿರುವುದೇ ಲೇಸು ಎಂದು ಬಯಸುವ ಕಾಲವಿದು.
ಮನೋವಿಜ್ಞಾನಿಗಳ ಪ್ರಕಾರ ಭಾರತೀಯ ಕುಟುಂಬದ ಸಂದರ್ಭದಲ್ಲಿ ಮಕ್ಕಳು ಅವಲಂಬಿತ, ಪರಸ್ಪರಾವಲಂಬಿತ ಹಾಗೂ ಅವಲಂಬನೀಯ ಎಂಬ ಮೂರು ನೆಲೆಗಳಲ್ಲಿ ಬೆಳೆಯುತ್ತೃಎ. ಕುಟುಂಬ ವ್ಯವಸ್ಥೆಯು ಮಕ್ಕಳಿಗೆ ರಕ್ಷಣೆ ಹಾಗೂ ಆಸರೆಯನ್ನು ನೀಡುತ್ತಿರುವುದು ನಿಜ. ಇದು ಹಡಗಿಗೆ ಲಂಗರು ಹೇಗೋ ಹಾಗೆ ಮಕ್ಕಳಿಗೆ ಅವಶ್ಯಕ. ಆದರೆ ಈ ರಕ್ಷಣೆ ಮತ್ತು ಆಸರೆ ಅತಿಯಾದರೆ ಮಕ್ಕಳ ‘ತನ್ನತನ’ಕ್ಕೆ ಹಾನಿಯಾದೀತು. ಇಂದಿನ ಬದಲಾಗುತ್ತಿರುವ ಸಾಮಾಜಿಕ ಸಂದರ್ಭದಲ್ಲಿ ಮಕ್ಕಳು ಕುಟುಂಬದ ಸೀಮಿತವಾದ ‘ರಕ್ಷಣಾ ತಡೆಗೋಡೆ’ಯ ನಡುವೆ ದೊರೆಯುವ ಸಾಂತ್ವನದ ವಲಯದಿಂದ ಆಚೆಗೆ ಜಿಗಿದು ವ್ಯಕ್ತಿಗತ ಸ್ಪರ್ಧಾತ್ಮಕ ಸಂಬಂಧಗಳ ಸಮಾಜದಲ್ಲಿ ಬದುಕುವುದನ್ನು ಕಲಿಯಬೇಕಾಗಿದೆ. ಆದುದರಿಂದ ‘ಲಗಾಮು ಬಿಗಿ ಹಿಡಿಯುವುದಕ್ಕೆ’ ಮತ್ತು ‘ಸಡಿಲಗೊಳಿಸುವುದಕ್ಕೆ’ ತಕ್ಕ ಸಮಯವಿದೆ. ಬಹುತೇಕ ಭಾರತೀಯ ಪಾಲಕರು ಇದನ್ನು ಸರಿಯಾಗಿ ಗುರುತಿಸಲು ವಿಫಲರಾಗುತ್ತಿದ್ದಾರೆ (ಮಾಲವಿಕ ಕಪೂರ್ ೧೯೯೫). ಆದುದರಿಂದ ಮಕ್ಕಳು ತಮ್ಮ ಪುಟ್ಟ ಕೂಪಗಳಿಂದ ಹೊರಗೆ ಬರಲಿ. ಮನೆಯಂಥ ಮನೆಗಳನ್ನು ರೂಪಿಸಿಕೊಂಡು ಕುಟುಂಬದ ಗಡಿಗಳನ್ನು ವಿಸ್ತರಿಸಿ ವಿಭಿನ್ನ ಸಾಮಾಜಿಕ ಸಂಬಂಧಗಳನ್ನು ಕುದುರಿಸಿ ತಮ್ಮತನವನ್ನು ಬೆಳೆಸಿಕೊಳ್ಳಲಿ.
ಬಾನಾಡಿಗೆ ಬಂಧನವೆ?: ನನ್ನ ಮುದ್ದಾದ ಗೊಂಬೆ
“ಪುಟ್ಟ ಬಾ ಇಲ್ಲಿ.”
“ಇವಳು ನನ್ನ ಮಗಳು ಶ್ವೇತಾ.  ಈಗ ಪದವಿಪೂರ್ವ ಹಂತದಲ್ಲಿದ್ದಾಳೆ. ಎಸ್‌.ಎಸ್‌.ಎಲ್‌.ಸಿ.ಯಲ್ಲಿ ಕನ್ನಡ ಮಾಧ್ಯಮದಲ್ಲಿ ಅತಿಯಹೆಚ್ಚು ಅಂಕ ಗಳಿಸಿದ್ದಕ್ಕೆ ರಾಜ್ಯ ಸರಕಾರದಿಂದ ಬಹುಮಾನ ಗಳಿಸಿದ್ದಾಳೆ. ಕನ್ನಡದಲ್ಲಿ ೧೨೫ಕ್ಕೆ ೧೨೫ ಅಂಕಗಳು. ಗಣಿತದಲ್ಲಿ ನೂರಕ್ಕೆ ನೂರು.”
ಶ್ವೇತಾ ಬಂದವರ ಎದುರುನಿಂತು ಮುಗುಳ್ನಗು ಬೀರಿ ಹೊರಟುಹೋದಳು.  ಅಷ್ಟು ಹೊತ್ತಿಗೆ ರಮೇಶ ಕೈಕಾಲೆಲ್ಲ ಮಣ್ಣುಮಾಡಿಕೊಂಡು ಆಟದ ಬಯಲಿನಿಂದ ನೇರ ಲಿವಿಂಗ್‌ ರೂಮಿಗೆ ಬಂದ.
“ಬೆಳಿಗ್ಗೆ ಬೆಳಿಗ್ಗೆ ಎಲ್ಲಿಗೆ ಹಾಳಾಗಿ ಹೋಗಿದ್ಯೋ? ಮಣ್ಣಕಾಲಲ್ಲೇ ಒಳಗೆ ಬರ್ತಿದ್ದೀಯ? ಕಾಮನ್‌ಸೆನ್ಸ್‌ ಬೇಡ್ವಾ?” ಅಂತ ಅಪ್ಪ ಗದರಿದರು. “ಇವನು ನನ್ನ ಮಗ. ಎಂಟನೇ ಕ್ಲಾಸನಲ್ಲಿದ್ದಾನೆ. ‘ಗುಡ್‌ಫಾರ್ ನತಿಂಗ್‌’ ನನಗೆ ಇವನದ್ದೇ ಚಿಂತೆಯಾಗಿದೆ.”
ನಮ್ಮ ಗುರಿಸಾಧನೆಗಾಗಿ, ನಮ್ಮ ಸಂತೋಷಕ್ಕಾಗಿ, ನಮ್ಮ ಅಹಂ ತೃಪ್ತಿಗಾಗಿ ಗಂಡಸರು ಹೆಂಗಸರು ಹಾಗೂ ಅವರಿವರನ್ನು ನಾವು ಬಳಸಿಕೊಳ್ಳುತ್ತೇವೆ. ಹೆಣ್ಣು ನಮಗೆ ಹೆಣ್ಣಾಗಿ ಕಾಣುವುದಿಲ್ಲ. ಹೆಣ್ಣನ್ನು ಕಾಮದ ಗೊಂಬೆಯಾಗಿ, ವ್ಯಾಪಾರದ ಸರಕಾಗಿ ನೋಡುತ್ತೇವೆ. ನಮ್ಮ ಜಾಹಿರಾತುಗಳು, ಧಾರಾವಾಹಿಗಳು ಹೆಣ್ಣನ್ನು ಚಿತ್ರಿಸುವುದು ಹೀಗೆಯೇ ಅಲ್ಲವೆ? ಇಲ್ಲವಾದರೆ ಬ್ಲೇಡ್‌, ಪೆನ್‌, ಫ್ರಿಜ್‌ ಇತ್ಯಾದಿಯಾದ ಎಲ್ಲ ವಸ್ತುಗಳ ಮಾರಾಟದಲ್ಲಿ ಸುಂದರ ಹೆಣ್ಣುಗಳು ರೂಪದರ್ಶಿಯಾಗಿ ಏಕಿರಬೇಕು? ಅಂತೆಯೇ ನಾವು ನಮ್ಮ ಮಕ್ಕಳನ್ನು ಕೂಡ ಜಾನ್‌ ಹೋಲ್ಟ್‌ ಅವರು ಹೇಳುವಂತೆ ಪ್ರೇಮದ ವಸ್ತುಗಳೆಂಬಂತೆ ಬಳಸಿಕೊಳ್ಳುತ್ತೇವೆ. ಮಕ್ಕಳಿಗೆ ಇಷ್ಟವಿರಲಿ, ಇಲ್ಲದಿರಲಿ ಅವರ ಬಗ್ಗೆ ಪ್ರೀತಿ ತೋರಿಸುವುದು ನಮ್ಮ ಹಕ್ಕು ಮತ್ತು ಕರ್ತವ್ಯುವೆಂದು ಭಾವಿಸುತ್ತೇವೆ . ನಮ್ಮ ಮಕ್ಕಳ ಬಗ್ಗೆ ಮಾತ್ರವಲ್ಲ. ಬೇರೆ ಮಕ್ಕಳನ್ನು ಕಂಡಾಗಲೂ ನಾವು ಅವರ ಮೈತಡವುತ್ತೇವೆ. ತಲೆ ನೇವರಿಸುತ್ತೇವೆ . ಕೆನ್ನೆ ಹಿಂಡುತ್ತೇವೆ.  ಹೀಗೆ ಮಕ್ಕಳು ನಮಗೆ ಪ್ರೇಮದ ವಸ್ತುಗಳು. ಹೀಗಾಗಿ ನಾವೆಲ್ಲ ಮನೆಯಲ್ಲಿ ಮಕ್ಕಳಿರಬೇಕು ಎಂದು ಹಾರೈಸುತ್ತೇವೆ. ಮಕ್ಕಳಿದ್ದರೆ ಮನೆ ಚಂದ ಎಂದು ಭಾವಿಸುತ್ತೇವೆ.
ಅಬ್ರಹಾಂ ಮಾಸ್ಲೊರವರು ಪ್ರತಿಪಾದಿಸುವಂತೆ ಅನೇಕರು ಕೊರೆತೆ ಅಗತ್ಯಗಳಿಂದ ಬಳಲುತ್ತಿರುತ್ತಾರೆ. ಅಂದರೆ ಅವರಿಗೆ ಬೇಕಾದ ಸಂಪರ್ಕವೂ ಇರುವುದಿಲ್ಲ. ಪ್ರೀತಿಪಾತ್ರರೂ ಇರುವುದಿಲ್ಲ. ಅವರು ಪ್ರೀತಿ ತೋರುವುದಕ್ಕೆ ಆಪ್ತರಾದವರು ಇರುವುದಿಲ್ಲ. ಹೀಗಾಗಿ ಮಕ್ಕಳನ್ನು ಪ್ರೀತಿಯ ವಸ್ತುಗಳೆಂದು ಭಾವಿಸುತ್ತೇವೆ. ಏಕೆಂದರೆ ನಾವು ಅವರಿಗೆ ಮುಕ್ತವಾಗಿ ಪ್ರೀತಿ ತೋರಿಸಬಹುದು ಮತ್ತು ಅವರಿಂದ ಪ್ರೀತಿಯನ್ನು ಪಡೆಯಬಹುದು. ವಿಚಿತ್ರವೆಂದರೆ ನಾವು ಮಕ್ಕಳಿಗೆ ಪ್ರೀತಿ ತೋರಬಹುದು. ಆದರೆ ಮಕ್ಕಳಿಗೆ ಆ ಪ್ರೀತಿ ಬೇಡವಾದರೆ? ಅಥವಾ ಅವರೇ ನಮ್ಮನ್ನು ಇಷ್ಟಪಡದಿದ್ದರೆ? ಎಷ್ಟೋ ಮನೆಗಳಲ್ಲಿ ಹೆಣ್ಣುಮಕ್ಕಳಿಗೆ ಅಮ್ಮನ ಪ್ರೀತಿ ಬೇಕು. ಅಮ್ಮ ಬೈದರೂ ಹೊಡೆದರೂ ತೀರ ಕೆಟ್ಟ ಮಾತುಗಳನ್ನು ಆಡಿದರೂ ಅಮ್ಮನ ಬಗ್ಗೆ ವಿಶೇಷ ಪ್ರೀತಿ. ಅದೇ ಅಪ್ಪ ಎಷ್ಟೇ ಪ್ರೀತಿಯಿಂದ ಮಾತನಾಡಿಸಿದರೂ ಏನೇ ತಂದುಕೊಟ್ಟರೂ ಬಟ್ಟೆಬರೆ, ವಿದ್ಯಾಭ್ಯಾಸ, ವಿಹಾರ ಇತ್ಯಾದಿಗಳಿಗೆಲ್ಲ ವೆಚ್ಚ ಮಾಡಿದರೂ ಅಪ್ಪನ ಜೊತೆ ಮಾತಾಡಲು ಮಗಳಿಗೆ ಇಷ್ಟವಿರುವುದಿಲ್ಲ. ಅಪ್ಪನಿಂದ ದೂರವೇ ಉಳಿಯುವ ಮಗಳು. ಮಗಳ ಪ್ರೀತಿಯ ಮಾತಿಗಾಗಿ ಹಾತೊರೆವ ಅಪ್ಪ.
ಇದಕ್ಕೆ ತದ್ವಿರುದ್ಧ ಸ್ಥಿತಿಯೊಂದನ್ನು ನಾನು ಕಂಡಿದ್ದೇನೆ. ಮಗುವಿಗೆ ಅಪ್ಪನ ಪ್ರೀತಿ ಬೇಕು; ಮೆಚ್ಚುಗೆ ಬೇಕು. ಅಪ್ಪನ ತೊಡೆಯ ಮೇಲೇರಿ ಆಟವಾಡಬೇಕು. ಆದರೆ ಅಪ್ಪ ಮಗುವಿನಿಂದ ದೂರ ದೂರ ಸರಿಯುತ್ತಾನೆ. ಮಗುವಿನ ಜೊತೆ ಮಾತೇ ಆಡುವುದಿಲ್ಲ. ಮಗುವಿಗೂ ತನಗೂ ಸಂಬಂಧವೇ ಇಲ್ಲ. ಆ ಮಗು ತನ್ನದಲ್ಲವೇ ಅಲ್ಲ ಎಂಬಂತೆ ಬದುಕುತ್ತಾನೆ. ಇದೆಂಥ ವಿಚಿತ್ರ!
ತನಗೆ ಇಷ್ಟವಿಲ್ಲದ ಹಿರಿಯರು ಮಗುವಿನ ಮೈಮುಟ್ಟಿ ಮಾತಾಡಿಸುತ್ತಾರೆ. ಕೆನ್ನೆ ಸವರುತ್ತಾರೆ. ಬೆನ್ನು ತಡವುತ್ತಾರೆ. ಎತ್ತಿ ಹಾರಿಸುತ್ತಾರೆ. ಮಗು ಇದನ್ನು ಇಷ್ಟಪಡುತ್ತದೋ ಇಲ್ಲವೋ ಎಂಬುದನ್ನು ತಿಳಿಯಲು ಹೋಗದೆ ಮಗುವಿಗೆ ಇಷ್ಟವಿಲ್ಲ ಎಂದು ಗೊತ್ತಾದರೂ ಬಲಾತ್ಕಾರದಿಂದ ಹೀಗೆ ಮಾಡುತ್ತಾರೆ. ಇದು ತನ್ನ ಪ್ರೀತಿಗಾಗಿ ಹಿರಿಯನ್ನೊಬ್ಬ ಮಗುವನ್ನು ಬಳಸಿಕೊಳ್ಳುವ ರೀತಿ. ಮಗುವಿಗೆ ಇಷ್ಟವಿಲ್ಲದಿದ್ದರೂ ಕೊಸರಾಡಿದರೂ ಒತ್ತಾಯಪೂರ್ವಕ ಮಗುವನ್ನು ಮುದ್ದುಮಾಡುವ ವ್ಯಕ್ತಿ ನಿಜಕ್ಕೂ ರಕ್ತಮಾಂಸ ತುಂಬಿದ ಮಗುವನ್ನು ಮುದ್ದುಮಾಡುವುದಿಲ್ಲ; ಬದಲಾಗಿ ಮಗುವೆಂಬ ವಸ್ತುವನ್ನು, ವಿಷಯವನ್ನು ಮುದ್ದಿಸುತ್ತಿರುತ್ತಾನೆ ಎಂದು ಭಾವಿಸಬೇಕು.
ಮಕ್ಕಳನ್ನು ಪ್ರೀತಿಸುವುದು ತಪ್ಪು ಎಂದು ಹೇಳುವುದು ನನ್ನ ಉದ್ದೇಶವಲ್ಲ.  ಮಕ್ಕಳಲ್ಲಿ ಕಂಡುಬರುವ ಸಹಜತೆ, ಮುಗ್ಧತೆ, ಉತ್ಸಾಹ , ಶಕ್ತಿ ಲಾಲಿತ್ಯ,  ಚುರುಕುತನ, ಹುಡುಗಾಟಿಕೆ. ತುಂಟತನ, ಕುತೂಹಲ, ಜಾಣ್ಮೆ, ಸತ್ಯಸಂಧತೆ, ಭಾವತೀವ್ರತೆ, ನಿಷ್ಕಾಪಟ್ಟ, ಬೆರಗು ಹಾಗೂ ಆನಂದ ಮುಂತಾದ ಗುಣಗಳು ನಮ್ಮನ್ನು ಆನಂದದ ಕಡಲಲ್ಲಿ ಮುಳುಗಿಸುತ್ತವೆ. ನಾವು ಮಕ್ಕಳನ್ನು ಕಂಡೊಡನೆ ಎಲ್ಲ ನೋವುಗಳನ್ನೂ ಮರೆಯುತ್ತೇವೆ. ಅವರತ್ತ ಆಕರ್ಷಿಸಲ್ಪಡುತ್ತೇವೆ. ಇದು ತೀರ ಸಹಜ ಪ್ರಕ್ರಿಯೆ. ಕೆಲವೊಮ್ಮ ಅವರ ಹಠಮಾರಿತನ, ದೌರ್ಬಲ್ಯ, ಅನುಭವರಾಹಿತ್ಯ, ಅಸಹಾಯಕತೆಗಳಿಂದಲೂ ನಮಗೆ ನೋವಾಗುತ್ತದೆ. ಆದರೆ ಅವರ ಒಪ್ಪಿಗೆಯಿಲ್ಲದೆ ನಾವು ಅವರನ್ನು ಮುದ್ದಿಸುವುದು, ಒತ್ತಿ ಹಿಡಿಯುವುದು ಅವರ ಪಾಲಿಗೆ ಹಿಂಸೆಯಾಗಿ ಪರಿಣಮಿಸುತ್ತದೆ ಮತ್ತು ಈ ಗುಣದಿಂದಾಗಿ ಅವರು ನಮ್ಮನ್ನು ದ್ವೇಷಿಸಲೂಬಹುದು. ನಮ್ಮ ಕೊಂಗಾಟ, ಮುದ್ದಾಟಗಳನ್ನು ಮಕ್ಕಳು ಇಷ್ಟಪಡುವುದಾದರೆ ಮಾತ್ರವೇ ನಾವು ಅದನ್ನು ಮುಂದುವರಿಸಬಹುದು; ಇಲ್ಲದಿದ್ದರೆ ನಾವು ಅವರ ಏಕಾಂತವನ್ನು, ಖಾಸಗಿತನದ ಹಕ್ಕನ್ನು ಗೌರವಿಸಬೇಕು. ನಮ್ಮ ಆಪ್ತ ವಲಯದ, ರಕ್ತಸಂಬಂಧದ ಮಗುವನ್ನು ಮುದ್ದಿಸುವ ಹಕ್ಕು ನಮಗಿದೆ ಎಂಬ ಒತ್ತಾಯದಿಂದ ಪ್ರೀತಿಯನ್ನು ಉಣಬಡಿಸಿ ಪ್ರೀತಿಯನ್ನು ಗಳಿಸಲು ಹೊರಡುವುದು ಕ್ರೌರ್ಯವಾದೀತು!
ಮಕ್ಕಳ ಜೊತೆ ಒಡನಾಡುವ ಕೆಲವರಿಗೆ ಈ ಸೂಕ್ಷ್ಮತೆಗಳು ಅರ್ಥವಾಗುವುದಿಲ್ಲ. “ಏನು ಮಾರಾಯರೆ, ನಿಮ್ಮ ಮಗು ನನ್ನನ್ನು ಕಂಡಕೂಡ್ಲೆ ಓಡಿಹೋಗ್ತದೆ! ನಾನೇನು ಭೂತವಾ? ನಮ್ಮ ಮನೆಯಲ್ಲೂ ಚಿಕ್ಕಮಕ್ಕಳಿದ್ದಾರೆ. ಯಾರೂ ಹೀಗೆ ಮಾಡುವುದಿಲ್ಲ! ಇದೆಂಥ ವಿಚಿತ್ರ!” ಎಂದು ಅಂಥವರು ಗೊಣಗುತ್ತಾರೆ. ಆದರೆ ಮಗು ತನಗೆ ಬೇಕಾದವರ ಜೊತೆ ಸಾಮೀಪ್ಯ ಸಾಧಿಸುವ, ಇಷ್ಟವಾಗದವರಿಂದ ದೂರ ಉಳಿಯುವ ಹಕ್ಕನ್ನು ಹೊಂದಿದೆ. ಈ ಹಕ್ಕನ್ನು ನಾವು ಗುರುತಿಸಬೇಡವೆ? ಮಗುವಿನ ಭೌತಿಕ ಹಾಗೂ ಭಾವನಾತ್ಮಕ ಪ್ರಪಂಚಕ್ಕೆ ಪ್ರವೇಶಿಸಲು ಹಿರಿಯರು ಅಪ್ಪಣೆ ಪಡೆಯಬೇಡವೆ? ಅಪ್ಪನೆಂಬ ಕಾರಣಕ್ಕೆ ಮಗುವಿನ ಪ್ರಪಂಚದೊಳಕ್ಕೆ ನೀವು ಬಲಾತ್ಕಾರದಿಂದ ನುಗ್ಗಿದರೆ ಮಗು ನಿಮ್ಮನ್ನು ಅಲ್ಲೆ ಬಿಟ್ಟು ಬೇರೆಡೆಗೆ ಓಡಿ ಹೋದೀತು. ಮನುಷ್ಯರ ಓಡಾಟ ಹೆಚ್ಚಾಗುವುದು ಕಂಡೊಡನೆ ಹಕ್ಕಿ ತನ್ನ ಮರಿಗಳೊಡನೆ ಗೂಡುಬಿಟ್ಟು ದೂರದಲ್ಲೆಲ್ಲೋ ಗೂಡುಕಟ್ಟುವುದಿಲ್ಲವೆ?
ನಾವು ಮಕ್ಕಳನ್ನು ಪ್ರೀತಿಸುತ್ತಿದ್ದೇವೆ. ಆದುದರಿಂದ ಮಕ್ಕಳು ನಮ್ಮನ್ನು ಪ್ರೀತಿಸಲೇ ಬೇಕು ಎಂದು ಕಡ್ಡಾಯಗೊಳಿಸುವುದು ಎಷ್ಟು ಸರಿ? ವಸ್ತುವೈಭವವನ್ನು, ಸೌಕರ್ಯ ಸಂಭ್ರಮವನ್ನು ಮಕ್ಕಳ ಮುಂದೆ ತಂದು ಸುರಿಯುವುದರಿಂದ ತಂದೆತಾಯಿಗಳ ಬಗ್ಗೆ ಮಕ್ಕಳಲ್ಲಿ ಪ್ರೀತಿ ಅರಳುವುದಿಲ್ಲ. ದಿನನಿತ್ಯ ಬೈತಾರೆ, ಹೊಡೀತಾರೆ ಎಂಬ ಕಾರಣದಿಂದಲೂ ಪ್ರೀತಿ ನಶಿಸಬೇಕಾಗಿಲ್ಲ. ಪ್ರೀತಿ ಎಂಬುದು ಫಲಾಪೇಕ್ಷೆಯಿಲ್ಲದೆ ಒಳಗೇ ಅರಳುವ ಕುಸುಮ. ತಂದೆಯ ಬಗ್ಗೆ ಪ್ರೀತಿ ಕಡಿಮೆ. ತಾಯಿಯ ಬಗ್ಗೆ ಹೆಚ್ಚು-ಈ ತಕ್ಕಡಿಯ ತಟ್ಟೆ ಮುಂದೊಂದು ದಿನ ಏರುಪೇರಾಗಬಹುದು. ನಿರ್ದಿಷ್ಟ ತರ್ಕ, ಕಾರಣಗಳನ್ನು ಹೂಡಲು ಬರುವುದಿಲ್ಲ. ನಮ್ಮ ಮನಸ್ಸಿನ ಸಮಾಧಾನಕ್ಕೆ ನಾವು ತಾರ್ಕಿಕ ಬೌದ್ಧಿಕ ಕಾರಣಗಳನ್ನು ಹುಡುಕುತ್ತೇವಷ್ಟೆ.
ಮಕ್ಕಳಿಗೆ ಹಿರಿಯರ ಪ್ರೀತಿ ಬೇಕು. ನಾವು ಅವರನ್ನು ಎತ್ತಿ ಆಡಿಸಬೇಕು. ಎಲ್ಲ ಸರಿ. ಆದರೆ ಎಲ್ಲ ಸಂದರ್ಭಗಳಲ್ಲಿ ಅಲ್ಲ. ಬೆಳೆಬೆಳೆದಂತೆ ಅವರು ಈ ಪ್ರೀತಿಯ ಪಂಜರದಿಂದ ಬಿಡಿಸಿಕೊಳ್ಳಲು ಹೆಣಗುತ್ತಾರೆ. ಅಪ್ಪ ಅಮ್ಮನ ಪ್ರೀತಿಗೂ ಮಿಗಿಲಾಗಿ ಗೆಳೆಯ-ಗೆಳತಿಯರ ಪ್ರೀತಿ ಬೇಕೆನಿಸುತ್ತದೆ. ಸಂಗಾತಿಗಳ ಒಲುಮೆ ಬೇಕೆನಿಸುತ್ತದೆ. ಬಾಯ್‌ಫ್ರೆಂಡ್‌, ಗರ್ಲ್‌ಫ್ರೆಂಡ್‌ಗಳ ಸಾನ್ನಿಧ್ಯ ಬೇಕೆನಿಸುತ್ತದೆ. ಆಗ ಮಕ್ಕಳು ತಮ್ಮಿಂದ ದೂರ ಸರಿಯುತ್ತಿದ್ದಾರೆ ಎಂದು ತಂದೆತಾಯಿಗಳಿಗೆ ಅನ್ನಿಸತೊಡಗುತ್ತದೆ. ಮಗುವಿನ ಕೈಯಿಂದ ಯಾರಾದರೂ ಆಟಿಕೆ ಕಿತ್ತುಕೊಂಡರೆ ಹೇಗೆ ಆಗುತ್ತದೋ ಹಾಗೆ ತಂದೆತಾಯಿಗಳ ಸ್ಥಿತಿ ಕೂಡ. “ಈಗ ನೀನು ದೊಡ್ಡವನಾದೆ. ನಾನು, ನನ್ನ ಪ್ರೀತಿ ಬೇಡ ಅನ್ನಿಸ್ತದೆ ಅಲ್ವಾ?” “ನಿನ್ನನ್ನು ಹೆತ್ತ ತಾಯಿಗಿಂತ ಹೆಂಡತಿ ಹೆಚ್ಚಾದಳು ಅಲ್ವಾ?” ಅನ್ನುವಂಥ ಮಾತುಗಳು ಕೇಳಿಬರುತ್ತವೆ.
ತಿಳಿಯಬೇಕಾದ ಮಾತು: ಮಕ್ಕಳನ್ನು ಪ್ರೀತಿಸಿ ನಮ್ಮ ಪ್ರೀತಿಯ ಕೊರತೆಯನ್ನು ತುಂಬಿಕೊಳ್ಳುವ ಭರದಲ್ಲಿ ನಾವು ಅವರಿಗೆ ಹಿಂಸೆಯಾಗಬಾರದು. ನಿರ್ಲಿಪ್ತಭಾವ ಮೊಳಕೆಯೊಡೆಯಬೇಕು.
ಹೀಗೆ ಹೇಳುತ್ತಿರುವಾಗಲೆ ಈ ವಿಷಯದ ಇನ್ನೆರಡು ಮಗ್ಗುಲುಗಳನ್ನು ಗಮನಿಸಬೇಕು. ಇತ್ತೀಚಿನ ದಿನಗಳಲ್ಲಿ ಚಿಕ್ಕ ಪ್ರಾಯದ ಹೆಣ್ಣುಮಕ್ಕಳ ಬದುಕು ನರಕವಾಗುತ್ತಿದೆ. ನಡುರಾತ್ರಿಯಲ್ಲೂ ಮಹಿಳೆ ಪುರುಷನ ಭಯವಿಲ್ಲದೆ ರಸ್ತೆಗಳಲ್ಲಿ ಓಡಾಡಬಹುದಾದ ಸ್ಥಿತಿಯೇ ರಾಮರಾಜ್ಯ ಎಂಬ ಅರ್ಥಬರುವ ಮಾತುಗಳನ್ನು ಗಾಂಧೀಜಿ ಹೇಳಿದ್ದರು . ಆದರೆ ಗಾಂಧೀಜಿ ಅವರ ಮಾತುಗಳು ಈಗ ಹುಸಿಯಾಗುತ್ತಿವೆ. ಗಂಡುಹೆಣ್ಣು ಒಟ್ಟಿಗೆ ಇರುವಲ್ಲಿ ತಣ್ಣನೆಯ ಭಯ ಕೊರೆಯುತ್ತದೆ. ಪ್ರಾಯ, ಸೌಂದರ್ಯ ಯಾವುದಕ್ಕೂ ಬೆಲೆಯಿಲ್ಲ. ಕಾಮಾಂಧತೆ, ವ್ಯಾಪಾರೀ ಪ್ರವೃತ್ತಿಯ ಕೈ ಮೇಲಾಗುತ್ತಿದೆ. ತಂದೆಯೇ ತನ್ನ ಮಗಳ ಶೀಲಭಂಗ ಮಾಡಹೋಗಬಹುದು. ಸೂಳೆಗೇರಿಗೆ ಮಾರಬಹುದು. ಅಂಗಾಂಗಗಳ ಕ್ರಯ-ವಿಕ್ರಯ ಮಾಡಬಹುದು. ಶಾಲೆಯಲ್ಲಿ ಪುರುಷ ಶಿಕ್ಷಕರು “ನೀ ತುಂಬಾ ಜಾಣೆ. ಚೂಟಿ ಹುಡುಗಿ” ಎಂದೆಲ್ಲ ರಮಿಸಿ ಮೈತಡವಿ. ಕೆನ್ನೆಸವರಿ ಯಾರೂ ಇಲ್ಲದ ವೇಳೆ ಲೈಂಗಿಕ ಆಕ್ರಮಣ ಮಾಡಬಹುದು.
ಶಾಲೆಗೆ ಹೋಗುವ ಪುಟ್ಟ ಹುಡುಗಿಯರ ಕೆನ್ನೆಗಳನ್ನು ಪುರುಷರು ಸವರಬಹುದು. “ಅಣ್ಣ ನಿನ್ನನ್ನು ಕರ‍್ಕೊಂಬಾ ಅಂತ ಹೇಳಿದ್ದಾನೆ” ಅಂತ ಹೇಳಿ ಎಲ್ಲಿಗೋ ಕರೆದೊಯ್ಯಬಹುದು. ಚಾಕಲೇಟ್‌ ಆಸೆ ತೋರಿಸಿ ಶೀಲಭಂಗ ಮಾಡಲು ಯತ್ನಿಸಬಹುದು. ಯಾರಲ್ಲಾದರೂ ಹೇಳಿದರೆ ಜಾಗ್ರತೆ ಎಂದು ಭಯೋತ್ಪಾದನೆ ಮಾಡಬಹುದು. ಹೀಗೆ ಇಂದು ತೀರ ಚಿಕ್ಕ ಪ್ರಾಯದ ಹುಡುಗಿಯರಿಂದ ತೊಡಗಿ ಹದಿಹರೆಯದ ಯುವತಿಯರವರೆಗೆ ಪುರುಷಸಿಂಹಗಳಿಂದ ಕಾಟ ತಪ್ಪಿದ್ದಲ್ಲ. ಇದಲ್ಲದೆ ತಮ್ಮ ಸರೀಕ ಹುಡುಗರು ಮೃದುಮಧುರ ಮಾತುಗಳಿಂದ ಮನಗೆದ್ದು ಹೆಣ್ಣುಮಕ್ಕಳನ್ನು ಲೈಂಗಿಕ ಕ್ರಿಯೆಗೆ ಆಹ್ವಾನಿಸಬಹುದು. ಆದುದರಿಂದ ಈ ಎಲ್ಲ ಬಗೆಯ ಚೇಷ್ಟೆಗಳಿಗೆ ‘ಇಲ್ಲ’ ಎಂದು ದೃಢವಾಗಿ ಹೇಳುವ, ಅತಿಕ್ರಮಣಗಳಿಂದ ಪಾರಾಗುವ, ಸಂದರ್ಭ ಬಂದರೆ ಬಲವಾಗಿ ಪ್ರತಿರೋಧಿಸಿ ಗೆಲ್ಲುವ ಮನೋಭೂಮಿಕೆಯನ್ನು ಹೆಣ್ಣುಮಕ್ಕಳಲ್ಲಿ ಸೃಷ್ಟಿಸಬೇಕಾಗಿದೆ. ಅಪರಿಚಿತರ ಬಗೆಗೆ ಎಚ್ಚರವಹಿಸಲು ಸೂಚಿಸುವುದು ಅಗತ್ಯ.
ಲೇಖನದ ಆರಂಭದಲ್ಲಿ ಕೊಟ್ಟ ನಿದರ್ಶನಕ್ಕೆ ಮರಳುವ. ಯಶಸ್ಸು ಗಳಿಸುತ್ತ ಹೆಸರು ಮಾಡುತ್ತ ಲಾಭ ತರುವ ಮಕ್ಕಳ ಬಗ್ಗೆ ಈಗ ಕುಟುಂಬಗಳಲ್ಲಿ ಒಲವು ಮೂಡುತ್ತಿದೆಯೆ? ತಮ್ಮ ಪಾಡಿಗೆ ತಾವಿರುವ’, ಸದ್ದಿಲ್ಲದೆ ಸಾಮಾನ್ಯ ಸಾಧನೆ ಮಾಡುವ ಮಕ್ಕಳ ಬಗ್ಗೆ ಉಪೇಕ್ಷೆಯೇ? ಇಂದು ಪ್ರತಿಯೊಂದು ಮನೆಯಲ್ಲೂ ಮಕ್ಕಳು ಸಾಧಕರಾಗಬೇಕು. ಕ್ಲಿಕ್ಕಿಸುವ ಕ್ಯಾಮರಾಗಳ ಮುಂದೆ ನಿಲ್ಲಬೇಕಲು; ಕಣ್‌ ಕೋರೈಸುವ ಬೆಳಕಿನ ಮುಂದೆ ನಿಂತು ಪ್ರೇಕ್ಷಕರತ್ತ ಕೈಬೀಸಬೇಕು ಎಂದು ಪಾಲಕರು ಬಯಸುತ್ತಿದ್ದಾರೆ. ಹೀಗಾಗಿ ತಮ್ಮ ಮಕ್ಕಳಿಗೆ ಬೆಳಗ್ಗಿನಿಂದ ನಡುರಾತ್ರಿ ತನಕ ಕರಾಟೆ, ಭರತನಾಟ್ಯ, ಸಿನೆಮಾ ಡ್ಯಾನ್ಸ್‌ ,ಸಂಗೀತ, ಚಿತ್ರಕಲೆ-ಹೀಗೆ ವಿವಿಧ ಕಲೆಗಳನ್ನು ಹೇಳಿಕೊಡುವ ವ್ಯವಸ್ಥೆ ಮಾಡಿ ನೆಟ್ಟಗೆ ಉಸಿರಾಡಲೂ ಅವಕಾಶಕೊಡದೆ ಅವರನ್ನು ಅನತಿ ಕಾಲದಲ್ಲಿ ‘ಸಕಲಕಲಾವಲ್ಲಭ’ರನ್ನಾಗಿಸಿ ಟಿವಿ ಪರದೆ ಮುಂದೆ ತಂದು ನಿಲ್ಲಿಸುವ ಪ್ರಯತ್ನದಲ್ಲಿದ್ದಾರೆ ಅನೇಕ ತಂದೆತಾಯಿಗಳು. ಮಕ್ಕಳನ್ನು ಗೆಲ್ಲುವ ಕುದುರೆಗಳನ್ನಾಗಿಸುವ ಕಾರ್ಖಾನೆ ಇದು. ಗೆಲ್ಲುವ ಮಕ್ಕಳಿಗೆ ಪ್ರೀತಿ, ಆರೈಕೆ, ಕೈತುಂಬ, ಹಣ, ಹೆಮ್ಮೆಯ ಆಲಿಂಗನ. ಮಗು ಸೋಲುತ್ತ ಬಂದರೆ ತಾತ್ಸಾರ, ತಿರಸ್ಕಾರ, ನಿರಾಕರಣ.
ನಾನೇ ಉಡುಪಿಯ ನಾಕುಬೀದಿಯಲ್ಲಿ ನೋಡಿದ್ದೇನೆ: ಕೃಷ್ಣಾಷ್ಟಮಿಗೆ ಬಾಲ ಗೋಪಾಲನ ವೇಷತೊಟ್ಟ ನೂರಾರು ಪುಟ್ಟಮಕ್ಕಳು ‘ಬಾಲಗೋಪಾಲ’ ಸ್ಪರ್ಧೆಯಲ್ಲಿ ಭಾಗವಹಿಸುತ್ತಾರೆ. ಆರೇಳು ಮಕ್ಕಳು ಗೆಲ್ಲುತ್ತಾರೆ. ಉಳಿದವು ಸೋಲುತ್ತವೆ. ತಾವು ಸ್ಪರ್ಧೆಯಲ್ಲಿ ಸೋತಿದ್ದೇವೆ ಎಂಬುದೂ ಅವಕ್ಕೆ ತಿಳಿಯುವುದಿಲ್ಲ. ಹೆಚ್ಚೇಕೆ, ತಾವು ಭಾಗವಹಿಸುತ್ತಿರುವುದ ತಂದೆತಾಯಿಗಳ ಜಂಭವನ್ನು ಹೆಚ್ಚಿಸುವ ಅಥವಾ ಮುರಿಯುವ ಸ್ಪರ್ಧೆ ಎಂಬುದೂ ಅವಕ್ಕೆ ಗೊತ್ತಿರುವುದಿಲ್ಲ. ವೇದಿಕೆಗೆ ಹೋಗಿ ಏನು ಮಾಡಬೇಕೆಂಬುದು ತಿಳಿಯದೆ, ತಾಯಿ ಹೇಳಿಕೊಟ್ಟದ್ದನ್ನು ಮರೆತು ತಾಯಿಯ ಕಡೆ ಮುಖಮಾಡಿ ನಿಂತು ಅರೆಗಳಿಗೆಯಲ್ಲಿ ಓಡಿಬರುವ ಮಕ್ಕಳಿಗೆ ಎಂಥ ಸ್ಪರ್ಧೆ? ನನ್ನ ದೃಷ್ಟಿಯಲ್ಲಿ ಪ್ರತಿಯೊಂದು ಮಗುವೂ ಬಾಲಗೋಪಾಲನೆ, ರಾಧೆಯ. ಆದರೆ ಗೆಲುವು, ಬಹುಮಾನ, ಪ್ರತಿಷ್ಠೆ ಈ ವಿಷವರ್ತುಲದಲ್ಲೇ ಸುತ್ತುವ ತಾಯಿತಂದೆಗೆ ಮಗು ಸೋತರೆ ಕಾಲಕೆಳಗಿನ ನೆಲವೇ ಕುಸಿದಂತೆ. ಮಗುವನ್ನು ಸಂತೈಸುವ ಬದಲು ದಾರಿಯಲ್ಲಿ ಬೈಯುತ್ತಾ, ಹೊಡೆಯುತ್ತಾ ಬಾಲಗೋಪಾಲರನ್ನು ದರದರ ಮನೆಗೆ ಎಳೆದುಕೊಂಡು ಹೋಗುವ ತಾಯಂದಿರನ್ನೂ ನಾನು ಕಂಡಿದ್ದೇನೆ. ಅಂದರೇನರ್ಥ? ಗೆಲುವು, ಪದಕ, ಹೆಸರು ತಂದುಕೊಡುವುದಾದರೆ ನನಗೆ ಪ್ರೀತಿ ಉಣ್ಣಿಸುವ ಆ ಮಗು ನನ್ನ ಪ್ರೀತಿಯ ಪದಕ; ಸೋಲುವ ಮಗು ನನ್ನದಲ್ಲ. ಅನಾಥವಾದ ಸೋಲನ್ನು ಅನುಭವಿಸುವ ಮಗುವೂ ಅನಾಥವಾಗಬೇಕೆ? ಸೋಲು ಗೆಲುವುಗಳನ್ನು ಹಿರಿಯರು ಸಮಚಿತ್ತದಿಂದ ಸ್ವೀಕರಿಸಲಾರರೆ? ನಾವು ಮಕ್ಕಳನ್ನು ಅವರು ಹೇಗಿದ್ದಾರೋ ಹಾಗೆಯೇ ಸ್ವೀಕರಿಸಬಾರದೆ? ನಮ್ಮ ಗುರಿಸಾಧನೆಗಾಗಿ ಅವರನ್ನು ಬಳಸಿಕೊಳ್ಳುವುದು ಸರಿಯೆ?
ಬಾನಾಡಿಗೆ ಬಂಧನವೆ?: ಹೊಳೆಯಲಿ ಬಾಲ್ಯ
“ಅಪ್ಪ ಅಮ್ಮ ಕೇಳಿದಷ್ಟು ಪಾಕೆಟ್‌ ಮನಿ ಕೊಟ್ಟು ಹಾಳು ಮಾಡ್ತಿದ್ದಾರೆ. ನೋಡಿ ಈ ಮಕ್ಕಳು ಎಷ್ಟು ದುಡ್ಡು ಖರ್ಚು ಮಾಡ್ತಾರೆ! ಕೇರೇ ಇಲ್ಲ ಅವಕ್ಕೆ. ಅವನು ಎಷ್ಟು ಹೊತ್ತಿಂದ ಮೊಬೈಲ್‌ನಲ್ಲಿ ಯಾರ ಜೊತೆಗೋ ಮಾತಾಡ್ತಿದ್ದಾನೆ. ದುಡ್ಡು ಎಷ್ಟು ಖರ್ಚಾಗಬಹುದು”- ಇದು ಸದ್ಯ ಎಲ್ಲೆಲ್ಲೂ ಕೇಳಿಬರುವ ಮಾತು. “ಮಕ್ಕಳ ಕೈಗೆ ದುಡ್ಡು ಕೊಡ್ತಾರೆ. ಬೇಕಾಬಿಟ್ಟಿ ಖರ್ಚುಮಾಡ್ತವೆ. ದುಡ್ಡು ಕೈಯಲ್ಲಿರಬಾರದು. ಈ ಹೊತ್ತಿನ ತಂದತಾಯಿಗಳು ಮಕ್ಕಳು ಕೇಳಿದ ಬೈಕ್‌, ಸ್ಕೂಟರ್, ಸೈಕಲ್‌ ಎಲ್ಲ ತೆಗೆಸಿಕೊಡ್ತಾರೆ.  ಅದೇ ಮಕ್ಕಳು ಹಾಳಾಗೋಕೆ ಕಾರಣ” – ಹೀಗೆ ವಾದಸರಣಿ ಮುಂದುವರಿಯುತ್ತದೆ. ಹಾಗಾದ್ರೆ ಮಕ್ಕಳಿಗೆ ದುಡ್ಡೇ ಕೊಡಬಾರದಾ? ಮತ್ತೆ ಅವರಿಗೆ ಯಾವುದಕ್ಕೆ ಖರ್ಚು ಮಾಡ್ಬೇಕು? ಹೇಗೆ ಖರ್ಚುಮಾಡ್ಬೇಕು? ಅಂತ ಗೊತ್ತಾಗೋದು ಹೇಗೆ?
ನಮ್ಮ ಬಾಲ್ಯದಲ್ಲಿ ದುಡ್ಡಿನ ಮುಖವನ್ನು ಕಂಡವರಲ್ಲ ನಾವು.  ನನಗಂತೂ ನನ್ನ ಬಾಲ್ಯದಲ್ಲಿ ನನ್ನ ಕೈಯಲ್ಲಿ ದುಡ್ಡು ಓಡಾಡಿದ್ದು ನೆನಪಿಲ್ಲ. ಐದರಿಂದ ಎಂಟನೇ ತರಗತಿವರೆಗೆ ನನ್ನ ಕೈಯಲ್ಲಿ ದುಡ್ಡಿರಲಿಲ್ಲ. ಯಾರೂ ನನಗೆ ದುಡ್ಡು ಕೊಡುತ್ತಿರಲಿಲ್ಲ. ನಾನು ಏಳನೇ ತರಗತಿಯಲ್ಲಿದ್ದಾಗ ಒಂದು ನಡೆಯದ ನಾಲ್ಕಾಣೆ ಪಾವಲಿ ನಡೆಸಿ ಬ್ರಹ್ಮಾವರದ ಸಿನೆಮಾ ಟಾಕೀಸಿನಲ್ಲಿ ‘ಭಕ್ತ ಕನಕದಾಸ’ ಸಿನೆಮಾ ನೋಡಿದ್ದೆ!
ಮುಂದೆ ಎಂಟನೇ ಕ್ಲಾಸಿನಲ್ಲಿ ಒಂದಿಷ್ಟು ದುಡ್ಡು ಗೋಲಕದಲ್ಲಿ ಕೂಡಿಹಾಕಿದ್ದೆ. ಆಮೇಲೆ ಆ ದುಡ್ಡು ಏನಾಯಿತು? ನನಗೆ ತಿಳಿಯದು. ಪದವಿಪೂರ್ವ ಹಂತದಿಂದ ಪದವಿವರೆಗಿನ ವ್ಯಾಸಂಗದ ನಾಲ್ಕು ವರ್ಷ ಉಡುಪಿಯಲ್ಲಿ ವಾಸ. ಮಠದಲ್ಲಿ ಊಟ. ಒಂದೊಂದು ಸಲ ಬೆಳಿಗ್ಗೆ ಮತ್ತು ಸಂಜೆ ರಥಬೀದಿಯ ಮಿತ್ರಸಮಾಜದಲ್ಲಿ ಕಾಫಿತಿಂಡಿಗೆ ತಲಾ ೧೨ ಪೈಸೆ ಖರ್ಚು ಮಾಡುತ್ತಿದ್ದೆ. ಆಗಾಗ್ಗೆ ಸಿನೆಮಾಕ್ಕೂ ಹೋಗುತ್ತಿದ್ದೆ. ಪಿ.ಯು.ಸಿ.ಗೆ ಸೇರಿಸುವಾಗ ತಂದೆಯವರು ಎರಡು ಟರ್ಲಿನ್‌ ಶರಟು, ಎರಡು ಪೈಜಾಮ ಹೊಲಿಸಿಕೊಟ್ಟಿದ್ದರು. ವಾಚ್‌ ಇರಲಿಲ್ಲ. ಪ್ಯಾಂಟು ಇರಲಿಲ್ಲ. ಖರ್ಚಿಗೆಂದು ತಿಂಗಳಿಗೆ ಮೂವತ್ತು ರೂಪಾಯಿ ಮನಿಯಾರ್ಡರ್ ಮಾಡುತ್ತಿದ್ದರು. ಆದರೆ ಅದರಲ್ಲಿ ಕ್ಲಪತೆ ಇರುತ್ತಿರಲಿಲ್ಲ. ಹೀಗಾಗಿ ಮಠದಲ್ಲಿ ಪುಟ್ಟಣ್ಣ ಮತ್ತು ಎಚ್ಚಣ್ಣ ಅಂತ ಅವರಲ್ಲಿ ಕೈಕಡ ತೆಗೆದುಕೊಳ್ಳುತ್ತಿದ್ದೆ. ತಂದೆಯವರ ಮನಿಯಾರ್ಡರ್ ಹಣ ಸಾಲತೀರಿಸಲಿಕ್ಕೆ ಸರಿಹೋಗುತ್ತಿತ್ತು. ಮತ್ತೆ ಕೈಯಲ್ಲಿ ಹಣವಿಲ್ಲ. ಪುನಃ ಅವರಿವರಲ್ಲಿ ಸಾಲ. ಹೀಗೆ ಸಾಲದಲ್ಲೇ ಬದುಕು!
ಬಾಟನಿಲ್‌ ಟೂರ್ ಹೋದಾಗ, ಪ್ಯಾಂಟ್‌ ಸಾಲ, ಸ್ವೆಟರ್ ಸಾಲ! ಉದ್ಯೋಗಕ್ಕೆ ಸೇರಿದ ಮೇಲೆ ಮೊದಲ ತಿಂಗಳ ಸಂಬಳದಲ್ಲಿ ವಾಚು ಕೊಂಡುಕೊಂಡೆ. ಪ್ಯಾಂಟು ಶರ್ಟು ಹೊಲಿಸಿದೆ! ಮಾನವತಾವಾದಿ ಮನೋವಿಜ್ಞಾನಿ ಅಬ್ರಹಾಂ ಮ್ಯಸ್ಲೊ ಅಗತ್ಯಗಳ ಬಗ್ಗೆ ಮಾತನಾಡುತ್ತಾ ಕೊರತೆ ಅಗತ್ಯಗಳು ಎನ್ನುತ್ತಾನೆ. ಬಾಲ್ಯ ಹಾಗೂ ತಾರುಣ್ಯದ ಕೊರತೆ ಅಗತ್ಯಗಳನ್ನು ಈಗಲೂ ನಾನು ಬೇರೆ ಬೇರೆ ರೂಪಗಳಲ್ಲಿ ಪೂರೈಸಿಕೊಳ್ಳಲು ಯತ್ನಿಸುತ್ತಿರುತ್ತೇನೆ. ಹತ್ತಾರು ಚಪ್ಪಲಿಗಳು, ಹತ್ತಾರು ಪ್ಯಾಂಟು ಶರ್ಟ್‌ಗಳು, ಹತ್ತೈವತ್ತು ತರಹೆವಾರಿ ಪೆನ್ನುಗಳು – ಇತ್ಯಾದಿಗಳನ್ನು ಅನಗತ್ಯವಾಗಿ ಕೊಂಡುಕೊಳ್ಳುವ ಮೂಲಕ! ನಾನು ಓದುತ್ತಿದ್ದಾಗ ಚಿಕ್ಕಪ್ಪನೋ ದೊಡ್ಡ ಮಾವನೋ ಯಾರಾದರೂ ಉಡುಪಿಯಲ್ಲಿ ನನ್ನನ್ನು ಭೆಟ್ಟಿಯಾದಾಗ ಹತ್ತೋ ಇಪ್ಪತ್ತೋ ರೂಪಾಯಿ ನನ್ನ ಕೈಗಿಡುತ್ತಿದ್ದರು. ಅದನ್ನು ಕಂಡಾಗ ನನಗೆಷ್ಟು ಖುಷಿಯಾಗುತ್ತಿತ್ತು! ಒಂದೆರಡು ದಿನಗಳಲ್ಲಿ ಅದು ಹುಡಿಯಾಗುತ್ತಿತ್ತು. ಆದರೂ ಅವರು ನನಗೆ ದುಡ್ಡು ಕೊಟ್ಟರಲ್ಲ ಎಂಬ ಸಂತೋಷ ಮತ್ತು ಅಪಾರ ಕೃತಜ್ಞತಾಭಾವ. ನಾನು ಬಹುಶಃ ಪದವಿಪೂರ್ವ ಹಂತದಲ್ಲಿ ಇರುವಾಗಲೋ ಅಥವಾ ಪ್ರಥಮ ಬಿ.ಎಸ್‌ಸಿ. ಓದುವಾಗಲೋ ಒಮ್ಮೆ ಭೋಜನಶಾಲೆಯಲ್ಲಿ ಏಕಾದಶಿ ದಿವಸ ಊಟವಿಲ್ಲದಿದ್ದರಿಂದ ನನ್ನ ದೊಡ್ಡಮ್ಮನ (ತಾಯಿಯ ಅಕ್ಕ) ಮನೆಗೆ ಊಟಕ್ಕೆ ಹೋಗಿದ್ದಾಗ ದೊಡ್ಡಮ್ಮನ ಮಗ (ಅಣ್ಣ) ಈಗ ಖ್ಯಾತ ವಿಮರ್ಶಕ ಶ್ರೀ ಜಿ. ರಾಜಶೇಖರ ನನಗೆ ರೂ.  ನೂರು ಕೊಟ್ಟಿದ್ದ. ದ್ವಾದಶಿ ಊಟ ಮುಗಿಸಿ ಮರಳಿ ಮಠಕ್ಕೆ ಬಂದೆ. ಎರಡು ಮೂರು ದಿನಗಳಲ್ಲಿ ಆ ದುಡ್ಡನ್ನು ಮಠದಲ್ಲಿ ಯಾರೋ ಕದ್ದರು. ಇನ್ನೊಂದು ಸಲ ರಾಜಶೇಖರ ಸಿಕ್ಕಿದಾಗ ‘ದುಡ್ಡು ಏನು ಮಾಡಿದೆ?’ ಎಂದು ಕೇಳಿದ. ನಾನು ಕಳವಾದ ವಿಷಯ ತಿಳಿಸಿದೆ. ಅವನು ಮತ್ತೆ ನೂರು ರೂ. ಕೊಟ್ಟ. ಜಾಗ್ರತೆ ಮಾಡು ಎಂದ!
ಇಂದಿನ ಪ್ರಪಂಚದಲ್ಲಿ ಹಣ ಕಂಡರೆ ಹೆಣವೂ ಬಾಯಿಬಿಡುತ್ತದಂತೆ.  ಇಂದು ಎಲ್ಲವನ್ನೂ ಹಣದಿಂದಲೆ ಅಳೆಯಲಾಗುತ್ತದೆ. ಹೀಗಿರುವಾಗ ಹಣಸಂಪಾದನೆ ಮಾಡುವುದು ಹೇಗೆ? ಮಿತವಾಗಿ ಖರ್ಚುಮಾಡುವುದು ಹೇಗೆ? ಕೊಂಡುಕೊಳ್ಳುವಾಗ ಯಾವುದಕ್ಕೆ ಆದ್ಯತೆ ನೀಡಬೇಕು? ದುಡ್ಡಿದೆ ಎಂದು ದರ್ಬಾರು ಮಾಡಬೇಕೆ? ನಾಳೆಗಾಗಿ ಹಣ ಉಳಿಸಬೇಡವೆ? ಉಳಿಸುವ ಬಗೆ ಹೇಗೆ? ಎಂಬಿತ್ಯಾದಿ ವಿಚಾರಗಳ ಬಗ್ಗೆ ಮಕ್ಕಳು ಯೋಚಿಸುವ ಹಾಗೆ ಆಗಬೇಕು. ಅವರಿಗೂ ಹಣಕಾಸಿನ ಸ್ಥಿತಿಗತಿಗಳ ಅರಿವಿರಬೇಕು. ತಮ್ಮ ತಂದೆ ಎಲ್ಲಿ ಕೆಲಸ ಮಾಡ್ತಾರೆ? ಏನು ಕೆಲಸ ಮಾಡ್ತಾರೆ? ಎಷ್ಟು ಸಂಬಳ ಬರಬಹುದು? ಎಂಬುದರ ಅರಿವು ಮಕ್ಕಳಿಗಿರುವುದಿಲ್ಲ. ತಮ್ಮ ತಂದೆ ಬಹಳ ಕಷ್ಟಪಟ್ಟು ಕೂಲಿನಾಲಿ ಮಾಡಿಸಿ ತಮ್ಮನ್ನು ಓದಿಸುತ್ತಿದ್ದಾರೆ ಎಂಬ ಅರಿವು ಅನೇಕರಿಗಿಲ್ಲ. ಒಂದೊಮ್ಮೆ ಆ ಅರಿವು ಮೂಡಿದರೆ ಅವರ ಅಧ್ಯಯನವು ಹೆಚ್ಚು ಗುರಿನಿರ್ದೇಶಿತವಾಗಿರುತ್ತದೆ.
ಮಕ್ಕಳಿಗೆ ತಮಗೆ ಬೇಕಾದ ಬಟ್ಟೆಬರೆ, ಸೋಪು, ಸುಗಂಧದ್ರವ್ಯ ಇತ್ಯಾದಿ ಕೊಂಡುಕೊಳ್ಳಲು ಅವರಿಗೇ ಒಂದಿಷ್ಟು ಹಣಕೊಟ್ಟು ಅವರಲ್ಲಿ ಜವಾಬ್ದಾರಿ ಪ್ರಜ್ಞೆ ಮೂಡಿಸಬಹುದು. ಕೆಲವು ಮಕ್ಕಳು ತಿಂಗಳು ಅಪ್ಪ ಅಮ್ಮ ಕೊಟ್ಟ ಹಣವನ್ನು ನೀರಿನಂತೆ ಪೋಲುಮಾಡುವ ಅಪಾಯ ಇಲ್ಲದಿಲ್ಲ. ಆದರೆ ಅನೇಕ ಮಕ್ಕಳು ಅದರಲ್ಲೂ ಹೆಣ್ಣುಮಕ್ಕಳು ಹಣದ ಖರ್ಚಿನ ಬಗ್ಗೆ ಬಹಳ ಎಚ್ಚರಿಕೆ ವಹಿಸುತ್ತಾರೆ. ಅವರಿಗೇ ಜವಾಬ್ದಾರಿ ವಹಿಸಿಕೊಟ್ಟಾಗ ಆದ್ಯತೆಗಳನ್ನು ಅರಿತುಕೊಳ್ಳುತ್ತಾರೆ. ಯಾವುದನ್ನು ಸದ್ಯ ಕೊಂಡುಕೊಳ್ಳಬೇಕು? ಯಾವುದು ಸದ್ಯಕ್ಕೆ ಅಗತ್ಯವಿಲ್ಲ? ಎಷ್ಟು ಖರ್ಚು ಮಾಡಬೇಕು? ಎಷ್ಟು ಮಾಡಬಾರದು? ಎಂಬುದನ್ನು ಚೆನ್ನಾಗಿ ಅರಿತುಕೊಳ್ಳುತ್ತಾರೆ. ದುಂದುವೆಚ್ಚಕ್ಕೆ ಕಡಿವಾಣ ಹಾಕುತ್ತಾರೆ. ಅನಗತ್ಯವಾಗಿ ಹಣ ವೆಚ್ಚಮಾಡಿದರೆ ಅಥವಾ ಯಾವುದಾದರು ಒಂದು ವಸ್ತುವಿಗೆ ದುಬಾರಿ ಬೆಲೆ ತೆತ್ತರೆ ನೊಂದುಕೊಳ್ಳುತ್ತಾರೆ.
ನನ್ನ ಮಗಳ ವಿಷಯದಲ್ಲೇ ನಾವು ಆಗೊಮ್ಮೆ ಈಗೊಮ್ಮೆ ಕೊಡುತ್ತಿದ್ದ ‘ಭಕ್ಷೀಸು’, ನೆಂಟರಿಷ್ಟರು ಕೈಗೆ ಇಡುತ್ತಿದ್ದ ಹಣ ಎಲ್ಲ ಒಟ್ಟುಮಾಡಿ ನಾನು ಅವಳ ಹೆಸರಿನಲ್ಲ ಅಂಚೆ ಕಛೇರಿಯಲ್ಲಿ ಒಂದು ಉಳಿತಾಯ ಖಾತೆ ಪ್ರಾರಂಭಿಸಿದೆ. ಅದರಲ್ಲಿ ಸಾಕಷ್ಟು ನಿಧಿ ಕ್ರೋಡೀಕರಿಸಿದ ಮೇಲೆ ಕುತ್ತಿಗೆಗೊಂದು ಸರ ಮಾಡಿಸಿದೆ. ಅವಳಿಗೆ ಇದು ತನ್ನ ಹಣ; ತನಗೆ ಒದಗಿಬಂದ ಹಣ ಎಂಬ ಭಾವನೆ ಬೆಳೆಯಿತು. ಹಣವನ್ನು ಹಾಗೆಲ್ಲ ದುಂದುವೆಚ್ಚ ಮಾಡಬಾರದು’ ಎಂಬ ಭಾವನೆ ಬೆಳೆಯಿತು. ಶಾಲೆಗೆ ಹೋಗುವಾಗ ತನಗೆ ಬೇಕಾದಷ್ಟೇ ಹಣ ಕೇಳಿ ಪಡೆಯುತ್ತಿದ್ದಳು. ತನ್ನಲ್ಲಿರುವ ಹಣವನ್ನು ಅನಗತ್ಯವಾಗಿ ವೆಚ್ಚಮಾಡುತ್ತಿರಲಿಲ್ಲ. ಮುಂದೆ ಅವಳು ಎಂಜಿನಿಯರಿಂಗ್‌ ಓದಲು ಮೈಸೂರಿಗೆ ಹೋದಾಗ ಬ್ಯಾಂಕು ವ್ಯವಹಾರ ಎಲ್ಲ ಅವಳು ಮಾಡಲು ಕಲಿತಳು. ಖಾತೆಯಲ್ಲಿ ಸಾವಿರಾರು ರೂಪಾಯಿ ಇದ್ದರೂ ಖರ್ಚಿಗೆ ಎಷ್ಟು ಬೇಕೋ ಅಷ್ಟೇ ಹಣ ತೆಗೆಯುತ್ತಿದ್ದಳು. ‘ಸ್ವಲ್ಪ ಜಾಸ್ತಿ ಹಣ ಕೈಲಿರಲಿ ಕಣೇ’ ಅಂತ ಅವಳ ಅಮ್ಮ ತಾಕೀತು ಮಾಡಿದರೂ ಕೇಳುವುದಿಲ್ಲ.  ಬ್ಯಾಂಕಿನಿಂದ ಹಣ ತೆಗೆಯುವ ಮೊದಲು ಅಥವಾ ಆಮೇಲೆ ‘ಇಷ್ಟು ಹಣ ತೆಗೆದೆ’ ಅಂತ ಹೇಳುವುದು ಅವಳ ಕ್ರಮ. ‘ನಿನಗೆ ಎಷ್ಟು ಬೇಕೋ ಅಷ್ಟು ತೆಗಿ. ಅದಕ್ಯಾಕೆ ನನ್ನ ಅನುಮತಿ?’ ಅಂತ ಹೇಳಿದರೆ ‘ಅಲ್ಲ, ನಿಮಗೆ ಗೊತ್ತಗಬೇಕು’ ಅಂತ ಅವಳ ಉತ್ತರ. ಹೀಗೆ ಹಣಕಾಸಿನ ವಿಷಯದಲ್ಲಿ ಅವಳು ಒಂದು ಪ್ರಜ್ಞೆಯನ್ನು ರೂಢಿಸಿಕೊಂಡಿರುವುದು ಸಂತಸದ ವಿಷಯ.
*
ಮಕ್ಕಳು, ಮಕ್ಕಳ ಹಕ್ಕುಗಳು, ಅವರ ಸ್ವಾಯತ್ತೆ ಕುರಿತಾಗಿ ಅನೇಕ ಸಂಗತಿಗಳನ್ನು ನಾವು ಚರ್ಚಿಸಿದೆವು. ಇವೆಲ್ಲ ಅವರ ಬದುಕಿಗೆ ಅಗತ್ಯವಾದ ಪಾಠಗಳು. ಸುಂದರ ಬದುಕು ನಡೆಸಲು ಬೇಕಾದ ಜೀವನಕೌಶಲಗಳು. ಇಂದು ಕರ್ನಾಟಕದಲ್ಲಿ ಶಾಲಾ ಹಂತದಲ್ಲಿ ಪಠ್ಯಕ್ರಮದಲ್ಲಿ ‘ಬಿ’ ವಿಭಾಗದಲ್ಲಿ ವಿಶ್ವ ಆರೋಗ್ಯ ಸಂಸ್ಥೆ ಪ್ರತಿಪಾದಿಸಿದ ಹತ್ತು ಜೀವನ ಕೌಶಲಗಳ ಪ್ರಾಯೋಗಿಕ ಕಲಿಕೆಗೆ ಆಸ್ಪದ ಮಾಡಿಕೊಡಲಾಗಿದೆ. ಸೃಜನಾತ್ಮಕ ಚಿಂತನ, ವಿಮರ್ಶಾತ್ಮಕ ಚಿಂತನ, ಆತ್ಮಜಾಗೃತಿ,ಅನುಭೂತಿ, ಸಂವಹನ ಕೌಶಲಗಳು, ಸಮಸ್ಯಾ ಪರಿಹಾರ ಕೌಶಲಗಳು, ಸ್ವಯಂ ನಿರ್ಧಾರ ಕೌಶಲ, ಭಾವನಿಯಂತ್ರಣ,  ಬಿಕ್ಕಟ್ಟು ನಿರ್ವಹಣೆ, ಪರಸ್ಪರ ಸಂಬಂಧಗಳ ಕೌಶಲ-ಮುಂತಾದ ಕೌಶಲಗಳ ಪ್ರಸ್ತಾಪ ಮಾತ್ರವಿದೆ. ಆದರೆ ಅವುಗಳ ಪ್ರಾಯೋಗಿಕ ಕಲಿಕೆ-ಗಳಿಕೆ-ಪ್ರಾತ್ಯಕ್ಷಿಕತೆಗೆ ಒಂದಿಷ್ಟೂ ಎಡೆಯಿಲ್ಲವಾಗಿದೆ. ಶಿಕ್ಷಕರು ಕೂಡ ಈ ಕೌಶಲಗಳನ್ನು ಪೂರ್ತಿಯಾಗಿ ಕಡೆಗಣಿಸಿದ್ದಾರೆ. ಪಾಲಕರಿಗೆ ಇಂಥ ಕೌಶಲಗಳಿವೆ ಎಂಬ ಅರಿವೇ ಇಲ್ಲ! ಇವೆಲ್ಲ ಪರೀಕ್ಷೆಗೆ ಇಲ್ಲದ, ಫಲಿತಾಂಶದ ಮೇಲೆ ಪ್ರಭಾವ ಬೀರದ ಸಂಗತಿಗಳಾದ್ದರಿಂದ ಶಿಕ್ಷಣ ಇಲಾಖೆ, ಶಾಲೆಗಳವರು ಹಾಗೂ ಸಾರ್ವಜನಿಕರು ಯಾರೂ ಈ ಕೌಶಲಗಳ ಬಗ್ಗೆ ತಲೆಕೆಡಿಸಿಕೊಳ್ಳಲು ಹೋಗಿಲ್ಲ. ಪ್ರತಿನಿತ್ಯ ದೇವರಪೂಜೆ ವೇಳೆ ಬಿಸುಡುವ ನಿರ್ಮಾಲ್ಯದಂತೆ. ಪೂಜೆಯ ವೇಳೆ ಅರ್ಚಕರಾದರೊ ಬಾಡಿದ ಹೂವುಗಳನ್ನು ಮರುದಿನ ಕಸದ ಬುಟ್ಟಿಗೆ ಎಸೆಯುತ್ತಾರಾದರೂ ಇಂದು ಭಕ್ತಿಯಿಂದ ಹೂಗಳನ್ನು ದೇವರ ಮುಡಿಗೇರಿಸುತ್ತಾರೆ! ಆದರೆ ನಮ್ಮ ಶಿಕ್ಷಣ ವ್ಯವಸ್ಥೆಯಲ್ಲಿ ಈ ಕೌಶಲಗಳು ಯಾರಿಗೂ ಬೇಡದ ವಸ್ತುಗಳಾಗಿವೆ!
ನಮ್ಮ ಶಾಲೆಗಳು ಮಕ್ಕಳಲ್ಲಿ ಬಿಂಬಿಸುತ್ತಿರುವ ಮೌಲ್ಯಗಳು ಹಾಗೂ ಮನೋಭಾವಗಳು ಸುಲಭದಲ್ಲಿ ಬದಲಾಗುತ್ತಿಲ್ಲ. ಈ ಬಗ್ಗೆ ನಾವು ದಶಕಗಳಿಂದಲೂ ಮಾತಾಡುತ್ತಲೇ ಇದ್ದೇವೆ. ನಮ್ಮ ಸಾಮಾಜಿಕ ಜೀವನದಲ್ಲಿ, ಖಾಸಗಿ ಬದುಕಿನಲ್ಲಿ, ಶಾಲಾಜೀವನದಲ್ಲಿ ಮಕ್ಕಳಿಗೆ ಹೆಚ್ಚಿನ ಸ್ವಾತಂತ್ಯ್ರ ನೀಡಬೇಕಾದ ಬಗ್ಗೆ ನಾವು ಹೊಸ ಅರಿವಿನೊಂದಿಗೆ ಈಗ ಮಾತಾಡಬೇಕಾಗಿದೆ; ಕಾರ್ಯಪ್ರವೃತ್ತರಾಗಬೇಕಾಗಿದೆ.
ದುರದೃಷ್ಟದ ಸಂಗತಿಯೆಂದರೆ ನಮ್ಮ ಮಕ್ಕಳು ತಮ್ಮ ಜವಾಬ್ದಾರಿಗಳನ್ನು ನಿರ್ವಹಿಸಲು, ಸಾಮಾಜಿಕ ರಂಗದ ಬಗ್ಗೆ ಆಸಕ್ತಿ ತಳೆಯಲು ಬೇಕಾದ ಅವಕಾಶಗಳನ್ನು ಕಲ್ಪಿಸುವಲ್ಲಿ ವಿಫಲರಾಗುತ್ತಿದ್ದೇವೆ. ಇತರರ ಜೊತೆ ಹೇಗೆ ನಡೆದುಕೊಳ್ಳಬೇಕು, ಹೇಗೆ ದುಡಿಯಬೇಕು ಎಂಬುದನ್ನು ಶಾಲೆಗಳು ಹೇಳಿಕೊಡುತ್ತಿಲ್ಲ. ದಿನದ ಬಹುಹೊತ್ತು ಶುಷ್ಕ ಬೋಧನೆ, ಪಾಠಪುಸ್ತಕ ಕೇಂದ್ರಿತ ಬೋಧನೆಗೆ ಶಾಲೆ ತನ್ನನ್ನು ತಾನು ಸೀಮಿತ ಗೊಳಿಸಿರುವುದು ಮಕ್ಕಳು ಸಮಾಜಮುಖಿಯಾಗದಂತೆ ಜೀವನಮುಖಿಯಾಗದಂತೆ ನಿರ್ಬಂಧಿಸುತ್ತಿದೆ. ನಿಜವಾದ ಜೀವನಕೌಶಲಗಳನ್ನು ಅವು ದಾಟಿಸುತ್ತ ಇಲ್ಲ. ಪ್ರಾಯಃ ಈ ಸಂದರ್ಭದಲ್ಲಿ ಸಮಾಜ ವಿಜ್ಞಾನಿ ಜೇಮ್ಸ್‌ ಕೋಲ್‌ಮನ್‌ ಸೂಚಿಸುವ ಅತ್ಯುತ್ತಮ ಪರಿಹಾರ ಹೀಗಿದೆ: ಶಾಲಾ ಅವಧಿಯನ್ನು ಕಡಿತಗೊಳಿಸಿ ದುಡಿಮೆಯ ಜೊತೆಗೆ ವ್ಯಾಸಂಗ ಮಾಡುವ ಅವಕಾಶವನ್ನು ಹೆಚ್ಚಿಸುವುದು. ವಿವಧ ಹಿನ್ನೆಲೆ ಹಾಗೂ ವಯೋಮಾನಗಳ ಜನರ ಜೊತೆ ಸೇರಿಕೊಂಡು ಗಂಭೀರವೂ ಜವಾಬ್ದಾರಿಯುತವೂ ಆದ ಕೆಲಸಗಳಲ್ಲಿ ಮಕ್ಕಳನ್ನು ತೊಡಗಿಸಿ ಅವರಲ್ಲಿ ಪ್ರಬುದ್ಧತೆಯನ್ನು ಬೆಳೆಸುವುದು. ಇದರಿಂದ ಶಾಲೆ  ಮಕ್ಕಳಲ್ಲಿ ತುಂಬುತ್ತಿರುವ ನಿಷ್ಕ್ರಿಯತೆ ಹಾಗೂ ಪ್ರತ್ಯೇಕತೆಯನ್ನು ಹೊಡೆದೋಡಿಸಲು ಸಾಧ್ಯವಾಗುತ್ತದೆ. ಹೀಗೆ ಮಾಡಿದಾಗ ಮಕ್ಕಳು ಹಾಗೂ ಹದಿಹರೆಯದವರು ಒಂದಷ್ಟು ಹೊತ್ತು ಕೆಲಸಮಾಡಿ ಒಂದಿಷ್ಟು ಸಂಪಾದಿಸಿ ಆರ್ಥಿಕವಾಗಿ ಸ್ವಾವಲಂಬಿಗಳಾಗಬಹುದು. ತಮ್ಮ ಮುಂದಿನ ವಿದ್ಯಾಭ್ಯಾಸಕ್ಕೆ ಬೇಕಾದ ಹಣಕಾಸನ್ನು ಕೂಡಿಡಬಹುದು. ತಂದೆ ತಾಯಿಗಳು ಕೂಡ ಹೆಚ್ಚು ಚಿಂತಿಸಬೇಕಾದ್ದಿಲ್ಲ. ಮೇಲಾಗಿ ದುಡಿಯುವುದರ ಜೊತೆಗೆ ವ್ಯಾಸಂಗ ಮುಂದುವರಿಸುವ ಪ್ರಕ್ರಿಯೆಯಿಂದಾಗಿ ಶಾಲಾಪಾಠ ವಿಷಯಗಳನ್ನು ಲೋಕಜ್ಞಾನದ ಬೆಳಕಿನಲ್ಲಿ ಹೆಚ್ಚು ಚೆನ್ನಾಗಿ ಅರ್ಥೈಸಿಕೊಳ್ಳಬಹುದು. ಮಕ್ಕಳು ಕೆಲಸ ಮಾಡುವುದನ್ನು ‘ಬಾಲದುಡಿಮೆ’ ಹಿರಿಯರಿಂದ ಶೋಷಣೆ ಎಂದು ಪರಿಗಣಿಸಬೇಕಾಗಿಲ್ಲ. ಏನನ್ನೂ ಓದಲು ಅವಕಾಶಕೊಡದೆ ಬೆಳಗ್ಗಿನಿಂದ ಸಂಜೆತನಕ ಒಂದೇಸವನೆ ದುಡಿಸುವುದು ‘ಬಾಲದುಡಿಮೆ’ ಶೋಷಣೆಯೇ ಹೊರತು ‘ಕಲಿಕೆ-ಗಳಿಕೆ’ ಯೋಜನೆ ಖಂಡಿತ ಶೋಷಣೆಯಲ್ಲ. ಬದಲಾಗಿ ಅದು ವ್ಯಕ್ತಿಗೌರವವನ್ನು ಪೋಷಿಸುವ ಒಂದು ವಿಶಿಷ್ಟ ಯೋಜನೆ. ಈ ಯೋಜನೆಗೆ ಸರಕಾರ, ಸ್ವಯಂಸೇವಾ ಸಂಸ್ಥೆಗಳು, ಖಾಸಗಿ ಸಂಸ್ಥೆಗಳಲು, ತಂದತಾಯಿಗಳು ಹೆಚ್ಚಿನ ಪ್ರೋತ್ಸಾಹ ನೀಡಬೇಕು.
ಮಕ್ಕಳು ಹೆಚ್ಚು ಹೆಚ್ಚು ಸ್ವತಂತ್ರರಾಗಿ ವ್ಯವಹರಿಸಲು, ತಮ್ಮ ಆರ್ಥಿಕ ವ್ಯವಹಾರವನ್ನು ತಾವೇ ನಿಭಾಯಿಸಲು , ತಮ್ಮ ಇಷ್ಟದ ವ್ಯಾಸಂಗಕ್ರಮವನ್ನು ತಾವೇ ಆಯ್ಕೆಮಾಡಿಕೊಳ್ಳಲು, ತಮ್ಮ ಬಟ್ಟೆಬರೆ, ಆಹಾರವಿಹಾರ , ಗೆಳೆಯರು, ಆಸಕ್ತಿಗಳು ಇತ್ಯಾದಿಗಳನ್ನು ತಾವೇ ಆಯ್ದುಕೊಳ್ಳಲು ಹಿರಿಯರು ಅವರಿಗೆ ಅಧಿಕ ಸ್ವಾಯತ್ತೆ ನೀಡಬೇಕಾದ ಅನಿವಾರ್ಯತೆ ಹಿಂದೆಂದಿಗಿಂತ ಇಂದು ಅಧಿಕವಾಗಿದೆ. ಸ್ವಾಯತ್ತೆ ಎಂಬುದು ಸ್ವಚ್ಛಂದತೆ ಆಗದಂತೆ, ತಿಳಿವಳಿಕೆಯುತ ಆಯ್ಕೆಯಾಗುವಂತೆ, ಜವಾಬ್ದಾರಿಯುತ ಬಿಡುಗಡೆ ಆಗುವಂತೆ ನೋಡಿ ಕೊಳ್ಳಬೇಕಾದ ಹೊಣೆಗಾರಿಕೆ ಹಿರಿಯರು ಹಾಗೂ ಕಿರಿಯರು ಇಬ್ಬರ ಮೇಲೂ ಇದೆ. ಹಿಂದಿನ ಕಾಲಕ್ಕೆ ಹೋಲಿಸಿದರೆ ಆಧುನಿಕ ಕಾಲದ ಬಾಲ್ಯ ಕಿರಿಯರಿಗೂ ಹಿರಿಯರಿಗೂ ತ್ರಾಸದಾಯಕವೇ ಸರಿ. ಆಧುನಿಕ ಮಾಧ್ಯಮಗಳ ಸ್ಫೋಟದ ಈ ಕಾಲದಲ್ಲಿ ಆಧುನಿಕ ವಿದ್ಯಮಾನಗಳನ್ನು, ಜವಾಬ್ದಾರಿಗಳನ್ನು, ಒತ್ತಡಗಳನ್ನು ಸರಿಯಾದ ಪರಿಪ್ರೇಕ್ಷ್ಯದಲ್ಲಿ ಗ್ರಹಿಸಿದರೆ ನಮ್ಮ ಮಕ್ಕಳ ಬಾಲ್ಯ ಹೊಸ ಅರ್ಥದ ಹೊಗರಿನೊಂದಿಗೆ ಬೆಳಗಲಿದೆ.
ಬಾನಾಡಿಗೆ ಬಂಧನವೆ?: ಆ ಕಾಲ ಒಂದಿತ್ತು!
ಬಾಲ್ಯ, ಯೌವನ, ವಾರ್ಧಕ್ಯ ಇವೆಲ್ಲ ಮನುಷ್ಯ ಜೀವನದ ವಿವಿಧ ಘಟ್ಟಗಳು. ಮನುಷ್ಯ ಪ್ರಾಣಿಯಷ್ಟು ಪರಾವಲಂಬಿ ಜೀವಿ ಬೇರೊಂದಿಲ್ಲ. ನಾಯಿ, ಬೆಕ್ಕು ಹಾಗೂ ಹಸುವಿನ ಮರಿಗಳನ್ನು ಗಮನಿಸಿ. ಹುಟ್ಟಿದ ಸ್ವಲ್ಪೇ ಸ್ವಲ್ಪ ಸಮಯದಲ್ಲಿ ಅವು ಸ್ವಾವಲಂಬಿಗಳಾಗುತ್ತವೆ. ತಾಯಿಯ ಜೊತೆ ಆಹಾರ ಬೇಟೆಗೆ ಹೋಗುತ್ತವೆ. ಆದರೆ ನಾವು ಆಹಾರ, ಬಿಸುಪು, ರಕ್ಷಣೆ ಹಾಗೂ ಬೆಳವಣಿಗೆಗಾಗಿ ತಂದೆತಾಯಿಗಳನ್ನು ಆಶ್ರಯಿಸುತ್ತೇವೆ. ನಾವು ಸ್ವತಂತ್ರರಾಗಲು ಕೆಲವು ವರ್ಷಗಳೇ ಬೇಕು. ಆರ್ಥರ್ ಕೆಸ್ಲರ್ ಹೇಳುವಂತೆ ಭಾರತೀಯ ಸಮಾಜದಲ್ಲಿ ಹುಡುಗ ಗಂಡುಸಾಗುವುದು ಅಪ್ಪ ಸತ್ತಮೇಲೆಯೇ! ನಮ್ಮಲ್ಲಿ ಹಲವರು ಮತದಾನದ ಹಕ್ಕಿನ ವಯಸ್ಸಿನವರಾದರೂ ಮದುವೆಯಾಗುವ ವಯಸ್ಸು ಮುಟ್ಟಿದರೂ ಇನ್ನೂ ಅಪ್ಪನ ನೆರಳನ್ನು ಕಂಡು ಭಯಪಡುವವರು ಅಥವಾ ತಾಯಿಯ ಸೀರೆಯ ಸೆರಗಿನಲ್ಲಿ ಮರೆಯಾಗುವವರು!
ಹಿರಿಯರ ಮೇಲಿನ ಈ ಅವಲಂಬನ ಹೀಗೆಯೇ ಮುಂದುವರಿಯಬೇಕೆ? ಇದರಿಂದ ಬಿಡಿಸಿಕೊಳ್ಳಲು ಸಾಧ್ಯವೆ? ಈ ಅವಲಂಬನ ತಪ್ಪಿದಾಗ ಬದುಕು ಘೋರವಾದೀತೇ? ಬಾಲ್ಯದ ಅನುಭವಗಳೇ ವ್ಯಕ್ತಿತ್ವನಿರ್ಮಾಣದ ಇಟ್ಟಿಗೆಗಳು ಎಂದು ಸಿಗ್ಮಂಢ್‌ ಫ್ರಾಯ್ಡ್‌ ಹೇಳಿದ. ಬಾಲ್ಯದಲ್ಲಿ ಮಧುರ ಅನುಭವಗಳಾದರೆ ವ್ಯಕ್ತಿ ಬೆಳೆದಮತೆ ಆತ್ಮವಿಶ್ವಾಸಿಯೂ ಆತ್ಮಾಭಿಮಾನಿಯಯೂ ಆಗುತ್ತಾನೆ; ಇಲ್ಲವಾದರೆ ಕೀಳರಿಮೆಯ ಸಂಕೀರ್ಣ ಬೆಳೆಯಬಹುದು ಮತ್ತು ಆತ ಸಾಮಾಜಿಕ ಹಿಂತೆಗೆತಕ್ಕೆ ಪಕ್ಕಾಗಬಹುದು. ಆದರೆ ಬಾಳೆಂಬುದು ಒಂದು ವಕ್ರರೇಖೆಯ ಹಾಗೆ. ಹುಟ್ಟಿನಿಂದ ಆರಂಭಗೊಂಡ ಈ ರೇಖೆ ಸಾವಿನ ತನಕ ಬೆಳವಣಿಗೆ ಹಾಗೂ ವಿಕಾಸದ ಬೇರೆಬೇರೆ ಮಜಲುಗಳನ್ನು ಗುರುತಿಸುತ್ತ ಮುಂದುವರಿಯುತ್ತದೆ. ಈ ಜೀವನರೇಖೆ ಎಲ್ಲರ ಬಾಳಿನಲ್ಲೂ ಒಂದೇ ತೆರನಲ್ಲ. ಆದರೆ ಇದು ಹುಟ್ಟಿನಿಂದ ಸಾವಿನ ತನಕ ಸತತವಾಗಿ ಬೆಳವಣಿಗೆ ಹಾಗೂ ಬದಲಾವಣೆಯ ಪಲ್ಲವಗಳನ್ನು ಹೊತ್ತು ಸಾಗಿಸುವ ರೇಖೆ. ನಿನ್ನೆಯ ನಾವು ಇಂದು ನಿನ್ನೆಯಂಥೆ ಮೇಲ್ನೋಟಕ್ಕೆ ಕಂಡರೂ ನಿನ್ನೆಯಂತಿಲ್ಲ. ಏನೋ ಒಂದಿಷ್ಟು ಬದಲಾವಣೇ ನಮ್ಮ ಅರಿವಿಗೆ ಬರುವುದಕ್ಕೆ ಮುನ್ನವೇ ಆಗಿದೆ. ಇದು ಒಂದೇ ಸಲ ತಿರುಗಿ ಕುಂಬಾರನ ಕೈಗೆ ಮಡಿಕೆ ಕೊಟ್ಟು ಕಾಣದಂತೆ ಮಾಯವಾಗುವ ಚಕ್ರವಲ್ಲ; ಬೆಳವಣಿಗೆ, ಬದಲಾವಣೆ ಹಾಗೂ ವಿಕಾಸದ ಚಕ್ರ ನಿತ್ಯ ತಿರುಗುತ್ತದೆ. ನಿನ್ನೆ ಮಗುವಾಗಿದ್ದವನು ಇಂದು ದಿಢೀರನೆ ಆರಡಿ ಎತ್ತರದ ಯುವಕನಾಗಿ ನಿಮ್ಮ ಮುಂದೆ ಧುತ್ತನೆ ನಿಲ್ಲುವುದಿಲ್ಲ. ಬಾಳು ಎಂಬುದು ಆಗುವ ಮಾಗುವ ಕ್ರಿಯೆ.
ಈ ಬಾಳಿನ ವಕ್ರರೇಖೆಯಲ್ಲಿ ನಾವು ಬೇಗನೆ ಪರಾವಲಂಬನದಿಂದ ಹೊರಗೆ ಬಂದು ಸ್ವಂತ ವ್ಯಕ್ತಿತ್ವ ರೂಪಸಿಕೊಳ್ಳಬೇಕು. ಪದವಿಪೂರ್ವ ಹಂತದಲ್ಲಿ  ವ್ಯಾಸಂಗ ಮಾಡುತ್ತಿರುವ ಓರ್ವ ವಿದ್ಯಾರ್ಥಿ ಈಚೆಗೆ ಸಮಾರಂಭವೊಂದರಲ್ಲಿ ಭೆಟ್ಟಿಯಾಗಿ ನನ್ನ ಪುಸ್ತಕಗಳ ಬಗ್ಗೆ, ಭಾಷಣಗಳ ಬಗ್ಗೆ ಮಾತನಾಡಿದ. ಇತರ ಕೆಲವು ಸಾಹಿತಿಗಳ ಜೊತೆಗೆ ತನಗಿರುವ ಸಂರ್ಪಕದ ಬಗ್ಗೆ ಹೇಳಿದ. ವಿನೀತನಾದ ಆದರೆ ಚುರುಕಾಗಿರುವ ಆತ ಯಾವುದೇ ಸಂಕೋಚವಿಲ್ಲದೆ ಸಾಹಿತ್ಯಕ, ಸಾಂಸ್ಕೃತಿಕ ಕಾರ್ಯಕ್ರಮಗಳ ಬಗ್ಗೆ ನನ್ನ ಜೊತೆ ತೀರ ಪರಿಚಿತನಂತೆ ಮಾತನಾಡುತ್ತಿದ್ದ. ಸ್ವಲ್ಪ ಹೊತ್ತಿನ ಬಳಿಕ ನನ್ನ ಕಾರಿನಲ್ಲೇ ಒಂದಷ್ಟು ದೂರಬಂದ. ನನ್ನ ಕವಯಿತ್ರಿ-ಹಾಸ್ಯಸಾಹಿತಿ ಮಡದಿ ಅವನ ಜೊತೆ ಮಾತನಾಡುತ್ತ ಹುಟ್ಟು, ಬಾಲ್ಯ, ತಂದೆತಾಯಿಗಳ ಬಗ್ಗೆ ಕೇಳಿದಳು. ಆ ಪ್ರಶ್ನೆಗೆ ಆತ ಮೊದಲು ಉತ್ತರ ಕೊಡಲಿಲ್ಲ. ಅರೆಗಳಿಗೆ ತಡೆದು ಮತ್ತೆ ಹೇಳುವೆ ಎಂದ. ಮತ್ತೆ ಹೇಳಲಿಲ್ಲ. ಆದರೆ ಆ ಹುಡುಗ ಆಂಧ್ರಪ್ರದೇಶದವನಾಗಿದ್ದು ಬಾಲ್ಯದಲ್ಲಿ ಏನೋ ಸಮಸ್ಯೆಯಾಗಿ ತಂದೆತಾಯಿಗಳಿಂದ ಬೇರೆಯಾಗಿ ಬಾಲಕಾರ್ಮಿಕನಾಗಿ ಮುಂದೆ ಆತನನ್ನು ಬಾಲಕಾರ್ಮಿಕ ಹಿತರಕ್ಷಣಾ ಸಂಸ್ಥೆಯೊಂದು ಗುರುತಿಸಿ ದುಡಿಯಲು ಹಾಗೂ ಓದಲು ಅಮದರೆ ದುಡಿದು ಕಲಿಯಲು ಅವಕಾಶ ಮಾಡಿಕೊಟ್ಟಿತು. ಈಗ ಆತ ಒಂದು ಜನಪದ ಕಲೆಯನ್ನು ಸಾಂಪ್ರದಾಯಿಕ ನೆಲೆಯಲ್ಲಿ ಕಲಿಸುವ ಸಂಸ್ಥೆಯ ವಿದ್ಯಾರ್ಥಿ. ಊಟ, ತಿಂಡಿ, ವಸತಿ ಎಲ್ಲ ಆ ಸಂಸ್ಥೆ ನೋಡಿಕೊಳ್ಳುತ್ತದೆ. ಬಿಡುವಿನ ವೇಳೆ ಆತ ಪದವಿಪುರ್ವ ಹಂತದ ವಿದ್ಯಾರ್ಥಿ.
ಈ ಪ್ರಕರಣವನ್ನು ಗಮನಿಸಿ. ಕುಟುಂಬ ಜೀವನದಿಂದ ಆ ಹುಡುಗ ವಂಚಿತನಾದ ನಿಜ. ಆದರೆ ಅದರಿಂದ ಆತ ಖಿನ್ನನಾಗಲಿಲ್ಲ. ಕೀಳರಿಮೆ ಆಕ್ರಮಿಸಲಿಲ್ಲ. ಬದಲಾಗಿ ಆತ ಸ್ವಾವಲಂಬಿಯಾದ. ಜನಸ್ನೇಹಿಯಾದ. ಬದುಕಿಗೆ ಬೇಕಾದುದನ್ನು ಅರಸಿ ಗಳಿಸಲು ಯತ್ನಿಸಿದ. ಒಂದೊಂದು ಸಲ ಕುಟುಂಬಜೀವನದಿಂದ ಹೊರಗೆ ಬರುವುದು, ಅದಕ್ಕೆ ಅಂಟಿಕೊಳ್ಳದಿರುವುದು, ಬಾಲ್ಯದಿಂದ ಬೇಗ ಬಿಡುಗಡೆಗೊಂಡು ಸ್ವಾವಲಂಬನೆಯ ಹುಡುಕಾಟದಲ್ಲಿ ತೊಡಗುವುದು ಉತ್ತಮವೆಂದು ಅನ್ನಿಸುವುದಿಲ್ಲವೆ? ಏಕೆಂದರೆ ಕಿರಿಯರು ದೊಡ್ಡ ಸಮಾಜದ ಜೊತೆ ಸಂಪರ್ಕಕ್ಕೆ ಬರಲು ಬಾಲ್ಯದಲ್ಲಿ ಹಿರಿಯರು ಅವಕಾಶ ಕೊಡುವುದಿಲ್ಲ. ನಿಯಮ ನಿಬಂಧನೆಗಳು, ಕಟ್ಟುಪಾಡುಗಳು, ರೀತಿರಿವಾಜುಗಳು ಇತ್ಯಾದಿಗಳ ಮೂಲಕ ಅದಕ್ಕೆ ದೊಡ್ಡ ಬೀಗ ಜಡಿದಿಡುತ್ತಾರೆ. ಹೀಗಾಗಿ ಬಾಲಕ ಬಾಲಿಕೆಯರು ಪ್ರಾಯಕ್ಕೆ ಬರುವ ತನಕ ಅಥವಾ ಕೆಲವೊಮ್ಮೆ ಮದುವೆಯಾಗಿ ಸಂಸಾರ ಹೂಡುವ ತನಕ ಗರಿಬಿಚ್ಚಿ ಹಾರುವುದಕ್ಕೆ ಕಾಯುತ್ತಲೇ ಇರಬೇಕಾಗುತ್ತದೆ.
ಅನೇಕ ಮಕ್ಕಳ ಪಾಲಿಗೆ ಬಾಲ್ಯವೆಂಬುದೊಂದು ಸುಂದರ ಉದ್ಯಾನ. ಮುಗ್ಧತೆಯ ನಂದನವನ. ಹಿರಿಯರ ಕ್ರೂರ ಪ್ರಪಂಚದಿಂದ ರಕ್ಷಿಸಲು ಕಟ್ಟಿದ ಎತ್ತರದ ಗೋಡೆಗಳ ತೋಟ. ಕೆಲವೊಮ್ಮೆ ಇದು ಅಪಾಯಕಾರಿ. ಮುಗ್ಧತೆಯಲ್ಲೇ ಅದ್ದಿ ತೆಗೆದ ಮಗುವಿಗೆ ಒಮ್ಮೆಲೆ ಕರಾಳತೆಯ ದರ್ಶನವಾದರೆ ಹೇಗಾಗಬಹುದು? ಸಿದ್ಧಾರ್ಥನಿಗೆ ಆದುದೇನು? ರೋಗಿ, ಮುದುಕ, ಹೆಣವನ್ನು ಕಂಡ; ವಿರಾಗಿಯಾದ! ಹೀಗಾಗಿ ಬಾಲ್ಯದ ಉದ್ಯಾನದಲ್ಲಿ ಆಗಾಗ್ಗೆ ಸಣ್ಣಸಣ್ಣ ಆಘಾತಗಳು ಒದಗಿಬರಬೇಕು. ಹಿರಿಯರಿಂದ ಕಳಚಿಕೊಳ್ಳುವುದಕ್ಕೆ ಒಂದಿಷ್ಟು ಅವಕಾಶಗಳೂ ದೊರೆಯಬೇಕು.
ದುರಂತದ ಸಂಗತಿಯೆಂದರೆ ಜಗತ್ತಿನಾದ್ಯಂತ ಬಾಲ್ಯವೆಂಬುದು ಎಲ್ಲ ಮಕ್ಕಳಿಗೂ ಮಧುರ ಅನುಭವವೇನಲ್ಲ. ‘ಎಲ್ಲ ಇದ್ದೂ ಏನೂ ಇಲ್ಲದ’ ಅಥವಾ ಕನಸುಗಳೇ ಸತ್ತುಹೋದ ನರಕದಲ್ಲಿ ಹಲವು ಮಕ್ಕಳು ಬದುಕುತ್ತಾರೆ. ತಂದೆತಾಯಿಗಳನ್ನು ಕಳೆದುಕೊಂಡು ಅನಾಥರಾದ ಮಕ್ಕಳು, ವಿಚ್ಛೇದಿತ ದಂಪತಿಗಳಲ್ಲಿ ಒಬ್ಬರ ಜೊತೆ ವಾಸಿಸುತ್ತಾ ಮತ್ತೊಬ್ಬರನ್ನು ಕಾಣಲು ಕಾತರಿಸುವ ಮಕ್ಕಳು, ಜೀತಕ್ಕೆ ಒಳಗಾದ ಮಕ್ಕಳು. ದತ್ತುಸ್ವೀಕಾರದಿಂದ ಯಾರದೋ ಮನೆ ಸೇರಿದ ಮಕ್ಕಳು, ಅನೈತಿಕ ಸಂಪರ್ಕ-ಮಾನಭಂಗಗಳ ಫಲಿತಾಂಶವಾಗಿ ಹುಟ್ಟಿದ, ತಂದೆತಾಯಿ ಎಲ್ಲೋ ಎಸೆದುಹೋದ ಮಕ್ಕಳು. ಅಭಯಾಶ್ರಮ-ಬಾಲನಿಕೇತನ-ರಿಮಾಂಡ್‌ಹೋಮ್‌-ಪ್ರಮಾಣಿತ ಶಾಲೆ ಇತ್ಯಾದಿ ಸ್ಥಳಗಳಿಗೆ ಹೋಗಿ ನೋಡಿದರೆ ಮಕ್ಕಳ ಬಾಲ್ಯ ಅದೆಷ್ಟು ಕಟುವಾಗಿರಬಹುದು ಎಂಬುದು ಮನವರಿಕೆ ಆಗದಿರದು.
ಬರೆಯುತ್ತ ಬರೆಯುತ್ತ ನನ್ನ ಬಾಲ್ಯದ ದಿನಗಳು, ಅಂದಿನ ಒಂಟಿತನ ನೆನಪಿಗೆ ಬರುತ್ತಿದೆ. ನಾನು ‘ಸಿರಿವಂತನಾಗಿ ಹುಟ್ಟಿದೆ; ಬಡವನಾಗಿ ಬೆಳೆದೆ’. ನನ್ನ ತಂದೆ ದೊಡ್ಡ ಹೋಟೆಲ್‌ ಮಾಲಿಕರಾಗಿದ್ದರು. ಆಂಧ್ರದ ವಿಜಯವಾಡದಲ್ಲಿ ನನ್ನನ್ನು ೧೯೫೭ ರಲ್ಲಿ ಶಾಲೆಗೆ ಸೇರಿಸುವ ದಿನ ಹೋಟೆಲಿಗೆ ಧ್ವನಿವರ್ಧಕ ಅಳವಡಿಸಿ ರಿಕಾರ್ಡ್‌ ಹಾಕಿಸಿದ್ದರು. ಕುದುರೆ ಸಾರೋಟಿನಲ್ಲಿ ನನ್ನನ್ನು ಮೆರವಣಿಗೆಯಲ್ಲಿ ಶಾಲೆಗೆ ಕೊಂಡೊಯ್ದು ಒಂದನೆಯ ತರಗತಿಗೆ ಸೇರಿಸಿದ್ದರು. ಆದರೆ ಮುಂದಿನ ನಾಲ್ಕೈದು ವರ್ಷಗಳಲ್ಲಿ ನಾನು ತಂದೆಯಿಂದ ದೂರ ಉಳಿಯಬೇಕಾಯಿತು. ಉಬ್ಬಸ ಹಾಗೂ ಕ್ಷಯಕ್ಕೆ ತುತ್ತಾದ ತಾಯಿಯೊಡನೆ ನಾನು ನನ್ನ ತಾಯಿಯ ಮನೆ ಬೈಕಾಡಿಗೆ ಬಂದು ಐದನೆಯ ತರಗತಿಗೆ ಕನ್ನಡ ಶಾಲೆಗೆ ಸೇರಿದೆ. ಕೆಲವೇ  ದಿನಗಳಲ್ಲಿ ತಾಯಿಯ ರೋಗ ಉಲ್ಬಣಿಸಿ ತೀರಿಕೊಂಡಳು. ಮುಂದಿನ ಮೂರು ವರ್ಷ ನಾನು ಅಜ್ಜನ ಮನೆಯಲ್ಲೇ ಬೆಳೆದೆ. ನನ್ನಜ್ಜಿ ಆಗಾಗ್ಗೆ ನನ್ನನ್ನು ಬೈಯುತ್ತಿದ್ದರು. ಆದರೆ ಅಜ್ಜ, ಸೋದರಮಾವ, ಅತ್ತೆ ನನ್ನನ್ನೆಂದೂ ಹೊಡೆದದ್ದಿಲ್ಲ; ಬೈದದ್ದಿಲ್ಲ. ಆದರೆ ನನ್ನನ್ನು ಒಳಗೊಳಗೇ ಅವಮಾನಿಸುತ್ತಿದ್ದ ಚುಚ್ಚುತ್ತಿದ್ದ ಅಂಶವೆಂದರೆ ‘ಅಮ್ಮ ಇಲ್ಲ. ಅಪ್ಪ ದೂರದಲ್ಲೆಲ್ಲೋ.. ನನ್ನ ನೋವು-ನಲಿವು ಯಾರಲ್ಲಿ ಹೇಳಲಿ? ನನ್ನವರು ಯಾರಿದ್ದಾರೆ?’ ಎಷ್ಟೋ ಸಲ ನಾನು ಪಡುಕೋಣೆ (ಮನೆಯ ಒಂದು ಕೊಠಡಿಯ ಹೆಸರು) ಯಲ್ಲಿ ಕಿಟಕಿ ಬಳಿ ನಿಂತು ಅಮ್ಮನ ಹೆಣ ಸುಟ್ಟ ಗದ್ದೆಯ ಕಡೆ ನೋಡಿ (ಅಮ್ಮನ ಹೆಣಕ್ಕೆ ಕೊಳ್ಳಿ ಇಟ್ಟವನು ನಾನೆ) ಅಳುತ್ತಿದ್ದೆ. ಬಾಲ್ಯದ ಆ ಕೊರತೆ, ಕೊರಗು ಈಗಲೂ ನನ್ನನ್ನು ಕಾಡುತ್ತದೆ.
ಹೈಸ್ಕೂಲು ವ್ಯಾಸಂಗಕ್ಕೆ ಮತ್ತೆ ತಂದೆಯ ಬಳಿಗೆ ಬಂದೆ. ಒಂದು ವರ್ಷ ತಂದೆ ಶಿವಮೊಗ್ಗೆ ಸಮೀಪದ ನ್ಯಾಮತಿಯಲ್ಲಿ ಹೋಟೆಲು ಮಾಡಿಕೊಂಡಿದ್ದರು. ಮತ್ತೆ ಕೆಲವು ವರ್ಷ ಬೆಂಗಳೂರು ಸಮೀಪದ ರಾಮನಗರ-ಅರ್ಚಕರ ಹಳ್ಳೊ ಹೊಗೆಸೊಪ್ಪಿನ ಕಾರ್ಖಾನೆ ಎದುರು ಗುಡಿಸಲು ಹೋಟೆಲು ಮಾಡಿಕೊಂಡಿದ್ದರು (ಈಗ ಜಾನಪದ ಲೋಕ ಇರುವಲ್ಲಿ).
ನ್ಯಾಮತಿಯಲ್ಲಿ  ವರ್ಷದ ಕೊನೆಗೆ ಮತ್ತೆ ನಾನು ಅನಾಥನದೆ. ಅಲ್ಲಿಯ ಸರಕಾರಿ ಹೈಸ್ಕೂಲಿನಲ್ಲಿ ಎಂಟನೆಯ ತರಗತಿ ಓದುತ್ತಿದ್ದೆ. ಒಂದು ದಿನ ಇದ್ದಕ್ಕಿದ್ದಂತೆ ತಂದೆಯವರು ಹೋಟೆಲು ಮುಚ್ಚಿದರು. ಇದು ೧೯೬೪-೬೫ರ ಸುಮಾರಿಗೆ. ಏಕೆಂದು ಇದುವರೆಗೂ ನನಗೆ ತಿಳಿದಿಲ್ಲ. ರಾತ್ರೋರಾತ್ರಿ ನನ್ನನ್ನು ಜೋಶಿ ಎಂಬವರ ಮನೆಗೆ ತಂದುಬಿಟ್ಟರು. ಅವರು ಆಗ ಅಲ್ಲಿ ಮುದ್ರಣಾಲಯವೊಂದನ್ನು ನಡೆಸುತ್ತಿದ್ದರು. ಈಗ ಅವರು ಇದ್ದಾರೋ ಇಲ್ಲವೋ, ಅವರ ಮನೆಯವರು ಬಂಧುಗಳು ಎಲ್ಲಿ ಎಲ್ಲಿದ್ದಾರೆ ಎಂಬುದು ಯಾವುದೂ ನನಗೆ ತಿಳಿಯದು. ೧೯೬೫ ರಲ್ಲಿ ನ್ಯಾಮತಿ ಬಿಟ್ಟವನು ಈವರೆಗೂ ಮತ್ತೆ ಅಲ್ಲಿ ಕಾಲಿಟ್ಟಿಲ್ಲ! ತಂದೆಯವರು ನಡುರಾತ್ರಿಯಲ್ಲೇ ಮಾಯವಾದರು. ನನಗೆ ಏನೂ ಹೇಳಲಿಲ್ಲ. ಏನೂ ಗೊತ್ತಾಗಲಿಲ್ಲ! ಜೋಶಿಯವರ ಮನೆಯವರೆಲ್ಲ ಒಳ್ಳೆಯವರೇ. ಅವರ ಮನೆಯ ಪರಿಮಳ ಎಂಬ ಹುಡುಗಿ ನನ್ನ ಸಹಪಾಠಿ. ರಾತ್ರಿ ಮಕ್ಕಳಿಗೆಲ್ಲ ಕೈತುತ್ತು ಬಡಿಸುತ್ತಿದ್ದರು. ನನಗೋ ವಿಪರೀತ ಸಂಕೋಚ. ಈ ಸಂಕೋಚ, ನೋವು, ಒಂಟಿತನದಲ್ಲೇ ನಾನಲ್ಲಿ ಎಂಟನೆಯ ತರಗತಿ ಮುಗಿಸಿದೆ.
ಒಂಬತ್ತು ಹತ್ತನೆಯ ತರಗತಿಗೆ ನನ್ನನ್ನು ತಂದೆಯವರು ರಾಮನಗರದ ಸರಕಾರಿ ಶಾಲೆಗೆ ಸೇರಿಸಿದರು. ನ್ಯಾಮತಿಗಿಂತ ಕಠಿಣತರ ದಿನಗಳಿವು. ನ್ಯಾಮತಿಯಲ್ಲಿ ಹೋಟೆಲು ಚೆನ್ನಾಗಿತ್ತು. ದೊಡ್ಡ ಕಟ್ಟಡ. ಒಳ್ಳೆಯ ವ್ಯಾಪಾರ. ಆಳುಕಾಳುಗಳಿದ್ದರು. ನನಗೆ ವಿಶೇಷ ಕೆಲಸವಿರಲಿಲ್ಲ. ತಂದೆಯವರು ಬೆಳಿಗ್ಗೆ ವಡೆ, ಬೋಂಡಾ ಮಾಡುವ ತನಕ ಅಂದರೆ ಒಂಬತ್ತು ಗಂಟೆಯತನಕ ಮಧ್ಯಾಹ್ನ ನಾನು ಊಟಮಾಡಿದ ಬಳಿಕ ಅವರು ಊಟಮಾಡಿ ಬರುವ ತನಕ ಮತ್ತು ಸಂಜೆ ಶಾಲೆಬಿಟ್ಟ ಮೇಲೆ ಸುಮಾರು ಎಂಟು ಗಂಟೆ ತನಕ ಗಲ್ಲದಲ್ಲಿ ಕೂರಬೇಕಿತ್ತು. ಓದುವುದಕ್ಕೆ ಬಿಡುವು ಸಿಗುತ್ತಿತ್ತು. ವಿದ್ಯುಚ್ಛಕ್ತಿ ಇತ್ತು. ಉಣ್ಣಲು ತಿನ್ನಲು ಕೊರತೆಯಿರಲಿಲ್ಲ. ತಂದೆಯವರು ಈ ಅವಧಿಯಲ್ಲಿ ಹೊಡೆದದ್ದು ಬೈದದ್ದು ನೆನಪಿಗೆ ಬರುತ್ತಿಲ್ಲ.
ಆದರೆ ರಾಮನಗರದ ಜೀವನ ನಿಜಕ್ಕೂ ದಾರುಣವಾಗಿತ್ತು. ನನ್ನ ಹದಿಹರೆಯ ಅಲ್ಲಿ ಕುದಿವ ನೀರಿನಲ್ಲಿ ಸಾಯಿಸಿ ಬೀದಿಗೆಸೆವ ರೇಷ್ಮೆಹುಳದಂತಾಗಿತ್ತು.
ಅರ್ಚಕರ ಹಳ್ಳಿಯ ಹೋಟೆಲು ಎಂದರೆ ಬೆಂಗಳೂರು-ಮೈಸೂರು ಹೆದ್ದಾರಿಯ ಪಕ್ಕದ ಹೊಲದಲ್ಲಿನ ಒಂದು ಗುಡಿಸಲು. ವಿದ್ಯುತ್‌ ಇಲ್ಲ. ಅಡುಗೆಮನೆ ಕಂ ಬೆಡ್‌ರೂಮ್‌. ಗಿರಾಕಿಗಳು ಕುಳಿತುಕೊಳ್ಳುವ ಸ್ಥಳ, ಅರೆಯುವ ಸ್ಥಳ. ಅದೇ ರಾತ್ರಿ ನನ್ನ ಓದುವ ಕೋಣೆ, ಮಲಗುವುದಕ್ಕೆ ಬೆಂಚು. ನೆಲ ಮಣ್ಣಿನದ್ದು. ಬಹಿರ್ದೆಶೆಗೆ ಬೆಳಗ್ಗೆ ಬೇಗ ಬಯಲಿಗೆ ಹೋಗಬೇಕು. ಹೋಟೆಲಿನಲ್ಲಿ ಕೆಲಸಗಾರ ಎಂದರೆ ಒಬ್ಬನೇ ಒಬ್ಬ ಲೋಟ ತೊಳೆಯುವವನು. ಮತ್ತೆಲ್ಲ ತಂದೆಯವರದ್ದೇ ಬಹುಪಾತ್ರಾಭಿನಯ.
ಬೆಳಗ್ಗೆ ಎದ್ದು ಚಟ್ಟನಿಗೆ ರುಬ್ಬಬೇಕು. ಇಡ್ಲಿಗೆ ರುಬ್ಬಬೇಕು. ಗಿರಾಕಿಗಳಿಗೆ ಸಪ್ಲೈ ಮಾಡಬೇಕು. ಒಂಬತ್ತು ಗಂಟೆಗೆ ಶಾಲೆಗೆ ನಾಲ್ಕೈದು ಮೈಲಿ ದೂರ ನಡೆದು ಹೋಗಬೇಕು. ಸಂಜೆ ಹೋಟೆಲಿನ ಕ್ಲೀನರ್ ರಾಮನಗರಕ್ಕೆ ಬಂದಮೇಲೆ ಹೋಟೆಲು ಸಾಮಾನುಗಳನ್ನು ಕೊಂಡುಕೊಂಡು ಅವನ ತಲೆಯ ಮೇಲೆ ಹೂರಿಸಿ ನಾನು ಕೈಯಲ್ಲಿ ಎಣ್ಣೆಕ್ಯಾನ್‌ ಹಿಡಿದು ಕಗ್ಗತ್ತಲಲ್ಲಿ ನಡೆದುಕೊಂಡು ಗುಡಿಸಲಿಗೆ ಬರಬೇಕು. ಸುಖದುಃಖ ಕೇಳುವ, ನೋವುನಲಿವು ಹಂಚಿಕೊಳ್ಳುವ ಪ್ರಶ್ನೆಯೇ ಇಲ್ಲ. ಚಳಿಗಾಲದಲ್ಲಂತೂ ಕಾಲುಒಡೆದು ರಕ್ತ ಬರುವಂತಾಗುತ್ತಿತ್ತು. ಕುಂಟುತ್ತ ಶಾಲೆಗೆ ಹೋಗುತ್ತಿದ್ದೆ. ಹೋಟೆಲಿನಲ್ಲಿ ಉಳಿದ ಚಿತ್ರಾನ್ನ, ಉಪ್ಪಿಟ್ಟು ಇದೇ ನನಗೆ ರಾತ್ರಿ ಊಟ! ಏನೂ ಉಳಿಯದಿದ್ದರೆ ರಾಮನಗರದಲ್ಲಿ ಬ್ರೆಡ್ಡಿನ ಅಂಗಡಿಯಲ್ಲಿ ಸಿಹಿಬ್ರೆಡ್‌ ಕೊಂಡುಕೊಂಡು ತಿನ್ನುತ್ತಿದ್ದೆ.
ಸಂಜೆ ಒಂದು ಪ್ಲೇಟ್‌ ಇಡ್ಲಿ ಸಾಂಬಾರ್ ಸಿಗುತ್ತಿತ್ತು ನನಗೆ. ಬಸ್‌ನಿಲ್ದಾಣದಲ್ಲಿ ನಮ್ಮ ಪರಿಚಿತರೋರ್ವರ ಹೋಟೆಲ್‌ ಇತ್ತು. ಆ ಸಾಹುಕಾರರಿಗೆ ೧೫-೨೦ ನಿಮಿಷ ವಿರಾಮಕೊಡಲು ನಾನು ಗಲ್ಲದಲ್ಲಿ ಕೂರುತ್ತಿದ್ದೆ. ಅವರು ಮರಳಿ ಬಂದೊಡನೆ ನನಗೆ ಒಂದು ಪ್ಲೇಟ್‌ ಇಡ್ಲಿ ಸಾಂಬಾರ್ ಒಂದು ಕಾಫಿ ಸಿಗುತ್ತಿತ್ತು!
ಉಡುಪಿ ತಾಲ್ಲೂಕು ಕೋಟದ ಮಣೂರಿನ ನನ್ನ ತಂದೆಯ ಕುಲದೈವ ಸಾಲಿಗ್ರಾಮದ ಉಗ್ರನರಸಿಂಹ! ಹೀಗಾಗಿ ವ್ಯಾಪಾರ ಚೆನ್ನಾಗಿ ಆಗದಿದ್ದ ದಿನಗಳಲ್ಲಿ ತಂದೆಯವರು ಸಣ್ಣ ಕಾರಣಕ್ಕೂ ಸಿಟ್ಟಾಗುತ್ತಿದ್ದರು. ಕೈಗೆ ಸಿಕ್ಕಿದ್ದರಲ್ಲೇ ನನ್ನನ್ನು ಹೊಡೆದುಬಿಡುತ್ತಿದ್ದರು. ‘ತಾಯಿಯಿಲ್ಲದ ತಬ್ಬಲಿ’ ಎಂಬ ವಿಚಾರ ಆ ಗಳಿಗೆಯಲ್ಲಿ ಅವರ ಮನಃಪಟಲದ ಮುಂದೆ ಹಾದುಹೋಗುತ್ತಿರಲಿಲ್ಲ. ಒಂದುಸಲ ಚೆನ್ನಾಗಿ ಹೊಡೆದು ಬೆನ್ನ ತುಂಬಾ ಬಾಸುಂಡೆ ಬಂದಿತ್ತು. ರಾತ್ರಿ ಅಳುತ್ತ ಬೆಂಚಿನ ಮೇಲೆ ಬೋರಲಾಗಿ ಮಲಗಿದ್ದೆ.  ತಂದೆಯವರು ಬಾಸುಂಡೆಯ ಮೇಲೆ ತೆಂಗಿನೆಣ್ಣೆ ಸವರಿದರು! ಈಗ ಅದನ್ನು ಬರೆಯುವಾಗ ನಿಜಕ್ಕೂ ಕಣ್ಣೀರು ಬರುತ್ತಿದೆ. ಅತ್ತುಬಿಡಬೇಕು ಎನ್ನಿಸುತ್ತಿದೆ. ಎಷ್ಟೊಂದು ಸಲ ಈ ಘಟನೆ ನೆನಪಿಗೆ ಬಂದರೂ ಇದೇ ಅನುಭವ!
ಇನ್ನೊಂದು ಸಲ ಪುಸ್ತಕ ಕೊಂಡುಕೊಳ್ಳಲು ಹಣ ಬೇಕಿತ್ತು. ನಾಲ್ಕೈದು ದಿನಗಳಿಂದ ಹಣಕ್ಕಾಗಿ ಪೀಡಿಸುತ್ತಲೇ ಇದ್ದೆ. ಆ ದಿನ ಪರಿಸ್ಥಿತಿ ಚೆನ್ನಾಗಿರಲಿಲ್ಲ. ವ್ಯಾಪಾರ ಆಗಿರಲಿಲ್ಲ. ಮಾಡಿಟ್ಟ ತಿಂಡಿ ಉಳಿದುಬಿಟ್ಟಿತ್ತು. ಒಂಬತ್ತು ಗಂಟೆಯ ಸಮಯ. ಹಾಲಿನವನು ಬಂದು ಹಾಲು ಹಾಕಿ ಸೈಕಲಿನಲ್ಲಿ ನನಗಾಗಿ ಕಾಯುತ್ತಿದ್ದ. ಏಕೆಂದರೆ ಅವನು ಮರಳಿ ರಾಮನಗರಕ್ಕೆ ಹೋಗುವವನು ನನ್ನನ್ನು ಹಿಂದುಗಡೆ ಕುಳ್ಳಿರಿಸಿಕೊಂಡು ಹೋಗುತ್ತಿದ್ದ. ಶಾಲೆಗೆ ಹೊರಟ ನಾನು ತಂದೆಯವರಲ್ಲಿ ದುಡ್ಡು ಕೇಳಿದೆ. ಆಗ ಅವರು ಹೊರಗಡೆಯಿಂದ ಸೌದೆ ಕೊಳ್ಳಿಗಳನ್ನು ತೆಗೆದುಕೊಂಡು  ಅಡುಗೆಮನೆ ಕಡೆ ಹೊರಟಿದ್ದರು. ‘ದುಡ್ಡು’ ಎಂದು ನಾನು ಕೇಳಿದ್ದೇ ತಡ ‘ಬೋಳಿಮಗನೆ’ ಅಂತ ಕೂಗುತ್ತ ಸೌದೆಕೊಳ್ಳಿ ತೆಗೆದುಕೊಂಡು ನನ್ನನ್ನು ಹೊಡೆಯಲು ಬಂದರು. ನಾನು ಎದ್ದೆನೋಬಿದ್ದೆನೋ ಎಂದು ಓಡಿಕೊಂಡು ಬಂದು ಸೈಕಲ್‌ನ ಹಿಂಭಾಗ ಹತ್ತಿ ಕುಳಿತೆ. ಹಾಲಿನವನು ಕೂಡಲೆ ಸೈಕಲ್‌ ಓಡಿಸಿದ; ಇಲ್ಲವಾಗಿದ್ದರೆ ಆ ದಿವಸ ಅಲ್ಲೇ ನನ್ನ ತಿಥಿ ಆಗಿಬಿಡುತ್ತಿತು!
ರಾಮನಗರ ಊರು ಭಣಭಣ. ಈಗಲೂ ಹಾಗೆಯೇ. ಕೊಳೆತ ರೇಷ್ಮೆಹುಳುಗಳ ಕೆಟ್ಟ ವಾಸನೆ. ಮೇಲೆ ಹಾರಾಡುವ ಹದ್ದುಗಳು. ರಾಮನಗರದ ನನ್ನ ಬದುಕಿಗೂ ಈ ಚಿತ್ರಕ್ಕೂ ಚೆನ್ನಾಗಿ ಸರಿಹೊಂದುತ್ತದೆ.
೧೯೬೭ರಲ್ಲಿ ಎಸ್‌.ಎಸ್‌.ಎಲ್‌.ಸಿ. ಮುಗಿಸಿ ಉಡುಪಿಯ ಭೋಜನಶಾಲೆಯ ಕೂಳಿಗೆ ಕೈಚಾಚಿ ಎಂಜಿಎಂ ಕಾಲೇಜು ಸೇರಿದೆ. ಮುಂದಿನ ನಾಲ್ಕು ವರ್ಷಗಳ ಕಾಲ ನೋವು, ಒಂಟಿತನ, ಬಡತನದ ಅಪಮಾನ.
ನನ್ನಲ್ಲಿ ಕೀಳರಿಮೆ, ಒಂಟಿತನ, ಸಾಮಾಜಿಕ ಆತಂಕ ಇತ್ಯಾದಿ ನೇತ್ಯಾತ್ಮಕ ಭಾವನೆಗಳು ಬೆಳೆಯಲು ನನ್ನ ತಬ್ಬಲಿತನ ಹಾಗೂ ಅಹಿತಕರ ಬಾಲ್ಯವೇ ಕಾರಣ. ಆದರೆ ನನಗನ್ನಿಸುತ್ತದೆ ಈ ಬಗೆಯ ಕೊರಗಿನ ಹಾಗೂ ಕಳಚಿದ ಸಂಬಂಧಗಳ ಬಾಲ್ಯವೇ ನನ್ನಲ್ಲಿ ಸ್ವಾವಲಂಬನೆಯ ಭಾವಗಳನ್ನು ಬಡಿದೆಬ್ಬಿಸಿದ್ದು. ಏಕೆಂದರೆ ಪದವಿ ವ್ಯಾಸಂಗದ ದಿನಗಳಲ್ಲಿ ತಂದೆಯವರು ಎಂ.ಓ. ಮಾಡುತ್ತಿದ್ದ ಮಾಹೆಯಾನ ಮೂವತ್ತು ರೂ.ಗಳಿಗಾಗಿ ಹಪಹಪಿಸುತ್ತಿದ್ದೆ. ಹೆಚ್ಚು ಕೇಳುವಂತಿಲ್ಲ. ಕೊಟ್ಟದ್ದು ಸಾಕಾಗುತ್ತಿರಲಿಲ್ಲ. ಪಿಯುಸಿ ಹಂತದಲ್ಲಿ ಎರಡು ಪೈಜಾಮ, ಎರಡು ಟರ್ಲಿನ್‌ ಅಂಗಿ ಹೊಲಿಸಿಕೊಟ್ಟದ್ದು ಬಿಟ್ಟರೆ ಮತ್ತೇನೂ ಕೊಡಲಿಲ್ಲ! ಶಾಲಾ ದಿನಗಳಲ್ಲಿ ಹೋಟೆಲಿನ ಕೆಲಸ ಮಾಡಿದ್ದರಿಂದಾಗಿ ಪದವಿ ಆದೊಡನೆ ತಂದೆಯವರ ಬಳಿಗೆ ಹೋಗದೆ, ಅಜ್ಜನಮನೆಗೂ ಹೋಗದ ದುಡಿದು ಕನ್ನಡ ಎಂ.ಎ. ಓದಬೇಕೆಂಬ ಉತ್ಸಾಹದಲ್ಲಿ ಮೈಸೂರಿಗೆ ಹೋಗಿ ಉಡುಪಿಯವರೊಬ್ಬರ ಹೋಟೆಲಿನಲ್ಲಿ ಕೆಲಸಕ್ಕೆ ಸೇರಿಕೊಂಡೆ! ಅಲ್ಲಿಂದ ಮುಂದೆ ನನ್ನ ವ್ಯಾಸಂಗ, ವೃತ್ತಿಜೀವನ, ವಿವಾಹಜೀವನ ಎಲ್ಲ ನನ್ನ ಸ್ವಂತ ನಿರ್ಧಾರಗಳ ಕಂತೆ. ಒಳಿತೋ ಕೆಡುಕೋ, ಸರಿಯೋ ತಪ್ಪೋ ನನ್ನ ನಿಶ್ಚಯಗಳಿಗೆ ನಾನೇ ಜವಾಬುದಾರ. ಈಗ ನನ್ನನ್ನು ‘ಸ್ವಯಂಸಿದ್ಧ ಮನುಷ್ಯ’ -`Selfmade man’ ಎಂದು ಅಭಿಮಾನದಿಂದ ಹೊಗಳುವವರೆಲ್ಲ ಆಗ ನನ್ನನ್ನು ತುಚ್ಛವಾಗಿ ಕಾಣುತ್ತಿದ್ದರು!
ನನ್ನ ಬಾಲ್ಯ ಅದೆಷ್ಟೇ ಅಹಿತಕರವಾಗಿದ್ದರೂ ಈಗ ಹಿನ್ನೋಟದಲ್ಲಿ ನನಗೆ ಪ್ರಿಯವೇ. ಏಕೆಂದರೆ ಅದು ನನಗೆ ಸ್ವಾವಲಂಬನೆಯ ಪಾಠ ಕಲಿಸಿದೆ. ದುಡಿದು ಗಳಿಸುವುದನ್ನು, ಕಲಿಯುವುದನ್ನು ಕಲಿಸಿದೆ. ತಂದೆತಾಯಿಗಳ ಬಿಸಿಯಪ್ಪುಗೆಯಲ್ಲಿ ಸುಖದ ಪಂಜರದಲ್ಲಿ ಬೆಳೆಯುವ ಮಕ್ಕಳಿಗೆ ಸ್ವಾವಲಂಬನೆಯ, ಸ್ವತಂತ್ರ ನಿರ್ಧಾರದ ಈ ಪಾಠ ಸಿಗಲಾರದು.
ನನ್ನ ಬಾಲ್ಯದ ದಿನಗಳನ್ನು ನನ್ನ ಮಗಳಿಗೆ ಹೇಳುವಾಗ ಅವಳಲ್ಲಿ ಮೊದಮೊದಲಲು ಉತ್ಸಾಹವಿರುತ್ತಿತ್ತು. ಬರಬರುತ್ತ ‘ಅಪ್ಪನ ಕತೆ ಶುರುವಾಯ್ತು’ ಅನ್ನುತ್ತಿದ್ದಳು. ಇಂದಿಗೂ ಸ್ವಲ್ಪ ಏನಾದರೂ ಹೆಚ್ಚು ಕಡಿಮೆಯಾದರೆ ‘ಅಪ್ಪಾ, ಅಮ್ಮಾ’ ಎಂದು ಗೋಳಾಡುವ ಅವಳಿಗೆ ನನ್ನ ಬಾಲ್ಯ ‘ಕತೆಯಲ್ಲ ಜೀವನ’ವೆಂದರೂ ಅವಳಿಗೆ ಅದೊಂದು ಹೊತ್ತು ಕಳೆಯುವ ಕಾಲ್ಪನಿಕ ಕತೆ ಅಥವಾ ಕೇಳಿ ಕೇಳಿ ಸವಕಲಾದ ಹರಿಕತೆ! ತಮಾಷೆ ಎಂದರೆ ಸಣ್ಣ ತೊಂದರೆ ಬಂದಾಗಲೂ ಹೇಳಿಕೊಳ್ಳುವುದಕ್ಕೆ, ಪರಿಹಾರಕ್ಕೆ ಈ ಹರಿಕತೆ ದಾಸಯ್ಯನೇ ಬೇಕು!
ಬಾಲ್ಯಕಾಲ ಮಧುರ ನಿಜ. ಆದರೆ ಮುಂದೆ ಮುಂದೆ ಹೋದಂತೆ ಒಮ್ಮೆಲೆ ಕೆಲವು ಬದಲಾವಣೆಗಳು ಹುಡುಗ-ಹುಡುಗಿಯರಲ್ಲಿ ಕಾಣಿಸಿಕೊಳ್ಳುತ್ತವೆ. ಐದು ಆರನೆಯ ಅಥವಾ ಏಳನೆಯ ತರಗತಿವರೆಗೆ ತಾಯಿ-ತಂದೆ ಮಕ್ಕಳ ನಡುವಿನ ಸಂಬಂಧ ಅತಿಮಧುರ. “ನನ್ನ ಅಮ್ಮ ತುಂಬ ಒಳ್ಳೆಯವಳು”; “ನನ್ನಪ್ಪ ದೇವರ ಹಾಗೆ” ಎಂದು ಹೇಳುವ ಮಕ್ಕಳೇ ಬದಲಾಗಿಬಿಡುತ್ತಾರೆ. ಹದಿಹರೆಯದ ಆರಂಭಿಕ ಹಂತವಿದು. “ಯಾಕೋ ಹೀಗಾಡ್ತೀಯಾ? ಏನಾಗಿದ್ದಯೋ ನಿನಗೆ! ಅಪ್ಪ ಅಮ್ಮನ್ನ ಕಂಡ್ರೆ ಯಾಕೋ ಉರಿ?” ಅಂತ ದೊಡ್ಡವರು ಕೇಳಿದರೆ “ಅಮ್ಮನಾ ಅವ್ಳು; ರಾಕ್ಷಸಿ” ಅಂತ ಮಕ್ಕಳು ಹೇಳೋಕೆ ಶುರುಮಾಡ್ತವೆ. ಒಬ್ಬರಿಗೊಬ್ಬರು ಅರ್ಥವಾಗದ ಸ್ಥಿತಿ. ಸಂಪರ್ಕಸೇತುವೆ ಭಗ್ನಗೊಂಡ ಸ್ಥಿತಿ. ಮಂಜು ಮುಸುಕಿದ ಹಾದಿಯಲ್ಲಿ ಪರಸ್ಪರ ಮುಖಗಳು ಮಸುಕು ಮಸುಕಾದ ಸ್ಥಿತಿ. ಅನೇಕರಿಗೆ ಬಾಲ್ಯಕಾಳದ ಕೊನೆ (ಹದಿಹರೆಯ ಅಬ್ಬರದ ಆರಂಭ). ಸಾಕಷ್ಟು ಯಾತನಾಮಯವೆಂಬು ನಿಜ.
ಮನೆ ನಂದಗೋಕುಲದ ಹಾಗಿದ್ದರೆ ಮಕ್ಕಳು ಚೆನ್ನಗಿ ಬೆಳೆಯುತ್ತವೆ. ಅದರ ಬದಲು ಮನೆಯನ್ನು ಗಂಡ-ಹೆಂಡತಿ ನರಕ ಮಾಡಿಬಿಟ್ಟರೆ ಅದು ಮಕ್ಕಳ ಪಾಲಿಗೆ ಸೆರಮನೆಯಾಗಿ ಬಿಡುತ್ತದೆ. ಮಕ್ಕಳು ಅವಕಾಶ ಸಿಕ್ಕರೆ ಮನೆಬಿಟ್ಟು ಓಡಿಹೋಗುತ್ತಾರೆ ಅಂತ ಕೆಲವರು ಹೇಳುವುದುಂಟು. “ಮಕ್ಕಳನ್ನು ಸರಿಯಾಗಿ ಸಾಕಲಿಕ್ಕೆ ಬಾರದಿದ್ದವರಿಗೆ ಮಕ್ಕಳ್ಯಾಕೆ ಬೇಕು?” ಎಂದು ಹಂಗಿಸುವವರಿಗೇನೂ ಕಮ್ಮಿಯಿಲ್ಲ. ಸಂತೋಷ ತುಂಬಿತುಳುಕುವ ಮನೆ ಮಕ್ಕಳಲ್ಲಿ ಒಂದಿಷ್ಟು ಹೆಚ್ಚಿಗೆ ಆತ್ಮವಿಶ್ವಾಸವನ್ನು, ಚೈತನ್ಯವನ್ನು, ಮುನ್ನುಗ್ಗುವ ಸ್ವಭಾವವನ್ನು ತುಂಬುತ್ತದೆ. ಸಹಜವಾಗಿ ಮಕ್ಕಳು ತಮ್ಮ ಈ ಶಕ್ತಿಸಾಮರ್ಥ್ಯಗಳನ್ನು ಹೊರಜಗತ್ತಿನಲ್ಲಿ ಪರೀಕ್ಷಿಸಲು ಸಿದ್ಧರಾಗುತ್ತಾರೆ. ತಂದೆತಾಯಿಗಳು ಅವರ ಉತ್ಸಾಹಕ್ಕೆ ಅಡ್ಡಿಬಂದರೆ, ಸ್ವಾತಂತ್ಯ್ರಕ್ಕೆ ಧಕ್ಕೆ ಉಂಟುಮಾಡಿದರೆ ಮನೆಬಿಟ್ಟು ಓಡಿಹೋಗುತ್ತಾರೆ ಅಥವಾ ಮನೆಯಲ್ಲೇ ಇದ್ದು ನಿತ್ಯವೂ ಕಾಲುಕೆರೆದು ಜಗಳ ಮಾಡುತ್ತಾರೆ. ಅಪ್ಪ ಅಥವಾ ಅಮ್ಮನನ್ನು ದ್ವೇಷಿಸುತ್ತಾರೆ.
ನನ್ನ ಬಂಧುವೊಬ್ಬನ ತಂದೆತಾಯಿ ಸಂಸ್ಕಾರವಂತರು. ಹಾಗಂತ ಸಂಪ್ರದಾಯಸ್ಥರು. ಮಕ್ಕಳನ್ನು ಪ್ರೀತಿಯಿಂದ ಸಾಕಿದವರು. ಯಾವುದಕ್ಕೂ ಕೊರತೆ ಎಂಬುದಿಲ್ಲ. ಆದರೆ ಅವನು ಸ್ವಾತಂತ್ಯ್ರ ಪ್ರೇಮಿ. ತಂದೆಯ ನಿಬಂಧನೆಗಳು ಅವನಿಗಿಷ್ಟವಿಲ್ಲ. ಹೀಗಾಗಿ ಅವನು ಹೈಸ್ಕೂಲು ಹಂತಕ್ಕೆ ಬರುವ ಹೊತ್ತಿಗೆ ತಂದೆಯ ವಿರುದ್ಧ ಸಿಡಿಯುತ್ತಿದ್ದ. ಒಮ್ಮೆ ಅವನ ತಂದೆ ನಮ್ಮ ಅಜ್ಜನ ಮನೆಗೆ ಬಂದರು. ಇವನು ಉಪ್ಪರಿಗೆ ಏರಿ ಕೋಣೆಯ ಬಾಗಿಲು ಹಾಕಿಕೊಂಡವನು ಯಾರು ಎಷ್ಟು ಕರೆದರೂ ಬಾಗಿಲು ತೆರೆಯಲಿಲ್ಲ. ಹತಾಶರಾದ ತಂದೆ ಸಂಜೆ ಮನೆಗೆ ಹೊರಟು ಹೋದಮೇಲೆ ಹೊರಗೆಬಂದ! ಮುಂದೆ ಕೆಲವೇ ದಿನಗಳಲ್ಲಿ ಅಜ್ಜನ ಮನೆಬಿಟ್ಟು ತಂದೆಮನೆ ಸೇರಿ ಅಲ್ಲೇನೋ ಜಗಳವಾಗಿ ಮನೆಬಿಟ್ಟು ಓಡಿ ಹೋದ. ಸುಮಾರು ಒಂದು ವರ್ಷದ ಬಳಿಕ ಮನೆಗೆ ಮರಳಿದ! ಈಗ ಅವನು ಸಭ್ಯ ಗೃಹಸ್ಥ ಬಿಡಿ!
ಬಾಲ್ಯದಲ್ಲಿ ಮಕ್ಕಳು ಚೆನ್ನಾಗಿ ಬೆಳೆಯಬೇಕು. ವಿದ್ಯೆ ಬುದ್ಧಿ ಸಂಸ್ಕಾರ ಗಳಿಸಬೇಕೆಂಬ ಅತೀವ ಉತ್ಸಾಹದಲ್ಲಿ ತಂದೆತಾಯಿಗಳು ಮಕ್ಕಳ ಮೇಲೆ ವಿಪರೀತ ನಿರ್ಬಂಧಗಳನ್ನು ವಿಧಿಸುತ್ತಾರೆ. ಇದರ ಪರಿಣಾಮ ಏನೆಂದರೆ ಹಲವು ಮಕ್ಕಳು “ಅವರಪ್ಪ ಎಷ್ಟು ಒಳ್ಳೆಯವರು. ಫ್ರೆಂಡ್ಸ್‌ ಜೊತ ಆಟ ಆಡೋಕೆ ಬಿಡ್ತಾಋಎ. ಸಿನೆಮಾಕ್ಕೆ ಹೋದ್ರೆ ಬಯ್ಯಲ್ಲ. ಅವರು ನನ್ನಪ್ಪ ಆಗಬೇಕಿತ್ತು!”, “ಅವರಮ್ಮ ತುಂಬ ಸಾಧು ಸ್ವಭಾವದವರು. ತುಂಬ ಮುದ್ದುಮಾಡ್ತಾರೆ. ಸ್ವಲ್ಪಾನೂ ಬೈಯಲ್ಲ. ನಾನು ನಿನ್ನ ಹೊಟ್ಟೇಲಿ ಹುಟ್ಟೋ ಬದ್ಲು ಅವ್ರ ಹೊಟ್ಟೇಲಿ ಹುಟ್ಬೇಕಾಗಿತ್ತು” ಅಂತ ಹೇಳ್ತಾರೆ! ಏನ್ಮಾಡ್ತೀರಿ ತಂದೆತಾಯಿಯನ್ನು ಬದಲಾಯಿಸೋಕೆ ಸಾಧ್ಯನಾ? ಬದಲಾಯಿಸಿದ ಮಾತ್ರಕ್ಕೆ ಸಮಸ್ಯೆ ಪರಿಹರ ಆಗುತ್ತಾ? ಆ ತಂದೆತಾಯಿ ಹೊರಗೆ ಪ್ರದರ್ಶನಕ್ಕೆ ಸೌಮ್ಯವಾಗಿದ್ದು ಒಳಗೆ ಬೇರೆ ರೀತಿ ಯಾಕಿರಬಾರ್ದು? ಅಥವಾ ಮಕ್ಕಳಿಂದ ಇಂಥ ಪ್ರತಿಕ್ರಿಯೆ ಬರದೆ ಇರೋ ಹಾಗೆ ವರ್ತಿಸಲಿಕ್ಕೆ ನಮ್ಮಿಂದ ಸಾಧ್ಯನಾ?
ನಮ್ಮ ಬಾಲ್ಯವನ್ನು ಒದ್ದೆ ಕಣ್ಣುಗಳಿಂದ ಹಿಂತಿರುಗಿ ನೋಡುತ್ತಿದ್ದೇವೆ. ನಮ್ಮ ಮಕ್ಕಳ ಬಾಲ್ಯ ಕಣ್ಣೆದುರೆ ನಡೆದಿದೆ. ಮೊಮ್ಮಕ್ಕಳ ಬಾಲ್ಯ ಇಲ್ಲರಳಿ ನಗಲಿದೆ. ನೋಡುನೋಡುತ್ತಾ ಒಂದಂತೂ ನಿಚ್ಚಳವಾಗುತ್ತಿದೆ: ಮಕ್ಕಳಿಗೆ ಬಾಲ್ಯಕಾಲದಲ್ಲಿ ಜವಾಬ್ದಾರಿಯುತ ಸ್ವಾಯತ್ತೆ-ಸ್ವಾತಂತ್ಯ್ರ ಬೇಕು. ಹಿರಿಯರು ಅವರ ಈ ಹಕ್ಕನ್ನು ಮಾನ್ಯಮಾಡಬೇಕು. ಮಕ್ಕಳು ಈ ಹಕ್ಕನ್ನು ಸ್ಥಾಪಿಸಬೇಕು.
 
ಬಾನಾಡಿಗೆ ಬಂಧನವೆ?: ಪ್ರತಿಫಾಲಾಪೇಕ್ಷೆಯ ಕೇಡು
ವ್ಯಕ್ತಿಗಳನ್ನು ವ್ಯಕ್ತಿಗಳೆಂದು ಪರಿಭಾವಿಸದೆ ‘ಕಲಾವಿದ’, ‘ಕವಿ’, ‘ಜನಪ್ರಿಯ ರಾಜಕಾರಣಿ’. ‘ಗಂಭೀರ ವಿಮರ್ಶಕ’, ‘ಯಶಸ್ವೀ ವರ್ತಕ’-ಎಂಬ ಪಡಿಯಚ್ಚುಗಳ ಮೂಲಕ ಗ್ರಹಿಸಲು ತೊಡಗಿದಾಗ ನಮ್ಮ ಹಾಗೂ ಅವರ ನಡುವಿನ ಸಹಜ ಸಂಬಂಧ ಕಮರುತ್ತದೆ. ಒಂದು ಬಗೆಯ ಅಂತರ ನಿರ್ಮಾಣವಾಗುತ್ತದೆ. ಅವರು ನಮ್ಮ ಜೊತೆ ಸಾಮಾನ್ಯ ಮನುಷ್ಯರ ಹಾಗೆ ವರ್ತಿಸಿದಾಗ ಆಶ್ಚರ್ಯಚಕಿತರಾಗುತ್ತೇವೆ. “ಇಂಥ ದೊಡ್ಡ ಲೇಖಕ ಎಷ್ಟೊಂದು ಸರಳ ವ್ಯಕ್ತಿಯಾಗಿದ್ದಾರೆ. ಆಶ್ಚರ್ಯದ ಸಂಗತಿ ಎಂದರೆ ಅವರು ತೀರ ‘ಅನ್‌ಅಸ್ಯೂಮಿಂಗ್‌’ ಆಗಿದ್ದಾರೆ . ನಂಬಲಿಕ್ಕೇ ಆಗದು’ ಎನ್ನುತ್ತೇವೆ. ಮಕ್ಕಳ ಬಗ್ಗೆ ನಾವು ಹೀಗೆಯೇ ನಡೆದುಕೊಳ್ಳುತ್ತೇವೆ. ಮಕ್ಕಳು ನಮ್ಮ ಕಣ್ಣಿನಲ್ಲಿ ಚೂಟಿಯಾಗಿ, ಮುಗ್ಧರಾಗಿ ಪ್ರೀತಿಪಾತ್ರರಾಗಿ ಕಾಣಿಸಿಕೊಳ್ಳುತ್ತಾರೆ. ಬಾಲ್ಯದ ಬಗ್ಗೆ ನಮ್ಮ ಮನದಲ್ಲಿರುವ ಯಾವುದೋ ಒಂದು ವಿಚಾರ/ಚಿತ್ರವನ್ನು ನಿಜವಾದ ಮಕ್ಕಳ ಜಾಗದಲ್ಲಿಟ್ಟು ನೋಡುತ್ತೇವೆ. ಹೀಗೆ ನಾವು ಹಣೆಪಟ್ಟಿ ಹಚ್ಚುವಾಗ, ನಿಜದ ಬದಲಿಗೆ ಚಿತ್ರ ನಿಲ್ಲಿಸುವಾಗ ಆ ವ್ಯಕ್ತಿಗೆ ಮಾಂತ್ರಿಕ ಗುಣಗಳನ್ನು ಆರೋಪಿಸುತ್ತೇವೆ.
ಮೈಬಣ್ಣ, ಸೌಂದರ್ಯ, ದೇಹದಾರ್ಢ್ಯವನ್ನು ಆರಾಧಿಸುವ ಒಂದು ಸಮಾಜದಲ್ಲಿ ವ್ಯಕ್ತಿಗಳು ಬೇರೆಯವರಿಗೆ ಹೇಗೆ ಕಾಣಿಸಿಕೊಳ್ಳುವರು ಎಂಬ ಆಧಾರದಲ್ಲಿ ಅವರಿಗೆ ನಾವು ಮಾಂತ್ರಿಕ ಗುಣಗಳನ್ನು ಆರೋಪಿಸುತ್ತೇವೆ. ಮಕ್ಕಳ ವಿಷಯದಲ್ಲೂ ಹೀಗೆಯೇ ಆಗುತ್ತದೆ. ಶಿಕ್ಷಕರು ತುಂಬ ಸುಂದರವಾಗಿರುವ ಮಕ್ಕಳ ಬಗ್ಗೆ ಬುದ್ಧಿವಂತರು. ಪ್ರತಿಭಾವಂತರು. ಉತ್ತಮ ಗುಣ ನಡತೆಯವರು ಎಂಬ ತೀರ್ಮಾನಕ್ಕೆ ಬಂದುಬಿಡುತ್ತಾರೆ. ಇಂಥ ಮಕ್ಕಳ ಬಗ್ಗೆ ಅವರು ಸಾಕಷ್ಟು ನಿರೀಕ್ಷೆ ಇಟ್ಟುಕೊಂಡಿರುತ್ತಾರೆ. ಅಂತೆಯೇ ಅವರು ಮಾಡುವ ಅನೇಕ ತಪ್ಪುಗಳನ್ನೂ ಕ್ಷಮಿಸಿಬಿಡುತ್ತಾರೆ. ಚೂಟಿಯಾದ ಮಕ್ಕಳು ತಪ್ಪು ಮಾಡಿದರೂ ಶಿಕ್ಷಕರು ಅವುಗಳನ್ನು  ಗಂಭೀರವಾಗಿ ಪರಿಗಣಿಸುವುದಿಲ್ಲ. ಆದರೆ ಓರ್ವ ಸಾಮಾನ್ಯ ಬಾಲಕ ನೋಡಲು ಅಷ್ಟೇನೂ ಚಂದವಿಲ್ಲದ ಹುಡುಗ ತಪ್ಪು ಮಾಡಿದರೆ ವಿಪರೀತ ಶಿಕ್ಷೆ ಕೊಟ್ಟುಬಿಡುತ್ತಾರೆ.
ನಮ್ಮ ದೇಶದಲ್ಲಂತೂ ತರಗತಿಗಳಲ್ಲಿ ಹುಡುಗರು ಶಿಕ್ಷೆ ಅನುಭವಿಸುವಷ್ಟು ಹುಡುಗಿಯರು ಅನುಭವಿಸುವುದಿಲ್ಲ. ಹುಡುಗಿಯರು ತಪ್ಪು ಮಾಡುವುದಿಲ್ಲ. ಮಾಡಿದರೂ ಒಪ್ಪಿಕೊಂಡುಬಿಡುತ್ತಾರೆ. ಒಂದೊಮ್ಮೆ ತಪ್ಪು ಮಾಡಿದರೆ ಶಿಕ್ಷಕರು ಬಿರುಗಣ್ಣುಬಿಟ್ಟರೆ ಅವರ ಕಣ್ಣುಗಳಿಂದ ‘ಗಂಗಾಭಾಗೀರಥಿ’ ಹರಿದುಬಿಡುತ್ತದೆ. ಆದುದರಿಂದ ಹುಡುಗಿಯರಿಗೆ ಯಾಕೆ ಬೈಯಬೇಕು ಎಂದು ಶಿಕ್ಷಕರು ಸುಮ್ಮನಾಗುತ್ತಾಋಎ. ಹುಡುಗರಿಗೆ ಈ ವಿನಾಯಿತಿ ಇಲ್ಲ ಮತ್ತು ಹುಡುಗರು ಪೋಕರಿಗಳು ಎಂಬ ಪೂರ್ವಾಗ್ರಹ ಶಿಕ್ಷಕರಲ್ಲಿರುತ್ತದೆ. ಇನ್ನು ಕೆಲವು ಹುಡುಗರು ಅಧ್ಯಾಪಕರು ಅಡಿಕೋಲಿನಿಂದ ಹೊಡೆಯಲು ಹೊರಟಾಗ ಕೈತಪ್ಪಿಸಿ ಇನ್ನಷ್ಟು ಮತ್ತಷ್ಟು ಏಟು ತಿನ್ನುತ್ತಾರೆ. ಹುಡುಗರು ಅಪರಾಧಿಗಳು, ಶಿಕ್ಷಾರ್ಹರು ಎಂಬ ಪೂರ್ವಗ್ರಹೀತ ಶಾಲಾ ವಾತಾವರಣದಲ್ಲಿರುವುದು ಖೇದದ ಸಂಗತಿ.
‘ಚೂಟಿಯಾದ ಮಕ್ಕಳು’ ಎಂಬ ಹಣೆಪಟ್ಟಿಯ ಮೂಲಕ ಮಕ್ಕಳನ್ನು ನೋಡತೊಡಗಿದಾಗ ಅವರ ಬಗ್ಗೆ ಹೆತ್ತವರು ವಿಪರೀತ ನಿರೀಕ್ಷೆಗಳನ್ನು ಇಟ್ಟುಕೊಳ್ಳುತ್ತಾರೆ. ಶಿಕ್ಷಕರು ಕೂಡ ಇಂಥ ಮಕ್ಕಳು ಊರ್ಧ್ವಗಾಮಿಯಾಗಿರಬೇಕೆಂದು ಬಯಸುತ್ತಾರೆ. ಶಿಕ್ಷಕರು ಹಾಗೂ ರಕ್ಷಕರು ಸದಾ ಇಂಥ ಮಕ್ಕಳ ಪ್ರಗತಿ ಪರಿಶೀಲನೆಯಲ್ಲಿ ತೊಡಗುತ್ತಾರೆ.  ಸೂಕ್ಷ್ಮವಾಗಿ ಅವಲೋಕನ ಮಾಡುತ್ತಿರುತ್ತಾರೆ. ವಿಶೇಷ ಪ್ರೋತ್ಸಾಹ ಅಥವಾ ಮಾರ್ಗದರ್ಶನದ ಅಗತ್ಯವಿದೆಯೇ ಎಂದು ಗಮನಿಸುತ್ತಾರೆ.  ಈ ಮಕ್ಕಳು ಸರಿದಾರಿಯಲ್ಲಿದ್ದಾರಾ? ಸರಿಯಾದ ರೀತಿಯಲ್ಲಿ ಕೆಲಸಕಾರ್ಯಗಳನ್ನು ಮಾಡುತ್ತಿದ್ದಾರಾ? ಅವರ ಮನೋಭಾವಗಳು, ಮೌಲ್ಯಗಳು, ಚಾರಿತ್ಯ್ರ ಸರಿಯಾಗಿದೆಯಾ ಎಂದು ಕಣ್ಣಲ್ಲಿ ಕಣ್ಣಿಟ್ಟು ನೋಡುತ್ತಾರೆ. ಒಂದುವೇಳೆ ಯಾವುದಾದರೊಂದು ಕಾರಣಕ್ಕೆ ಗುರಿ ತಪ್ಪಿದರೆ, ಆಲಸ್ಯ ಕಂಡುಬಂದರೆ “ಏನು ಬರ್ತಾ ಬರ್ತಾ ರಾಯರ ಕುದುರೆ ಕತ್ತೆಯಾಗುತ್ತಿದೆ?” ಎಂದೂ ಹಂಗಿಸುತ್ತಾರೆ.
ಒಮ್ಮೆ ‘ಆರೋಗ್ಯವಂತ ತಾಯಿ-ಮಗು’ ಪ್ರದರ್ಶನ ನೋಡಲು ಹೋಗಿದ್ದೆ. ಅಲ್ಲಿಗೆ ಬಂದ ತಾಯಿಯರು ತಮ್ಮ ಮಕ್ಕಳನ್ನು ಎದೆಗಪ್ಪಿಕೊಂಡು ತುಂಬ ಮುದ್ದುಮಾಡುತ್ತಿದ್ದರು . ತಮ್ಮ ಮಕ್ಕಳು ತಮಗೆಷ್ಟು ಮುದ್ದು ಎಂಬುದನ್ನು ಬೇರೆಯವರಿಗೆ ತೋರಿಸಲೋ ಎಂಬಂತೆ ಅವರ ವರ್ತನೆ ಇತ್ತು. ಛಾಯಾಚಿತ್ರಗ್ರಾಹಕರ ಎದುರಿಗಂತೂ ಅವರು ಮಕ್ಕಳನ್ನು ಎದೆಗವಚಿಕೊಂಡು ಮುದ್ದಾಡಿದರು. ಜಗತ್ತಿನಲ್ಲಿ ಇವರಂಥ ತಾಯಿಯರು ಇನ್ನಿಲ್ಲವೆಂಬ ಹಾಗೆ ಅವರ ನಡವಳಿಕೆಯಿದ್ದಿತ್ತು.
“ಮಕ್ಕಳೆಂದರೆ ಮಕ್ಕಳು. ಅವರು ದೊಡ್ಡವರಲ್ಲ” ಎನ್ನುವವರು ಮಕ್ಕಳ ಬಗ್ಗೆ ರಮ್ಯ ಕಲ್ಪನೆಗಳನ್ನಿಟ್ಟುಕೊಂಡಿರುತ್ತಾರೆ. ಮಕ್ಕಳು ಹೀಗೆಯೇ ಇರಬೇಕು ಎಂಬ ಧೋರಣೆ ಅವರಲ್ಲಿರುತ್ತದೆ. “ಮಕ್ಕಳೆಂದರೆ ಹ್ಯಾಗಿರಬೇಕು ಗೊತ್ತಾ? ದೇವರ ಹಾಗೆ ಇರಬೇಕು” ಎಂದು ನನ್ನ ಬಾಲ್ಯದಲ್ಲಿ ಹಿರಿಯರು ಸದಾ ಹೇಳುತ್ತಿದ್ದರು; ಅಂದರೆ ಆ ಕಡೆ ಈ ಕಡೆ ಓಡಾಡದೆ ಚೇಷ್ಟೆಮಾಡದೆ ಒಂದು ಮೂಲೆಯಲ್ಲಿ ಬಿದ್ದಿರಬೇಕು. ಹಿರಿಯರು ನಗು ಎಂದಾಗ ನಗಬೇಕು. ಕುಣಿ ಎಂದಾಗ ಕುಣಿಯಬೇಕು. ಮನೆಯ ವಿಧೇಯ ನಾಯಿಯ ಹಾಗೆ!
ಗಮನಿಸಬೇಕಾದ ಸಂಗತಿ ಎಂದರೆ ಪುಟ್ಟಮಕ್ಕಳು ಇದ್ದಂತೆ ಇರುವುದಿಲ್ಲ. ಅವರು ಪರಾವಲಂಬಿಗಳಾಗಿ ಚೂಟಿಯಾಗಿ ಉಳಿಯುವುದಿಲ್ಲ. ಅವರು ಪ್ರಾಯ ಸರಿದಂತೆ ಬೆಳೆಯುತ್ತಾರೆ. ಅವರ ಬುದ್ಧಿಭಾವ, ನೈತಿಕತೆ ಎಲ್ಲವೂ ವಿಕಾಸಗೊಳ್ಳುತ್ತಾ ಹೋಗುತ್ತದೆ. ಅವರ ಮುಂದೊಂದು ಬದುಕಿದೆ . ಆ ಬದುಕಿನಲ್ಲಿ ಮುಂದೊಂದು ದಿನ ಎತ್ತರದ ವ್ಯಕ್ತಿಗಳಾಗಬಹುದಲ್ಲವೆ? ಹೀಗಿರುವಾಗ ಬಾಲ್ಯದಲ್ಲೇ ಅವರು ಮುಂದೇನಾಗಬಹುದೋ ಅದನ್ನು ಮುರುಟಿಸುವ ಹಕ್ಕು ನಮಗಿಲ್ಲ ಅಲ್ಲವೆ?
‘ಮಕ್ಕಳು ಮಕ್ಕಳೆ; ದೊಡ್ಡವರಲ್ಲ’ ಎಂಬ ಮಾತನ್ನು ಹೀಗೆ ವ್ಯಾಖ್ಯಾನಿಸಬಹುದು.  ಮಕ್ಕಳು ದೊಡ್ಡವರಲ್ಲ ನಿಜ.  ಹಾಗೆಂದು ಅವರಿಗೆ  ಭವಿಷ್ಯ ಇಲ್ಲವೆ? ಅವರು ಕೇವಲ ವರ್ತಮಾಠನದ ಗೊಂಬೆಗಳೇ? ಈಗ ದೊಡ್ಡವರಲ್ಲದಿದ್ದರೂ ಬೆಳೆದು ದೊಡ್ಡವರಾಗುವುದಿಲ್ಲವೆ? ಅವರನ್ನು ಕೇವಲ ವರ್ತಮಾನದ ಗೂಟಕ್ಕೆ ಕಟ್ಟಿಹಾಕುವುದು ಎಷ್ಟು ಸರಿ? ಅವರಲ್ಲಿ ದೊಡ್ಡವರಾಗುವ,  ಬೆಳೆಯುವ, ವಿಕಸನಗೊಳ್ಳುವ ಲಕ್ಷಣಗಳು ಅಂತಸ್ಥವಾಗಿಲ್ಲವೆ? ಹಾಗಂತ ಅವರ ಭವಿಷ್ಯ ಚೆನ್ನಾಗಿರಲಾರದು ಎಂದು ಊಹಿಸುವುದು ಕೂಡ ತಪ್ಪಲ್ಲವೆ? ‘ಚರಿಪಾರಣ್ಯದ ಪಕ್ಷಿಗೊಂದು ತರುಗೊಡ್ಡಾಗಲ್‌ ಫಲಂ ತೀವಿದ ವೃಕ್ಷಂಗಳಿಲ್ಲವೆ? ಲೋಕದೊಳ್‌ ಕಾಲಾನುಕಾಲಕ್ಕೆ ಬಡವಂ ಬಲ್ಲಿದನಾಗನೆ? ಎಳಗರುಂ ಎತ್ತಾಗದೆ? ಮಿಡಿ ಪಣ್ಣಾಗದೆ? ’ ಹೀಗಿರುವಾಗ ಮಕ್ಕಳಿಗೆ ಭವಿಷ್ಯವೇ ಇಲ್ಲ ಎಂದು ಭಾವಿಸುವುದು ತಪ್ಪು. ಎಷ್ಟೋ ತಂದೆತಾಯಿಗಳು ಹಾಗೂ ಶಿಕ್ಷಕರು ಬಾಲ್ಯದಲ್ಲಿ ಮಕ್ಕಳ ಮುಂದೆ ಹೇಳುವ ಮಾತುಗಳಿವು: ‘ನೀನು ಮುಂದೆ ದೊಡ್ಡವನಾಗಿ ಏನು ಮಾಡ್ತೀಯೋ? ಹೇಗೆ ಸಂಸಾರ ಮಾಡ್ತೀಯೋ?’ ‘ನಿನ್ನ ತಲೆಯಲ್ಲಿ ಸಗಣಿ ತುಂಬಿದೆ’. ‘ನಗರಕ್ಕೆ ಹೆಣ ಹೊರ್ಲಿಕ್ಕೆ ಹೋಗು’. ‘ಬಪ್ಪನಾಡಿಗೆ ಡೋಲು ಗುದ್ದಲು ಹೋಗು. ನೀನು ಕಲಿತು ಉದ್ಧಾರವಾಗುವುದು ಅಷ್ಟರಲ್ಲೇ ಇದೆ’-ಭವಿಷ್ಯದ ಮೇಲೆ ಬರೆ ಎಳೆಯುವ ಎಂಥ ಕಠೋರ ವ್ಯಾಖ್ಯಾನ!
ಮಕ್ಕಳನ್ನು ಮಕ್ಕಳಂತೆಯೇ ನೋಡಬೇಕು. ಅವರಲ್ಲಿ ಭಾವಿ ಹಿರಿಯರಿಲ್ಲ ಎಂದು ವಾದಿಸುವವರಿಗೆ ಮಕ್ಕಳು ಕೇವಲ ತಮ್ಮ ಪ್ರೇಮದ ಗೊಂಬೆಗಳು. ತಮ್ಮ ಇಷ್ಟಾರ್ಥ ಪೂರೈಸುವ ಯಂತ್ರಗಳು. ಮಕ್ಕಳಲ್ಲಿ ಭಾವಿ ಹಿರಿಯರಿದ್ದಾರೆ. ಭವಿಷ್ಯದ ಕಲಾವಿದರು, ಕವಿಗಳು, ವೈದ್ಯರು ಇದ್ದಾರೆ ಎಂಬುದನ್ನು ಗುರುತಿಸಲೊಲ್ಲದ ಹಿರಿಯರು ಮಕ್ಕಳ ವ್ಯಕ್ತಿತ್ವವನ್ನು ಅಗೌರವದಿಂದ ಕಾಣುವವರು ಎಂದೆನ್ನದೆ ವಿಧಿಯಿಲ್ಲ.
ಮಕ್ಕಳ ಬಗ್ಗೆ ಪೂರ್ವಗ್ರಹೀತ ವಿಚಾರಗಳನ್ನು ಇಟ್ಟುಕೊಂಡಾಗ ಮಕ್ಕಳು ಈ ವಿಚಾರಗಳ ಪಡಿಯಚ್ಚಿಗೆ ಹೇಗೆ ಹೊಂದಿಕೊಳ್ಳುತ್ತಾರೆ ಎಂದು ನಾವು ಗಮನಿಸುತ್ತೇವೆ ಮತ್ತು ಆ ನೆಲೆಯಲ್ಲಿ ಅವರ ಬಗ್ಗೆ ತೀರ್ಪು ನೀಡುತ್ತೇವೆ. ನಾವು ಬರೆದುಕೊಟ್ಟ ಸಂಭಾಷಣೆಯನ್ನ ಉ ಅವರು ಚೆನ್ನಾಗಿ ಹೇಳಿದಾಗ, ನಾವು ಕೊಟ್ಟ ಪಾತ್ರವನ್ನು ಚೆನ್ನಾಗಿ ನಿರ್ವಹಿಸಿದಾಗ ನಮಗೆ ಮಹದಾನಂದವಾಗುತ್ತದೆ. ಮಕ್ಕಳು ಸರಿದಾರಿಯಲ್ಲಿದ್ದಾರೆ. ನಾವು ಹಾಕಿದ ಗೆರೆ ದಾಟುತ್ತಿಲ್ಲ ಎಂದು ಬೀಗುತ್ತೇವೆ. ಎಲ್ಲರೆದುರಿಗೆ ಅದನ್ನು ಆಡಿ ತೋರಿಸುತ್ತೇವೆ . ನಾವು ಹಾಕಿದ ಗೆರೆಯನ್ನು ಮಕ್ಕಳು ದಾಟಿದಾಗ ಚಿಂತಾಕ್ರಾಂತರಾಗುತ್ತೇವೆ. ಕೋಪಗೊಂಡು ಕಿರುಚಾಡುತ್ತೇವೆ. ಅಸಹಾಯಕತೆಯಿಂದ ಮೈಪರಚಿಕೊಳ್ಳುತ್ತೇವೆ.
ಚೂಟಿಯಾದ ಮಕ್ಕಳ ಮೂಲಕ ಹಿರಿಯರು ತಮ್ಮ ಆತ್ಮಗಳನ್ನು ತಣಿಸಿಕೊಳ್ಳುತ್ತಾರೆ. ಅಂಥ ಮಕ್ಕಳಿಗೆ ಜನ್ಮಕೊಟ್ಟದ್ದು ಸಾರ್ಥಕವಾಯಿತು ಎಂದು ಹೆಮ್ಮೆಯಿಂದ ಬೀಗುತ್ತಾರೆ. ಇದು ಅಪಾಯಕಾರಿ ಪ್ರವೃತ್ತಿ. ನಮ್ಮ ನೇರಕ್ಕೆ, ಆಕಾಂಕ್ಷೆಗಳಿಗೆ ತಕ್ಕಂತೆ ಮಗು ಚೂಟಿಯಾಗಿ ವರ್ತಿಸಬೇಕೆಂದು ಬಯಸುವ ಮೂಲಕ ನಾವು ಮಗುವನ್ನು ಶೋಷಣೆಗೆ ಒಳಪಡಿಸುತ್ತಿದ್ದೇವೆ. “ನೀನು ಸಾಕಷ್ಟು ಚುರುಕಾಗಿದ್ದೀಯಾ… ಪಟ ಪಟ ಮಾತಾಡ್ತೀಯಾ… ರಿಯಾಲಿಟಿ ಶೋನಲ್ಲಿ ಭಾಗವಹಿಸು. ಹೆಸರು ಗಳಿಸು, ಬಹುಮಾನ ಗಳಿಸು” ಎಂದು ಹೇಳಿ ಮಗುವನ್ನು ಮುಂದಕ್ಕೆ ತಳ್ಳಿ ಅದರಿಂದ ಸಾಕಷ್ಟು ದುಡಿಮೆ ಪಡೆದು ಆ ಯಶಸ್ವೀ ಮಗುವಿನ ಅಪ್ಪ-ಅಮ್ಮ ತಾವು ಎಂದು ಹೇಳಿಕೊಂಡು ತಿರುಗುತ್ತೇವೆ. ಮಗುವಿಗೆ ಇದು ಕ್ರಮೇಣ ಅರ್ಥವಾಗಿ ಅದು  ತನಗೆ ಬೇಕುಬೇಕಾದುದನ್ನು ಪಡೆದುಕೊಳ್ಳಲು ತಂದೆ ತಾಯಿಯನ್ನೆ ಶೋಷಣೆ ಮಾಡುತ್ತದೆ. ಯಾವ ರೀತಿಯಲ್ಲಿ ತಾನು ನಡೆದುಕೊಂಡರೆ ತಂದೆತಾಯಿಗಳಿಗೆ ಋಷಿಯಾಗುತ್ತದೆ ಎಂಬುದನ್ನು ತಿಳಿದುಕೊಂಡು ಅದರಂತೆ ನಡೆದುಕೊಳ್ಳುತ್ತದೆ. ಹೀಗೆ ತಮ್ಮ ಚೂಟಿತನದಿಂದ ಹಿರಿಯರನ್ನು ಶೋಷಿಸಲು ನಾವು ಮಕ್ಕಳಿಗೆ ಪರೋಕ್ಷವಾಗಿ ಹೇಳಿಕೊಡುತ್ತೇವೆ. ತೀರ ಸರಳ ವಿಚಾರಗಳಾದರೆ ಇದರಲ್ಲೇನೂ ಸಮಸ್ಯೆಯಿಲ್ಲ. ಆದರೆ ಈ ಪರಸ್ಪರ ಶೋಷಣೆ ಅಷ್ಟು ಸರಳವಲ್ಲ. ನಾವು ಮಗುವಿನಿಂದ ಏನನ್ನೋ ನಿರೀಕ್ಷಿಸುತ್ತಿದ್ದೇವೆ. ಆದರೆ ಅದೇನೆಂದು ಮಗುವಿಗೆ ತಿಳಿದಿಲ್ಲ. ಮಗು ಹೇಗಾದರೂ ಮಾಡಿ ತಿಳಿಯಲು ಯತ್ನಿಸಿ ತಂದೆತಾಯಿಗಳ ಜೊತೆ ಆಟವಾಡುತ್ತದೆ. ತಂದೆತಾಯಿಗಳಿಗೂ ಈ ಆಟ ಪ್ರಿಯವಾದದ್ದೇ. ಮಾನಸಿಕವಾಗಿ ಸದೃಢವಾದ, ಸ್ವತಂತ್ರವಾದ ಮಗು ಈ ವಿಷಯದ ಬಗ್ಗೆ ಹೆಚ್ಚು ತಲೆಕೆಡಿಸಿಕೊಳ್ಳುವುದಿಲ್ಲ.
ಮಗುವನ್ನು ತನ್ನ ಪ್ರೇಮದ ಗೊಂಬೆಯಾಗಿ ಬಳಸಿಕೊಂಡು ಅದರ ಚೂಟಿತನದ ಮೂಲಕ ತನ್ನ ಆಸೆ ಈಡೇರಿಸಿಕೊಳ್ಳುವುದು ಹಿರಿಯ ಧೋರಣೆ. ಇದಕ್ಕೆ ಪ್ರತಿಯಾಗಿ ಮಗುವಿನಿಂದ ಇನ್ನೂ ಹೆಚ್ಚಿನದನ್ನು ತಂದೆತಾಯಿ ನಿರೀಕ್ಷಿಸುತ್ತಾರೆ. ಇದು ವ್ಯಾಪಾರದ ಸೂತ್ರ-‘ಹೆಚ್ಚು ಹಣ ಹೂಡಿದರೆ ಹೆಚ್ಚು ಹಣ ಬರುತ್ತದೆ’. “ನಾನು ನಿನ್ನನ್ನು ತುಂಬ ತುಂಬ ಪ್ರೀತಿಸುತ್ತೇನೆ” ಎನ್ನುವ ತಂದೆ ಮಗುವಿನಿಂದ ತನಗಾಗಿ ಇಮ್ಮಡಿ ಮುಮ್ಮಡಿ ಗೌರವ ಬಯಸುತ್ತಿರುತ್ತಾರೆ. “ನಾವೀಗ ನಿನ್ನನ್ನು ಚೆನ್ನಾಗಿ ಓದಿಸುವುದು ಯಾಕೆ ಗೊತ್ತಾ? ನಾಳೆ ನೀನು ದೊಡ್ಡ ಸಾಹೇಬನಾಗಿ ಹಳತಿನ ಕಾಲದಲ್ಲಿ ನಮ್ಮನ್ನು ಚೆನ್ನಾಗಿ ನೋಡಿಕೊಳ್ಳಬೇಡವೇ?” “ನಾನು ನಿನ್ನ ಓದಿಗಾಗಿ ಎಷ್ಟೆಲ್ಲ ಹಣ ಖರ್ಚುಮಾಡಿದ್ದೇನೆ. ಆದರೆ ನಿನಗೆ ನನಗಿಂತ ಅಮ್ಮನೇ ಹೆಚ್ಚು” ಎಂದು ಅಪ್ಪ ಹಲುಬುತ್ತಾನೆ. ತಂದೆಯಾಗಿರುವ ತಾನು ಮಗುವಾಗಿ ತನ್ನ ಮಗುವಿನಿಂದ ತನಗಾಗಿ ಅಧಿಕ ಪ್ರೀತಿ ಬೇಕೆಂದು ಹಂಬಲಿಸುತ್ತಾನೆ. ಒಂದೇ ಮಾತಿನಲ್ಲಿ ಹೇಳುವುದಾದರೆ ಒಬ್ಬ ತಂದೆ ತನ್ನ ಮಕ್ಕಳಲ್ಲಿ ತನ್ನ ಕನಸುಗಳ ಪ್ರೇಮಿಯನ್ನು ಅರಸುತ್ತಾನೆ. ತನ್ನ ಅರೆಹೊರೆದ ಕನಸುಗಳಿಗೆ ತನ್ನ ಮಕ್ಕಳ ಮಡಿಲಲ್ಲಿ ಕಾವುಕೊಡುತ್ತಾನೆ! ಅಪ್ಪನ ಕನಸುಗಳಿಗೆ ಕಾವುಕೊಡುವ ಚೂಟಿಯ ಮಕ್ಕಳು ಬೆಳೆದಂತೆಲ್ಲ ತಮ್ಮ ಬಗ್ಗೆ ತಾವು ಜಾಗರೂಕರಾಗುತ್ತಾರೆ. ಲೆಕ್ಕಾಚಾರ ಹಾಕುತ್ತಿರುತ್ತಾರೆ. ಇನ್ನೊಬ್ಬರನ್ನು  ಚೆನ್ನಾಗಿ ಆಟ ಆಡಿಸುವುದರಲ್ಲಿ ನಿಪುಣರಾಗುತ್ತಾರೆ. ಬೇರೆಯವರ ಕಣ್ಣಲ್ಲಿ ತಾವು ಹೇಗೆ ಕಾಣಿಸಿಕೊಳ್ಳುತ್ತೇವೆ ಎಂಬುದು ಈಗ ಅವರಿಗೆ ಮುಖ್ಯವಾಗುತ್ತದೆ. ‘ಒಳ್ಳೆಯ ಹುಡುಗ’, ‘ಚಂದದ ಹುಡುಗಿ’, ‘ವಿಧೇಯ ಮಗ’. ‘ಪ್ರೀತಿಯ ಮಡದಿ’, ‘ನಿಷ್ಠಾವಂತ ಗಂಡ’-ಈ ಬಗೆಯ ಪ್ರಶಂಸೆ ಗಳಿಕೆಗಾಗಿ ಅವರ ವರ್ತನೆ ವಿನ್ಯಾಸಗೊಳ್ಳುತ್ತದೆ. ಎರಿಕ್‌ ಫ್ರಾಮ್‌ ಅವರು ಹೇಳುವಂತೆ ಇಂಥ ಮಕ್ಕಳು ತಮ್ಮ ವರ್ತನೆ ಹಾಗೂ ವ್ಯಕ್ತಿತ್ವವನ್ನು ಪ್ರಶಂಸೆ-ಪುರಸ್ಕಾರಗಳಿಗಾಗಿ ಮಾರಿಕೊಳ್ಳುತ್ತಾರೆ. ಈ ಸಮಾಜದಲ್ಲಿ ತನ್ನನ್ನು ತಾನು ಚೆನ್ನಾಗಿ ಮಾರಿಕೊಳ್ಳುವವನಿಗೆ ಹೆಚ್ಚಿನ ಪುರಸ್ಕಾರ, ಪ್ರಶಂಸೆ, ಸ್ಥಾನಮಾನ, ಗೌರವ ದಕ್ಕುತ್ತದೆ! ಬೇರೆಯವರಿಂದ ಅತಿ ಹೆಚ್ಚು ಪ್ರೀತಿ-ಗೌರವವನ್ನು ಸಂಪಾದಿಸಬೇಕೆನ್ನುವ ಮಗುವೇ ಇರಲಿ , ದೊಡ್ಡವನೇ ಇರಲಿ ದಿನಹೋದಂತೆ ಅಸಹಜವಾಗುತ್ತಾನೆ. ಕೃತಕವಾಗುತ್ತಾನೆ . ಗಿಲೀಟಿನ ಪದಾರ್ಥವಾಗುತ್ತಾನೆ . ಮಾನವಸಂಬಂಧಗಳನ್ನು ಸಮರಸದಿಂದ ಕಾಪಾಡಿಕೊಂಡು ಬರುವಲ್ಲಿ ಎದುರಾಗುವ ಸೂಕ್ಷ್ಮತೆಗಳು ಹಾಗೂ ಅಡೆತಡೆಗಳನ್ನು ಮರೆಮಾಚಿ ಮಧುರಕಂಠದಿಂದ ನೂರಾರು ಭಾಷಣಗಳನ್ನು ಬಿಗಿದು ಮನ್ನಣೆ ಗಳಿಸುತ್ತಾನೆ!
ನಮ್ಮ ನಗರದ ಪ್ರಸಿದ್ಧ ನಾಟ್ಯಶಾಲೆಯ ವಾರ್ಷಿಕೋತ್ಸವದಲ್ಲಿ ನಾನೊಮ್ಮೆ ಮುಖ್ಯ ಅತಿಥಿಯಾಗಿ ಪಾಲ್ಗೊಂಡಿದ್ದೆ. ಆ ಶಾಲೆಯ ಕೆಲವು ಪುಟ್ಟ ಮಕ್ಕಳು ರಾಜ್ಯಮಟ್ಟದ ಭರತನಾಟ್ಯ ಸ್ಪರ್ಧೆಯಲ್ಲಿ ಪಾಲ್ಗೊಂಡು ಬಹುಮಾನ ಗಳಿಸಿದ್ದರು.  ಆ ಎಲ್ಲ ಮಕ್ಕಳನ್ನು ವೇದಿಕೆಗೆ ಕರೆಯಿಸಿಕೊಂಡು ನಾಟ್ಯಶಾಲೆಯ ನಾಟ್ಯಾಚಾರ್ಯರು ಬಹಳ ಹೆಮ್ಮೆಯಿಂದ ತಮ್ಮ ಹುಡುಗಿಯರು ಎಂಥವರೆಂಬುದನ್ನು ಹಾಡಿ ಹೊಗಳಿದರು. “ನಮ್ಮ ಹುಡುಗಿಯರು ಆತ್ಮವಿಶ್ವಾಸದ ಚಿಲುಮೆಗಳು. ಏಕೆಂದರೆ ನಾವು ಅವರನ್ನು ತುಂಬು ಪ್ರೀತಿಯಿಂದ ನೋಡಿಕೊಳ್ಳುತ್ತೇವೆ. ನಮ್ಮ ಶಾಲೆಯಲ್ಲಿರುವ ಎಲ್ಲ ನೃತ್ಯಶಿಕ್ಷಕರೂ ಈ ಮಕ್ಕಳನ್ನು ವಾತ್ಸಲ್ಯಭಾವದಿಂದ ಕಾಣುತ್ತಾರೆ. ನಾನು ಈ ಪುಟ್ಟ ದೀಪದ ಮಲ್ಲಿಯರ ಕೆನ್ನೆ ಸವರುತ್ತೇನೆ. ಬೆನ್ನು ತಡವುತ್ತೇನೆ. ತಲೆ ನೇವರಿಸುತ್ತೇನೆ. ಹೆಜ್ಜೆ ತಪ್ಪಿದರೆ ಕಿವಿ ಹಿಂಡುತ್ತೇನೆ. ಅವರು ರಂಗದ ಮೇಲೆ ಹರಿಣದಂತೆ ಸಂಚರಿಸಿ ನನ್ನ ಮನಸೂರೆಗೊಳ್ಳುತ್ತಾರೆ. ನಿಮ್ಮ ಮಗಳನ್ನು ನಮ್ಮ ಶಾಲೆಗೆ ಸೇರಿಸಿ. ಸಂಕೋಚದ ಮುದ್ದೆಯಾಗಿರುವ ಪುಟ್ಟ ಹುಡುಗಿಯನ್ನು ಸಾವಿರಾರು ಜನರ ಮುಂದೆ ತಂದು ನಿಲ್ತಿಸ್ತೇನೆ. ಹುಡುಗಿ ನಿರ್ಭಯವಾಗಿ ಹಕ್ಕಿಯಂತೆ ಹಾಡುತ್ತಾಳೆ. ನವಿಲಿನಂತೆ ನರ್ತನ ಮಾಡುತ್ತಾಳೆ. ತಂದೆ ತಾಯಿ ಹಾಗೂ ನಾಟ್ಯಗುರುಗಳು ಆನಂದಬಾಷ್ಪ ಸುರಿಸಬಹುದಾದಂಥ ಪ್ರದರ್ಶನವನ್ನು ಆಕೆ ನೀಡುತ್ತಾಳೆ. ನೋಡುತ್ತಿರಿ.”
ಆ ನಾಟ್ಯಾಚಾರ್ಯರು ಹೆಮ್ಮೆಯಿಂದ, ಅಪಾರ ಆತ್ಮವಿಶ್ವಾಸದಿಂದ ಹೇಳಿದ ಆ ಮಾತುಗಳು ನಿಜವಿರಬಹುದು . ಮಕ್ಕಳ ಜೊತೆಗಿನ ಬಹುಕಾಲದ ಒಡನಾಟದ ಅನುಭವದ ಆಳದಿಂದ ಆ ಮಾತುಗಳು ಹೊರಹೊಮ್ಮಿರಬಹುದು. ಆದರೆ ತಮ್ಮ ಚೂಟಿತನವನ್ನು ಹಿರಿಯರು ಬಳಸಿಕೊಳ್ಳುವುದನ್ನು ಕಂಡ ಇಂಥ ಮಕ್ಕಳು ತಮಗೆ ಬೇಕಾದುದನ್ನು ಹಿರಿಯರಿಂದ ಪಡೆದುಕೊಳ್ಳದೆ  ಬಿಡಲಾರರು. ಒಂದೊಮ್ಮೆ ಬಯಸಿದ್ದು ಸಿಗದಿದ್ದರೆ ಹಠಮಾರಿತನ, ಗರ್ವ, ಜಂಭ, ಕೋಪತಾಪ ಉಕ್ಕಿ ಹರಿಯದಿದ್ದೀತೇ? ಆಗಲೂ ಹಿರಿಯರು ಬಗ್ಗದಿದ್ದರೆ ಇದ್ದೇ ಇದೆ ಕಣ್ಣೀರು ಮತ್ತು ವಿಧ್ವಂಸಕತೆ .
ಇಂಥ ಮಕ್ಕಳು ಬೆಳೆದು ದೊಡ್ಡವರಾದಾಗ ಹೇಗೆ ವರ್ತಿಸಬಹುದು? ಎಂಥ ಸಮಾಜ ನಿರ್ಮಾಣ ಮಾಡಬಹುದು? ಎಲ್ಲದಕ್ಕೂ ಪರರ ಪ್ರಶಂಸೆ, ಪುರಸ್ಕಾರ , ಮೆಚ್ಚುಗೆಗಾಗಿ ಹಪಹಪಿಸುವ ಇವರು ಅದೆಲ್ಲವನ್ನೂ ಗಳಿಸಲು ಏನು ಮಾಡಬಹುದು? ಪ್ರಶಂಸೆ-ಪುರಸ್ಕಾರ-ಮಾನ್ಯತೆ ಸಿಗದೇ ಹೋದರೆ ಇವರ ಬಾಳು ಏನಾಗಬಹುದು? ನೀತಿ ಏನೆಂದರೆ ಮಕ್ಕಳು ಮತ್ತು ಹಿರಿಯರ ಸಂಬಂಧಗಳು ಸಹಜವಾಗಿರಬೇಕು. ಮಕ್ಕಳ ಚೂಟಿತನ ಹಿರಿಯರಿಗೆ ತಮ್ಮ ಸ್ವಾರ್ಥಸಾಧನೆಯ ಬಂಡವಾಳವಾಗಕೂಡದು. ತಮ್ಮ ಚೂಟಿತನದಿಂದಾಗಿ ತಾವು ಹಿರಿಯರಿಂದ ಬೇಕುಬೇಕಾದುದೆಲ್ಲ ಪಡೆದುಕೊಳ್ಳಲು ಸಾಧ್ಯ. ಎಂಬ ಭಾವನೆ ಮಕ್ಕಳಲ್ಲಿ ಬೆಳೆಯಕೂಡದು. ಹಿರಿಯರ ಮೆಚ್ಚುಗೆ , ಪ್ರಶಂಸೆ, ಪುರಸ್ಕಾರಗಳಿಗಾಗಿ ಅವರು ತಮ್ಮನ್ನು ಮಾರಿಕೊಳ್ಳುವ ಹಾಗಾಗಬಾರದು. “ನೀನು ಹೀಗೆ ನಡೆದುಕೊಂಡರೆ, ಇದನ್ನು ಸಾಧಿಸಿದರೆ ಮಾತ್ರವೇ ನಿನಗೆ ಬಹುಮಾನ” ಎಂಬ ಸ್ಥಿತಿಯನ್ನು ಹಿರಿಯರು ನಿರ್ಮಾಣ ಮಾಡಬಾರದು. ತನ್ನ ಚುರುಕುತನದಿಂದ ಹಿರಿಯರ ಮನಗೆಲ್ಲುವ ಮಗು ಹಿರಿಯರ ಪ್ರಶಂಸೆ-ಪುರಸ್ಕಾರ ದೊರೆಯಲಿಲ್ಲವೆಂದು ಕೊರಗುವ ಸೊರಗುವ ಕೂಸಾಗದಂತೆ, ವಿಧ್ವಂಸಕಭಾವ ಬೆಳೆಸಿಕೊಳ್ಳದಂತೆ ನೋಡಿಕೊಳ್ಳುವ ಹೊಣೆ ಹಿರಿಯರ ಮೇಲಿದೆ.  ಪರಸ್ಪರ ಪ್ರತಿಫಲಾಪೇಕ್ಷೆಯಿಲ್ಲದೆ ನಿಷ್ಕಾಮ ಸಂಬಂಧಗಳು ಸಹಜವಾಗಿ ಅರಳಬೇಕು.
ಬಾನಾಡಿಗೆ ಬಂಧನವೆ?: ಬದುಕುವ ಕಲೆ ಗೊತ್ತಿಲ್ಲವೆ?
ಕಾಲ ಬದಲಾಗಿದೆ. ಜನ ಬದಲಾಗಿದ್ದಾರೆ. ಮೌಲ್ಯಗಳು ಬದಲಾಗಿವೆ. ಜೀವನದ ರೀತಿನೀತಿಗಳು ಬದಲಾಗಿವೆ. ಕುಟುಂಬ ಜೀವನವೂ ಬದಲಾವಣೆಯ ಬಿರುಗಾಳಿಗೆ ಸಿಲುಕಿದೆ. ಈಗಿನ ನಮ್ಮ ಕುಟುಂಬಗಳು ತುಂಬ ಸಿಕ್ಕವು. ಗಂಡಹೆಂಡತಿ, ಒಂದೋ ಎರಡೋ ಮಕ್ಕಳು. ವಿದ್ಯಾಭ್ಯಾಸ, ಸಂಪಾದನೆ ಎಂದು ಯಾರಿಗೂ ಬಿಡುವಿಲ್ಲ. ರಜಾದಿನಗಳಲ್ಲಿ ಒಂದು ಹೊತ್ತು ಒಟ್ಟಿಗೆ ಕೂತು ಉಂಡರೆ ಅದು ಬಲು ವಿಶೇಷ.
ಚಲನಚಿತ್ರಗಳ ಪ್ರಭಾವದಿಂದಲೋ ಏನೋ ಎಪ್ಪತ್ತು ಎಂಬತ್ತರ ದಶಕಗಳಲ್ಲಿ ಚಿಕಣಿ ಕುಟುಂಬಗಳಲ್ಲಿ ‘ಡೈನಿಂಗ್‌ ಟೇಬಲ್‌ ಸಂಸ್ಕೃತಿ (!)’ ಕಾಣಿಸಿಕೊಂಡಿತು. ಮನೆಗೆ ಬಂದ ಅತಿಥಿಗಳು, ಮನೆಯವರು ಅದರ ಮುಂದೆ ಕುಳಿತು ಉಣ್ಣುವ, ತಿನ್ನುವ ಕ್ರಮ ರೂಢಿಯಾಯಿತು. ನೆಲದಮೇಲೆ ಚಕ್ಕಳಮಕ್ಕಳ ಕುಳಿತು ತಿನ್ನುವ ಪರಿಪಾಠ ಹೆಚ್ಚುಕಡಿಮೆ ನಿಂತೇ ಹೋಯಿತು.
‘ಮನೋರಂಜನೆಯ ಪೆಟ್ಟಿಗೆ’ ಬಂದದ್ದೇ ತಡ ಮತ್ತಿಷ್ಟು ಬದಲಾವಣೆಗಳು ದಾಳಿಯಿಟ್ಟವು. ನಡುಮನೆಯಲ್ಲೋ ಮಲಗುವ ಕೋಣೆಯಲ್ಲೋ ಟಿವಿ ಪ್ರತಿಷ್ಠಾಪನೆ. ನಿತ್ಯವೂ ಹತ್ತಾರು ವಾಹಿನಿಗಳ ಮೂಲಕ ನೂರಾರು ಕಾರ್ಯಕ್ರಮಗಳ ಅದರಲ್ಲೂ ಮುಖ್ಯವಾಗಿ ಚಲನಚಿತ್ರಗಳ, ರಿಯಾಲಿಟಿ ಶೋಗಳ ವೀಕ್ಷಣೆ. ಊಟ ತಿಂಡಿಗೆ ಈಗ ಡೈನಿಂಗ್‌ ಟೇಬಲ್‌ ಬೇಕೆಂದಿಲ್ಲ. ಟಿವಿಯ ಮುಂದೆ ಹಾಸಿಗೆಯಲ್ಲಿ ಪವಡಿಸಿ, ಕುಳಿತು- ನಿಂತು ಹೇಗೋ ಕಾರ್ಯಕ್ರಮ ನೋಡುತ್ತ ಅದರ ಟೀಕೆ ಮಾಡುತ್ತ, ನಗುತ್ತ, ಹರಟುತ್ತ ಭಿನ್ನಾಭಿಪ್ರಾಯಗಳನ್ನು ತೂರಿಬಿಡುತ್ತ, ಜಗಳವಾಡುತ್ತ ಉಣ್ಣುವ-ತಿನ್ನುವ ಪರಿ ರೂಢಿಗೆ ಬಂದಿದೆ. ಅವರವರ ಸಮಯ ಅವರವರಿಗೆ. ಹೀಗಾಗಿ ಹೆಂಡತಿ ಗಂಡನಿಗೋ ಮಗನಿಗೋ ಕಾಯುವ ಪ್ರಶ್ನೆಯಿಲ್ಲ. ಅವರವರ ಕೆಲಸದ ವೇಳೆ ಹೊಂದಿಕೊಂಡು ಹಸಿವಾದೊಡನೆ ಉಂಡು ತಿಂದು ಎದ್ದು ನಡೆದುಬಿಡುವ ದಿನಗಳಿವು! ಕೆಲಸ, ಸಂಪಾದನೆ, ವೈಯಕ್ತಿಕ ಸಾಧನೆಗೆ ಮಹತ್ತ್ವಕೊಟ್ಟಿರುವ ಈ ದಿನಗಳಲ್ಲಿ ಬಾವನೆಗಳು ಕಾಗದದ ಹೂವುಗಳು!
ನಾವು ಚಿಕ್ಕವರಾಗಿದ್ದಾಗ ನಮ್ಮ ಕುಟುಂಬಗಳ ಪರಿಸ್ಥಿತಿಯನ್ನು ಈಗ ಊಹಿಸಲೂ ಸಾಧ್ಯವಿಲ್ಲ. ಊಟದ ಹೊತ್ತು ನನಗೆ ನೆನಪಾಗುತ್ತಿದೆ. ನಾವು, ಚಿಕ್ಕಮಕ್ಕಳು, ವಯಸ್ಸಾದವರು ಮೊದಲು ಊಟಮಾಡಿಬಿಡುತ್ತಿದ್ದೆವು. ಯಜಮಾನನಿಗಾಗಿ ಆತನ ಹೆಂಡತಿ ಬಾಗಿಲಬಳಿ ನಿಂತು ಕಾಯುತ್ತಿದ್ದಳು.ಎಷ್ಟೇ ಹೊತ್ತಾಗಲಿ, ಆತ ಬಾರದೆ ಆಕೆಯ ಊಟವಿಲ್ಲ. ಬಂದವನು “ನನ್ನ ಊಟ ಆಯಿತು” ಎಂದರೆ ಎಷ್ಟೊಂದು ನಿರಾಸೆ ಆಕೆಯ ಪಾಲಿಗೆ! ಕೇಳುವವರಾರು?
ಗಂಡಸರ ಪಂಕ್ತಿ ಎಂದರೆ ಉಸಿರಾಟಕ್ಕೂ ಅಲ್ಲಿ ಅವಕಾಶವಿಲ್ಲ. ಎರಡು ದೃಶ್ಯಗಳು ನೆನಪಿಗೆ ಬರುತ್ತವೆ. ನನ್ನಜ್ಜನ ಮನೆಯಲ್ಲಿ ನಾವು ಚಿಕ್ಕಮಕ್ಕಳು, ಸೋದರಮಾವ ಎಲ್ಲ ಒಟ್ಟಿಗೆ ನೆಲದಮೇಲೆ ಪದ್ಮಾಸನ ಹಾಕಿಕೊಂಡು ಊಟಮಾಡುವಾಗ ಯಾರೂ ಮಾತನಾಡುವಂತಿಲ್ಲ. ಸ್ಮಶಾನಮೌನ ತಾಂಡವಮಾಡುತ್ತಿತ್ತು. ಸಾರಿಗೆ ಉಪ್ಪು ಕಡಿಮೆಯಾದರೆ, ಗೊಜ್ಜಿಗೆ ಖಾರ ಕಡಿಮೆಯಾದರೆ ಮಾವ ಬೈದುಬಿಟ್ಟಾರು! ಸಿಟ್ಟುಬಂದರೆ ಬಟ್ಟಲಲ್ಲೆ ಕೈತೊಳೆದು ಅರ್ಧದಲ್ಲೆ ಊಟ ಬಿಟ್ಟು ನಡೆದಾರು! ಅತ್ತೆ ಮತ್ತೆ ಕಣ್ಣೀರಲ್ಲಿ ಕೈತೊಳೆಯಬೇಕು! ನಾವು ಉಣ್ಣುವಾಗ, ತಿನ್ನುವಾಗ ಏನೊಂದೂ ಸದ್ದಾಗಕೂಡದು. ನನ್ನ ಒಂದು ಸ್ಟೀಲ್‌ ಬಟ್ಟಲಿಗೆ ಮೂರುನಾಲ್ಕು ಕಾಲುಗಳಿದ್ದವು. ನೆಲ ಸ್ವಲ್ಪ ಏರುತಗ್ಗಿತ್ತು. ಹೀಗಾಗಿ ನಾನು ಊಟ ಹೊಡೆಯುವಾಗ ‘ಕಟಕಟ’ ಸದ್ದಾಗುತ್ತಿತ್ತು . ನನ್ನ ಸೋದರ ಮಾವನಿಗೆ ಕೊಂಚ ಸಿಟ್ಟು ಬಂದು ‘ಎಂಥ ಶಬ್ದ ಅದು? ‘ಅಂತ ಒಮ್ಮೆ ಗೆದರಿಸಿದ್ದರು. ಆಮೇಲಿನಿಂದ ನನಗೆ ಅವರ ಜೊತೆ ಊಟಮಾಡುವಾಗ ಆ ಬಟ್ಟಲಿನಿಂದ ಶಬ್ದ ಹೊರಡದಂತೆ ಊಟ ಮಾಡುವುದು ಹೇಗೆ ಎಂಬುದೇ ದೊಡ್ಡ ಚಿಂತೆಯಾಗಿರುತ್ತಿತ್ತು!
ಇನ್ನೊಂದು ಪ್ರಕರಣ: ನನ್ನ ತಂದೆಯ ಅಣ್ಣ ಶಾಲಾ ಅಧ್ಯಾಪಕರಿದ್ದರು. ಇಬ್ಬರು ಹೆಂಡರಿಂದ ಒಟ್ಟು ಹನ್ನೆರಡೋ ಹದಿಮೂರೋ ಮಕ್ಕಳು. ಬೆಳಿಗ್ಗೆ ಶಾಲೆಗೆ ಹೊರಡುವ ಮೊದಲು ದೊಡ್ಡ ಕೋಣೆಯಲ್ಲಿ ಗಂಜಿ ಊಟ. ಸುಮಾರು ಹತ್ತು ಹದಿನೆಂಟು ಬಟ್ಟಲುಗಳನ್ನು ವೃತ್ತಾಕಾರವಾಗಿ ಇಡುತ್ತಿದ್ದರು. ನಾವೆಲ್ಲ ದೊಡ್ಡಪ್ಪನ ಜೊತೆ ಕುಳಿತು ಉಣ್ಣುತಿದ್ದೆವು. ಎಲ್ಲರೂ ಊಟಕ್ಕೆ ಕುಳಿತ ಮೇಲೆ ಅವರು ಬಂದು ಕುಳಿತುಕೊಳ್ಳುತ್ತಿದ್ದರು. ಅವರು ಊಟ ಮುಗಿಸಿ ಎದ್ದುಹೋಗುವ ತನಕ ಅಲ್ಲಿ ಯಾರಾದರೂ ಉಸಿರೆತ್ತಿದರೆ ಕೇಳಿ! ಅಭಿವ್ಯಕ್ತಿ ಸ್ವಾತಂತ್ಯ್ರ, ಅಭಿಪ್ರಾಯ ಸ್ವಾತಂತ್ಯ್ರ, ಬದುಕುವ ಹಕ್ಕು ಎಲ್ಲ ಅಲ್ಲಿ ಸತ್ತೇ ಹೋಗಿರುತ್ತಿದ್ದವು! ಹಾಗೆ ನೋಡಿದರೆ ಆ ಕಾಲದಲ್ಲೂ ಅಂದರೆ ಅರುವತ್ತು-ಎಪ್ಪತ್ತರ ದಶಕದಲ್ಲೂ ನಾನು ಮುಕ್ತತೆಯ ತಂಪುಗಾಗಳಿಯ ಅನುಭವ ಪಡೆದದ್ದು ನನ್ನ ಶಿವಮೊಗ್ಗ. ಹುಬ್ಬಳ್ಳಿ, ಮಂಡ್ಯ ಹಾಗೂ ಬೆಂಗಳೂರು ಚಿಕ್ಕಪ್ಪಂದಿರ ಒಡನಾಟದಲ್ಲಿ!
ಬಾಲ್ಯಕಾಲದ ರೀತಿರಿವಾಜುಗಳು ಲನಶಿಸುತ್ತಿವೆ ಎಂದು ‘ಹಳೆಯಮಂದಿ’ ಬೊಬ್ಬೆ ಹೊಡೆಯುವುದರೊಳಗಾಗಿ ಅವು ಅದಾಗಲೆ ಆವಿಯಾಗಿ ಹೋಗಿವೆ. ಆದರೆ ಬಾಲ್ಯ, ತಾಯ್ತನ, ಮನೆ, ಕುಟುಂಬ – ಈ ಎಲ್ಲವೂ ಜಗತ್ತಿನೆಲ್ಲೆಡೆ ಏಕರೂಪವಾಗಿಲ್ಲ. ಇವೆಲ್ಲ ಆಯಾ ಪ್ರದೇಶ, ಸ್ಥಳದಲ್ಲಿ ಹುಟ್ಟಿ ಬೆಳೆದ ಸಂಸ್ಥೆಗಳು. ಪ್ರಾದೇಶಿಕತೆ, ಸಾಂಸ್ಕೃತಿಕ ವಿಶಿಷ್ಟತೆಗಳು ಹಾಗೂ ಆರ್ಥಿಕತೆಯ ಮೂಸೆಯಲ್ಲಿ ರೂಪುತಳೆದ ಸಂಗತಿಗಳು.
ಪಾಶ್ಚಾತ್ ಯ ಜಗತ್ತಿನಲ್ಲಿ ಹದಿನಾಲ್ಕನೆಯ ಶತಮಾನದ ಹೊತ್ತಿಗೆ ಮಧ್ಯಮ ವರ್ಗದ ಉದಯದೊಂದಿಗೆ ಕುಟುಂಬದ ಅನುವರ್ತಿಯಾಗಿ ಬಾಲ್ಯಕಾಲ ಜೀವನದ ಒಂದು ಘಟ್ಟವೆಂಬಂತೆ ರೂಪುಗೊಂಡಿತು. ಕ್ರಿ.ಶ. ೧೬೦೦ರ ಬಳಿಕ ಮಕ್ಕಳ ಆಟಿಕೆಗಳು ಉಗಮಿಸಿದವು. ಹದಿನೇಳನೆಯ ಶತಮಾನದ ಹೊತ್ತಿಗೆ ಮಕ್ಕಳಿಗಾಗಿಯೇ ವಿಶೇಷವಾದ ಆಟಿಕೆಗಳು ತಯಾರಾಗತೊಡಗಿದವು. ಮಕ್ಕಳ ವಿಶಿಷ್ಟವಾದ ಮಾನಸಿಕ, ಶೈಕ್ಷಣಿಕ ಹಾಗೂ ದೈಹಿಕ ಅಗತ್ಯಗಳನ್ನು ಪೂರೈಸಬೇಕಾಗಿದೆ ಎಂಬ ಅಂಶವನ್ನು ಈ ಕಾಲಘಟ್ಟದಲ್ಲಿ ತತ್ತ್ವಜ್ಞಾನಿಗಳು ಗುರುತಿಸಿದರು. ಹತ್ತೊಂಬತ್ತನೆಯ ಶತಮಾನದ ಹೊತ್ತಿಗೆ ಬಾಲ್ಯ ಕಾಲವನ್ನು ಗ್ರಹಿಸುವ ಒಂದು ಹೊಲಸ ದೃಷ್ಟಿ ಚಿಗುರೊಡೆಯಿತು. ಮಗುವಿನ ಮನಸ್ಸು ‘ಖಾಲಿ ಪಾಟಿ’ ಎಂಬ ಧೋರಣೆ ಹಿಂದೆ ಸರಿದು ಪ್ರಾಯೋಗಿಕವಾಗಿ ಕಂಡುಕೊಂಡ ಅಂಶಗಳು ಮುನ್ನೆಲೆಗೆ ಬಂದವು.  ಮಕ್ಕಳ ವರ್ತನೆಯನ್ನು ಅಧ್ಯಯನಮಾಡುವ ಕ್ರಮಗಳು ಚಾಲ್ತಿಗೆ ಬರಲಾರಂಭಿಸಿದವು.
ಇಷ್ಟಾದರೂ ೧೭-೧೮ನೇ ಶತಮಾನದಲ್ಲಿ ಹೆಣ್ಣುಮಗು ಗಂಡುಮಗುವಿನ ಹಾಗೆ ಶಾಲೆಗೆ ಹೋಗುವಂತಿರಲಿಲ್ಲ. ತನ್ನ ಒಂಬತ್ತು ಹತ್ತನೆಯ ಪ್ರಾಯದಲ್ಲಿ ಆಕೆ ‘ಪುಟ್ಟ ಹೆಂಗಸಿ’ನಂತೆ ವರ್ತಿಬೇಕಾಗಿತ್ತು. ಭಾರತದಲ್ಲಂತೂ ಆಕೆ ಮೈನೆರೆಯುವುದಕ್ಕೆ ಮೊದಲೆ ಮದುವೆ ಮಾಡಿಬಿಡುತ್ತಿದ್ದರು. ಹಲವು ದುರ್ದೈವಿ ಪ್ರಸಂಗಗಳಲ್ಲಿ ಮೈನೆರೆಯುವ ಹೊತ್ತಿಗೆ ಆಕೆಯ ನಾಲ್ಕುಪಟ್ಟು ವಯಸ್ಸಾದ ಗಂಡ ತೀರಿಹೋಗಿ ಬಾಲವಿಧವೆಯಾಗಿ ಬಿಡುತ್ತಿದದಳು! ಹತ್ತೊಂಬತ್ತನೆಯ ಶತಮಾನದ ಮಧ್ಯಭಾಗದಲ್ಲಿ ಸ್ಟೇನ್ಲಿ ಹಾಲ್‌, ಆಲ್ಪ್ರೇಡ್‌ ಬೀನೆ, ಸಿಗ್ಮಂಡ್‌ ಫ್ರಾಯ್ಡ್‌ ಮೊದಲಾದವರು ಮಕ್ಕಳ ಬಾಲ್ಯದ ಬಗೆಗೆ ವ್ಯಾಪಕ ಅಧ್ಯಯನಗಳನ್ನು ಆರಂಭಿಸಿದರು.
ಹೀಗೆ ಬಾಲ್ಯಕಾಲವೆಂಬುದು ಆಧುನಿಕ ಸಂಗತಿ ಎಂದು ವಾದಿಸುವಂತೆ ಕುಟುಂಬ ಜೀವನವೂ ಆಧುನಿಕವೆಂದು ಪರಿಭಾವಿಸಬಹುದು. ಹಿಂದಿನ ಕಾಲದ ಸಾಮುದಾಯಿಕ ಜೀವನದಿಂದ ಬಿಡಿಸಿಕೊಂಡು ಗಂಡಹೆಂಡತಿ ಹಾಗೂ ಮಕ್ಕಳು ಎಂಬ ಕುಟುಂಬ ಜೀವನ ಆರಂಭವಾದದ್ದು ಈಚೆಗೆ.  ಮನೆಯವರ ಚಾಕರಿ ಮಾಡಲೆಂದು ಮನೆಗೆಲಸ ಮಾಡುವ ಒಂದು ವರ್ಗವೂ ಇದರೊಂದಿಗೆ ಸೃಷ್ಟಿಯಾಯಿತು. ದುಡಿಮೆಯ ಲೋಕದಿಂಧ ಪ್ರತ್ಯೇಕಗೊಂಡ ಮನೆ ಕುಟುಂಬಜೀವನದ ಭದ್ರ ನೆಲೆಯಾಯಿತು. ಮನೆಗಳಲ್ಲಿ ಈಗಿನ ಹಾಗೆ ಖಾಸಗಿತನ ಎಂಬುದಿರಲಿಲ್ಲ. ಒಬ್ಬೊಬ್ಬರಿಗೆ ಒಂದೊಂದು ಪ್ರತ್ಯೇಕ ಕೊಠಡಿಗಳಿರಲಿಲ್ಲ. ಗಂಡಹೆಂಡತಿ ದೊಡ್ಡವರೆದುರು ಮಾತನಾಡುವ ಪ್ರಶ್ನೆಯೇ ಉದ್ಭವಿಸುತ್ತಿರಲಿಲ್ಲ. ರಾತ್ರಿ ಹಾಸಿಗೆಯಲ್ಲಿ ಒಂದಾದಾಗ ಗುಸುಗುಸು ಮಾತಿನಲ್ಲಿ ನೋವುನಲಿವುಗಳ ವಿನಿಮಯ ಸಾಗುತ್ತಿತ್ತು.
ಮಕ್ಕಳ ತಾಯಿಯರು ಮಕ್ಕಳ ಜೊತೆ ಇಡೀ ದಿನ ಆಟವಾಡಿಕೊಂಡು ಇರಲು ಆಗುತ್ತಿರಲಿಲ್ಲ. ದಿನವಿಡೀ ಒಂದೋ ಮನೆಯೊಳಗೆ ಇಲ್ಲವೆ ಹೊಲದಲ್ಲಿ ದುಡಿಮೆ. ಹೊಲದಲ್ಲಿ ದುಡಿಮೆಯಾದರೆ ಮಕ್ಕಳನ್ನೂ ಅಲ್ಲಿಗೇ ಕರೆದೊಯ್ಯುತ್ತಿದ್ದರು. ಅವರನ್ನು ಸಣ್ಣಪುಟ್ಟ ಕೆಲಸಕ್ಕೆ ಹಚ್ಚುತ್ತಿದ್ದರು. ತಾಯಿ ದುಡಿಯುವಾಗ ಕೆಲವೊಮ್ಮೆ ಇತರರು ಮಗುವನ್ನು ನೋಡಿಕೊಳ್ಳುತ್ತಿದ್ದರು. ಶಾಲೆಗಳು ಪ್ರಾರಂಭವಾದ ಮೇಲೆ ಹುಡುಗರು ಶಾಲೆಗೆ ಹೋದರೆ ಹೆಣ್ಣುಮಕ್ಕಳು ಅಡುಗೆ ಕೆಲಸ, ಮಕ್ಕಳನ್ನು ನೋಡಿಕೊಳ್ಳುವುದು ಇತ್ಯಾದಿಗಳಲ್ಲಿ ನಿರತರಾಗಬೇಕಾಗುತ್ತಿತ್ತು. ಕೇವಲ ಶ್ರೀಮಂತರ ಕುಟುಂಬಗಳಲ್ಲಿ ಮಾತ್ರವೇ ಹೆಣ್ಣುಮಕ್ಕಳಿಗೆ ವಿದ್ಯಾಭ್ಯಾಸದ ಹಕ್ಕು ಲಭಿಸುತ್ತಿತ್ತು. ಮಹಾರಾಷ್ಟ್ರದಲ್ಲಿ ಹತ್ತೊಂಬತ್ತನೆಯ ಶತಮಾನದ ಆರಂಭದಲ್ಲಿ ಸಾವಿತ್ರಿಬಾಯಿ ಫುಲೆ ಶಿಕ್ಷಕಿಯಾದಾಗ (ಈಕೆ ಭಾರತದ ಮೊದಲ ಶಿಕ್ಷಕಿ) ಅವಳ ಮೇಲೆ ಜನ ಮೊಟ್ಟ ಎಸೆಯುತ್ತಿದ್ದರಂತೆ. ಕಳೆದ ಮೂವತ್ತು ವರ್ಷಗಳಿಂದ ಈಚೆಗೆ ಸ್ತ್ರೀಶಿಕ್ಷಣ, ಸ್ತ್ರೀಬಸಲೀಕರಣ ಇತ್ಯಾದಿಗಳಿಗೆ ಮಾನ್ಯತೆ ಸಿಕ್ಕಿದ್ದು.
ಹಿಂದಿನ ಕಾಲದ ಬಾಲ್ಯ ಭಯಾನಕ ಅಥವಾ ಆಧುನಿಕ ಕಾಲದ ಬಾಲ್ಯ ಉತ್ತಮ ಎಂಬ ವಿಚಾರವೇ ಅಸಂಗತ. ಬಹಳ ಹಿಂದಿನಿಂದಲೂ ಮಕ್ಕಳ ಮೇಲಿನ ಹಿಡಿತ, ನಿಯಂತ್ರಣ ಅಥವಾ ಪ್ರಭುತ್ವವೆಲ್ಲ ಹಿರಿಯರದ್ದೇ. ಹಿರಿಯರ ಆಜ್ಞಾಧಾರಕರಾಗಿ ಆಜ್ಞಾಪಲಕರಾಗಿ ಮಕ್ಕಳು ವರ್ತಿಸಬೇಕು. ಅವರ ಇಷ್ಟಾನಿಷ್ಟ, ಹಿತಾಹಿತ, ಒಳಿತುಕೆಡುಕು ಇತ್ಯಾದಿಗಳೆಲ್ಲದರ ನಿರ್ಧಾರ ಹಿರಿಯರದ್ದು.
ಹಾಗೆ ನೋಡಿದರೆ ಆಧುನಿಕ ಸಮಾಜದಲ್ಲಿ ಕಿರಿಯರ ಮೇಲೆ ತಂದೆತಾಯಿಗಳ ಹಿಡಿತವೇ ಅಧಿಕ. ಮಾವ, ಚಿಕ್ಕಪ್ಪ , ಚಿಕ್ಕಮ್ಮ, ಅಜ್ಜಿ, ದೊಡ್ಡಪ್ಪನ ಮಗ ಇತ್ಯಾದಿಯಾಗಿ ಯಾರ ಹಿಡಿತವೂ ಇಲ್ಲ. ಮೇಲಾಗಿ ಅವರೆಲ್ಲ ಈಗ ಕುಟುಂಬ ವ್ಯವಸ್ಥೆಯಿಂದ ಮಾಯವಾಗುತ್ತಿದ್ದಾರೆ. ಒಂದು ಕಾಲಕ್ಕೆ ಅವಿಭಕ್ತ ಕುಟುಂಬದಲ್ಲಿ ಮನೆತುಂಬ ಜನವೋ ಜನ. ದೊಡ್ಡ ಕುಟುಂಬದಲ್ಲಿ ಒಂದೊಂದು ಸಲ ಊಟಕ್ಕೆ ನಲ್ವತ್ತು ಐವತ್ತು ಮಂದಿ ಒಟ್ಟಿಗೆ ಕೂರುತ್ತಿದ್ದರು. ಮಕ್ಕಳು ಅಪ್ಪ ಅಮ್ಮನ ಮಾತು ಕೇಳದಿದ್ದರೆ ಚಿಕ್ಕಪ್ಪ, ಚಿಕ್ಕಿ, ಸೋದರ ಮಾವ-ಹೀಗೆ ಯಾರಾದರೊಬ್ಬರ ಸಂಪರ್ಕದಿಂದ ಮಗು ಸರಿದಾರಿಗೆ ಬರುತ್ತಿತ್ತು. ಅಂಥ ಕುಟುಂಬಗಳಲ್ಲಿ ತಂದೆತಾಯಿ ಮಾತ್ರವಲ್ಲದೆ ಇತರ ಸದಸ್ಯರ ಸಂಪರ್ಕಕ್ಕೆ ವಿಪುಲ ಅವಕಾಶಗಳು ಲಭಿಸುತ್ತಿದ್ದವು. ಆದರೆ ಈಗ ವಿಭಕ್ತ ಸೂಕ್ಷ್ಮ ಕುಟುಂಬಗಳಲ್ಲಿ ಗಂಡಹೆಂಡತಿ, ಮಗು . ಹೀಗಿರುವಾಗ ಇತರ ಸದಸ್ಯರ ಸಂಪರ್ಕ ಹೇಗೆ ತಾನೆ ಸಾಧ್ಯ? ಮತ್ತೆ ಈ ಸಂಬಂಧಗಳ ಜಾಲವೂ ಮಕ್ಕಳಪಾಲಿಗೆ ಅರ್ಥಗ್ರಾಹ್ಯವಲ್ಲ. ಆದುದರಿಂದಲೆ ಇಂದು ಇರುವುದು ‘ಆಂಟಿ, ಅಂಕಲ್‌’ಗಳು ಮಾತ್ರ. ಸಂಬಂಧಗಳ ಸೂಕ್ಷ್ಮತೆಯು ಸಂಸ್ಕೃತಿ ಹಾಗೂ ಭಾಷಾ ಅನಾದರದಿಂದ ಮಸುಕಾಗುತ್ತಿರುವುದು ಇಂದಿನ ವಿದ್ಯಮಾನ.
ನಾವೆಲ್ಲ ಚಿಕ್ಕವರಿದ್ದಾಗ ರಜೆ ಬಂತೆಂದರೆ ಅಜ್ಜನ ಮನೆಗೋ ಅಜ್ಜಿ ಮನೆಗೋ ದೂರದ ಊರಲ್ಲಿರುವ ದೊಡ್ಡಪ್ಪ  ಅಥವಾ ಚಿಕ್ಕಮ್ಮನ ಮನೆಗೋ ಹೋಗಿ ಹದಿನೈದು ಇಪ್ಪತ್ತು ದಿನ ಇದ್ದು ಬರುತ್ತಿದ್ದೆವು. ಅವರೂ ಅಷ್ಟೆ. “ರಜೆಗೆ ಬಂದುಬಿಡು. ಬೆಂಗ್ಳೂರು ನೋಡಿದಂಗೆ ಆಯ್ತು”, “ಹುಬ್ಳಿ ಕಾಣಲಿಲ್ಲೆ ಅಲ್ದ. ಬಾ, ಹುಬ್ಳಿ ತೋರಿಸ್ತೇನೆ” ಅಂತ ಆಗ್ರಹಿಸುತ್ತಿದ್ದರು. ಇದರಿಂದಾಗಿ ನಮ್ಮ ಅವರ ಸಂಬಂಧಗಳು ಹೆಚ್ಚು ಗಾಢವಾಗುತಿದ್ದವು. ಇತರ ಹಿರಿಯರ ಸಂಪರ್ಕವೂ ಆಗುತ್ತಿತ್ತು. ತಂದೆ ತಾಯಿ ಹಾಗೂ ಒಡಹುಟ್ಟಿದವರನ್ನು ಬಿಟ್ಟು ಒಂದಷ್ಟು ದಿನ ಇತರರ ಮನೆಯಲ್ಲಿ ಇರುವುದು ಹೇಗೆ ಎಂಬುದು ತಿಳಿಯುತ್ತಿತ್ತು. ಚಿಕ್ಕ ವಯಸ್ಸಿನಲ್ಲಿ ಸಂಚಾರ, ಲೋಕಸಂಪರ್ಕ ಹಾಗೂ ಸಂಬಂಧ ಜಾಲ ವರ್ಧಿಸುತ್ತಿತ್ತು.
ಆದರೆ ನಮ್ಮ ಮಕ್ಕಳ ಕಾಲಕ್ಕೆ ಬಂದರೆ? ಅವರು ಒಂಟಿಯಾಗಿ ಎಲ್ಲಿಗೂ ಹೋಗಲು ಮನಸ್ಸು ಮಾಡುವುದಿಲ್ಲ. ಯಾರ ಮನೆಯಲ್ಲೂ ತಂಗಲು ಇಷ್ಟಪಡುವುದಿಲ್ಲ. ಅವರಿಗೆ ಅಲ್ಲಿ ಏನೋ ಕೊರೆತೆ ಕಾಡುತ್ತದೆ. ಎಲ್ಲ ಇದ್ದರೂ ‘ಅಮ್ಮ ಇಲ್ಲ, ಅಪ್ಪ ಇಲ್ಲ’ ಅನ್ನಿಸುತ್ತದೆ. ನನ್ನ ಮಗಳು ಚಿಕ್ಕ ಪ್ರಾಯದಲ್ಲಿ ನನ್ನ ತಾಯಿಮನೆ ಬೈಕಾಡಿಗೆ ಹೋಗಲು ಇಷ್ಟಪಡುತ್ತಿರಲಿಲ್ಲ. ಯಾಕೆಂದರೆ ಅವರು ಬೇರೆ ಭಾಷೆ ಮಾತಾಡ್ತಾರೆ! ಅವರು ಕೋಟದ ಕನ್ನಡ ಮಾತನಾಡುವುದು ಇವಳಿಗೆ ವಿಚಿತ್ರವಾಗಿ ಕೇಳಿಸುತ್ತದೆ. ನನ್ನ ಸೋದರಳಿಯ ಇದುವರೆಗೆ ಬೇರೊಬ್ಬರ ಮನೆಯಲ್ಲಿ ರಾತ್ರಿ ಕಳೆದವನಲ್ಲ! ಹೆಚ್ಚೇಕೆ, ನನ್ನ ಕಾಲೇಜಿನ ಅನೇಕ ವಿದ್ಯಾರ್ಥಿನಿಯರು ದೂರದ ಪ್ರವಾಸ ಹಾಗೂ ಶಿಬಿರದ ಸಂದರ್ಭದಲ್ಲಿ ಆ ಚಟುವಟಿಕೆಗಳಲ್ಲಿ ಭಾಗವಹಿಸಲು ಹಿಂದೇಟು ಹೊಡೆಯುತ್ತಾರೆ. “ನಾವು ಇದುವರೆಗೆ ಮನೆಬಿಟ್ಟು, ಅಪ್ಪ ಅಮ್ಮನನ್ನು ಬಿಟ್ಟು ಹೋದವರಲ್ಲ. ಟೂರ್ ಕಂಪಲ್ಸರಿಯಾ? ಕ್ಯಾಂಪ್‌ನಲ್ಲಿ ಮನೆಗೆ ಬರ್ಲಿಕ್ಕಿಲ್ಲವಾ?” ಎಂದೆಲ್ಲ ಪ್ರಶ್ನೆ ಕೇಳುತ್ತಾರೆ. ಕೆಲವೊಮ್ಮೆ ಅವರ ತಂದೆತಾಯಿ ಬಂದು “ಏನಾದರೂ ವಿನಾಯಿತಿ ಕೊಡ್ಬಹುದೇ?” ಅಂತ ಕೇಳ್ತಾರೆ. ಮಹಿಳಾ ವಸತಿಗೃಹಕ್ಕೆ ಸೇರುವಾಗಲೂ ಇದೇ ಫಜೀತಿ. ಸೇರುವ ಮೊದಲು ತಂದೆತಾಯಿ ಹಾಸ್ಟೆಲ್‌ ಕೋಣೆ ನೋಡಿಕೊಂಡು ಬಂದು ಮತ್ತೆ ಕೊಠಡಿ ನೀಡುವಾಗ ತಮ್ಮ ಊರಿನ, ತಮ್ಮ ಜಾತಿ ಮತದ, ತಮ್ಮ ಕಾಲೇಜಿನ ಇನ್ನೊಬ್ಬ ಹುಡುಗಿಯನ್ನೇ ಜತೆಮಾಡಿ ಅಂತ ಗೋಗರೆಯುತ್ತಾರೆ. ನಾನು ಹೀಗಾಗದರೆ ಹೇಗೆ? ಜನಸಂಪರ್ಕ ಆಗುವುದು ಹೇಗೆ? ಲೋಕಾನುಭವ ಆಗುವುದು ಹೇಗೆ? ಸ್ವತಂತ್ರವಾಗಿ ಬದುಕುವುದು ಹೇಗೆ? ಎಂದು ಪ್ರಶ್ನಿಸುತ್ತಿರುತ್ತೇನೆ.
ಮನೆಯಿಂದಾಚೆ ಕಾಲಿಟ್ಟು ತಮಗಿಂತ ಹಿರಿಯರಾದ ನಾಲ್ಕು ಜನರ ಜೊತೆ ಬೆರೆತು ಸಂಪರ್ಕಸಾಧಿಸುವ ಮನಸ್ಸು ಹಾಗೂ ಅವಕಾಶ ಇಂದಿನ ಮಕ್ಕಳಿಗಿಲ್ಲ. ಗಂಡು ಮಕ್ಕಳಿಗಾದರೂ ಈ ಅನುಭವ ದಕ್ಕೀತು. ಹೆಣ್ಣುಮಕ್ಕಳಿಗೆ ನಿಷಿದ್ಧ. ಏಕೆಂದರೆ ಸಂಪರ್ಕಕ್ಕೆ ಬರುವವರು ಯಾರೋ ಏನೋ? ಯಾವ ಉದ್ದೇಶಕ್ಕೆ ಮಾತನಾಡಿಸುತ್ತಾರೋ? ಸಲುಗೆ ಬೆಳೆದು ಲವ್‌ ಆಗಿ ಮತ್ತೆ ಅಕ್ರಮಸಂತಾನ ಬೆಳೆದರೆ? ಮನೆಬಿಟ್ಟು ಓಡಿಹೋದರೆ? ವೇಶ್ಯಾವಾಟಿಕೆಗೆ ತಳ್ಳಿದರೆ? ಪರದೇಶಕ್ಕೆ ಸಾಗಾಟ ಮಾಡಿದರೆ? ಪ್ರೀತಿಸಲಿಲ್ಲ ಎಂದು ಮುಖಕ್ಕೆ ಆಸಿಡ್‌ ಎರಚಿದರೆ? ಹೀಗೆ ಏನೆಲ್ಲ ತಲ್ಲಣಗಳು! ಸಂಶಯಗಳು! ಹೆಣ್ಣು ಮತ್ತಷ್ಟೂ ಉಸುಕಿನೊಳಗೆ ತಲೆ ಹುಗಿದುಕೊಳ್ಳುವ ದುಃಸ್ಥಿತಿ.
ಒಂದು ಕಾಲಕ್ಕೆ ಮಕ್ಕಳ ಬಾಲ್ಯದ ಬಗ್ಗೆ ಈಗಿನ ಹಾಗೆ ಯಾರೂ ಚಿಂತಿಸುತ್ತಿದ್ದಿಲ್ಲ. ಅದೊಂದು ಸಾಮಾನ್ಯ ಸಂಗತಿ. ರಾತ್ರಿಯ ಕತ್ತಲಲ್ಲಿ ಕಾಮಕೇಳಿ. ಪರಿಣಾಮ ನವಜಾತ ಶಿಶುವಿನ ಜನನ. ಹುಟ್ಟಿದ ಮಗು ಪರಿಸರದಲ್ಲಿ ಲಭ್ಯವಾದುದನ್ನು ಪಡೆದುಕೊಂಡು ಬೆಳೆಯುತ್ತದೆ. ವಿಶೇಷ ಕಾಳಜಿ, ಕಕ್ಕುಲಾತಿ ಎಂಬುದಿಲ್ಲ. ಏಕೆಂದರೆ ಒಂದು ಎರಡು ಮಕ್ಕಳಲ್ಲ. ಎಂಟು, ಹತ್ತು, ಹನ್ನೆರಡು. ಇದರಲ್ಲಿ ಕೆಲವು ಸಾಯುತ್ತಿದ್ದವು. ಕೆಲವು ಉಳಿಯುತ್ತಿದ್ದವು. ಹಿಂದಿನ ಕಾಲದ ಹೆಂಗಸರು ಹೇಳುವುದನ್ನು ಕೇಳಿದ್ದೇನೆ: “ನಂಗೆ ಒಟ್ಟು ಹನ್ನೆರಡು ಮಕ್ಕಳು. ಮೂರು ತಿಂಗಳಿಗೆ ಸತ್ತುಹೋದ್ವು. ಈಗ ನಾಲ್ಕು ಗಂಡು, ನಾಲ್ಕು ಹೆಣ್ಣು ಇದ್ದೊ, ಅವಕ್ಕೆಲ್ಲ ಮದಿ ಆಯಿ ಮಕ್ಕಳಾಯಿದ್ವೊ.”
ನಾನೇ ನನ್ನ ಅಜ್ಜನ ಮನೆಯಲ್ಲಿ ಮೂರು ವರ್ಷ ಇದ್ದೆನನಲ್ಲ. ಪದವಿಪೂರ್ವ ಹಂತದಿಂದ ಪದವಿ ವ್ಯಾಸಂಗದ ಮುಕ್ತಾಯದವರೆಗೆ ರಜಾಕಾಲದಲ್ಲಿ ಅಲ್ಲೇ ಇರುತ್ತಿದ್ದೆ. ನನ್ನ ಬಾಲ್ಯದಲ್ಲಿ ಮನೆಯವರು ಯಾವತ್ತೂ ನಿನಗೆ ಹುಷಾರಿಲ್ವ? ಜ್ವರವಾ? ನಿಂಗೆ ಬಟ್ಟೆಯಿದ್ಯಾ? ಅಂತೆಲ್ಲ ಕೇಳಿದ್ದಿಲ್ಲ. ಕೇಳಬಾರದು ಅಂತಲ್ಲ. ಆದರೆ ಹಾಗೆ ವಿಶೇಷ ಗಮನ ಕೊಡುವ ಕ್ರಮ ಆಗ ಇರ್ಲಿಲ್ಲ. ಶಾಲೆಗೆ ಹೋಗಿಬರುವಾಗ ನಿನಗೆಷ್ಟು ಮಾರ್ಕ್ಸ್? ಫಸ್ಟಾ? ಸೆಕೆಂಡಾ? ಎಷ್ಟು ಬಹುಮಾನ ಬಂತು? ಅಂತೆಲ್ಲ ಮನೆಯಲ್ಲಿ ಯಾರೂ ಕೇಳ್ತಿರಲಿಲ್ಲ. ಮೇಷ್ಟ್ರು ಪುಸ್ತಕದ ಪಟ್ಟಿ ಕೊಟ್ಟರೆ ಅದರ ಅರ್ಧದಷ್ಟು ಪುಸ್ತಕ ನಮಗೆ ಸಿಗುತ್ತಿದ್ದವು. ಅದೂ ಹೊಸ ಪುಸ್ತಕಗಳಲ್ಲ. ನಮ್ಮ ಅಜ್ಜನ ಶಾನುಭೋಗಿಕೆಯ ಹಳೆಯ ಕಡತಗಳ ಉಳಿದ ಹಾಳೆಗಳು!
ಆದರೆ ಈಗ ಬೆಂಗಳೂರಿನ ಮಧ್ಯಮವರ್ಗದ ಕುಟುಂಬವೊಂದರಲ್ಲಿ ಒಂದು ಮಗು ಹುಟ್ಟಿತೆಂದರೆ ತಂದೆಯ ಮುಖದಲ್ಲಿ ಚಿಂತೆಯ ನಿರಿಗೆಗಳು ಕಾಣಿಸಿಕೊಳ್ಳುತ್ತವೆ. ಮಗುವಿಗೆ ಉತ್ತಮವಾದ ‘ಆಂಗ್ಲಮಾಧ್ಯಮ ಶಿಕ್ಷಣ’ಒದಗಿಸಬೇಕು. ಅದಕ್ಕಾಗಿ ಅಂದೇ ಲಕ್ಷ ರೂ. ತೆತ್ತು ನರ್ಸರಿ ಶಾಲೆಯಲ್ಲಿ ಮಗುವಿಗೆ ಮುಂಗಡ ಸೀಟು ಕಾಯ್ದಿರಿಸುವ ಪಡಿಪಾಟಲು. ದುಬಾರಿ ಶಿಕ್ಷಣ ಕೊಡಿಸಲು ಹೆಚ್ಚು ಹೆಚ್ಚು ದುಡಿಮೆ ಮಾಡಿ ಕಡಿಮೆ ಖರ್ಚುಮಾಡಿ ಉಳಿತಾಯ ಮಾಡುವತ್ತ ಗಮನ. ನಿರಂತರವಾಗಿ ಇಂದಿನ ತಾಯ್ತಂದೆಯರು ತಮ್ಮನ್ನು ತಾವು ಆತಂಕ ಹಾಗೂ ನೋವಿನಲ್ಲಿ ಪ್ರಶ್ನಿಸಿಕೊಳ್ಳುತ್ತಿರುತ್ತಾರೆ “ಮಕ್ಕಳಿಗೆ ಉತ್ತಮವಾದುದು ಯಾವುದು? ಅವರಿಗೆ ಯೋಗ್ಯವಾದುದು ಯಾವುದು? ನಾವು ನಮ್ಮ ಮಕ್ಕಳಿಗಾಗಿ ಏನು ಮಾಡಬೇಕು? ಇನ್ನೂ ಹೆಚ್ಚಾಗಿ ಏನು ಮಾಡಬೇಕು?” ನಮಗಂತೂ ಒಳ್ಳೆಯ ವಿದ್ಯೆ ಸಿಗಲಿಲ್ಲ. ಅದರಿಂದ ಈ ದುಃಸ್ಥಿತಿ. ನಾನಂತೂ ವೈದ್ಯಕೀಯ ಓದಲಿಲ್ಲ. ಆದರೆ, ನನ್ನ ಮಗ-ಮಗಳು ತುಂಬ ಓದಿ ಕೈತುಂಬ ಸಂಪಾದಿಸಬೇಕು. ನೆರಮನೆಯವರಿಗಿಂತ, ನಮ್ಮ ಬಂಧುಗಳಿಗಿಂತ ನಾಲ್ಕು ಮೆಟ್ಟಿಲು ನಾವು ಮೇಲೇರಬೇಕು! ಈ ಮಹತ್ವಾಕಾಂಕ್ಷೆ ಹಾಗೂ ಆತಂಕಗಳೇ ಈಗ ಮಕ್ಕಳ ಬದುಕಿನ ಜೀವಸತ್ತ್ವವನ್ನು ಹಿಂಡಿ ಹಿಪ್ಪೆಮಾಡುತ್ತಿವೆ.
ನಾನು ಮೇಲೆ ಎತ್ತಿರುವ ಪ್ರಶ್ನೆಗಳು ಈ ಕಾಲದ ಬಾಲ್ಯದ ಪರಿಣಾಮ ಹಾಗೂ ಕಾರಣ. ಯಾವ ಶಾಲೆಗೆ ಸೇರಿಸಿದರೆ ಒಳ್ಳೆಯದು, ಕನ್ನಡ ಮಾಧ್ಯಮ ಒಳ್ಳೆಯದಾ? ಇಂಗ್ಲಿಷ್‌ ಮಾಧ್ಯಮ ಒಳ್ಳೆಯದಾ? ಅಂತ ಹಿಂದೆ ಯಾರೂ ಕೇಳ್ತಿರಲಿಲ್ಲ. ಯಾವುದೋ ಒಂದು ಶಾಲೆ. ಏನೋ ಒಂದು ಕಲಿಕೆ. ಉದಾಹರಣೆಗೆ, ನಾನು ಪದವಿಪೂರ್ವ ಹಂತದಲ್ಲಿ ವಿಜ್ಞಾನ ವಿಭಾಗಕ್ಕೆ ಅದರಲ್ಲೂ ಜೀವಶಾಸ್ತ್ರ ವಿಭಾಗಕ್ಕೆ ಸೇರಿದೆ. ಆಯ್ಕೆ ನನ್ನದಲ್ಲ; ನನ್ನಪ್ಪನದ್ದು. ಅದಕ್ಕೊಂದು ಕಾರಣವಿದೆ. ಪ್ರೌಢಶಾಲಾ ಹಂತದಲ್ಲಿ ೧೯೬೪-೬೭ರ ಅವಧಿಯಲ್ಲಿ ನಾವು ಐಚ್ಛಿಕಗಳನ್ನು ಓದಬೇಕಿತ್ತು. ಆಗ ನನ್ನ ಐಚ್ಛಿಕ ವಿಷಯಗಳು ವಿಜ್ಞಾನ ಮತ್ತು ಗಣಿತ. ದುರ್ದೈವವೆಂದರೆ ಗಣಿತಕ್ಕೂ ನನಗೂ ಅಷ್ಟಕಷ್ಟೆ. ಎಸ್‌.ಎಸ್‌.ಎಲ್‌.ಸಿ.ಯಲ್ಲಿ ಐಚ್ಛಿಕ ಗಣಿತದಲ್ಲಿ ಉತ್ತೀರ್ಣನಾಗಲು ಎಷ್ಟು ಅಂಕಗಳು ಬೇಕೋ ಅಷ್ಟೇ ಅಂಕಗಳು ಬಂದಿದ್ದವು. ಹೀಗಾಗಿ ಪದವಿಪೂರ್ವ ಹಂತದಲ್ಲಿ ಗಣಿತವನ್ನು ಕೈಬಿಟ್ಟು ಜೀವವಿಜ್ಞಾನದ ವಿಷಯವನ್ನು ಆಯ್ಕೆ ಮಾಡಲಾಯಿತು. ಮೇಲಾಗಿ ನಾನು ಒಬ್ಬ ವೈದ್ಯನಾಗಬೇಕು ಎಂಬುದು ನಮ್ಮಪ್ಪನ ಆಕಾಂಕ್ಷೆಯಾಗಿತ್ತು. ಆದರೆ ಪದವಿಪೂರ್ವ ಹಂತದಲ್ಲಿ ದ್ವಿತೀಯ ದರ್ಜೆಯಲ್ಲಿ ಪಾಸಾದುದರಿಂದ ಅಪ್ಪನ ಆಸೆ ಈಡೇರಲಿಲ್ಲ! ಹೀಗೆ ವಿದ್ಯಾಭ್ಯಾಸದ ವಿಷಯದಲ್ಲೂ ನಮ್ಮ ಆಸೆ-ಕನಸು-ಪ್ರಾವೀಣ್ಯ ಯಾವುದನ್ನೂ ತುಲನೆ ಮಾಡುವ ನಮ್ಮ ನಿರ್ಧಾರಗಳಿಗೆ ಅವಕಾಶಕೊಡುವ ಕಾಲ ಅದಾಗಿರಲಿಲ್ಲ. ಹಿರಿಯರ ನಿರ್ಧಾರಗಳು ಪ್ರಶ್ನಾತೀತವಾಗಿ ನಮ್ಮ ಮೇಲೆ ಹೇರಲ್ಪಡುತ್ತಿದ್ದವು. ಅವರ ನಿರ್ಧಾರಗಳು ನಮ್ಮ ನಿರ್ಧಾರಗಳಾಗದೆ ಬೇರೆ ದಾರಿಯಿರಲಿಲ್ಲ. ಹಾಗಿದ್ದರೂ ನಾನು ಬಿ.ಎಸ್‌.ಸಿ. ಓದುವಾಗ ಅಪ್ಪನ ಜೊತೆ ಜಗಳಮಾಡಿ, ಹಠಹಿಡಿದು ಪದವಿಪೂರ್ವ ಹಂತದ ಬಳಿಕಿದ ಕನ್ನಡ ಡಿಪ್ಲೋಮ ತರಗತಿಗಳಿಗೆ ಸೇರಿಕೊಂಡೆ. “ನೀನು ದುಡ್ಡು ದಂಡಮಾಡ್ತೀಯ” ಅಂತ ಅಪ್ಪ ಬೈದಿದ್ದರು. ಆದರೆ ನಾನು ಅವರ ಮಾತಿಗೆ ಸೊಪ್ಪು ಹಾಕದೆ ನನ್ನ ನಿರ್ಧಾರವನ್ನು ಚಲಾಯಿಸಿದೆ. ಕನ್ನಡ ಡಿಪ್ಲೋಮ ನನ್ನ ಬಾಳಿನ ಭಾಗ್ಯದ ಬಾಗಿಲನ್ನು ತೆರೆಯಿತು. ಈ ಡಿಪ್ಲೋಮವನ್ನು ಆರಂಭಮಾಡಿದ ಡಾ|| ಹಾ. ಮಾ. ನಾಯಕರಿಗೆ ನಾನು ಚಿರ ಋಣಿ. ಈ ಮಾತನ್ನು ಅವರು ಬದುಕಿದ್ದಾಗ ಅವರಿಗೆ ಹೇಳಿದ್ದೆ. ಅವರು ಕೇಳಿ ಋಷಿಪಟ್ಟರು. ನನ್ನ ಬಿ.ಎಸ್‌.ಸಿ. ಜೀವಶಾಸ್ತ್ರ ನನ್ನ ಪಾಲಿಗೆ ನಿರ್ಜೀವ ಶಾಸ್ತ್ರವಾಯಿತು. ಕನ್ನಡ ನನಗೆ ಅನ್ನದ ಬಟ್ಟಲಾಯಿತು. ಬದುಕಿನ ಜೀವಸೆಲೆಯಾಯಿತು.
ದೊಡ್ಡವರು ಹಾಗೂ ಮಕ್ಕಳು – ಎರಡು ಭಿನ್ನ ಪ್ರಪಂಚಗಳು ಎಂದೇ ಉದ್ದಕ್ಕೂ ಪರಿಭಾವಿಸಲಾಗಿದೆ. ಅಧಿಕಾರ, ಯಜಮಾನಿಕೆ, ರಕ್ಷಣೆ, ಭದ್ರತೆ, ಹಿಂಸೆ, ಕ್ರೌರ್ಯ ಹಾಗೂ ಕಾಪಟ್ಯದ ಪ್ರಪಂಚ ದೊಡ್ಡವರದ್ದಾದರೆ ಮುಗ್ಧತೆ, ಪ್ರೀತಿ, ಕರುಣೆ, ಅಜ್ಞಾನ, ಪರಾಧೀನತೆ, ಪರಾವಲಂಬಿತ್ವದ ಪ್ರಪಂಚ ಕಿರಿಯರದ್ದು. ದೊಡ್ಡವರು ಹಾಗೂ ಮಕ್ಕಳ ನಡುವಿನ ಅಂತರ ಹೆಚ್ಚುತ್ತಲೇ ಬಂದಿದೆ. ಇವರಿಬ್ಬರೂ ಸಂಸಾರದ ಎರಡು ತುದಿಗಳೆಂದೇ ಪರಿಭಾವಿಸಲಾಗುತ್ತಿದೆ. ದೊಡ್ಡವರ ಪ್ರಪಂಚದ ತಿಳಿವಳಿಕೆಯನ್ನು ಮಕ್ಕಳಿಗೆ ಯಾಕೆ ಒದಗಿಸಬಾರದು? ಯಾಕೆ ಅವರನ್ನು ಮುಗ್ಧರೆಂದು ದೂರ ತಳ್ಳಬೇಕು? ಅಂತೆಯೇ ದೊಡ್ಡವರು ಜೀವನದ ವಿವಿಧ ಸಂದರ್ಭಗಳಲ್ಲಿ ಮಗುತನವನ್ನು, ಮುಗ್ಧತೆಯನ್ನು ಯಾಕೆ ಮೆರೆಯಬಾರದು? ಯಾಕೆ ಮಗುವೇ ಆಗಬಾರದು? “ಮನುಜಗೆ ಮಗು ತಂದೆ” ಅದರಂತೆಯೇ ತಂದೆಯ ಮನದಲ್ಲಿ ಪುಟ್ಟ ಮಗುವಿನ ಕಿಲಕಿಲ ನಗು ಇರಬಾರದೇಕೆ?
ದೊಡ್ಡವರು ಹಾಗೂ ಮಕ್ಕಳನ್ನು ಬೇರ್ಪಡಿಸಿದ್ದು  ದುಡಿಮೆಯ ಪ್ರಪಂಚ. ಬದುಕಿನುದ್ದಕ್ಕೂ ದೊಡ್ಡವರು ಕಠಿಣವಾದ ಕೆಲಸ ಮಾಡುತ್ತಾರೆ. ಕೆಲವರು ಮಾಡುವ ದುಡಿಮೆ ಅಪಾಯಕಾರಿಯೂ ಹೌದು. ಹೊಟ್ಟೆಪಾಡಿಗಾಗಿ, ಕುಟುಂಬದ ನಿರ್ವಹಣೆಗಾಗಿ ಅದರಲ್ಲೂ ಮುಖ್ಯವಾಗಿ ಮಕ್ಕಳ ಲಾಲನೆ ಪಾಲನೆಗಾಗಿ ಈ ದುಡಿಮೆ ಸಾಗುತ್ತದೆ. ಕಸುವು, ಕೌಶಲ ಹಾಗೂ ಸಕಾಲದಲ್ಲಿ ತೆಗೆದುಕೊಳ್ಳಬೇಕಾದ ಸೂಕ್ತ ತೀರ್ಮಾನಗಳನ್ನು ದುಡಿಮೆಯ ಕ್ಷೇತ್ರ ಒಳಗೊಂಡಿದ್ದು ಇದನ್ನೆಲ್ಲ ಅಂತರ್ಗತಗೊಳಿಸಿಕೊಳ್ಳಲು ಎಳೆಯ ಮಕ್ಕಳಿಂದ ಅಸಾಧ್ಯ.
ಕೈಗಾರಿಕೀಕರಣ ಹಾಗೂ ವಿಶೇಷೀಕರಣಕ್ಕೂ ಮೊದಲಿನ ದಿನಗಳಲ್ಲಿ ಹಿರಿಯರು ಮಾಡುವ ಕೆಲಸಗಳನ್ನು ಮಕ್ಕಳು ಕಣ್ಣಾರೆ ಕಾಣಬಹುದಿತ್ತು. ಅನೇಕ ಕೆಲಸಗಲನ್ನು ದೊಡ್ಡವರು ಮನೆಯಲ್ಲೇ ಮಾಡುತ್ತಿದ್ದರು. ಕೃಷಿ, ಹೈನುಗಾರಿಕೆ, ಗುಡಿಕೈಗಾರಿಕೆ , ನೂಲುವುದು ಇತ್ಯಾದಿ. ಆಗೊಮ್ಮೆ ಈಗೊಮ್ಮೆ ಹಿರಿಯ ಮಕ್ಕಳು ಅಥವಾ ಪ್ರಾಯಕ್ಕೆ ಬಂದ ಮಕ್ಕಳು ದೊಡ್ಡವರಿಗೆ ನೆರವಾಗಬಹುದಿತ್ತು. ಅವರೊಡನೆ ಸೇರಿ ಮಾಡುವ ಕೆಲಸವನ್ನು ಪ್ರತ್ಯಕ್ಷ ನೋಡಿ ತಾವೂ ಒಂದಿಷ್ಟು ಕಸುಬು ಕಲಿಯಬಹುದಿತ್ತು. ಮುಂದೊಂದು ದಿನ ತಂದೆತಾಯಿಯ ವೃತ್ತಿ/ಕಸುಬು ವಂಶಗತವಾಗಿ ಮಕ್ಕಳಿಗೂ ದಾಟಿ ಬರಬಹುದಿತ್ತು.
ಕೈಗಾರೀಕರಣದ ದೆಸೆಯಿಂದಾಗಿ, ಔದ್ಯಮೀಕರಣದ ದೆಸೆಯಿಂದಾಗಿ ಕೆಲಸದ ಸ್ವರೂಪ ಬದಲಾಯಿತು. ಪರಿಣತಿ ಕಲೆಗಾರಿಕೆ ಹೆಚ್ಚಾಯಿತು. ಮಾಡುವ ಕೆಲಸಕ್ಕೂ ಕೆಲಸಗಾರನ ಬದುಕಿಗೂ ಅರ್ಥಾರ್ಥ ಸಂಬಂಧ ಇಲ್ಲದಂತಾಯಿತು. ಕೆಲಸ ಹೆಚ್ಚು ಹೆಚ್ಚು ಯಾಂತ್ರಿಕವಾಯಿತು. ಯಂತ್ರಗಳ ದಾಸನಂತೆ ಮನುಷ್ಯ ದುಡಿಯಬೇಕಾಗಿ ಬಂದುದರ ಪರಿಣಾಮವಾಗಿ ಪರಕೀಯ ಪ್ರಜ್ಞೆ ಬೆಳೆಯಿತು. ಕೆಲಸದ ಸ್ವರೂಪ ಬದಲಾದುದರ ದೆಸೆಯಿಂದಾಗಿ ಕೆಲಸದ ಸ್ಥಳವೂ ಬದಲಾಯಿತು. ಅಪ್ಪ ಅಮ್ಮ ಮಾಡುವ ಕೆಲಸವೇನು ಎಂಬುದು ಮಕ್ಕಳ ಗ್ರಹಿಕೆಗೆ ನಿಲುಕದಾಯಿತು. ಇದಕ್ಕೂ ಮಿಗಿಲಾಗಿ ತಾವು ಮಾಡುವ ಕೆಲಸವನ್ನು ತಮ್ಮ ಮಕ್ಕಳು ಮುಂದುವರಿಸುವುದು ಯೋಗ್ಯವಲ್ಲ;  ಹಾಗೆ ಮುಂದುವರಿಸಿದ್ದೇ ಆದರೆ ತಮ್ಮ ಮಕ್ಕಳಿಗೆ ಸಾಮಾಜಿಕ ಮನ್ನಣೆ ದೊರೆಯಲಾರದು ಎಂಬ ಆತಂಕವೂ ಹಿರಿಯರನ್ನು ಕಾಡತೊಡಗಿತು. ಹೀಗಾಗಿ ಅಕ್ಷರ ವಿದ್ಯೆಗೆ ಎಲ್ಲಿಲ್ಲದ ಮಹತ್ತ್ವ ಲಭಿಸಿತು. ತನ್ನ ಮಗ ಪುರೋಹಿತನಾಗಬೇಕು, ಕೃಷಿಕನಾಗಬೇಕು, ಬೀಡಿಕಟ್ಟಬೇಕು ಎಂದು ಯಾವ ತಂದೆತಾಯಿಯೂ ಬಯಸುವುದಿಲ್ಲ. ನನ್ನ ತಂದೆ ನಾನು ಓದುವ ಕಾಲಕ್ಕೆ ಪ್ರತಿಯೊಂದು ಪತ್ರದಲ್ಲೂ ಬರೆಯುತ್ತಿದ್ದ ಒಕ್ಕಣೆ ಹೀಗಿರುತ್ತಿತ್ತು: “ಅನ್ನ ಮಾರಾಟಮಾಡುವ, ಇನ್ನೊಬ್ಬರ ಎಂಜಲು ಲೋಟ ತೊಳೆಯುವ ಕೆಲಸ ನನ್ನೊಂದಿಗೇ ಕೊನೆಗೊಳ್ಳಲಿ. ನಿನಗೆ ಅದು ಬೇಡ. ನೀನು ಚೆನ್ನಾಗಿ ಓದಿ ಒಳ್ಳೆಯ ಕೆಲಸ ಹಿಡಿ.” ಈ ಮಾತುಗಳು ನನ್ನ ಮೇಲೆ ಸಾಕಷ್ಟು ಪ್ರಭಾವ ಬೀರಿದ್ದವು..
ರಿಕ್ಷಾ ಡ್ರೈವರ್ ಗಳನ್ನು, ಬೀಡಿಕಟ್ಟುವವರನ್ನು ನೀವು ಮಾತನಾಡಿಸಿ “ನಮ್ಮ ಜೀವನ ಕಷ್ಟದಲ್ಲೇ ಕಳೆಯಿತು. ನಾವು ಓದು-ಬರಹ ಕಲಿಯದೆ ಒದ್ದಾಡಿದೆವು. ನಮ್ಮ ಕಷ್ಟ ನಮ್ಮ ಮಕ್ಕಳಿಗೆ ಬೇಡ. ನಾವು ದುಡಿಯುವುದು ಯಾತಕ್ಕೆ? ನಮ್ಮ ಮಕ್ಕಳು ಸುಖವಾಗಿರಬೇಕು ಎಂದಲ್ಲವೆ? ಅದಕ್ಕೇ ಸಾಲಸೋಲ ಮಾಡಿ ಮಗನನ್ನು ಇಂಗ್ಲಿಷ್‌ ಮೀಡಿಯಂ ಸ್ಕೂಲಿಗೆ ಸೇರಿಸಿದ್ದೇನೆ.” ಹಿಂದಿನ ಕಾಲದ ಹಿರಿಯರು ಇದಕ್ಕೆ ಅಷ್ಟೊಂದು ಬೆಲೆ ಕೊಡುತ್ತಿರಲಿಲ್ಲ. ಅನೇಕ ಸಿರಿವಂತರು ತಮ್ಮ ಸಿರಿತನದ ಡೌಲು ಪ್ರದರ್ಶಿಸುತ್ತಿರಲಿಲ್ಲ. ಆದರೆ ಸಾಮಾಜಿಕ ಮನ್ನಣೆ-ಒಣ ಪ್ರತಿಷ್ಠೆ ಈ ಕಾಲದ ಆದರ್ಶ.
ಮಗು ಹಾಗೂ ವಯಸ್ಕರ ನಡುವೆ ಅಂತರ ಉಂಟಾಗಲು ಮತ್ತು ವಯಸ್ಕ ಹಾಗೂ ಆತನ ಜಗತ್ತಿನ ನಡುವೆ ದೂರ ನಿರ್ಮಾಣವಾಗಲು ನಾವು ಬದುಕನ್ನು ಪರಿಭಾವಿಸುವ ಕ್ರಮವೇ ಕಾರಣ. ಬದುಕಿಗೊಂದು ಅರ್ಥವಿದೆ ಎಂಬ ಸಿದ್ಧಾಂತವೇ ತಪ್ಪು ಎಂಬಂಥ ತಿಳಿವಳಿಕೆ ಬೆಳೆಯುತ್ತಿದೆ. ಪ್ರತಿಯೊಂದು ಸಂಗತಿಯನ್ನೂ ಕಾರ್ಯಕಾರಣ ಸಂಬಂಧದ ಹಿನ್ನೆಲೆಯಿಂದ ನಾವಿಂದು ನೋಡುತ್ತಿದ್ದೇವೆ. ಹಿಂದೆ ಏನೋ ಒಂದು ಕ್ರಿಯೆ ನಡೆದಿದೆ. ಆ ಕಾರಣದಿಂದಾಗಿ ಇಂದು ಹೀಗಾಗಿದೆ. ಒಂದು ಕಾರ್ಯಕ್ಕೆ ಒಂದು ಅಥವಾ ಒಂದಕ್ಕಿಂತ ಹೆಚ್ಚು ಕಾರಣಗಳಿರಲೇಬೇಕು ಎಂಬುದು ಇಂದಿನ ನಮ್ಮ ಗ್ರಹಿಕೆ. ಈ ಗ್ರಹಿಕೆಯಿಂದಲೇ ನಾವು ಎಲ್ಲ ವಿದ್ಯಮಾನಗಳನ್ನು ಪ್ರಕ್ರಿಯೆಗಳನ್ನು ಅರ್ಥಮಾಡಿಕೊಳ್ಳಲು ಹೆಣಗುತ್ತೇವೆ.
“ಆ ಹುಲ್ಲಿನ ರಾಶಿ ಏಕೆ ಉರಿಯುತ್ತಿದೆ?” ಎಂದು ಮಗು ಕೇಳುತ್ತದೆ. “ಯಾರೋ ಬೆಂಕಿಕಡ್ಡಿ ಗೀರಿರಬೇಕು” ಎಂದು ಅಪ್ಪ  ಹೇಳುತ್ತಾನೆ. “ಬೆಂಕಿ ಆದದ್ದು ಹೇಗೆ?” “ಬೆಂಕಿಪೆಟ್ಟಿಗೆಯ ತುದಿಗೆ ಕಡ್ಡಿ ತೀಡಿದಿರಬೇಕು”, “ಕಡ್ಡಿ ತೀಡಿದ್ದರಿಂದ ಬೆಂಕಿ ಆಯಿತು ಹೇಗೆ?”, “ಬೆಂಕಿಕಡ್ಡಿಯ ತುದಿಗೆ ಉರಿಯುವ ರಾಸಾಯನಿಕ ಸವರರಿಬೇಕು. ಬೆಂಕಪೆಟ್ಟಿಗೆಯ ತುದಿಗೆ ಘರ್ಷಿಸಿದಾಗ ಉರಿಯುವುದಕ್ಕೆ ಅನುಕೂಲಿಸುವ ವಸ್ತು ಲೇಪಿಸಿರಬೇಕು”, “ಆ ಕಡ್ಡಿಯ ತುದಿಗೆ ರಾಸಾಯನಿಕ ಹೇಗೆ ಬಂತು?”, “ಯಾರೋ ಆ ಕಡ್ಡಿಯನ್ನು ರಾಸಾಯನಿಕ ದ್ರಾವಣದಲ್ಲಿ ಅದ್ದಿ ತೆಗೆದಿರಬೇಕು” – ಹೀಗೆ ಸಾಕ್ರೆಟಿಸನಂತೆ ಪ್ರಶ್ನೆಯ ಮೇಲೆ ಪ್ರಶ್ನೆ ಎಸೆಯುತ್ತ ಕಾಲದಲ್ಲಿ ಹಿಮ್ಮೊಗಚಲನೆ ಪ್ರಾರಂಭವಾಗುತ್ತದೆ. ಹೀಗೆ ತರ್ಕವನ್ನು ಬೆಳೆಸುತ್ತ ಹೋದರೆ ಕೊನೆಗೊಮ್ಮೆ ಅದು ಅಸಂಗತವೆನಿಸುತ್ತದೆ. ಇಂಥ ಸಂದರ್ಭಗಳಲ್ಲಿ ಕಾಲ್ಪನಿಕತೆಗೆ, ಅದ್ಭುತ ರಮ್ಯಕ್ಕೆ ಬೆಲೆಯಿಲ್ಲವೆನ್ನಿಸುತ್ತದೆ. ಇಂದ್ರನ ರಥದ ಗಾಲಿಗಳ ಸದ್ದಿನಿಂದ ಗುಡುಗು, ಇಂದ್ರ ಬೀಸಿದ ವಜ್ರಾಯುಧದಿಂದ ಸಿಡಿಲು-ಮಿಂಚು. ಮೇಲೆ ಯಾರೋ ಎಸೆದ ತೂತುಗಳಿರುವ ಚರ್ಮದ ಚೀಲದಿಂದ ನೀರು ಹನಿಹನಿ ಸುರಿಯುತ್ತಿದೆ. ಇದೇ ಮಳೆ ಎಂಬ ಉತ್ತರಗಳು ಇಂದು ತಾರ್ಕಿಕವಾಗಿ, ವೈಜ್ಞಾನಿಕವಾಗಿ ಹಾಸ್ಯಾಸ್ಪದವೂ ಅಸ್ವೀಕಾರಾರ್ಹವೂ ಹೌದು. ಆದರೆ ಇದೊಂದು ತರ್ಕಾತೀತ ಅದ್ಭುತರಮ್ಯ ಕಲ್ಪನೆಯಲ್ಲವೆ? ದೊಡ್ಡವರ ಬದುಕಿನಲ್ಲಿ ಸ್ಥಾನವಿಲ್ಲದ ಈ ಅದ್ಭುತರಮ್ಯ ಕಲ್ಪನೆಗೆ ಮಕ್ಕಳ ಲೋಕದಲ್ಲೂ ಸ್ಥಾನವಿರಬಾರದು ಎಂದರೆ ಹೇಗೆ?
ಉದ್ದೇಶ ಹಾಗೂ ಪ್ರಯೋಜನದ ದೃಷ್ಟಿಯಿಂದ ಜನ ಬದುಕನ್ನು ಅರ್ಥೈಸುತ್ತಾರೆ. ಮರಕಟುಕ ಮರ ಕಡಿದು ಅದರಿಂದ ರೀಪುಗಳನ್ನು ಮಾಡಿ ಮನೆಕಟ್ಟಲು ಬಳಸುತ್ತಾನೆ ಅಥವಾ ಸುಂದರ ಪೀಠೋಪಕರಣಗಳನ್ನು ಮಾಡುತ್ತಾನೆ. ಸತ್ತ ಜಾನುವಾರುಗಳ ಸುಲಿದ ಚರ್ಮದಿಂದ ಚಮ್ಮಾರ ಚಪ್ಪಲಿಗಳನ್ನು ಮಾಡುತ್ತಾನೆ. ಅದನ್ನು ಹಾಕಿಕೊಂಡವನ ಕಾಲುಗಳು ನೋಯುವುದಿಲ್ಲ. ಅಂದರೆ ಒಟ್ಟು ವ್ಯಕ್ತಿಯ ಹಾಗೂ ಜಗದ ಜನರ ಬದುಕಿಗೊಂದು ಅರ್ಥವಿದೆ. ಅದು ‘ಮಾತು ಅರ್ಥ. ಎರಡು ವ್ಯರ್ಥ’ ಎಂಬ ಸ್ಥಿತಿಯಲ್ಲ. ಅದು ಭಾವುಕರ ದೈವನಿಯಾಮಕ ಅರ್ಥವಿರಬಹುದು ಅಥವಾ ದೇವರನ್ನು ನಿರಾಕರಿಸಿದ ಮನುಷ್ಯ ಕಂಡುಕೊಂಡ ಅರ್ಥವಿರಲೂಬಹುದು. ಸಾಮಾನ್ಯ ಜನಕ್ಕೆ ಇದೆಲ್ಲ ಅರ್ಥವಾಗಲಾರದು. ಇದೆಲ್ಲ ಅವರಿಗೆ ಅರ್ಥವಾಗಲಿ ಎಂಬ ಆಕಾಂಕ್ಷೆಯೂ ಈ ವ್ಯವಸ್ಥೆಗೆ ಇದ್ದಿರಲಾರದು. ಕೆಲವೊಮ್ಮೆ ಶ್ರೀಸಾಮಾನ್ಯರಿಗೆ ಅನೇಕ ಸಂಗತಿಗಳು ಅರ್ಥವಾದರೆ ವ್ಯವಸ್ಥೆಯ ಇರುವಿಕೆಗೆ ಗಂಡಾಂತರಕಾರಿಯಾಗಬಹುದು.
ನಾವೀಗ ಒಂದು ಗೊಂದಲದ ಅನಿಶ್ಚಿತತೆಯ ಪ್ರಪಂಚದಲ್ಲಿದ್ದೇವೆ. ನಮ್ಮ ಸುತ್ತಲಿನ ಜಗತ್ತು ದ್ರುತಗತಿಯಲ್ಲಿ ಬದಲಾಗುತ್ತಿದೆ. ನಮ್ಮ ಕಣ್ಣೆದುರೆ ನಮ್ಮೂರಿನ ಹಳೆಯ ಮನೆಗಳು ಅವಶೇಷಗಳಾಗಿ ಅವುಗಳ ಸಮಾಧಿಯ ಮೇಲೆ ಎತ್ತರದ ಕಟ್ಟಡಗಳೆದ್ದಿವೆ. ರಸ್ತೆಗಳ, ಅಂಗಡಿಗಳ ಚಹರೆ ಬದಲಾಗಿದೆ. ನಮ್ಮ ಊರು ನಮಗೇ ಅಪರಿಚಿತ ಎನ್ನಿಸತೊಡಗಿದೆ. ಮಕ್ಕಳಿಗೆ ಏನೂ ಗೊತ್ತಿಲ್ಲ ಎಂದು ಹಿರಿಯರು ಹೇಳುವ ಕಾಲ ಹೊರಟುಹೋಗಿದೆ. ಈಗಿನ ಮಕ್ಕಳಿಗೆ ಕೆಲವೊಂದು ವಿಷಯಗಳು ಬಹಳ ಚೆನ್ನಾಗಿ ಗೊತ್ತು. ನಾವು ಅವರ ಪ್ರಾಯದವರಾಗಿದ್ದಾಗ ನಿಜಕ್ಕೂ ಮೂಢರಾಗಿದ್ದೆವು. ಏನೂ ಗೊತ್ತಿರಲಿಲ್ಲ. ತೆಂಡುಲ್ಕರ್ ದಾಖಲೆ ಬೇಕಾ? ಆಟದ ನಿಯಮಗಳು ಬೇಕಾ? ಟಿ.ವಿ., ಐಪಾಡ್‌, ಮೊಬೈಲ್‌ ಇತ್ಯಾದಿಗಳ ಬಳಕೆ ಕ್ರಮ ಹೇಳಬೇಕಾ? ಎಲ್ಲ ಗೊತ್ತು. ಮೊಬೈಲ್ ಕೈಗೆ ಸಿಕ್ಕಿತಂದರೆ ಅರೆನಿಮಿಷದಲ್ಲಿ ಅದುಮುಗುಂಡಿ ಪಟಪಟ ಒತ್ತಿ ಸಂದೇಶಗಳ ಮಹಾಪೂರ ಹರಿಸಿಬಿಡುತ್ತಾರೆ. ಅದಕ್ಕೆಂದೇ ಎಲ್ಲರೂ ಹೇಳುವುದು ಈಗಿನ ಮಕ್ಕಳು ಬಹಳ ಹುಷಾರು ಎಂದು. ಆದರೆ ಅವರು ಬರೆಯುವ ರಜೆ ಅರ್ಜಿಯಲ್ಲಿ ಏಕೆ ಅಷ್ಟೊಂದು ತಪ್ಪುಗಳು? ಬ್ಯಾಂಕಿನಲ್ಲಿ, ಅಂಚೆ ಕಛೇರಿಯಲ್ಲಿ ಏಕೆ ಮಕ್ಕಳು ಕಾಣ ಸಿಗುವುದಿಲ್ಲ? ಆ ಬಗ್ಗೆ ಅವರಿಗೆ ಹೆಚ್ಚೇನೂ ಗೊತ್ತಿಲ್ಲ ಏಕೆ? ಮಕ್ಕಳು ಆತ್ಮಹತ್ಯೆ ಮಾಡಿಕೊಳ್ಳುವ ಪ್ರಕರಣಗಳು ಈಗ ಹೆಚ್ಚುತ್ತಿವೆ ಏಕೆ? ಬುದ್ಧಿವಂತರಿಗೆ ಬದುಕುವ ಕಲೆ ಗೊತ್ತಿಲ್ಲವೆ?
ಬಾನಾಡಿಗೆ ಬಂಧನವೆ?: “ಬೇಡಪ್ಪ ಬೇಡ… ಮಕ್ಕಳ ಸಹವಾಸವೇ ಬೇಡ”
ಬಾಲ್ಯವೆಂಬ ಭದ್ರವಾದ ಕೋಟೆಯನ್ನು ಕಟ್ಟಿ ಮಕ್ಕಳನ್ನು ಅದರೊಳಗೆ ರಕ್ಷಿಸಲಾಗುತ್ತದೆ. ಆದರೆ ಈ ಕೋಟೆಯೇ ಎಷ್ಟೋ ಸಲ ನಿಷ್ಫಲವೆನಿಸುತ್ತದೆ. ಆದುದರಿಂದಲೇ ಕೆಲವು ತಂದೆತಾಯಿಗಳು ಆಗಾಗ್ಗೆ ತಮ್ಮ ಬಾಲ್ಯವನ್ನೂ ತಮ್ಮ ಮಕ್ಕಳ ಬಾಲ್ಯವನ್ನೂ ಹೋಲಿಸಿ ನೋಡಿ “ಈಗಿನ ಮಕ್ಕಳಿಗೆ ಏನಾಗಬೇಕು? ಎಲ್ಲ ಸುಲಭ. ಹಿಂದೆ ನಾವು ಎಷ್ಟೆಲ್ಲ ಕಷ್ಟಪಟ್ಟಿದ್ದೆವು. ಅದು ಇವಕ್ಕೇನಾದರೂ ಗೊತ್ತಾ? ದುಡ್ಡಿನ ಬೆಲೆಯೇ ಗೊತ್ತಿಲ್ಲ ಇವಕ್ಕೆ”  ಅಂತ ಗೊಣಗುತ್ತಿರುತ್ತಾರೆ. ಇದು ಹೇಗೆಂದರೆ, ಕಠೋರ ವಾಸ್ತವದಿಂದ ಮಕ್ಕಳನ್ನ ರಕ್ಷಿಸಲು ಸುಂದರ ಪಂಜರ ನಿರ್ಮಿಸಿದ ಹಿರಿಯರು ಅದರೊಳಗೆ ಕಸಕಡ್ಡಿ, ಗಲೀಜು, ಮುಳ್ಳು, ಗಾಜಿನಚೂರು ತುಂಬಿದ ಹಾಗಾಯ್ತು. “ಜೀವನ ಅಂದ್ರೆ ಏನು ಅನ್ನೋದು ಹಾಳುಮುಂಡೇವಕ್ಕೆ ಗೊತ್ತಾಗೋದು ಯಾವಾಗ? ಇವು ಕಲಿಯೋದು ಯಾವಾಗ? ಜವಾಬ್ದಾರಿ ಬರೋದು ಯಾವಾಗ?” ಅಂತ ತಾವು ನಿರ್ಮಿಸಿದ ಪಂಜರಕ್ಕೆ ತಾವೇ ಮುಳ್ಳುತಂತಿ ಬಿಗಿದಂತೆ ಆಯ್ತು.
ಮಕ್ಕಳನಮ್ನು ಪ್ರೀತಿಸುವ ಹಿರಿಯರು ತಾವು ಮಕ್ಕಳನ್ನು ನಿಜಕ್ಕೂ ಪ್ರೀತಿಸುತ್ತಿದ್ದೇವೆ ಎಂದು ಬಾಯಲ್ಲಿ ಹೇಳಿದರೂ ಅವರ ನಡವಳಿಕೆ ಅದಕ್ಕೆ ತದ್ವಿರುದ್ಧವಾಗಿರುತ್ತದೆ. ಅವರ ನಡವಳಿಕೆಯಲ್ಲಿ ಆತಂಕವಿರುತ್ತದೆ. ಸುಮ್ಮಸುಮ್ಮನೆ ರೇಗುತ್ತಾರೆ. ಅಸಹನೆಯಿಂದ ನಡೆದುಕೊಳ್ಳುತ್ತಾರೆ. ಮಕ್ಕಳ ಪ್ರತಿಯೊಂದು ಚಲನವಲನ ಹಾಗೂ ಕ್ರಿಯೆಯಲ್ಲಿ ತಪ್ಪು ಕಂಡು ಹುಡುಕುವುದೇ ಅವರ ಮುಖ್ಯ ಗುರಿಯಾಗಿರುತ್ತದೆ. ಮಕ್ಕಳನ್ನು ‘ಸರಿಯಾಗಿ ತಿದ್ದ’ ಬೇಕೆಂಬ ಅತಿಕಾಳಜಿಯೇ ತಪ್ಪು ಕಂಡುಹಿಡಿಯುವಂತೆ ಮಾಡುತ್ತದೆ. ನನ್ನಪ್ಪ ಮತ್ತು  ನಾನು ಚಿಕ್ಕಂದಿನಲ್ಲಿ ಒಟ್ಟಿಗೆ ಪೇಟೆಗೆ ಹೋಗಿಬರುವಾಗ ನಾನು ಅಪ್ಪನ ಕೈಲಿ ಯಾವಾಗ್ಲೂ ಬೈಸಿಕೊಳ್ತಿದ್ದೆ. “ಏನದು ಚಪ್ಪಲಿ ಪರಪರ? ಸದ್ದುಮಾಡದೆ, ಕಾಲೆಳೆಯದೆ ನಡೆಯೋಕೆ ಬರೊಲ್ಲವೊ?” ಅಂತ ಅಪ್ಪ ಹೇಳ್ತಾ ಇದ್ದ.’
ನನ್ನ ಅಜ್ಜಿ ಪ್ರತಿನಿತ್ಯ ನನಗೆ ‘ಮಂಗಳಾರತಿ’ ಮಾಡುತ್ತಿದ್ದಳು. “ಆ ಮಾಣಿ ಹಾಸಿಗೆಯಲ್ಲಿ ಉಚ್ಚೆ ಹೊಯ್ದಿತ್ತು. ಕುಂಟೆಕೋಣ, ಅಷ್ಟೂ ಬುದ್ಧಿಯಲ್ಲೆ ಅದಕ್ಕೆ” ಅಂತ ಅಡುಗೆಮನೆ ಮೂಲೆಯಲ್ಲಿ ಕುಳಿತು ಸಹಸ್ರನಾಮ ಅರ್ಚನೆ ಮಾಡುತ್ತಿದ್ದಳು. ತಾಯಿ ಇಲ್ಲದ ತಬ್ಬಲಿಯಾದ ನಾನು ಅವಮಾನದ ಮುದ್ದೆಯಾಗುತ್ತಿದ್ದೆ. ದಿನ ಹೋದಂತೆ ಕತ್ತಲಾಗುತ್ತಿದ್ದಂತೆ ಭಯ ಆತಂಕ ಹೆಚ್ಚಾಗುತ್ತಿತ್ತು. ರಾತ್ರಿ ಹಾಸಿಗೆಯಲ್ಲಿ ಉಚ್ಚೆ ಹೊಯ್ಯುವ ಹಾಗಾಗದಿರಲಿ ಎಂದು ಪ್ರಾರ್ಥಿಸುತ್ತಿದ್ದೆ. ಆದರೆ ಬೆಳಿಗ್ಗೆ ಎಚ್ಚರಾದಾಗ ಹಾಸಿಗೆ ಒದ್ದೆ ಯಾರಿಗೂ ತಿಳಿಯದಂತೆ ಅದೇ ಬಟ್ಟೆಗಳನ್ನು ಕಟ್ಟಿ ಕೋಣೆಯೊಳಗಿಡುತ್ತಿದ್ದೆ. ಗೂಢಚಾರಿಣಿ ಅಕ್ಕ (ನನ್ನ ದೊಡ್ಡಮ್ಮನ ಮಗಳು) ನಾನು ಹಾಸಿಗೆಯಲ್ಲಿ ಉಚ್ಚೆ ಹೊಯ್ದದ್ದನ್ನು ಜಗತ್ತಿಗೇ ಜಾಹೀರು ಮಾಡುತ್ತಿದ್ದಳು. ಈ ತಪ್ಪು ಕಂಡು ಹುಡುಕುವ ಪ್ರವೃತ್ತಿಯೇ ನನ್ನಲ್ಲಿ ಕೀಳರಿಮೆ ಬೆಳೆಯಲು ಕಾರಣವಾಯಿತು ಎಂದು ಈಗ ಹಿನ್ನೋಟದಲ್ಲಿ ಹೇಳಿದರೆ ನಂಬುವವರು ಯಾರು? ಕಾಲವೇ ಹಾಗೆ! ಆಗಿನ ಕ್ರಮವೇ ಹಾಗೆ ಎಂಬ ಸಮರ್ಥನೆಗಳು ಕೇಳಿಬರುತ್ತವೆ.
ಒಟ್ಟಿನಲ್ಲಿ ಮಕ್ಕಳು ಎಲ್ಲೇ ಹೋಗಲಿ, ಏನೇ ಮಾಡಲಿ, ಅಲ್ಲಿ ನಗು-ಕೇಕೆ-ಹಾಸ್ಯ-ಲವಲವಿಕೆ ಬದಲಿಗೆ ಸದಾ ಹಿಂಬಾಲಿಸುವ ಕಣ್ಣುಗಳು. ಸಣ್ಣ ತಪ್ಪನ್ನು ಭೂತಕನ್ನಡಿಯಲ್ಲಿ ನೋಡಿ ಶಿಕ್ಷಿಸುವ ಕೈಗಳು. ಪಾರ್ಕಿನಲ್ಲಿ ಚಂದದ ಎರಡು ಮಕ್ಕಳು ಸುಮ್ಮನೆ ಹೀಗೆ ನಿಂತಿರಲಿ-ಕೂಡಲೆ ಯಾರೋ ಕೇಳುತ್ತಾರೆ “ಏನು ಮಕ್ಕಳಾ! ಒಟ್ಟಿಗೇ ನಿಂತಿದ್ದೀರಿ? ಅಪ್ಪ ಅಮ್ಮ ಎಲ್ಲಿ? ಹೋಗಿ ಅಲ್ಲ/ಇಗೆ. ಅವರು ನಿಮ್ಮನ್ನು ಹುಡುಕುತ್ತಿರಬಹುದು.”
ಈಗಿನ ಕೆಲವರಿಗೆ ಮಕ್ಕಳು ಅಂದರೆ ಕಿರಿಕಿರಿ-ಕರಕರೆ ಅನ್ನಿಸತೊಡಗಿದೆ. ಮನೆಯಲ್ಲಿ ಮಕ್ಕಳೇ ಬೇಡ. ಅದೂ ಹೊರುವುದು ಹೆರುವುದು ಬೇಡ. ಮಗು ಬೇಕೇಬೇಕು ಅಂತಿದ್ದರೆ ಯಾವುದೋ ಒಂದು ಅನಾಥಮಗುವನ್ನು ದತ್ತು ತಗೊಂಡರೆ ಆಯ್ತು… ಹೊತ್ತು ಹೆತ್ತು ದೇಹಸೌಂದರ್ಯ ಹಾಳುಮಾಡಿಕೊಳ್ಳುವುದೇಕೆ? ಎಂಬಂಥ ಭಾವನೆಗಳು ಆಧುನಿಕ ಮಹಿಳೆಯರಲ್ಲಿ ಜಾಗೃತಗೊಂಡಿವೆ.
ಈ ಹಿಂದೆ ಕುಟುಂಬಗಳಲ್ಲಿ ಮಕ್ಕಳ ಲಾಲನೆ ಪಾಲನೆ ಅಂಥ ಕಷ್ಟದ ಕೆಲಸವಾಗಿರಲಿಲ್ಲ. ‘ಮಕ್ಕಳಿರಲವ್ವ  ಮನೆತುಂಬ’. ಮಕ್ಕಳಿದ್ದೆರೆ ಅವರು ಬೇಗಬೇಗನೆ ಬೆಳೆದು ದೊಡ್ಡವರಾದರೆ ದುಡಿದು ಸಂಪಾದಿಸುತ್ತಾರೆ. ಕುಟುಂಬದ ಆದಾಯ ಹೆಚ್ಚುತ್ತದೆ ಎಂಬ ನಂಬಿಕೆ ಇದ್ದಿತ್ತಲ್ಲವೆ?
ಮಧ್ಯಮ ಹಾಗೂ ಮೇಲುಮಧ್ಯಮ ವರ್ಗಗಳಲ್ಲಿ ಅವರು ಕೆಲಸಮಾಡದಿದ್ದರೇನಂತೆ? ಅವರ ಮೇಲ್ವಿಚಾರಣೆ ಅಂಥ ಕಷ್ಟದ ಸಂಗತಿಯಾಗಿರಲಿಲ್ಲ. ಮೇಲಾಗಿ ಈಗಿನ ಹಾಗೆ ಮಕ್ಕಳ ಮೇಲೆ ಸದಾ ಒಂದು ಕಣ್ಣಿಟ್ಟಿರಬೇಕಾದ ಪರಿಸ್ಥಿತಿ ಆಗ ಇದ್ದಿರಲಿಲ್ಲ. ನಗರಗಳ ಸಂಖ್ಯೆ ಬಲು ಕಡಿಮೆ. ಜನಸಂದಣಿ ವಿರಳ. ವಾಹನಗಳೇ ಬಲು ಸೀಮಿತ. ಮಾರಕ ಯಂತ್ರಗಳಿದ್ದಿರಲಿಲ್ಲ. ತಂತ್ರಜ್ಞಾನ ಬಲು ಸರಳ. ರೋಗರುಜಿನ ಹೊರತುಪಡಿಸಿದರೆ ಮಕ್ಕಳನ್ನು ಬಲಿತೆಗೆದುಕೊಳ್ಳುವ ಗಂಡಾಂತರಗಳಿರಲಿಲ್ಲ. ಮಕ್ಕಳು ಆಟವಾಡಿಕೊಂಡಿರಲು, ಕೂಡಿ ನಲಿಯಲು ವಿಶಾಲವಾದ ಅಂಗಳ, ಗದ್ದೆ, ಗುಡ್ಡ, ಬಯಲುಪ್ರದೇಶಗಳು ಧಾರಾಳವಾಗಿದ್ದವು. ಸಣ್ಣಪುಟ್ಟ ನಗರಗಳಲಕ್ಲಿ ಮಕ್ಕಳು ರಸ್ತೆಯ ಮೇಲೆ ಆಟವಾಡಿಕೊಂಡಿರಬಹುದಿತ್ತು.
ಹತ್ತಾರು  ಮಕ್ಕಳಲ್ಲಿ ಒಂದೆರಡು ಸತ್ತರೂ ಆಗಿನ ತಂದೆತಾಯಿಗಳು ವಿಶೇಷ ಕಾಳಜಿ ಮಾಡುತ್ತಿದ್ದ ಹಾಗೆ ಕಂಡುಬರುವುದಿಲ್ಲ. ಹತ್ತು ಮಕ್ಕಳಲ್ಲಿ ನಾಲ್ಕು ಸತ್ತರೂ ಇನ್ನೂ ಆರಾದರೂ ಉಳಿದುಕೊಂಡಿದ್ದಾವಲ್ಲ ಎಂಬ ಸಮಾಧಾನದ ನಿಟ್ಟುಸಿರು ಬಿಡುತ್ತಿದ್ದರು.
ಆದರೆ ಈಗ? ಜನಸಂಖ್ಯಾಸ್ಫೋಟ ತಡೆಗಟ್ಟಬೇಕಲು, ಚಿಕ್ಕ ಸಂಸಾರವೇ ಚೊಕ್ಕ ಸಂಸಾರ ಎಂಬ ಆಲೋಚನೆಗಳಿಂದಾಗಿ ಕುಟುಂಬಗಳ ಗಾತ್ರ ಕಿರಿದಾಗಿದೆ. ಕುಟುಂಬಯೋಜನೆಯಿಂದಾಗಿ ಮಕ್ಕಳ ಸಂಖ್ಯೆ ವರ್ಷೇ ವರ್ಷೇ ಕಡಿಮೆಯಾಗುತ್ತಿದೆ. ನಗರಪ್ರದೇಶಗಳಲ್ಲಿ, ಅರೆನಗರ ಹಾಗೂ ಪಟ್ಟಣ ಪ್ರದೇಶಗಳಲ್ಲಿ ಚಿಕಣಿ ಕುಟುಂಬಗಳ ಸಂಖ್ಯೆ ಹೆಚ್ಚಿದೆ. ಈಗೀಗ ಸರಕಾರಿ ಶಾಲೆಗಳನ್ನು ಎಷ್ಟೆಷ್ಟು ಸುಂದರಗೊಳಿಸಿ, ಏನೇನು ಸೌಕರ್ಯಗಳನ್ನು ಒದಗಿಸಿದರೂ ಮಕ್ಕಳ ದಾಖಲಾತಿ ಗಣನೀಯವಾಗಿ ಕುಸಿಯುತ್ತಿದೆ. ಆಂಗ್ಲಮಾಧ್ಯಮ ಶಿಕ್ಷಣದ ವ್ಯಾಮೋಹ ಒಂದು ಪ್ರಬಲ ಕಾರಣವೆಂಬುದು ನಿಜವಾದರೂ ಹುಟ್ಟುವ ಮಕ್ಕಳ ಸಂಖ್ಯೆಯಲ್ಲಿ ಈಚಿನ ವರ್ಷಗಳಲ್ಲಿ ಭಾರಿ ಕುಸಿತ ಉಂಟಾಗಿದೆ.
ಚಿಕ್ಕ ಸಂಸಾರ ಚೊಕ್ಕ ಸಂಸಾರವೆಂಬ ನೀರಗುಳ್ಳೆ ಒಡೆದಿದೆ. ಆರ್ಥಿಕವಾಗಿ ಕುಟುಂಬಗಳು ಗಟ್ಟಿಯಾದರೂ ಖರ್ಚು ವೆಚ್ಚಗಳು ಹೆಚ್ಚಿವೆ. ಭಾವನಾತ್ಮಕ ಭದ್ರತೆಯ ಕೋಟೆ ಬಿರುಕು ಬಿಟ್ಟಿದೆ. ಚಿಕಣಿ ಕುಟುಂಬಗಳಲ್ಲಿ ಮಕ್ಕಳನ್ನು ಸಾಕಿ ಬೆಳೆಸುವುದು ತಂದೆತಾಯಿಗಳಿಗೆ ಅದರಲ್ಲೂ ಉದ್ಯೋಗಿ ದಂಪತಿಗಳಿಗೆ ಒಂದು ಸವಾಲಾಗಿ ಪರಿಣಮಿಸಿದೆ. ಜಗತ್ತಿನಲ್ಲಿ ಈಗ ಎಲ್ಲದಕ್ಕೂ ತರಬೇತಿ ಶಾಲೆಗಳು, ಕಾರ್ಯಾಗಾರಗಳು ಏಕಪ್ರಕಾರವಾಗಿ ನಡೆಯುತ್ತಿವೆ. ಆದರೆ ದಾಂಪತ್ಯಜೀವನ ಹಾಗೂ ಮಕ್ಕಳ ಸಾಕಾಣಿಕೆ ಬಗ್ಗೆ ಪ್ರಾಯೋಗಿಕ ಕಾರ್ಯದ ಯಾವುದೇ ಶಾಲೆ ಇನ್ನೂ ತೆರೆದಿಲ್ಲ!
ಇವತ್ತಿನ ತಂದೆತಾಯಿಗಳಿಗೆ ಬೆಳಗ್ಗಿನಿಂದ ತೊಡಗಿ ರಾತ್ರಿ ಹಾಸಿಗೆಯಲ್ಲಿ ಒರಗುವ ತನಕವೂ ಮಕಳದ್ದೇ ಚಿಂತೆ. ಮಲಗಿದಮೇಲೂ ಚಿಂತೆ ತಪ್ಪಿದ್ದಲ್ಲ. ನಿದ್ರೆ ಬಳಿ ಸುಳಿಯುವುದೇ ಇಲ್ಲ! ಬೆಳಿಗ್ಗೆ ಬೇಗನೆ ಏಳಬೇಕು. ಕುಂಭಕರ್ಣ ಮಕ್ಕಳನ್ನು ಬಡಿದು ಎಚ್ಚರಿಸಿ ಹಲ್ಲುಜ್ಜಿಸಬೇಕು. ಕಾಫಿಮಾಡಿ ಕೊಡಬೇಕು. ಟಿಫನ್‌ ರೆಡಿಮಾಡಿ ಒಲ್ಲೆನೆಂದರೂ ತಿನ್ನಿಸಬೇಕು.
ಸ್ನಾನ ಮಾಡಿಸಿ ಡ್ರೆಸ್‌ ಮಾಡಬೇಕು. ರಿಕ್ಷಾಕ್ಕಾಗಿ ಕಾಯಬೇಕು. ಬಾಕಿಯಿರುವ ‘ಹೋಂವರ್ಕ್’, ಕಾಪಿ ಬರೆಸಬೇಕು. ಭಾಷಣ ಬರೆದುಕೊಡಬೇಕು. ಈ ನಡುವೆ ಕಛೇರಿಗೆ ಹೋಗಲು ತಾನೂ ತಯಾರಾಗಬೇಕು. ಗಂಡನಿಗೆ ಟಿಫನ್‌ಬಾಕ್ಸ್‌ ರೆಡಿಮಾಡಬೇಕು. ಫೋನ್‌ಕಾಲ್‌ ಎಟೆಂಡ್‌ ಮಾಡಬೇಕು. ರಿಕ್ಷಾದಲ್ಲಿ ತುಂಬಿಸಿ ಕಳಿಸಬೇಕು, ಇಲ್ಲ ತಾನು ಕಛೇರಿಗೆ ಹೋಗುವಾಗ ತನ್ನ ಸ್ಕೂಟಿಯಲ್ಲಿ ಮಗುವಿಗೆ ಡ್ರಾಪ್‌ ಕೊಡಬೇಕು. ಮಗು ಶಾಲೆಯಲ್ಲಿ ಏನು ಮಾಡುತ್ತೋ? ಉಣ್ಣುತ್ತೋ ಇಲ್ಲವೋ? ಮೇಡಂ ಕೈಯಲ್ಲಿ ಪೆಟ್ಟುತಿನ್ನುತ್ತಾ? ಅತ್ತುಕೊಂಡು ಮನೆಗೆ ಬರುತ್ತಾ? ರಸ್ತೆ ದಾಟುವಾಗ ಏನಾದರೂ ಆದ್ರೆ…? ದಾರಿಯಲ್ಲಿ ಯಾರಾದರೂ ಕಿಡ್‌ನ್ಯಾಪ್‌ ಮಾಡಿದರೆ? ಮನೆಯ ಬೀಗದಕ್ಕೆ ಸಿಗದಿದ್ದರೆ? ನಾವು ಬರೋತನಕ ಮನೆಯಲ್ಲಿ ಒಬ್ಬಳೇ ಇರ್ತಾಳೆ-ಯಾರಾದ್ರೂ ರೇಪ್‌ ಮಾಡಿದ್ರೆ?” ಅಯ್ಯೋ ಅಯ್ಯೋ ಚಿಂತೆಗಳ ಸರಮಾಲೆ. “ಸಿಡಿಲಪೊಟ್ಟಣಗಟ್ಟಿ ಸೇಕವ ಕೊಟ್ಟಂತಲ್ಲವೆ ಈ ಸ್ಥಿತಿ?” ಹಾವಿನ ಹೆಡೆಯಲಿ ತಲೆಯ ತುರಿಸಿಕೊಂಬ ಹಾಗಲ್ಲವೆ ಇದು? ನಮ್ಮ ತಂದೆತಾಯಿ ಎಂದಾದರೂ ನಮ್ಮ ಬಗ್ಗೆ ಇಷ್ಟೊಂದು ತಲೆಕೆಡಿಸಿಕೊಂಡದ್ದುಂಟಾ?
ಮಗು ಶಾಲೆಯಿಂದ ಮನೆಗೆ ಬಂದರೂ ತಂದೆತಾಯಿಗೆ ಚಿಂತೆ ತಪ್ಪಿದ್ದಲ್ಲ. “ಹುಡುಗ ಡಲ್‌ ಆಗಿದ್ದಾನೆ. ಆ ಸ್ಕೂಲ್‌ ಬೇಡ್ವಂತೆ ಅವನಿಗೆ. ಬೇರೆಲ್ಲಿ ಸೇರಿಸ್ಲಿ?” “ಏನೇನು ಮಾಡಿದ್ರೂ ಒಳ್ಳೇ ಮಾರ್ಕ್ಸ್ ತಗೋತಿಲ್ಲ ಈಕೆ. ನನ್ನ ಮರ್ಯಾದೆ ಹೋಗತ್ತೆ. ಏನ್‌ ಮಾಡ್ಲಿ?” “ಯಾವ ಕಾಂಬಿನೇಶನ್ಗೆ ಹೋದ್ರೂ ಬಹುಮಾನ ಬರ್ತಾ ಇಲ್ಲ. ಎಷ್ಟು ದುಡ್ಡು ಖರ್ಚಾಯ್ತು? ಪ್ರೈಜ್‌ ತಗೊಳ್ಳೋಕೆ ದಾಡಿ ಇವ್ಳಿಗೆ?” “‘ನೂರು’ ಚಿಂತೆ ಹಾಸಲುಂಟು, ಹೊದೆಯಲುಂಟು.”
ಇಂಥ ಚಿಂತೆ ಆತಂಕಗಳ ನಡುವೆ ಬದುಕುವ ತಂದೆತಾಯಿಗಳು ಹೈರಾಣಾಗಿ “ಸಾಕಪ್ಪಾ ಸಾಕು, ಒಂದು ಮಗುವಿಗೇ ಇಷ್ಟಾದರೆ ನಮ್ಮ ಅಮ್ಮ-ಅಪ್ಪ  ಹತ್ತತ್ತು ಹೆತ್ತು ಅದ್ಹೇಗೆ ನಮ್ಮನ್ನು ಬೆಳೆಸಿದ್ರು?” ಅಂತ ಅಂದ್ಕೋತಾರೆ.
ಹಾಗಿದ್ದರೆ ಮಕ್ಕಳ ಮುಗ್ಧ ನಗು, ತುಂಟಾಟ, ಹೊರಳಾಟ, ತೊದಲುಲಿ, ಅಂಬೆಗಾಲಿಕ್ಕುವಿಕೆ, ಮುಗ್ಧ ಪ್ರಶ್ನೆಗಳು, ಮಧುರ ಮಾತು ಇವೆಲ್ಲವಕ್ಕೆ ಬಲೆಯೇ ಇಲ್ಲವೆ? ಮಗುವಿನ ‘ಅಮ್ಮಾ’ಎಂಬ ಕೊಳಲಿನ ಕರೆಗಾಗಿ ತಾಯಿ ಕಾತರಿಸುವುದಿಲ್ಲವೆ? ಇದೆಲ್ಲ ಮಹದಾನಂದದ ಸಂಗತಿಗಳೇ ಆದರೂ ಇಂದು ಹಲವು ತಂದೆತಾಯಿಗಳಿಗೆ ಮಕ್ಕಳು ದೊಡ್ಡವರಾಗುವ ತನಕ ಒಂದಿಲ್ಲೊಂದು ಚಿಂತೆರ ತಪ್ಪಿದ್ದಲ್ಲ. ಅದೂ ಪುಟ್ಟ ಮಗುವಿಗೆ ಏನೋ ಜಡಜಾಪತ್ತು, ಕಾಯಿಲೆಯಾದರಂತೂ ತಾಯಿಗೆ ಊಟತಿಂಡಿನಿದ್ರೆ ಏನೂ ಬೇಡ. ಅವಳ ಕಣ್ಣುಗಳು ಕಣ್ಣೀರಿನ ಪ್ರವಾಹವೇ ಆಗಿಬಿಡುತ್ತವೆ. ಎಷ್ಟೊಂದು ರಸನಿಮಿಷಗಳೋ ಅದಕ್ಕೂ ಮಿಗಿಲಾದ ವಿಷನಿಮಿಷಗಳು! ಅದರಲ್ಲೂ ತಂದೆಗಿಂತ ಹೆಚ್ಚಾಗಿ ನೋಯುವುದು, ಬೇಯುವುದು ತಾಯಿ. ಮದುವೆಯಾದ ಹೊಸದರಲ್ಲಿ ಕಿಲಕಿಲ ನಗುತ್ತ ಸರಬರ ಓಡಾಡಿಕೊಂಡಿರುವ ಕಣ್ಣಿಗೆ ತಾಯಿಯಾದೊಡನೆ ‘ಮಗುವಿಗೇನಾಗುತ್ತೋ’ ಎಂಬ ಚಿಂತೆಯ ಭೂತ ಅಮರಿಕೊಳ್ಳುತ್ತದೆ.
ಈ ದಿನಗಳಲ್ಲಿ ಮಕ್ಕಳನ್ನು ಚೆನ್ನಾಗಿ ಸಾಕುವುದು ಕುಶಾಲಿನ ಮಾತಲ್ಲ. ಒಂದು ಕಾಲಕ್ಕೆ ಮಕ್ಕಳಿಗೆ ತಾಯಿ ಚೆನ್ನಾಗಿ ಮೊಲೆಹಾಲು ಕುಡಿಸುತ್ತಿದ್ದಳು. “ಅವನಿನ್ನೂ ಮೊಲೆ ತಿನ್ನುವುದು ಬಿಟ್ಟಿಲ್ವಾ?” ಎಂದು ಕೇಳುವುದು ವಾಡಿಕೆಯಾಗಿತ್ತು. ಈಗ ಮಗು ಹುಟ್ಟಿ ಒಂದು ತಿಂಗಳಾಗುವ ಹೊತ್ತಿಗೆ ತಾಯಿ ಕೆಲಸಕ್ಕೆ ಹೋಗುತ್ತಾಳೆ. ಹೀಗಾಗಿ ‘ಸಿದ್ಧಶಿಶು ಆಹಾರ’ಕ್ಕೆ ಭಾರಿ ಬೇಡಿಕೆ ಮತ್ತು ಅದಕ್ಕಾಗಿ ಸಾಕಷ್ಟು ವ್ಯಯಿಸಬೇಕು. ವಿದ್ಯಾಭ್ಯಾಸದ ವಿಚಾರಕ್ಕೆ ಬಂದರೆ ಕೇಳುವುದೇ ಬೇಡ. ನನ್ನ ಒಟ್ಟು ವಿದ್ಯಾಭ್ಯಾಸಕ್ಕೆ ಬಹುಶಃ ಶುಲ್ಕವೆಂದು ಒಂದೈದು ಸಾವಿರ ರೂ. ಖರ್ಚಾಗಿರಬಹುದಷ್ಟೆ. ಆಗೆಲ್ಲ ಶಾಲೆ ಕಾಲೇಜುಗಳಲ್ಲಿ ಸುಲಭವಾಗಿ ಸೀಟು ಸಿಗುತ್ತಿತ್ತು. ದಾನಶುಲ್ಕದ ಪ್ರಶ್ನೆ ಇದ್ದಿರಲಿಲ್ಲ. ಆದರೆ ಈಗ ಮೂರು ನಾಲ್ಕು ವರ್ಷಗಳ ಅನಂತರ ಮಗುವಿಗೆ ನರ್ಸರಿ ಶಾಲೆಗೆ ಸೇರಬೇಕಾದರೆ ಈಗಲೆ ಮುಂಗಡ ಸೀಟು ಕಾದಿರಿಸಬೇಕು. ಅದೂ ಕನಿಷ್ಠ ೫೦-೬೦ ಸಾವಿರ ರೂ. ಶುಲ್ಕ ತೆತ್ತು ಪದವಿವ್ಯಾಸಂಗ ಮುಗಿಯುವ ಹೊತ್ತಿಗೆ ಕನಿಷ್ಠ ಒಂದೈದು ಲಕ್ಷ ರೂ. ವೆಚ್ಚವಾದೀತು. ಇನ್ನು ವೃತ್ತಿಶಿಕ್ಷಣ ಕೋರ್ಸುಗಳನ್ನು ಆಯ್ಕೆಮಾಡಿಕೊಂಡರೆ ಕೆಲವು ಲಕ್ಷ ರೂ.ಗಳು ಕೈಬಿಟ್ಟು ಹೋಗುತ್ತವೆ. ಎಂ.ಡಿ., ಎಂ.ಬಿ.ಎ. ಇತ್ಯಾದಿ ಕೋರ್ಸ್ ಎಂದರೆ ಮೊದಲೇ ಹಣ ಕೂಡಿಟ್ಟಿರಬೇಕು ಇಲ್ಲವೆ ಶೈಕ್ಷಣಿಕ ಸಾಲ ತಗೋಬೇಕು. ಇಷ್ಟೆಲ್ಲ ದುಡ್ಡು ವೆಚ್ಚಮಾಡಿ ವಿದ್ಯೆ ಕೊಡಿಸಿದರೂ ‘ಮಗ ಮನೆಯಲ್ಲಿ ಕೂತು ಕೆಟ್ಟ’ (ಉದ್ಯೋಗವಿಲ್ಲ!) ಮಗಳು ಗಂಡು ಸಿಗದೆ ಮೂಲೆ ಸೇರಿದಳು! ಎಲ್ಲದಕ್ಕೂ ಹಣ ಬೇಕು ಮತ್ತು ದುರಂತವೆಂದರೆ ಎಲ್ಲವನ್ನೂ ಹಣದ ರೂಪದಲ್ಲೇ ಬೆಲೆಕಟ್ಟುವ ದುಃಸ್ಥಿತಿ ಉದ್ಭವಿಸಿದೆ..
ಬಡವರಿರಲಿ, ಶ್ರೀಮಂತರಿರಲಿ ಉತ್ತರಾಯಣ ಬಂತೆಂದರೆ ಸಾಕು. ನಮ್ಮಲ್ಲಿ ಶುಭಕಾರ್ಯಗಳ ಶ್ರಾಯ ಆರಂಭವಾಗುತ್ತದೆ. ಚಿನ್ನದ ಅಂಗಡಿಗಳಲ್ಲಿ ಜವುಳಿ ಮಳಿಗೆಗಳಲ್ಲಿ ಜನವೋ ಜನ. ಒಂದು ಕಾಲಕ್ಕೆ ಭಾನುವಾರ ಹಾಗೂ ಹಬ್ಬಹರಿದಿನಗಳಂದು ಅಂಗಡಿಗಳಿಗೆ ರಜಾ. ಆದರೆ ಈಗ ‘ಭಾನುವಾರವೂ ಅಂಗಡಿ ತೆರೆದಿರುತ್ತದೆ’ ಎಂದು ಮೊದಲೇ ಜಾಹೀರು ಮಾಡುತ್ತಾರೆ. ರಜಾದಿನಗಳಲ್ಲೂ ಈ ಅಂಗಡಿಗಳ ಮುಂದಿರುವ ಸಾಲು ಕರುಗುವುದೇ ಇಲ್ಲ! ಮೇ ತಿಂಗಳು ಬಂದಿತೆಂದರೆ ಪುಸ್ತಕದಂಗಡಿಯವರಿಗೆ, ಬಟ್ಟೆ ಅಂಗಡಿಯವರಿಗೆ ಹಾಗೂ ದರ್ಜಿಗಳಿಗೆ ಸುಗ್ಗಿಯ ಕಾಲ. ಶಾಲಾಚೀಲ, ಬೂಟ್ಸು, ಸಮವಸ್ತ್ರಗಳ ಮಾರಾಟ ಭರದಿಂದ ಸಾಗುತ್ತದೆ. ಕೆಲವು ಖಾಸಗಿ ಶಾಲೆಗಳವರು “ಹೆತ್ತವರಿಗೇಕೆ ತೊಂದರೆ? ಅವರಿವರು ಲಾಭಮಾಡಿಕೊಳ್ಳುವುದೇಕೆ?” ಎಂದು ತಾವೇ ಒಂದಿಷ್ಟು ದರ ನಿಗದಿಪಡಿಸಿ ಅವೆಲ್ಲವನ್ನೂ ಕಡ್ಡಾಯವಾಗಿ ಶಾಲೆಗಳಲ್ಲಿ ಮಾರುತ್ತಾರೆ. ಬಂದ ಲಾಭಾಂಶವನ್ನು ಇನ್ನಾವುದೋ ಕೆಲಸಕ್ಕೆ ಬಳಸುತ್ತಾಋಎ. ಈಗಂತೂ ಕರ್ನಾಟಕ ಸರಕಾರದ ಪಠ್ಯಪುಸ್ತಕ ಸಂಘವೇ ನೇರವಾಗಿ ಶಾಲೆಗಳಿಗೆ ಪಠ್ಯಪುಸ್ತಕಗಳನ್ನು ಮಾರಾಟ ಮಾಡುತ್ತಿದೆ!
ಖ್ಯಾತ ಶಿಕ್ಷಣ ಚಿಂತಕ ಜಾನ್‌ ಹೋಲ್ಟ್‌ (೧೯೭೪) ಅವರ ಪ್ರಕಾರ ಈಗಿನ ಹೆತ್ತವರಿಗೆ ಮಕ್ಕಳ ಬಾಲ್ಯವೆಂಬುದು ಅಸಾಧಾರಣವಾದ ಭಾವನಾತ್ಮಕ ಮತ್ತು ಆರ್ಥಿಕ ಹೊರೆಯಾಗಿ ಪರಿಣಮಿಸಿದೆ. ಇದರ ಪರಿಣಾಮವಾಗಿ ತಮ್ಮ ಮಕ್ಕಳನ್ನು ಪ್ರೀತಿಸುವ ಹೊಣೆ ಹೆತ್ತವರ ಮೇಲಿದೆ ಮತ್ತು ಹೆತ್ತವರನ್ನು ಪ್ರೀತಿಸುವ ಹೊಣೆ ಮಕ್ಕಳ ಮೇಲಿದೆ ಎಂದು ಪ್ರತಿಪಾದಿಸಲಾಗುತ್ತಿದೆ. ಈ ಆತಂಕಕಾರಿಯೂ ಅಪಾಯಕಾರಿಯೂ ಆದ ಸಂಬಂಧ ಜಾಲದಲ್ಲಿ ಹೆತ್ತವರು ಹಾಗೂ ಮಕ್ಕಳು ಸಿಲುಕಿಕೊಂಡಿದ್ದಾರೆ. ಈ ಮಕ್ಕಳು ನಮಗೆ ಬೇಡವಾಗಿತ್ತು. ಇವರು ನಮಗೊಂದು ಹೊರೆ ಅಥವಾ ಮಕ್ಕಳನ್ನು ಸಾಕುವುದರಲ್ಲಿ ಬಸವಳಿದ್ದೇವೆ ಎಂದು ಹೆತ್ತವರು ಹೇಳಿದರೆ ಅಪರಾಧವೆಂಬ ಭಾವ ಸೃಷ್ಟಿಯಾಗುತ್ತದೆ. ಅಂತೆಯೇ ತಮ್ಮನ್ನು ಸಾಕಿ ಬೆಳೆಸಿದ್ದಕ್ಕೆ, ಬೇಕುಬೇಕಾದುದನ್ನು ಒದಗಿಸಿದ್ದಕ್ಕೆ ಮಕ್ಕಳು ಹೆತ್ತವರಿಗೆ ಜೀವನಪರ್ಯಂತ ಋಣಿಯಾಗಿರಬೇಕು. ವಿಧೇಯರಾಗಿರಬೇಕು ಎಂದು ನಿರೀಕ್ಷಿಸಲಾಗುತ್ತದೆ. ಯಾವುದಾದರೂ ಒಂದು ಹೆಣ್ಣುಮಗು “ನನಗೆ ಇದೆಲ್ಲ ಬೇಕಿರಲಿಲ್ಲ ಅಮ್ಮ. ನಾನು ಕೇಳಿದ್ದು ಇದನ್ನಲ್ಲ” ಅಂತ ಹೇಳಲಿ. ಆಗ ಕೂಡಲೆ ಅಮ್ಮ ಏನು ಹೇಳುತ್ತಾಳೆ ಗೊತ್ತೇ? “ನಿನಗೆ ಒಂಚೂರೂ ಕೃತಜ್ಞತೆ ಇಲ್ಲ ಕಣೆ. ನಿನಗಾಗಿ ನಾವು ಎಷ್ಟು ಖರ್ಚು ಮಾಡ್ತೀವಿ ಅನ್ನೋ ಪರಿವೆ ನಿನಗಿಲ್ಲ. ಏನೋ ಸ್ವಲ್ಪ ಬಣ್ಣ ಹೆಚ್ಚುಕಡಿಮೆ ಆಯ್ತು, ಅಡ್ಜಸ್ಟ್‌ ಮಾಡ್ಕೋಬಾರ್ದ?”, “ಹಾಗಲ್ಲಮ್ಮ ನಾ ಹೇಳಿದ್ದು” , “ಹೋಗ್ಲಿಬಿಡು, ಇನ್ನುಮೇಲೆ ನಿನಗೆ ನಾನೇನೂ ತೆಗೆಸ್ಕೊಡೊಲ್ಲ”.
ಹಿಂದಿನ ಕಾಲದಲ್ಲಿ ಮಕ್ಕಳು ಬೆಳೆದಂತೆ ಅವರು ತಂದೆತಾಯಿಗಳಿಗೆ ಹೆಚ್ಚುಹೆಚ್ಚು ಸಹಕರಿಸುವವರಾಗುತ್ತಿದ್ದರು. ಜೊತೆಗೂಡಿ ದುಡಿಯುತ್ತಿದ್ದರು; ಕುಟುಂಬದ ಆದಾಯವನ್ನು ಹೆಚ್ಚಿಸುತ್ತಿದ್ದರು. ಆದರೆ ಈಗ ಹಾಗಲ್ಲ. ಬೆಳೆದಂತೆ ತಂದೆತಾಯಿಗಳಿಗೆ ಉಪಕಾರಿ ಆಗುವುದಕ್ಕಿಂತ ಹೆಚ್ಚಾಗಿ ಉಪದ್ರವಕಾರಿ ಆಗುವ ಸಾಧ್ಯತೆಗಳಿವೆ. ಮಗ, ಮಗಳು ಬೆಳೆದಂತೆ ಅವರು ಬಳಸುವ ಪ್ರತಿಯೊಂದು ವಸ್ತುವೂ ಹೆಚ್ಚುಹೆಚ್ಚು ದುಬಾರಿಯಾಗುತ್ತಾ ಹೋಗುತ್ತದೆ. ಬಟ್ಟೆ, ಪುಸ್ತಕಗಳು, ಶುಲ್ಕ, ಆಟದ ಸಾಮಾನು, ಸಾರಿಗೆ ಇತ್ಯಾದಿ. ಬಹಳ ಮುಖ್ಯವಾಗಿ ಇಂದಿನ ಸಮಸ್ಯೆ ಎಂದರೆ ಎಲ್ಲ ಸೌಲಭ್ಯಗಳನ್ನು ಒದಗಿಸುತ್ತ ಹೋದಂತೆ ಮಕ್ಕಳು ದಾರಿತಪ್ಪದಂತೆ ನೋಡಿಕೊಳ್ಳುವ ದೊಡ್ಡ ಜವಾಬ್ದಾರಿ ಮತ್ತು ಚಿಂತೆ ಹೆತ್ತವರನ್ನು  ಕಾಡುತ್ತಿದೆ. ಹೆತ್ತವರನ್ನು ಭೆಟ್ಟಿಯಾದಾಗಲೆಲ್ಲ ಅವರು ಹೇಳುವ ಮಾತುಗಳಿವು. “ನನಗೆ ಅವನದೇ ಚಿಂತೆಯಾಗಿದೆ. ಹೇಗೆ ತಿದ್ದೋದು ಗೊತ್ತಾಗ್ತಿಲ್ಲ. ಕೆಟ್ಟ ಹುಡುಗರ ಸಹವಾಸ ಮಾಡಿದ್ದಾನೆ. ಹೇಳಿದ ಮಾತು ಕೇಳ್ತಾ ಇಲ್ಲ.”
“ಅವಳಿಗೆ ಬೈದು ಹೊಡೆದು ಎಲ್ಲ ವಿದ್ಯೆ ಪ್ರಯೋಗಿಸಿ ಹೇಳಿ ಆಯಿತು. ಆ ಹುಡುಗನ ಸಹವಾಸ ಬಿಡು; ಎಲ್ಲೆಲ್ಲೊ ಅಲೀಬೇಡ. ನಮ್ಮ ಮರ್ಯಾದೆ ಕಳೀಬೇಡ ಅಂತ. ಮೈಮೇಲೆ ಹಾರ್ತಾಳೆ. ಹೆಚ್ಚು ಹೇಳಿದರೆ ಅವನ್ಜೊತೆ ಓಡಿಹೋಗ್ತೀನಿ ಅಂತಾಳೆ. ಸುಯಿಸೈಡ್‌ ಮಾಡ್ಕೋತೀನಿ ಅಂತಾಳೆ.” ಮುಖದಲ್ಲಿ ಮುಗುಳ್ನಗು ಸೂಸುವ ಹೆತ್ತವರ ಎದೆಯಾಳದಲ್ಲಿ ಎಷ್ಟೊಂದಲು ಚಿಂತೆಯ ಗೆರೆಗಳಿವೆ? ಅಂತರಗಂಗೆ ತುಂಬಿದ ಕೊಳದ ಆಳದಲ್ಲಿ ಕೆಸರೆಷ್ಟೋ?
ನಮ್ಮ ಹಿರಿಯರು ನಮ್ಮನ್ನು ಬೆಳೆಸಿದ ಕಾಲಕ್ಕೆ ಮಕ್ಕಳು ಮುಂದೆ ಏನು ಆಗ್ಬೇಕು? ಅನ್ನೋ ಕಲ್ಪನೆ ಅಷ್ಟಾಗಿ ಜಾಗೃತವಾಗಿರಲಿಲ್ಲ.ಪರಸ್ಪರ ಹೋಲಿಕೆ ಇದ್ದಿರಲಿಲ್ಲ. ಊರಿಗೊಬ್ಬರೋ ಇಬ್ಬರೋ ವಿದ್ಯಾವಂತರು, ಸರಕಾರಿ ನೌಕರರು. ಅವರೇ ಉಳಿದವರಿಗೆ ಮಾದರಿ. ಆದರೆ ಈಗ ಹೆತ್ತವರ ಮುಂದಿರುವ ಸಮಸ್ಯೆ ಎಂದರೆ ಉಳಿದವರ ಮಕ್ಕಳು ಏನಾಗಿದ್ದಾರೋ ಅವರಂತೆ ತಮ್ಮ ಮಕ್ಕಳು ಆಗಬೇಕು ಮತ್ತು ಮಕ್ಕಳು ಏನು  ಸಾಧನೆ ಮಾಡುತ್ತಾರೆ ಅಥವಾ ಸೋಲುತ್ತಾರೆ ಎಂಬುದನ್ನು ಆಧರಿಸಿ ಇತರರು ತಮ್ಮನ್ನು ಬೆಲೆಕಟ್ಟುತ್ತಾರೆ ಎಂಬ ಚಿಂತೆ.
ಈಚೆಗೆ ಇಬ್ಬರು ಹುಡುಗರು ನಮ್ಮ ಮನೆಯ ಮಾವಿನಮರದಲ್ಲಿದ್ದ ಕಸುಗಾಯಿಯನ್ನು ಕೋಲಿನಿಂದ ನಮಗೆ ಗೊತ್ತಾಗದಂತೆ ಉದುರಿಸುತ್ತಿದ್ದರು ಕಾಂಪೌಂಡಿನ ಆಚೆ ನಿಂತು. ಅದನ್ನು ನೋಡಿದೊಡನೆಯೆ ನಾವು “ಯಾರದು? ಕಳ್ಳತನ ಮಾಡೋದು?” ಅಂತ ಬೊಬ್ಬೆ ಹೊಡೆದು ಬಿಸಿಲುಮಾಳಿಗೆಯ ಮೇಲೆ ಹೋಗಿ ನಿಂತೆವು. ಪಕ್ಕದ ಕಾಂಪೌಂಡಿನ ಮನೆಯೊಂದರ ಉಪ್ಪರಿಗೆ ಮೆಟ್ಟಿಲಲ್ಲಿ ನಿಂತ ತಾಯಿ ಕದಿಯಹೋದ ತನ್ನ ಮಗನಿಗೆ “ದೊಡ್ಡವನಾಗಿದ್ದೀಯ; ದೊಡ್ಡವನಾದ್ರೆ ಸಾಲದು, ಬುದ್ಧಿ ಬೆಳೀಬೇಕು” ಅಂತ ಉಪದೇಶ ಮಾಡ್ತಾ ಇದ್ದಳು! ತಮ್ಮ ಮಕ್ಕಳ ಆಟಪಾಠ, ತಂಟೆ, ಕೀಟಲೆ ಇತ್ಯಾದಿಗಳನ್ನು ದೊಡ್ಡವರು ನೋಡುತ್ತಿದ್ದಾರೆ ಎಂಬುದು ಗೊತ್ತಾದೊಡನೆ ತಂದೆತಾಯಿಯ ‘ವರ್ತನೆ ತಿದ್ದುವ’ ಅಧಿಕಾರವಾಣಿ ಮೊಳಗುತ್ತದೆ. “ಏಯ್‌, ಅದೆಲ್ಲ ಮುಟ್ಟಬೇಡ. ಮಾಮ ಬೈತಾರೆ. ತಂಟೆ ಮಾಡ್ಬೇಡ. ಅಂಕಲ್‌ ಕೈಲಿ ಬೆತ್ತ ಇದೆ. ಹೊಡೀತಾರೆ.” ಎಷ್ಟೊಂದು ಸಲ ನಾವು ಹೀಗೆ ಮಾಡಿಲ್ಲ?
ಮಕ್ಕಳನ್ನು ಹೆದರಿಸಲು ನಾವು ಮೂರು ಬೆದರು ಬೊಂಬೆಗಳನ್ನು ಸೃಷ್ಟಿಸಿದ್ದೇವೆ. “ತಂಟೆ ಮಾಡ್ಬೇಡ ಪೋಲೀಸ್‌ಮಾಮನ ಕೈಲಿ ಲಾಠಿ ಇದೆ. ಹೊಡೀತಾರೆ”, “ಅತ್ರೆ ಡಾಕ್ಟ್ರು ಇಂಜೆಕ್ಷನ್‌ ಚುಚ್ತಾರೆ”, “ಗಲಾಟೆ ಮಾಡ್ಬೇಡ. ಮೇಷ್ಟ್ರ ಹತ್ರ ಹೇಳ್ತೀನಿ. ಮೇಷ್ಟ್ರು ಬೆತ್ತ ತಗೊಂಡು ಹೋಡೀತಾರೆ”. ಲಾಠಿ, ಇಂಜೆಕ್ಷನ್‌ ಹಾಗೂ ಬೆತ್ತ ಮಕ್ಕಳಲ್ಲಿ ಭಯೋತ್ಪಾದನೆ ಮಾಡುವ ವಸ್ತುಗಳು. ಎಳವೆಯಲ್ಲಿ ಪೊಲೀಸ್‌, ಡಾಕ್ಟ್ರು ಹಾಗೂ ಮೇಷ್ಟ್ರು ಮಕ್ಕಳ ಪಾಲಿಗೆ ಭಯೋತ್ಪಾದಕರು. ಶಾಲೆಗಳಲ್ಲಂತೂ ಮಕ್ಕಳ ಬಗ್ಗೆ ಒಂದು ಬಗೆಯ ತಿರಸ್ಕಾರ. ತಾತ್ಸಾರದ ವಾತಾವರಣ ಇದ್ದೇ ಇದೆ. ಅಲ್ಲಿ ಸಹಜ ಸ್ಫೂರ್ತಿ ಕಾಲುಮುರಿದು ಮೂಲೆಯಲ್ಲಿ ಅನಾಥವಾಗಿ ಬಿದ್ದಿರುತ್ತದೆ. ಸಂತಸಕಲಿಕೆಗೆ ಬದಲಾಗಿ ಕಣ್ಣೀರಿನಕಲಿಕೆ ಕಂಡುಬರುತ್ತದೆ. ಹೊರೆರಹಿತ ಕಲಿಕೆಗೆ ಬದಲು ಕಲಿಕೆ ಭಾರವೆನಿಸುತ್ತದೆ. ಶಿವರಾಮ ಕಾರಂತರು ಬಣ್ಣಿಸುವಂತೆ ನಮ್ಮ ಹಲವು ಶಾಲೆಗಳು ಕಸಾಯಿಖಾನೆಗಳೇ ಆಗಿವೆ. ಸೈನಿಕಶಿಸ್ತು, ಸ್ವಾತಂತ್ಯ್ರನಾಶ, ಅಭಿಪ್ರಾಯ ಸ್ವಾತಂತ್ಯ್ರ ಹಾಗೂ ಅಭಿವ್ಯಕ್ತಿ ಸ್ವಾತಂತ್ಯ್ರದ ಹರಣ ಅಲ್ಲಿ ಸ್ವಚ್ಛಂದವಾಗಿ ನಡೆಯುತ್ತಿದೆ. ಮುಕ್ತತೆ ಹಿಂದೆ ಸರಿದು ಕ್ಷುಲ್ಲಕ ನಿಯಮಗಳೇ ಕಾರುಭಾರು ನಡೆಸುತ್ತವೆ. “ನಮ್ಮ ಹುಡುಗರು ಶತ ದಡ್ಡರು. ಬುದ್ಧಿಯಿಲ್ಲ. ಈಗಿನ ಮಕ್ಕಳಿಗೆ ಕಲಿಯುವ ಆಸಕ್ತಿಯೇ ಇಲ್ಲ. ಈ ಮಕ್ಕಳು ಕಲಿತು ಏನಾಗಬೇಕು? ಅವು ನಾಳೆ ಭಯೋತ್ಪಾದಕರಾಗುವುದು ತಾನೆ? ಈ ಜಾತಿಯ ಮಕ್ಕಳ ತಲೆಯಲ್ಲಿ ಸಗಣಿ ತುಂಬಿದೆ. ಅವುಗಳಿಗೆ ಕಲಿಸಲಿಕ್ಕೇ ಆಗುವುದಿಲ್ಲ” ಎಂಬಂಥ ತಿರಸ್ಕಾರದ ಮಾತುಗಳು ಸದ್ಯದ ಶಿಕ್ಷಕರ ಬಾಯಿಂದ ಸದಾ ಉದುರುತ್ತಿರುತ್ತವೆ.
ಇತ್ತೀಚಿನ ದಿನಗಳಲ್ಲಿ ಶಿಕ್ಷಣರಂಗದಲ್ಲಿ ಬಹಳಷ್ಟು ಬದಲಾವಣೆಗಳು ಆಗುತ್ತಿವೆ. ‘ಸಂತಸಕಲಿಕೆ’, ‘ಕಲಿ-ನಲಿ’, ‘ನಲಿ-ಕಲಿ’. ‘ಚೈತನ್ಯ’-ಹೀಗೆ ನಾನಾ ಬಗೆಯ ಹೊಸ ಹೊಸ ಉಪಕ್ರಮಗಳ ಮೂಲಕ ಶಿಕ್ಷಣವನ್ನು ಮಾನವೀಯಗೊಳಿಸುವ ಪ್ರಯತ್ನಗಳು ನಡೆದಿವೆ. ಸರಕಾರದ ಈ ಎಲ್ಲ ಕ್ರಮಗಳು ಮುಖ್ಯೋಪಾಧ್ಯಾಯರು ಹಾಗೂ ಶಿಕ್ಷಕರು ಸಂವೇದನಾಶೀಲರಾಗಿರುವ ಶಾಲೆಗಳಲ್ಲಿ ಜಾರಿಗೊಳ್ಳುತ್ತಿವೆ. ಆದರೆ ಅನೇಕ ಶಾಲೆಗಳ ಕತೆಯೇನು? ಹೊಸ ಕಟ್ಟಡಗಳು ತಲೆ ಎತ್ತಿವೆ. ಸೌಕರ್ಯಗಳು ಹೆಚ್ಚಿವೆ. ಶಾಳಾ ಬಸ್‌ಗಳು ಹೊಸತಾಗಿವೆ. ಪಠ್ಯಪುಸ್ತಕಗಳು ಹೊಸತಾಗಿವೆ . ಆದರೆ ಈ ಎಲ್ಲ ಹೊಸತಿನ ಹಂದರದಲ್ಲಿ ಅದೇ ಹಳೆಯ ಹೂರಣ; ಶಿಕ್ಷಕರ ಮನೋಭಾವಗಳು ಕುಟ್ಟೆಹಿಡಿದ ಬೇಳೆಗಳಂತಿವೆ; ಅಲ್ಲ ಮೊದಲಿಗಿಂತಲೂ ಹೆಚ್ಚು ವಿರೂಪಗೊಂಡಿವೆ, ವಿಕೃತಗೊಂಡಿವೆ. ಮಕ್ಕಳು ಎಂದೆಂದಿಗೂ ಕಲಿಯಲಾರರು. ಅವಕ್ಕೆ ಕಲಿಸುವುದು ವ್ಯರ್ಥ ಎಂಬ ಸಿದ್ಧಾಂತವನ್ನು ಈ ಶಿಕ್ಷಕರು ಶೋಧಿಸಿ ಬಲವಾಗಿ ಅಪ್ಪಿಕೊಂಡುಬಿಟ್ಟಿದ್ದಾರೆ.
“ಮಕ್ಕಳಿಗೆ ಓದುಬರೆಹ ಬೇಡವಾಗಿದೆ. ಅವು ಕಲಿಯಬೇಕು. ಶಿಕ್ಷಕರು ಹೊಡೆದಾದರೂ ಸರಿ, ಬಡಿದಾದರೂ ಸರಿ ಮಕ್ಕಳಿಗೆ ಕಲಿಸಬೇಕು” ಎಂದು ವಾದಿಸುವ ಹೆತ್ತವರು ಇಂದಿಗೂ ಸಾಕಷ್ಟು ಸಂಖ್ಯೆಯಲ್ಲಿದ್ದಾರೆ. ಹೊಡೆಯದ, ಬಡಿಯದ, ಬೈಯದ ಶಿಕ್ಷಕರನ್ನು ಸಹೋದ್ಯೋಗಿಗಳು ‘ಗಾಂಧಿ’ ಎಂದು ಮೂದಲಿಸುತ್ತಾರೆ!
ಬಾಲ್ಯವೆಂಬ ನಂದನ ಹಿರಿಯರ ಪಾಲಿಗೆ ಕ್ರೂರ ಅನುಭವವೆಂದರೆ ತಪ್ಪಾಗದು. ಬಾಲ್ಯವೆಂಬ ಈ ಕಲ್ಪಿತ ಕೋಟೆಯ ಒಳಗಡೆ ಸಾಕಷ್ಟು ಹಿಂಸೆ, ಸ್ಪರ್ಧೆ, ಅನಾದರ ಇದೆ. ಮಕ್ಕಳು ವಾಸ್ತವಜಗತ್ತನ್ನು ಅರ್ಥಮಾಡಿಕೊಳ್ಳಬೇಕು. ಸೋಲುವುದಾದರೆ ಸ್ಪರ್ಧಿಸಕೂಡದು. ಎಂದು ತೋಟದ ಮಾಲಿಗಳು ಹೇಳಬಹುದು. ಜಗತ್ತಿನ ಕರಾಳತೆಯಿಂದ ಮಕ್ಕಳನ್ನು ಸಂರಕ್ಷಿಸುವುದು ನಮ್ಮ ಉದ್ದೇಶವೇ? ಅಲ್ಲ, ವಾಸ್ತವ ಜಗತ್ತು ಹೇಗಿದೆ? ಎಂದು ತಿಳಿಯಹೇಳುವುದು ನಮ್ಮ ಗುರಿಯೇ! ಹಾಗಿದ್ದರೆ ಕಲ್ಪಿತ ಕೋಟೆಯ ಬಾಗಿಲುಗಳನ್ನು ತೆರೆದು ನಾವೇಕೆ ಅವರನ್ನು ವಾಸ್ತವಜಗತ್ತಿಗೆ ಬಿಟ್ಟುಬಿಡಬಾರದು? ಅಲ್ಲಿ ಅವರ ಪಾಡಿಗೆ ಅವರು ಪ್ರಶ್ನೆ ಕೇಳಿಕೊಳ್ಳಲಿ, ನೋಡಿ ತಿಳಿಯಲಿ, ಮಾಡಿ ಕಲಿಯಲಿ?
 
ಬಾನಾಡಿಗೆ ಬಂಧನವೆ?: ಮಾದಕದ್ರವ್ಯ ಸೇವನೆಯ ಜಾಲದಲ್ಲಿ
ಇಂದು ಆಧುನಿಕ ಸಮಾಜದಲ್ಲಿ ಹೈಸ್ಕೂಲು ಕಾಲೇಜಿಗೆ ಹೋಗುವ ವಿದ್ಯಾರ್ಥಿಗಳ ನಡುವೆ ಮಾದಕದ್ರವ್ಯ ವ್ಯಸನ ಪ್ರಬಲವಾಗುತ್ತಿದೆ. ಒಬ್ಬರನ್ನೊಬ್ಬರು ನೋಡಿ ಚಟಗಳನ್ನು ಹುಡುಗ ಹುಡುಗಿಯರು ಕಲಿಯುತ್ತಿದ್ದಾರೆ. ಹೈಸ್ಕೂಲಿನ ಹತ್ತನೆಯ ತರಗತಿಯ ಹುಡುಗರು ಕ್ರೀಡಾಕೂಟ, ವಾರ್ಷಿಕೋತ್ಸವದ ಸಂದರ್ಭಗಳಲ್ಲಿ ತಾವೀಗ ಹುಡುಗರಲ್ಲ, ಗಂಡಸರು ಎಂದು ತೋರಿಸಿಕೊಳ್ಳಲು ಕಣ್ಣುಮುಚ್ಚಿ ಸಿಗರೇಟು ಸೇದುತ್ತಾರೆ. ಕಾಲೇಜುಗಳಿಗೆ ಹೋಗುವ ಹುಡುಗರು ಕ್ಯಾಂಟೀನುಗಳಲ್ಲಿ, ಹೋಟೆಲುಗಳಲ್ಲಿ ಒಂದೊಂದು ‘ದಂ’ ಎಳೆದುಕೊಂಡು ತರಗತಿಗಳಿಗೆ ಹೋಗುತ್ತಾರೆ. ಕ್ರೀಡಾಕೂಟಗಳಲ್ಲಿ ಪದಕಗಳಿಸಿದ್ದಕ್ಕೆ, ಹುಟ್ಟುಹಬ್ಬಕ್ಕೆ, ಚುನಾವಣೆಗಳಲ್ಲಿ ಗೆದ್ದದ್ದಕ್ಕೆ ಪಾರ್ಟಿಗಳನ್ನು ಮಾಡಿ ಬೀರ್ ಹಾಗೂ ಇತರ ಮಾದಕದ್ರವ್ಯ ಸೇವನೆ ಮಾಡುತ್ತಾರೆ. ಶಾಲೆ ಕಾಲೇಜುಗಳ ಸಮೀಪದಲ್ಲಿ ಗಾಂಜಾ, ಅಫೀಮು, ಉದ್ದೀಪನ ದ್ರವ್ಯಗಳ ಕಳ್ಳ ಮಾರಾಟದ ಜಾಲವಿದ್ದರೆ ಆ ಜಾಲದಲ್ಲಿ ಸಿಲುಕಿಕೊಳ್ಳುತ್ತಾರೆ. ಗೂಡಂಗಡಿಗಳ ಮರೆಯಲ್ಲಿ ಸೇವನೆಮಾಡಿ ಪಾರ್ಕುಗಳಲ್ಲಿ, ಆಟದ ಬಯಲಿನಲ್ಲಿ ಹಾಯಾಗಿ ಬಿದ್ದುಕೊಳ್ಳುತ್ತಾರೆ. ಹಾದಿಬೀದಿಯಲ್ಲಿ ಹೋಗುವ ಹುಡುಗಿಯರನ್ನು ಚುಡಾಯಿಸುತ್ತಾರೆ. ಕೈಯಲ್ಲಿನ ದುಡ್ಡೆಲ್ಲ ಖಾಲಿಯಾದರೆ ಮಾದಕ ದ್ರವ್ಯಗಳ ದಾಸರಾಗಿ ಮಾರ್ಪಟ್ಟಿರುವ ಇವರು ಒಂಟಿಯಾಗಿ ತಿರುಗುವವರ ಮೇಲೆರಗಿ ಹಣ ದೋಚುತ್ತಾರೆ. ಹೆಂಗಸರ ಕರಿಮಣಿಸರ, ಬಂಗಾರ ಅಥವಾ ಮೊಬೈಲ್‌ ಇತ್ಯಾದಿ ಅಪಹರಿಸುತ್ತಾರೆ. ಉಡುಪಿಯ ಸುತ್ತಮುತ್ತ ಒಂದು ಆರು ತಿಂಗಳು ಸರಗಳ್ಳರ ಹಾವಳಿ ವಿಪರೀತವಾಯಿತು. ಬೈಕಿನಲ್ಲಿ ಬಂದು ಮಾಂಗಲ್ಯಸರ ಕಿತ್ತುಕೊಂಡು ಯಾರ ಕೈಗೂ ಸಿಗದೆ ಹಾರಿಹೋಗುತ್ತಿದ್ದ ಕಳ್ಳರ ಸಂಖ್ಯೆ ಹೆಚ್ಚಿತು. ಒಂದೇ ಒಂದು ಪ್ರಕರಣವನ್ನು ಭೇದಿಸುವುದೂ ಪೋಲೀಸರಿಂದಾಗಲಿಲ್ಲ. ಇದೆಲ್ಲ ಮುಖ್ಯವಾಗಿ ಮಾದಕದ್ರವ್ಯ ಸೇವನೆಗಾಗಿ ಎಂಬುದನ್ನು ಗಮನಿಸಬೇಕು.
೧೪ ವರ್ಷದೊಳಗಿನ ಮಕ್ಕಳಿಗೆ ಬೀಡಿ ಸಿಗರೇಟು ಹಾಗೂ ಇನ್ನಿತರ ಮಾದಕದ್ರವ್ಯ ಮಾರಾಟ ನಿಷಿದ್ಧ; ಕಾನೂನಿನ ಪ್ರಕಾರ ಅಪರಾಧ ಎಮಬ ಕಾನೂನಿದೆ. ಕಾನೂನು ಮಾಡುವುದು ಬೇರೆ, ಅದರ ಅನುಷ್ಠಾನ ಬೇರೆ. ನಮ್ಮಲ್ಲಿ ದಿನಕ್ಕೊಂದು ಕಾನೂನು ರೂಪಿಸುತ್ತೇವೆ. ಆದರೆ ಬಿಗಿಯಾದ ಕಟ್ಟುನಿಟ್ಟಿನ ಅನುಷ್ಠಾನ, ಪಾಲನೆಯಿಲ್ಲ. ತಮ್ಮ ಮಕ್ಕಳು ಹೊಗೆಬತ್ತಿ ಸೇದಬಾರದು, ಕುಡಿಯಬಾರದು ಎಂದಿದ್ದರೆ ಅದನ್ನು ತಂದೆತಾಯಿಗಳೇ ಮಕ್ಕಳ ಮೇಲೆ ಹೇರಬೇಕು.ಮೊದಲು ಅವರೇ ಮನೆಯಲ್ಲಿ ಪಾಲಿಸಬೇಕು. ಹಿರಿಯರು ಹಾಗೂ ಶಿಕ್ಷಕರು ಮಕ್ಕಳ ಎದುರೇ ಬೀಡಿ, ಸಿಗರೇಟು ಸೇದುತ್ತ “ಮಕ್ಳೇ, ನೀವು ಸೇದಬೇಡಿ, ಕುಡಿಯಬೇಡಿ” ಎಂದು ಉಪದೇಶಿಸುವುದು ಅರ್ಥಹೀನ. ಹಿರಿಯರು ನಿಯಮಗಳನ್ನು ಕಟ್ಟುನಿಟ್ಟಿನಿಂದ ಪಾಲಿಸಿದರೆ ಮಕ್ಕಳೂ ಅದನ್ನು ಪಾಲಿಸಬಲ್ಲರು.
ಬೀಡಿ ಸಿಗರೇಟು, ಹೆಂಡ ಶರಾಬು ಹಾಗೂ ಇತರ ಉದ್ದೀಪಕ ದ್ರವ್ಯಗಳನ್ನು ಮಾರಾಟ ಮಾಡುವವರು ಅವುಗಳಲ್ಲಿರುವ ರಾಸಾಯನಿಕಗಳು ಯಾವುವು? ಅವು ಮೆದುಳು, ಶ್ವಾಸಕೋಶ ಹಾಗೂ ಹೃದಯದ ಮೇಲೆ ಏನು ಮಾರಕ ಪರಿಣಾಮ ಬೀರುತ್ತವೆ ಎಂಬುದನ್ನು ಮಕ್ಕಳಿಗೆ ಚೆನ್ನಾಗಿ ಪ್ರಚುರಪಡಿಸಬೇಕು. ತಂಬಾಕು ಸೇವನೆಯಿಂದ ಏನೇನು ಕಾಯಿಲೆಗಳು ಬರುತ್ತವೆ ಎಂಬುದನ್ನು ಚೆನ್ನಾಗಿ ತಿಳಿಸಬೇಕು.
ಕೆಲವು ವರ್ತಕರಿದ್ದಾರೆ. ತಮ್ಮ ಮಕ್ಕಳ ಮೇಲೆ ವಿಶೇಷ ನಿರ್ಬಂಧ ಹೇರುತ್ತಾರೆ. ಆದರೆ ಇಂಥ ಅಪಾಯಕಾರಿ ವಸ್ತುಗಳನ್ನು ಲಾಭಕ್ಕಾಗಿ ಮಾರಾಟಮಾಡಿ “ಇವತ್ತಿನ ಮಕ್ಕಳು ಕೆಟ್ಟುಹೋಗಿದ್ದಾರೆ” ಎಂದು ಹೇಳುತ್ತಾರೆ. “ನಾವು ವ್ಯಾಪಾರಸ್ಥರು ಸ್ವಾಮಿ. ಎಲ್ಲ ವಸ್ತುಗಳನ್ನೂ ಮಾರಾಟಮಾಡುತ್ತೇವೆ” ಎನ್ನುತ್ತಾರೆ. ನಿಮಗೆ ನಿಮ್ಮ ಮಕ್ಕಳ ಬಗ್ಗೆ ಕಾಳಜಿಯಿದ್ದರೆ ಬೇರೆಯವರ ಮಕ್ಕಳ ಮೇಲೂ ಇರಬೇಕಲ್ಲವೆ? ನಿಮ್ಮ ಮಕ್ಕಳು ಹಾಳಾಗಬಾರದು. ಬೇರೆಯವರ ಮಕ್ಕಳು ಹಾಳಾಗಲಿ ಬಿಡಿ ಎಂಬ ಧೋರಣೆ ಒಳ್ಳೆಯದಲ್ಲ. ಅದಕ್ಕಾಗಿ ಕೆಲವೊಂದು ಅಂಗಡಿಗಳವರು ಬೀಡಿ, ಸಿಗರೇಟು, ಬಿಯರ್ ಇತ್ಯಾದಿ ಯಾವುದನ್ನೂ ಮಾರುವುದಿಲ್ಲ.
ವೃತ್ತಿಪರ ಕಾಲೇಜುಗಳಲ್ಲಿಯ ಹುಡುಗ ಹುಡುಗಿಯರ ಸವಾಲುಗಳು ಇನ್ನೊಂದೇ ತೆರನಾದುದು. ಓದಿ ತಿಳಿದುಕೊಳ್ಳಲಾರಾದ ವಿಷಯಗಳು ಸಾಕಷ್ಟು. ಮೇಲಾಗಿ ಅವರು ಎಲ್ಲವನ್ನೂ ಸಾಧಿಸಿ ಯಶಸ್ಸು ಗಳಿಸಬೇಕಾಗಿದೆ. ತಂದೆತಾಯಿಗಳಿಂದ ದೂರದ ಒಂದು ವಾತಾವರಣದಲ್ಲಿ ಬದುಕುವ ಅವರಿಗೆ ಹೆಚ್ಚಿನ ಸ್ವಾತಂತ್ಯ್ರವಿದೆ.ಪರಿಚಿತರಿಲ್ಲದ ಊರಿನಲ್ಲಿ ಅವರು ಏನು ಮಾಡಿದರೂ ಪ್ರಶ್ನಿಸುವವರಿಲ್ಲ. ಹೀಗಾಗಿ ಈ ವಿದ್ಯಾರ್ಥಿಗಳು ಮಾದಕ ದ್ರವ್ಯಸೇವನೆಯ ಚಟಕ್ಕೆ ಬಲಿಬಿದ್ದು ತಮ್ಮ ವ್ಯಾಸಂಗವನ್ನು ಆರೋಗ್ಯವನ್ನು ಸಾಮಾಜಿಕ ಗೌರವವನ್ನು ಹಾಳುಮಾಡಿಕೊಳ್ಳುವುದರ ಜೊತೆಗೆ ತಂದೆತಾಯಿಗಳಿಗೆ ವ್ಯಥೆ, ದುಃಖ ಹಾಗೂ ಖಿನ್ನತೆಯನ್ನು ಕರುಣಿಸುತ್ತಾರೆ. ಹೀಗಾಗಿ ಹೆಚ್ಚಿನ ಪಾಲಕರು ತಮ್ಮ ಮಕ್ಕಳನ್ನು ಅದರಲ್ಲೂ ಗಂಡುಮಕ್ಕಳನ್ನು ದೂರದ ಊರುಗಳಿಗೆ ವಿದ್ಯಾಭ್ಯಾಸಕ್ಕಾಗಿ ಕಳುಹಿಸಲು ಹಿಂದೇಟು ಹಾಕುತ್ತಾರೆ. ‘ಮಗ ಕೆಟ್ಟುಹೋದಾನು’ ಎಂಬ ಭಯ. ಹೆಣ್ಣುಮಕ್ಕಳನ್ನು ಹಾಸ್ಟೆಲ್‌ಗಳಲ್ಲಿರಿಸಿ ಓದಿಸಲು ಇವರು ಸುತರಾಂ ತಯಾರಿಲ್ಲ. ಬೇಕಿದ್ದರೆ ತಾವೇ ಅಲ್ಲಿಗೆ ಹೋಗಿ ಬಾಡಿಗೆಮನೆ ಮಾಡಿಕೊಂಡು ಅವರ ಚಲನವಲನ ಪರಿಶೀಲಿಸುತ್ತಾರೆ.
ಆದರೆ ಇವೆಲ್ಲ ಏಕೆ ಹೀಗಾಯಿತು? ‘ಸಹವಾಸದೋಷ’ಎಂದು ಸುಲಭ ಉತ್ತರ ಕೊಡಬಹುದು. ಪರಿಸರ ಕೇವಲ ಒಂದು ಕಾರಣ ಮಾತ್ರ. ಅದಕ್ಕಿಂತ ಮಿಗಿಲಾಗಿ ಕುಟುಂಬದ ದಮನಕಾರಿ ವಾತಾವರಣದಲ್ಲಿ ಮಗ-ಮಗಳು ವಿಧೇಯರಾಗಿ ವರ್ತಿಸುತ್ತಾರೆ. ಉಸಿರೆತ್ತದೆ ಬದುಕುತ್ತಾಋಎ. ಆದರೆ ಹೊಸಗಾಳಿ, ಸ್ವಚ್ಛಂದ ಗಾಳಿ ಬೀಸಿದಾಗ ಸೋಡ ಬಾಟಲಿ ಸ್ಫೋಟಗೊಳ್ಳುವಂತೆ ಸ್ಫೋಟಿಸುತ್ತಾರೆ. ‘ಎಲ್ಲೆ ಕಟ್ಟನೆಲ್ಲ ಮೆಟ್ಟಿ’ ಉಚ್ಛೃಂಖಲ ಪ್ರವೃತ್ತಿಯನ್ನು ಮೆರೆಯುತ್ತಾಋಎ. ತಪ್ಪು ತಂದೆತಾಯಿಗಳದ್ದೇ ಅಲ್ಲವೆ? ಜವಾಬ್ದಾರಿಯುತ ಸ್ವಾತಂತ್ಯ್ರದ ಪಾಠ ಮನೆಯಲ್ಲಿ ಆಗಿದ್ದರೆ ಹೀಗಾಗುತ್ತಿರಲಿಲ್ಲವಲ್ಲವೆ? ಏನೇ ಇರಲಿ, ಕೈಮೀರಿದ ಪರಿಸ್ಥಿತಿಯನ್ನು ಎದುರಿಸಲು ಎಲ್ಲ ವೃತ್ತಿಶಿಕ್ಷಣ ಸಂಸ್ಥೆಗಳಲ್ಲಿ ಆಪ್ತ ಸಮಾಲೋಚಕರ ಅಗತ್ಯವಿದೆ. ‘ವ್ಯಸನ ವಿಸರ್ಜನ ಕೇಂದ್ರ’ಗಳ ಅಗತ್ಯವಿದೆ. ಮಾದಕದ್ರವ್ಯ ಮುಕ್ತ ಪರಿಸರ ನಿರ್ಮಾಣದ ಅಗತ್ಯವಿದೆ. ಕಾನೂನುಗಳು ಹಾಗೂ ನೀತಿನಿಯಮಗಳಿಗಿಂತ ಮಿಗಿಲಾದ ಪರಸ್ಪರ ತಿಳಿವಳಿಕೆಯ, ಕಾಳಜಿಯ ವಾತಾವರಣ ರೂಪಿಸುವ ಅಗತ್ಯವಿದೆ.
ಕೆಲವೊಂದು ಕಡೆಗಳಲ್ಲಿ ದುರದೃಷ್ಟವಶಾತ್‌ ವಿದ್ಯಾಲಯಗಳೇ ಮಾದಕದ್ರವ್ಯ ಸರಬರಾಜಿನ ಕೇಂದ್ರಗಳೂ ಆಗಿ ಪರಿಣಮಿಸುತ್ತವೆ. ವಿದ್ಯಾಲಯಗಳ ಸಮೀಪದಲ್ಲಿ ಬೀಡ ಬೀಡಿ ಅಂಗಡಿಗಳಿರುತ್ತವೆ. ಮದ್ಯದಂಗಡಿಗಳಿರುತ್ತವೆ. ಶಾಲಾ ಪರಿಸರದ ಆಸುಪಾಸಿನಲ್ಲಿ ಇಂಥ ಅಂಗಡಿಗಳಿರಬಾರದು. ಅಲ್ಲಿ ಮಾದಕದ್ರವ್ಯ ಮಾರಾಟ ಸಲ್ಲದು ಎಂಬ ಕಾನೂನಿದೆ. ಕಾನೂನು ಪಾಲಕರೇ ಕಾನೂನು ಭಂಜಕರಾಗಿರುವಾಗ ಅದಕ್ಕೆ ಬೆಲೆ ಕೊಡುವವರು ಯಾರು? ಈ ಅಂಗಡಿಗಳಿಂದ ಕೆಲವೊಂದು ಮಾದಕವಸ್ತುಗಳು ಗುಪ್ತವಾಗಿ ವಿದ್ಯಾರ್ಥಿಗಳ ಕೈಸೇರುತ್ತವೆ. ವಿದ್ಯಾರ್ಥಿಗಳಲ್ಲಿ ಕೆಲವರು ಪ್ರಯೋಗಶೀಲರಾಗುತ್ತಾರೆ. ಒಂದೆರಡು ಬಾರಿ ಅಹಿತವೆನಿಸಿದರೂ ಮುಂದೆ ಗುಂಪಿನಲ್ಲಿ ‘ದೊಡ್ಡಣ್ಣ’ ನಾಗುವ ಭರದಲ್ಲಿ ಅಭ್ಯಾಸವಾಗುತ್ತದೆ. ವಿದ್ಯಾಲಯದ ಬೋರ್ ಡಮ್‌, ಸ್ಪರ್ಧಾತ್ಮಕತೆ, ಅಪಮಾನ, ಪ್ರೇಮಭಂಗ ಇತ್ಯಾದಿಗಳಿಂದ ಹೊರಬರಲು ಮಾದಕದ್ರವ್ಯ ಸೇವನೆ ವಿದ್ಯಾಲಯದ ವಠಾರದಲ್ಲಿ ಪ್ರಾರಂಭವಾದದ್ದು ಮುಂದೆ ಬಿಡಲಾರದ ಚಟವಾಗಿ ಪರಿಣಮಿಸುತ್ತದೆ. ಇತ್ತೀಚಿನ ದಿನಗಳಲ್ಲಿ ಹಿರಿಯ ವಿದ್ಯಾರ್ಥಿಗಳು ಮಾದಕದ್ರವ್ಯಗಳು ಮಾರುಕಟ್ಟೆಯಲ್ಲಿ ಸಿಗದಿದ್ದರೆ ಉಪಶಮನಕಾರಕಗಳು (ಟ್ರಾಂಕ್ವಿಲೈಸರ್), ಆಸ್ಪಿರಿನ್‌, ಕೆಮ್ಮು ನಿವಾರಕ ಔಷಧಗಳು ಇತ್ಯಾದಿಗಳನ್ನು ಸೇವಿಸಿ ಅಮಲುಸ್ಥಿತಿಯನ್ನು ಆವಾಹಿಸಿಕೊಳ್ಳುತ್ತಾರೆ. ಜರ್ದಾ, ಗುಟ್ಕಾಗಳು ಕೂಡ ಈ ದಿಸೆಯಲ್ಲಿ ಸಾಕಷ್ಟು ಆತಂಕಕಾರಿಯಾಗಿವೆ.
ಮಕ್ಕಳ ವಿಷಯದಲ್ಲಿ ನಾವು ಐದು ಅಂಶಗಳನ್ನು ಪಾಲಿಸುವುದು ಒಳ್ಳೆಯದು
೧. ಮಾಧಕದ್ರವ್ಯ ಅಂದರೇನು? ಅದರಿಂದಾಗಿ ದೇಹದ ವಿವಿಧ ಅಂಗಾಂಗಗಳ ಮೇಲೆ ಆಗುವ ದುಷ್ಪರಿಣಾಮಗಳೇನು? ಮಾದಕದ್ರವ್ಯ ವ್ಯಸನ ಅಂಟಿಕೊಂಡರೆ ಅದರಿಂದ ಸಾಮಾಜಿಕವಾಗಿ, ಕೌಟುಂಬಿಕವಾಗಿ ಮತ್ತು ವೈಯಕ್ತಿಕವಾಗಿ ಏನೇನು ತೊಂದರೆಗಳಾಗುತ್ತವೆ? ಈ ವ್ಯಸನಗಳಿಂದ ಮುಕ್ತರಾಗುವ ಬಗೆ ಹೇಗೆ ಎಂಬುದನ್ನು ಎಳವೆಯಲ್ಲೇ ತಿಳಿಸಿಕೊಡಬೇಕು.
೨. ಮಾದಕದ್ರವ್ಯ ಸೇವನೆಯಿಂದ ಆತ್ಮಸಂತೋಷ, ಶಕ್ತಿ, ಸಾಹಸಪ್ರವೃತ್ತಿ, ಧೈರ್ಯ, ಸಾಧನೆಯ ಹಂಬಲ ಹೆಚ್ಚುತ್ತದೆ ಎಂದು ತಪ್ಪು ಪ್ರಚಾರಗಳು ನಡೆಯುತ್ತಿರುತ್ತವೆ. ಆದರೆ ಆ ಯಾವ ಮಾದಕದ್ರವ್ಯಗಳನ್ನೂ ಸೇವಿಸದೆ ಜೀವನದಲ್ಲಿ ಸಾಧನೆಮಾಡಿದ ಮಿಲಿಯಗಟ್ಟಲೆ ವ್ಯಕ್ತಿಗಳಿದ್ದಾರೆ. ಅವರು ಹೇಗೆ ಸಾಧನೆ ಮಾಡಿದರು ಮತ್ತು ಅವರ ಆತ್ಮಸ್ಥೈರ್ಯ-ಧೈರ್ಯಗಳೇನು ಎಂಬುದನ್ನು ತಿಳಿಸಿಕೊಡಬೇಕು.
೩. ಮಾದಕದ್ರವ್ಯ ಬಳಕೆಯ ಮೂಲಕವೇ ಮಕ್ಕಳು ‘ದೊಡ್ಡವರು’ ಆಗಬೇಕಾಗಿಲ್ಲ. ಗುರುತಿಸಲ್ಪಡಬೇಕಾಗಿಲ್ಲ. ಅದಿಲ್ಲದೆಯೂ ಒಂದು ಸಮಾಜದಲ್ಲಿ ಸ್ವಂತ ಸಾಧನೆಯ ಮೂಲಕ ಮಾನ್ಯತೆ ಗಳಿಸಬಹುದು. ಮಾನ್ಯತೆ ,ಹೆಸರು, ಕೀರ್ತಿ ಇಲ್ಲದೆಯೂ ಸರಳ ಸಂತೃಪ್ತ ಜೀವನ ನಡೆಸುವ ಸಾವಿರಾರು ಮಂದಿಯ ನಿದರ್ಶನಗಳನ್ನು ಮುಂದೊಡ್ಡಬೇಕು.
೪. ಮಾದಕದ್ರವ್ಯ ಸೇವನೆ ಮೂಲಕ ತನ್ನ ಹಾಗೂ ತಾನು ನಂಬಿದ ಕುಟುಂಬ ವರ್ಗದ ಬಾಳು ಹಾಳುಮಾಡಿಕೊಂಡವರ ‘ನೋವಿನ ಕತೆ’ಗಳಲನ್ನು ಮಕ್ಕಳ ಮುಂದಿಡಬೇಕು;ಅಂತೆಯೇ ಮಾದಕದ್ರವ್ಯ ಸೇವನೆಯನ್ನು ಮೀರಿನಿಂತ, ವ್ಯಸನಕ್ಕೆ ಬಲಿಯಾಗಿ ಅದರಿಂದ ಬಿಡಿಸಿಕೊಂಡು ‘ನವಜೀವನ’ವನ್ನು ಕಂಡುಕೊಂಡವರ ಕತೆಯನ್ನು ಪ್ರಸ್ತುಪಡಿಸಬೇಕು.
೫. ಜೀವನದ ನೋವುಗಳಿಂದ , ಹತಾಶೆ, ಅಪಮಾನಗಳಿಂದ ಪಾರಾಗಲು ಚಟಗಳ ದಾಸರಾದೆವು ಎಂದು ಹೇಳುವವರುಂಟು. ಆದರೆ ಬದುಕು ಈ ಮಂದಿ ಹೇಳುವಷ್ಟು ಕೆಟ್ಟದಾಗಿಲ್ಲ, ಕ್ರೂರವಾಗಿಲ್ಲ, ನಿರಾಶಾದಾಯಕವೂ ಭಯಾನಕವೂ ಆಗಿಲ್ಲ ಎಂಬುದನ್ನು ಮಕ್ಕಳ ಗಮನಕ್ಕೆ ಪದೇ ಪದೇ ತರಬೇಕು. ನೋವಿನ ಜೊತೆ ನಲಿವೂ ಇದೆ. ದುಃಖದ ಬಳಿಕ ಸುಖ ಸಿಗುತ್ತದೆ. ಸೋಲೇ ಗೆಲುವಿನ ಸೋಪಾನ ಎಂಬುದನ್ನು ಅವರಿಗೆ ಮನವರಿಕೆ ಕೊಡಬೇಕು.
ಈ ಸಮಾಜದಲ್ಲಿ ದೊಡ್ಡವರು ಬೀಡಿ ಸಿಗರೇಟು ಸೇದಬಹುದು. ಕುಡಿಯಬಹುದು ಅಥವಾ ಇನ್ನಿತರ ಮಾದಕದ್ರವ್ಯ ಸೇವಿಸಬಹುದು. ಏಕೆಂದರೆ ‘ಪಾಪ, ಅವರಿಗೆ ತಲೆಬಿಸಿ’, ‘ಏನೋ ವಿರಹವೇದನೆ’, ‘ವ್ಯಾಪಾರದಲ್ಲಿ ಸೋಲು’, ‘ಉದ್ಯೋಗದಲ್ಲಿ ಹತಾಶೆ’, ‘ಪ್ರೇಮಭಂಗ’ ಎಂಬ ಸಬೂಬುಗಳನ್ನು ಕೊಟ್ಟು ಈ ಕ್ರಿಯೆಗಳನ್ನು ಸಮರ್ಥಿಸಲಾಗುತ್ತದೆ. ಆದರೆ ಮಕ್ಕಳು ಇದನ್ನೆಲ್ಲ ಮಾಡಬಾರದು. ಏಕೆಂದರೆ ಅವರು ಚಿಕ್ಕವರು. ದೊಡ್ಡವರ ಕೆಟ್ಟ ಚಾಳಿ ಅವರಿಗೆ ಅಂಟಿಕೊಳ್ಳಬಾರದು. ಅಪ್ಪ ಬೀಡಿ ಸೇದುವುದನ್ನು ಕಂಡ ಮಗ ಅಪ್ಪನಿಲ್ಲದ ವೇಳೆ ಬೀಡಿಕಟ್ಟಿನಿಂದ ಮೆಲ್ಲಗೆ ಒಂದು ಬೀಡಿ ಜಾರಿಸಿ ಕದ್ದು ಸೇದುವಾಗ ಸಿಕ್ಕಿಬಿದ್ದರೆ “ಚೋಟುದ್ದ ಇಲ್ಲ, ಆಗಲೆ ಬೀಡಿ ಸೇದ್ತೀಯೇನು ಬಡವಾ, ನಿನಗೇನೋ ಬಂತು ದಾಡಿ” ಎಂದು ಬೈಯಲಾಗುತ್ತದೆ. ಇದಲ್ಲವೇ ವೈರುಧ್ಯ?
ಮಾದಕದ್ರವ್ಯಗಳು ಹಾನಿಕಾರಕವೆಂದಾದರೆ ಎಲ್ಲರಿಗೂ ಹಾನಿಕಾರಕವೇ; ಸಮಾಜಕ್ಕೇ ಕಂಟಕಪ್ರಾಯ. ಹಾಗಿರುವಾಗ ಅವುಗಳ ಉತ್ಪಾದನೆಗೆ ಪರವಾನಗಿ ನೀಡುವುದೇಕೆ? ಈ ಹೊತ್ತು ಸರಕಾರಗಳು ಅಬ್ಕಾರಿ ಗುತ್ತಿಗೆ ಹರಾಜಿನ ಮೂಲಕವೇ ಕೋಟಿಗಟ್ಟಲೆ ಧನಸಂಚಯನ ಮಾಡುತ್ತವೆ. ಸಿಗರೇಟು ಹಾಗೂ ಮಾದಕಪೇಯಗಳ ಮಾಲಿಕರೇ ಜಾಹಿರಾತು ಕ್ಷೇತ್ರವನ್ನು ತಮ್ಮ ಬಿಗಿಮುಷ್ಟಿಯಲ್ಲಿಟ್ಟುಕೊಂಡಿದ್ದಾರೆ. ಇವರೇ ಚುನಾವಣೆಗೆ ಪಾರ್ಟಿ ಫಂಡು ಕೊಡುವವರು. ಹೀಗಾಗಿ ಯಾವ ಸರಕಾರ ಬಂದರೂ ಇವರ ತಂಟೆಗೆ ಹೋಗುವುದಿಲ್ಲ. ಒಂದು ಕಡೆಯಿಂದ ನಿಷೇಧ ಹೇರಿ, ಇನ್ನೊಂದು ಕಡೆಯಿಂದ ಇವುಗಳ ಮಾರಾಟಕ್ಕೆ ಮುಕ್ತ ಮಾರುಕಟ್ಟೆ ಒದಗಿಸಿಕೊಡುವುದು ಸರಕಾರಗಳ ದ್ವಂದ್ವನೀತಿಯಲ್ಲವೇ? ಗುಟ್ಕಾ, ಜರ್ದಾ, ಬೀಡಿಸಿಗರೇಟು, ಬೀರ್, ಬ್ರಾಂಡಿ, ರಮ್‌, ಜಿನ್‌, ಅಫೀಮು, ಗಾಂಜಾ ಇತ್ಯಾದಿಗಳ ಉತ್ಪಾದನೆಯ ಬುಡಕ್ಕೆ ಯಾಕೆ ಸರಕಾರಗಳು ಕೊಡಲಿ ಏಟು ಹಾಕಬಾರದು? ಈ ಯಾವ ವಸ್ತುಗಳೂ ಸಿಗದಂತೆ ಮಾಡಿದರೆ ಪರಿಸ್ಥಿತಿ ಸುಧಾರಿಸೀತು.
ಪ್ರಜಾಪ್ರಭುತ್ವದಲ್ಲಿ ನಮ್ಮ ಸರಕಾರಗಳ ಪಾಡು ಹೇಳತೀರದು. ಗುಟ್ಕಾ ನಿಷೇಧಿಸಿದರೆ ಅಡಿಕೆ ಬೆಳೆಗಾರರು ಚಳವಳ ಹೂಡುತ್ತಾರೆ.  ಇತರ ಮಾದಕದ್ರವ್ಯಗಳನ್ನು ನಿಷೇಧಿಸಿದರೆ ಖೋಡೆಗಳು, ಮಲ್ಯಗಳು ಅಬ್ಬರಿಸುತ್ತಾರೆ! ಬೀಡಿ ನಿಷೇಧಿಸಿದರೆ ಕಾರ್ಮಿಕ ಸಂಘಟನೆಗಳು ರಾಷ್ಟ್ರವ್ಯಾಪಿ ಬಂದ್‌ ಆಚರಿಸುತ್ತವೆ. ಎಲ್ಲ ಲಾಬಿಗಳನ್ನು ಸಂಪ್ರೀತಗೊಳಿಸುವ ತಕ್ಕಡಿ ತೂಗುವ ಕ್ರಿಯೆಯಲ್ಲಿ ಸಾಮಾನ್ಯ ಜನರ ಆರೋಗ್ಯ ನಶಿಶಿಹೋಗಿರುತ್ತದೆ! ಮಾದಕ ದ್ರವ್ಯಗಳ ಅವಲಂಬನವಿಲ್ಲದ ಬದುಕು ಹೆಚ್ಚು ಅರ್ಥಪೂರ್ಣ, ಆರೋಗ್ಯದಾಯಕ ಎಂಬ ಸಂದೇಶ ಸಮಾಜದಲ್ಲಿ ಪಸರಿಸಬೇಕು. ಪ್ರಶಾಂತವಾದ ಪರಿಸರ, ಒಳ್ಳೆಯ ದುಡಿಮೆ, ನೆಮ್ಮದಿ, ಆರೋಗ್ಯ ಇವನ್ನು ಕರುಣಿಸುವ ಒಂದು ಸಮಾಜ ನಿರ್ಮಾಣವಾದರೆ ಪ್ರಾಯಃ ಮಾದಕದ್ರವ್ಯಗಳಿಗೆ ಮಹತ್ವ ಕಡಿಮೆಯಾದೀತು.
ವಿಚಿತ್ರವೆಂಧರೆ ಆದಿಕಾಲದಿಂದಲೂ ಮನುಷ್ಯ ಒಂದಲ್ಲ ಒಂದು ಮಾದಕವಸ್ತು ವ್ಯಸನಕ್ಕೆ ತುತ್ತಾಗಿರುವುದಕ್ಕೆ ಇತಿಹಾಸ ಸಾಕ್ಷಿ ನುಡಿಯುತ್ತಿದೆ. ಮನುಷ್ಯ ಕತ್ತಿ, ಕುಡುಗೋಲು,ಪೆನ್‌, ಸ್ಟ್ಯಾನರ್, ಪೆನ್‌ಡ್ರೈವ್‌ ಇತ್ಯಾದಿ ಸಲಕರಣೆಗಳು ಬಳಸುತ್ತಾ ಬಂದಿದ್ದಾನೆ. ಇನ್ನೂ ಹೊಸ ಹೊಸ ಸಲಕರಣೆಗಳನ್ನು ಆವಿಷ್ಕಾರಮಾಡಿ ಮುಂದೆಯೂ ಬಳಸಲಿದ್ದಾನೆ. ಅಂತೆಯೇ ಮಾದಕದ್ರವ್ಯ ಸೇವನೆಯೂ ಮುಂದುವರಿದಿದೆ. ಅನಾಹುತಗಳ ಬಗೆಗೆ ಮೂಡಿಸಬಹುದಾದ ಜಾಗೃತಿಯಿಂದ ಆಗೊಮ್ಮೆ ಈಗೊಮ್ಮೆ ಬಳಸುವವರ ಪ್ರಮಾಣ ಕಡಿಮೆಯಾಗಬಹುದಷ್ಟೆ; ಸಮುದ್ರದಲ್ಲಿ ಏರಿಳಿತಗಳಿರುವಂತೆ.

